
Ваттисене сума сӑвасси — чӑваш халӑхӗн сӗм авалтан килекен 
ырӑ йӑли. Эпир ӑна XXI ӗмӗрте пӑрахӑҫа кӑларсан хамӑра хамӑр 
хисеплеме пёлмен юрӑхсӑр этемсем пулса тӑрӑпӑр.

Чӑваш тӗнчинче халӑхӑн историлле астӑвӑмӗ пысӑкланса пы- 
рать. Ваттисем, яш-кӗрӗм, шкул ачисем тӑван халӑх аваллӑхне, 
тӑван тавралӑх историне, паллӑ ҫынсен ӗҫ-хӗлне тарӑнрах пӗлесшӗн 
тӑрӑшаҫҫӗ. Ача сачӗсемпе шкулсенче хамӑрӑн чаплӑ паттӑрсем, чапа 
тухнӑ пӑхаттирсем ҫинчен каласа параҫҫӗ, вӗрентӳҫӗсем ача-пӑча- 
на паллӑ вырӑнсем тарах экскурсие и лее ҫӳреҫҫӗ. Аслӑ ӑру ӗҫне 
асран кӑлармӑпӑр теҫҫӗ педагогсем.

Пурнӑҫ сиккипех малалла каять, ӑна каялла илсе каясшӑн ме- 
кӗрленни никама та чыс тумасть. Истори урхамахӗ малалла тал- 
пӑнать. Ку урхамах малалла вирхӗннё хушӑра тимлӗн каялла ҫав- 
рӑнса пӑхать: паянхи пурнӑҫ, ыранхи малашлӑх авалхипе еплерех 
ҫыхӑнура?

Истори темисемпе, халӑх хушшинче ҫӳрекен легендӑсемпе ха- 
лапсене ку кёнеке авторӗ чылайранпа пуҫтарать ёнтӗ. Кӗлӗмкасси 
ялӗ епле пулса кайни ҫинчен ҫырнӑ легендӑна вӑл Йӗпреҫ район 
хаҫатӗнче 1961 ҫулта пичетленӗччё. Ҫавӑн хыҫҫӑн автор истори 
легендисемпе халапӗсене хамӑр республикӑри хаҫат-журналта пӗрин 
хыҫҫӑн тепӗрне кун ҫути кӑтартрӗ. Историк пулнӑ май вӗсене 
кӑсӑклансах вуларӑм.

Ку произведенисем пурте тенӗ пекех авалхи пурнӑҫпа, халӑх 
пурнӑҫӗнчи манӑҫа тухнӑ пулӑмсемпе ҫыхӑннӑ. Чӑнлӑхпа тӗрӗслӗхе 
вара ун чухнехи шур сухалсем — асаттесемпе асаннесем, аттесем- 
пе аннесем, тетесемпе аппасем — еплерех ӑнкарнӑ пек кӑтартнӑ. 
Тӗпрен илсен, кӗнекери легендӑсемпе хайлавсем ӗлӗкхи пурнӑҫа 
тӗрӗс кӑтартакан ӳкерчӗксемпе пуян, истории нумай пулӑмёсемпе

факчӗсене мӗнле пулнӑ ҫапла, йӑнӑшмасӑр ҫутатаҫҫӗ. Пытармасӑр 
каласан, ваттисем каласа кӑтартни ҫумне хайлавҫӑ хӑй хушса 
ҫырни те ҫук мар. Пирӗн шутпа, ҫакӑ та легендӑсемпе халапсен 
пахалӑхне иксӗлтермест, пуянлатма пулӑшать.

Кӗнеке чӗлхине вулакан тиркемессе шанас килет. Кунти произ- 
веденисене халӑх сӑмахлӑхӗпе эрешленӗ, персонажсен юррисем те 
пур. Анланмалла ӗнтӗ, чуна ҫывӑх юрӑ-сӑвӑ савӑнма та пулӑшать, 
хуйха-суйха та сирее ярать.

Иртнӗ кунӑн ҫути ҫук текелеҫҫӗ. Тӗрӗсех-ши? Чӑн ӗнтӗ, ыранхи 
кун мӗнле пуласси пӗтӗмпех хамӑртан килет. Ҫапах ӗнерхи кун 
ҫутин ёмӗлки паянхи ҫине те, ыранхи ҫине те ӳкет. Вӑл паянхи 
пурнӑҫа тӗплӗнрех ӑнкарма, ыранхине тӗрӗс палӑртма пулӑшать. 
Эппин, сӳннӗ ҫутӑ та усӑсӑр мар. Вӑл та пурнӑҫра тивӗҫлӗ йӗр 
хӑварать. Истори легендипе халап та ҫавах. Вӗсем иртсе кайнӑ 
пурнӑҫа ӳкерсе кӑтартаҫҫӗ, ун чухнехи ҫынсене куҫ умне кӑлараҫҫӗ, 
вёсен тӗллевӗсемпе ӗмӗчӗсене уҫса параҫҫӗ. Ҫакӑнпа пӗрлех ӗлӗкхине 
хальхипе, иртнине пулассипе танлаштарма, ырӑран ырӑ пулма, усал- 
тан писме, паттӑрсенчен паттӑр пулма вӗрентеҫҫӗ те, хистеҫҫӗ те.

Ҫапла ӗнтё пире валли аслӑ аттемӗрсемпе аннемӗрсем хӑварнӑ 
хайлавсем ватӑлмаҫҫӗ, манӑҫа тухмаҫҫӗ. Пӗлӳ ҫӑлкуҫӗ те, чун ӑшши 
те пулса тӑраҫҫӗ. Вӗсем пурнӑҫа хаклама тата пурӑнма вӗрентеҫҫӗ.

Паллах, халӑх упракан халапсемпе легендӑсем пурнӑҫ чӑнлӑхӗ, 
тӗрӗслӗх ҫинче никӗсленнӗ. Ҫав чӑнлӑхпа тӗрӗслӗхе шур сухалсем 
хӑйсем курнӑ-илтнӗ пек е ӑнланнӑ-ӑнкарнӑ пек каласа-ӳкерсе панӑ. 
Нумай легендӑпа халап несӗлтен несӗле куҫнӑ. Ашшӗнчен-аслаш- 
шӗнчен илтнине тепӗр хут каласа паракансем хӑш-пӗр фактсемпе 
пулӑмсене, ятсене урӑхлатма е пӑтраштарма пултарнӑ. Иккӗлен- 
мелли ҫук — тӗп шухӑша пӑсмасӑр.

Халапсемпе легендӑсем, хавха хайлавӗсем чӑнлӑха пур енчен 
те документ тӗрӗслӗхӗпе кӑтартасса кӗтме ҫук. Халапҫӑ хӑй пӗлнӗ 
пек, хӑй ӑнкарӑвӗн еккипе хушса хунине асӑрхатӑн. Тӗслӗхрен, 
Пичке сӑртӗнчи ҫапӑҫусем ҫинчен истори докуменчӗсем нимӗн те 
каламаҫҫӗ. Кӑнар улӑп та халапҫӑ шухӑшласа кӑларнӑ персонаж 
кӑна. Вӑл тӑшман эшкерӗпе ҫапӑҫнине те халап ҫеҫ темелле. Ан- 
чах халап ун чухнехи пурнӑҫа чылай енчен тӗрӗсех кӑтартать, 
пӑлхар-сӑвассем ҫинчен кӑсӑклантаруллӑ шухӑшсем калать.

Пичке сӑртӗнчен Чулхулана кайнӑ енче улӑп тӑприсем ӑҫта- 
ӑҫта пуррине автор тӗрӗсех кӑтартнӑ. Кунсӑр пуҫне, халапҫӑ асӑннӑ 
пайтах ҫынсем чӑннипех те историе кӗрсе юлнӑ. Ҫав шутра, сӑмах- 
ран, пӑлхарсен ханӗ Купрат, унӑн ывӑлӗ Кӑтрак.

«Ҫулӑмпи — ытарайми чӑваш пики» хавха чӑваш халӑхӗнче 
тахҫантанпах ҫӳрет. Истори докуменчӗсем тӑрӑх, Сююмбеки ха- 
нум чӑваш пики мар, нухайсен ханӗн Юсуфӑн тӑван хӗрӗ пулни 
паллӑ. Мӗншӗн чӑвашсем Сююмбекине хӑйсен хӗрӗ тесе шутлаҫҫӗ? 
Мӗншӗн тесен унӑн турулне чӑвашсем туса лартнӑ. Ку ӑслӑ-тӑнлӑ 
хӗрарӑма чӑвашсем те сума сунӑ.

Автор хӑйӗн хайлавӗсене прессӑра «Халӑхри хавхаран» рубрика- 
па пичетлерӗ. Мӗн вӑл хавха? Халӑх хушшинчи халап, сӑмах-юмах, 
пӗр ҫын тепӗрне каласа пани. Тӗрӗслӗхне ҫирӗплетмен хыпар. Вӑхйт 
иртнӗҫемӗн ӗлёкрех мӗн пулса иртни манӑҫа тухса пырать. Масар- 
ти чул юпаллӑ вилтӑприсен, уйри палӑклӑ тӗмесен, улӑп тӑприсен 
вӑрттӑнлӑхӗсене пӗлме самаях тар кӑларма тивет тӗпчевҫӗсен. Тӳ- 
сӗмлӗхпе пӗлӳ те, вӑй та кирлӗ ҫакна тума.

Халӑхра упранакан хавхана, сӑмах вӗҫҫӗн ҫӳрекен пултарулӑха 
пӗлнин, ӑна тӗпченин пӗлтерӗшӗ калама ҫук пысӑк.

Аваллӑха пӗлмесӗр паянхине ӑнланаймастӑн, малашлӑх ҫулӗсене 
пушкараймастӑн. Иртнӗ вӑхӑтран лайӑххине паянхи пурнӑҫа ил- 
мелле. Паянхи ҫӗнӗлӗх — нумай чухне авалхи паха тӗслӗх. Ҫав 
тӗслӗхсене тишкернӗ чухне вӗсем малашне мӗнле пӗтӗмлетӳсем 
патне илсе тухассине те шутласа пӑхмалла.

Легендӑсемпе халапсенчи паттӑрсен шӑпи, пӑхаттирсен кун-ҫулӗ, 
тӗллевӗсемпе ӗмӗчӗсем вулакана, куракана, итлекене тарӑн шухӑ- 
ша ямасӑр хӑвармаҫҫӗ. Хальхи яш-кӗрӗм пурнӑҫ мӗн кӗтнине тума 
тӑрӑшать. Ентешӳсем сана сума суччӑр, савччӑр та юратчӑр тесен 
малтан вӗсене хӑвӑн хисеплемелле, тӗллевӗсемпе ӗмӗчӗсене пӗлмел- 
ле, кашнинех пулӑшма тӑрӑшмалла. Юлташупа тусна, пӗрлехи 
йышпа халӑха усӑ кӳнинчен пысӑкрах савӑнӑҫпа телей тупаймас- 
тӑнах.

Чӗмпӗрти И.Я. Яковлев уҫнӑ шкулта вӗреннӗ учитель, пенсио
нер Роман Чепунов питӗ тӗрӗс асӑрхаттарать: «...Халӑхӑн сӑмах 
вӗҫҫӗн ҫӳрекен пултарулӑхӗ йывӑҫ ҫинчи ҫулҫӑсем пекех. Пурнӑҫ 
ҫилӗ вӗсене пиртен уйӑрса нихҫан та таврӑнмалла мар вӗҫтерсе 
каять те тӗлли-паллисӗр сапаласа пӗтерет, ҫавӑн пекех юрӑсем, ха- 
лапсем вӑхӑтра ҫырса илмесен йӗрсӗр ҫухалма, манӑҫа тухма пул- 
тараҫҫӗ». (Хыпар. 2001. Пуш уйӑхӗн 3-мӗшӗ.)

В.Д. ДИМИТРИЕВ,
И.Н. Ульянов ячӗллӗ Чӑваш патшалӑх 

университечӗн глава тивӗҫлӗ профессорӗ, 
истори ӑслӑлӑхӗсен докторӗ



Чысӑмӑрпа ирӗклӗхе вӗсем хӳтӗленӗ
Мӗн вӑл Тӑван ҫӗршыв? Чи малтанах ҫуралса ӳснӗ ял, хула. 

«Тӑван ҫӗршыв» ӑнлав йышлӑ туратлӑ, тарӑн тымарлӑ хӑтлӑ 
йывӑҫа аса илтерет. Турачӗсем — ӳсекен, ҫитӗнекен ялӗсем- 
пе хулисем. Ку вӑл ҫӗршывӑн тӗп пуянлӑхӗ.

Унӑн ҫирӗп тымарсем те пур. Тӑван ҫӗршывӑн тымарӗсем 
вырӑнӗнче унӑн харсӑр ҫыннисем. Чысӗпе ирӗклӗхне паттӑр 
ывӑлӗсемпе хӗрӗсем хӳтӗлеҫҫӗ.

Мӗн вӑл тӑван хула? Малтанах Ярила урамӗ. Ярила — ки- 
реметҫӗсен турри. Хулан авалхи пайне пӑлхар-чӑвашсем Яри
ла сӑрчӗ ят панӑ. Вырӑссем ӑна Ярилина гора тенӗ. Ку ят 
хӗвел туррине пӗлтернӗ.

Хула элтеперне Сӑваса Ярила сӑрчӗ ятлӑ урам уйрӑмах 
килӗшет. Ку урам ыттисенчен малтан вӑранать. Малтан па- 
сар кӗшӗлтетме пуҫлать. Тимӗрҫӗ лаҫҫи вӗркӗҫне пашлаттар- 
ма, сунталне чанклаттарма тытӑнать. Купсасем, атӑҫӑсемпе 
ҫӗвӗҫсем хӑйсен яланхи ӗҫне малалла тӑсаҫҫӗ. Лавккасен, лад- 
сен, паварсен алӑкӗсемпе чӳречисем яриех уҫӑлаҫҫӗ. Сӑвас- 
каркӑ, Сӑкӑтпуҫ тӑрӑхӗсенче пулӑҫсем тетелӗсене караҫҫӗ.

Хӗвеланӑҫ енче, Сӑваскаркӑ хӗрринче — эткер хулашӗ. 
Пӗрисем шӳтлесе каланӑ тӑрӑх, унта тӗкӗрҫӗсем чӑрсӑр вӑ- 
кӑра мӑйракинчен тата хӳринчен кӑкарма хӑнӑхаҫҫӗ.

Сӑвас тӑван хулине питӗ юратать, унӑн илемӗпе пӗрмай 
йӑпанать. Чӑнах та ытармалла мар чаплӑ Сӑваскар! Ҫырма 
тулли шыв юхать, ҫыран тӑршшӗпех ешӗл курӑк ӳсет, авӑрта 
пулӑ сикет. Уйрӑмах Ярила сӑрчӗ, Чапӑксар урамӗсем хӳхӗм.

Сӑвас, сӑвар сӑмахсем пӗлтерӗшӗпе пӗр-пӗрне ҫывӑх, вӗсем 
пӑлхар халӑхӗсен йӑхӗсене палӑртаҫҫӗ. Ирӗке юратакан пат- 
тӑрсене те ҫакнашкал чӗнеҫҫӗ пӑлхарсем. Ҫырма хӗрринчи 
пысӑк мар хула элтеперне те вӗсем Сӑвас ят панӑ. Ун хули- 
не Сӑваскар, юхан шывне Сӑваскаркӑ теме пуҫланӑ. Йыт пул- 
ли, Сӑкӑт пуҫ, Йӳҫлӗх (Трусиха) ҫырмисен тӑрӑхӗнче пурӑна- 
кансене Сӑвас хӑйне пӑхӑнтарнӑ, вёсен теперӗ пулса тӑнӑ. 
Унӑн малтанхи ячӗ — Чуар (чу — шыв, ар — ҫын). Хӑй 
йӑхӗнчисене Сӑвас паттӑрӗ (Чӑваш паттӑрӗ) ят ытларах ки- 
лӗшнӗ. Сӑваскар ят Шупашкара куҫнӑ. Чу сӑмах Китай 
чӗлхинче те, Алтай халӑхӗсен чӗлхинче те «шыв» пӗлтерӗшлӗ. 
Шыв паттӑрӗ. Шупашкар — шыв пуҫӗнчи хула. Пӗр енчен 
вӑл Сӑваскаркӑ хӗрринче, тепӗр енчен — Атӑл ҫыранӗнче.

Кам вӑл Сӑвас? Пёр те пӗр шутласан, ку сӑмах йӑх ятне 
пӗлтернӗ. Тепӗр тӗрлӗ тавҫӑрсан, пайӑр ят пулнӑ — уйрӑм 
ҫынна ҫапла чысланӑ. Элтепере ку ята Пӑлхарҫи канӗ (пат- 
ши) панӑ, хӑйне хӳтӗлеме хулкан парнеленӗ.

Сӑвар хулана ят хуриччен ӑна урӑхла каланӑ. Сӑваскар- 
сем ку ята астумаҫҫӗ. Элтепер те элтепер теҫҫӗ. Пӗрмаях ҫапла 
хисеплесе чӗнеҫҫӗ. Сӑвас сарлака кӑкӑрлӑ, тӗреклӗ ҫан-ҫурӑмлӑ 
арҫын. Вӑл иртсе пынӑ чухне урам чӗтренет. Паттӑр ҫын 
пул ни пӑхсах курӑнать. Чӑн-чӑн паттӑр шуйттанран та хӑра- 
масть теҫҫӗ. Тӑшмана аякранах курать имӗш. Ҫынсене ӑс 
вӗрентсе питех чӑрманмасть, ырӑ тӗслӗх хӑй кӑтартать. Пӗр- 
рехинче Шенкерука ҫапла ӑс пачӗ: ӑссӑрсем хушшинче ну- 
май тытӑнса ан тӑр, ӑслисем хушшинче вӑхӑтна ан шелле. 
Ҫавнашкал вӗрентни пӗтӗм Сӑваскара сарӑлчӗ.

Элтепер пулма ҫӑмӑл-и? Пытарар мар, хӑй йӑвинче пакша 
та патша. Хӑйӗн хулинче элтепер чӑн-чӑн хуҫа. Уйӑх ҫути — 
ҫул ҫути, хӗвел ҫути — кун ҫути. Ҫак ҫутӑсем элтепере ик- 
кӗшӗ те кирлӗ.

Санӑн шӑпу еплерех?
Аҫу-аннӳ пӳрнӗ-и?
Пӳлӗхҫӗмӗр пӗлет-и?
Телей килтӗр капланса,
Ҫурхи шыв пек сарӑлса.
Тел ей пытӑр ӗмӗре.
Сан пурнӑҫу еплерех?
Ҫил-тӑманлӑ пулмӗ-ши?

Хурлӑх килсе пусмӗ-ши?
Хуйху-суйху сирӗлтӗр 
Кайӑк хурсем вӗҫнӗ пек,
Ҫурхи ҫил тамалнӑ пек.
Санӑн тусу мӗнлерех?
Аслӑ Танкӑр ҫырни-и?
Хӑв суйласа илни-и?
Тусу сана савтӑрах,
Савтӑрах, юраттӑрах.
Пӗрле пулӑр ӗмӗрех.

Элтепер патне селӗм урхамахпа Элтер тӗкӗрҫӗ вӗҫтерсе 
ҫитет.

— Мӗн сӗвеппе килтӗн? — сӑлтавне пӗлесшӗн пулать элте
пер.

— Хыпар питӗ начар. Йӳркӗнсем Кериме вӗлерчӗҫ...
Пуян ҫырма тӑрӑхне хурах ҫаратма йӳркӗн эшкерӗсем час-

часах килеҫҫӗ. Хулана вӗсем вӗҫӗмсӗр хуйхӑ кӑтартаҫҫӗ.
Сӑваскаркӑ хӗрринче тӑнӑҫ пурнӑҫ вӑраха пымасть. Ҫул- 

лахи каҫ пекех кӗске ҫак вӑхӑт. Ӑна вӑраха тӑсма хӑватлӑ 
Танкӑр та пулӑшаймасть.

Элтепер хулан кӑнтӑр еннелле тинкерет. Шӑв-шав ҫав ен- 
чен илтӗнет.

Сӑвара сӑваплӑ хула тесе шутлаҫҫӗ пӑлхар-чӑвашсем. Юхан 
шыв хӗрринчи тӗлӗнмелле илемлӗ вырӑнта вырнаҫнӑ ҫак 
хула. Ҫаранта ҫӗр ҫырли, кашни ҫупкам — ывӑҫ тулли. Ҫав 
хуларан Сӑваскара тарса килчӗҫ хӗрсем — Нарпи, йӑмӑкӗ 
Шенкерук, тантӑшӗсем Укапипе Укаҫ, Алсу.

Ука — ылтӑн та кӗмӗл ҫипсемпе илемлетнӗ хӑю. Укаҫ... 
Ку ята хӗр илемлӗ пит-куҫлӑ, ырӑ кӑмӑллӑ пулнӑран панӑ. 
Укапи — чӗкеҫ чӗлхиллӗ хӗр. Ҫав вӗҫен кайӑк пек чӗвӗлтетет.

Сӑвар-монголсемпе кӑпчаксен аллине ҫакланиччен Нарпи 
унта самаях пысӑк тимӗрҫӗ лаҫҫи хуҫиччӗ. Кӗтмен ҫӗртен 
хулара вилӗм ҫулсӑрах ҫӳрекен пулчӗ. Тӑшман багадурӗ 
вӑйламас Субедей юн тӑкмасӑр асаплантарать, ҫурӑм шӑмми- 
не шарт хуҫать. Ҫак асапа кӗтсе тӑмасть Нарпи. Йӑмӑкӗпе 
тата тантӑшӗсемпе пӗрле урхамахсем утланаҫҫӗ те Сӑваскар- 
кӑ хӗррине пырса тухаҫҫӗ, Сӑвас хулине вырнаҫаҫҫӗ.

Кунта Нарпи Сӑвас элтеперпе паллашать. Иккӗшӗ тӳрех

килӗштерчӗҫ пулӗ, тавлашу вӗҫне тухаймарӗҫ — шыв вӑй- 
лӑрах-и е ҫулӑмлӑ вут.

— Шыв ҫунан вута та пӑхӑнтарать. Шыв кӑвартан вӑйла
рах. Шыв пулмасан пурнӑҫ ҫук... — ура тапсах ӗнентересшӗн 
Нарпи.

— Ҫук, пикеҫӗм, эсӗ йӑнӑшатӑн... Килӗшетёп, шывӑн хӑват 
ҫук мар. Ҫапах вут-хӗм унран та вӑйлӑрах. Ахальтен мар 
ӗнтӗ Сӑваскарта ҫулӑм сирпӗтекен сӑнӑсем тутаратӑн. Вут- 
ҫулӑм хӑвачӗ пысӑк... — хӑйӗннех ҫирӗплетрӗ Сӑвас.

— Шывӑн турат, вутӑн алли ҫук. Шыв пуҫ пикин тттупаттт- 
ка ҫук. Ай, Аслӑ Танкӑр, ман хута кӗрсемччӗ, шыв хӑватли- 
не ҫирӗплетсемччӗ! — тархаслать Турра Нарпи. — Мана тата 
акӑ мӗн иккӗлентермест, пӑлхар-чӑваш монголран та, кӑпчак- 
ран та вӑйлӑрах, мӗншӗн тесен хӑйӗн ҫӗршывӗнче ҫапӑҫать, 
ӑна хӳтӗлет.

Нарпи — хӳхӗм хӗр. Сарӑ ҫӳҫӗ кӑлкан пек, хура куҫӗ 
шӑрҫа пек. Сӑнӗ-пичӗ вара кулса тӑран хӗвел пек. Нар тени 
хӑех хӗвеле пӗлтерет. Ун пек хӗр Сӑваскар тӑрӑхӗнче, тупа- 
та, пӗрре кӑна. Темле тум та килӗшет хӗре. Шурӑ шупӑр 
тӑхӑнсан Нарпи шурӑ акӑш пек курӑнать. Куҫ умне хура 
сӑхманпа тухсан — ытарайми чӗкеҫ тейӗн.

Нарпи пикене элтепер Сӑвас пӗрремӗш хут тимӗрҫӗ лаҫ- 
ҫинче тӗл пулать, пӗрре курсах юратма пуҫлать. Сӑвас та хӗре 
килӗшет.

Кӑмӑл-туйӑмне пӗлтерме иккӗшӗ те пайтах вӑхӑт хӑяйма- 
ҫҫӗ. Пулла пӗрле ҫӳреме пуҫлаҫҫӗ. Шурӑ пула (судак) тытма 
Атӑл юхӑмне те тухаҫҫӗ. Тӗрлӗ йышши пулла чӗрӗ хальлӗн 
те, тӗтӗмлесе те, типӗтсе те Сӑваскар пасарӗнче Нарпи сутать.

Мӗнех калӑн, чипер хӗр Нарпи вӗҫен кайӑк пек вӗҫесле 
ҫӳрет, каччине хӗпӗртӳллӗ чӗрепе кӗтет, янкӑс сасӑпа ялан 
юрӑ янӑратать.

Икӗ ҫамрӑкӑн телей ҫулӗ урлӑ хура кушак каҫса кайнӑ- 
ши, кайман-ши, хаваслӑ туй пулас ҫӗртен пулмалла мар пулса 
тухать.

Юрла, юрла теетӗр, —
Юрӑ ӑсти эпир мар.
Юрламашкӑн тытӑнсан 
Ӑстаран та кая мар.

Чунӑм юрлать, чун юрлать,
Юрламасӑр тӳсеймест.
Чӗрем сана кӑмӑллать,
Сансӑр кӑмӑл ҫӗкленмест.
Савнӑ ҫыннӑм, хаклӑ тус,
Кӑлӑхах пуҫна ан ус.
Эс пуррипе эпӗ пур,
Эп пуррипе эсӗ пур.
Иккӗленме кирлӗ мар,
Пӳлӗх умӗнче калар,
Эсӗ савӑнтаратӑн,
Эсӗ юрлаттаратӑн.
Маншӑн эсӗ ҫут хӗвел,
Саншӑн таптӑр ман чӗре.
Туслӑх пултӑр ӗмӗре!
Ҫакӑ кирлӗ cap хӗре.

Асӑрхать элтепер, Сӑвар пики Сӑваскаркӑ хӗрринче вӑрах 
тӑма кӑмӑллать. Мӗншӗн-ши? Сӑнӗ ҫине пӑхса киленет ик- 
кен. Сӑваскаркӑна ҫумра йӑтса ҫӳрейместӗн-ҫке-ха. Тусӗ ӑна 
сӑнне курма якатнӑ тимӗр касӑкӗ парнелерӗ. Ҫавӑн хыҫҫӑн 
Нарпишӗн юхан шыв тӗкӗр пулма пӑрахрӗ.

Нарпи харсӑр йӗкӗте тӗрленӗ ал тутри парнелерӗ. Сарӑ пир 
ҫинче пилӗк кайӑк кӑвакал ярӑнать.

— Мӗн тӑваҫҫӗ вара кунта кӑвакалсем? — кӑмӑллӑ сасӑпа 
ыйтать йӗкӗт.

— Вӗсем иксӗмӗр хушшӑмӑрта килӗштерӳ шыраҫҫӗ. Ҫав 
тӗллевпе Атӑл леш енчи Кӑкшӑм кӳллинчен ятарласа вӗҫсе 
килнӗ... — пиҫнӗ ҫырлан хӗрелет пике пичӗ.

— Сӑвар хули ҫумӗнчен, Утка ҫырми хӗрринчен мар-ши? — 
иккӗленет йӗкӗт. — Субедей хуйхатман-ши вӗсене?

— Сӑварта хуйхатнисене Вӑта Сӑвар (Веда-Суар) хапӑл ту- 
са йышӑнать!

Пӗр каҫхине Нарпи аякрах та мар Сӑвас танине курать. 
Йӗкӗт шухӑшлӑн юрласа ярать:

Шик шӑхӑртӑм — илтмерӗн,
Кӑчӑк туртрӑм — курмарӑн.
Малашнехи пурнӑҫра 
Кирлӗ пулмӑп-ши сана?

— Мӗн вӑл юрату? — пӗлесшӗн пулчӗ Сӑвас.

— Ай, ун пирки манран ан ыйт. Эпир, Сӑвар хӗрӗсем, ку 
туйӑм патне ҫитиччен пуранайман-ха. Ман шутпа, йёкёт мён 
тӑвать, ӑна юратакан хёр те ҫав ӗҫех ҫыпӑҫать. Кайса тӗрӗслем- 
ха, ухӑ сӑннисене вут-хӗм сапмалла лайӑхах тӑваяҫҫӗ-и? Мана 
тимӗрҫ лаҫҫинче кӗтеҫҫӗ...

Хӗр вӑр-вар ҫӗкленчӗ те самантрах куҫран ҫухалчӗ.
— Ант, пулнӑ-пӗтнӗ пӑрчӑкан вӗт... — йӑл кулса юлчӗ 

Сӑвас.
Сӑвар пики Нарпи ытти хӗрсем пекех илӗртӳллӗ пулма 

тӑрӑшать, сӑн-питне илемлетет, тирпейлӗ капӑр тум тӑхӑнать. 
Сӑваскарсене вӑл илемӗпе кӑна мар, кӑмӑлӗпе те килӗшрӗ. 
Сӑварта унӑн тимӗрҫӗ лаҫҫи пурччӗ, унта хӗм сапан сӑнӑсем 
туптатчӗҫ. Сӑваскара тарса килсен Сӑварта пуҫланӑ ӗҫе ма- 
лалла тӑсма мехел ҫитерет, Сӑкӑтпуҫ ҫырми хӗрринче 
тимӗрҫӗ лаҫҫи уҫса сунтал ҫинче тем кӗрӗслеттерме тытӑнчӗ.

Элтепер кӗрсе тӗрӗслерӗ те шалт тӗлӗнчӗ, хӗр хӗҫ-кӑрал туп- 
тать.

Пурнӑҫра арҫын та хитреленет, анчах хӗр пек мар, урӑхла. 
Унӑн вӑйлӑ тата харсӑр пулмалла. Элтепер мачча каштине 
ним мар йӑтать, Сӑваскаркӑ урлӑ килнӗ упана пӗччен каял- 
ла хӑвалать.

Ҫупах кассине элтепер Вутӑшкасси ят пачӗ. Вутӑшӗ Нарпи 
ятлӑ. Унта кайнӑ чухне йӗкӗтӗн тимӗр кӑвак урхамахӗ утни- 
юртни сисӗнмест, шыв пек юхать, ҫил пек вӗҫет. Юхан шывӑн 
турат ҫук, вӗрекен ҫилӗн алли ҫук. Шывран таса пулаймастӑн, 
ҫилтен хӑватлӑрах вӑй тупаймастӑн. Чапаксарӗнчен тулӑх 
вырӑн ҫуках, Нарпи пек хитре хӗр те тупаймастӑн.

Юр ҫунипе юр пӗтмест, хӗр кайнипе хӗр пӗтмест. Ҫамрӑк- 
сен шӑпи урӑх еннелле ҫаврӑнчӗ. Саманине кура пулас туя 
урӑх вӑхӑта хӑварчӗҫ — хӗр енчисемпе кӗрӳ енчисем тав- 
лашса ташлаймарӗҫ. Йӗкӗтне йысна тесе чӗнмелле пулаймарӗ, 
хӗрне инке тӑваймарӗҫ. Пулать вӗт унашкалли те. Субедей 
пуҫ касаканӗсен пӗр эшкерӗ ҫывӑхах килсе тухрӗ. Ылханни- 
пе тӑшман пӑнчӑхмасть, хирӗҫ тӑмасан шутсӑр алхасать.

Хӗр юлан утҫӑсем (амазонкӑсем) тавлашуллӑ ыйтупа шав 
ҫӗкленӗ. Сӑкӑткассинчи Юман та унтах. Янкӑс саслӑ Шенке- 
рук витӗмлӗ сӗнӳ парать:

— Шупуҫ ҫырми ҫупах пулӑпа — чапакпа питӗ пуян. Унӑн 
ятне вырӑсла та, чӑвашла та ҫак пулӑпа ҫыхӑнтар. Ҫупахран — 
Ҫупахсар (Шупашсар), Чебакран Чебоксары пултӑр.

— Аюк! — илтӗнчӗ Нарпи сасси. — Хула ятне пирӗнсӗрех 
панӑ вӗт. Элтепере хисеплесе сӑварсем Сӑваскар теҫҫӗ. Эпир 
те ҫакӑнпа килӗшер...

— Пысӑк пӗлтерӗшлӗ хуламӑр. Вӑл тӗнчене тухмалли хап- 
ха, ҫулла — шывпа, хӗлле — ҫуна ҫулӗпе. Хусана та, Чулху- 
лана та, Владимира та кунтан каятпӑр. Тырӑ сутатпӑр, пулӑ 
сӗнетпӗр, мунчала-курӑс тата чӑпта турттаратпӑр, — вӗҫлерӗ 
тавлашӑва Унерпи.

Ку ҫырмара мӗн нумай? Ҫупах-чапак нумай. Ҫупаха Нар
пи шупах тет, Шенкерука вара ҫупах ят килӗшет. Ҫав пу- 
янлӑх вырӑнӗсене аппӑшӗпе йӑмӑкӗ иккӗшӗ икӗ тӗрлӗ кала
ма кӑмӑллаҫҫӗ.

— Хулине Сӑваскар, ҫырмине Сӑваскаркӑ тейӗпӗр, — сӗ- 
нет Нарпи.

— Мӗншӗн Сӑвассар мар. Юмансар, Кайӑксар евӗр. Ҫупах- 
кар, ҫупахлӑх мӗншӗн килӗшмест? — ыйтать Алсу.

— Вырӑссем ку ҫырмана чапак пула ячӗпе Чебоксары ят 
панӑ... — сӑпайлӑн калать хӑй мӗн пӗлнине Юман. — Эп- 
пин, чӑвашла Сӑваскар, вырӑсла Чебоксары пултӑр.

— Тӗрӗс калать Юманкка — хулана вырӑсла ят та кир- 
лӗ! — ырлать йӗкӗте Нарпи.

— Анчах... анчах... — хӗрелсе каять Шенкерук, — ан ӳпке- 
ле, аппамҫӑм. Сӑваскар ята та тиркеместпӗр. Тата Сӑкӑт кас
сы йӗкӗчӗ пачах Юманкка мар, чӑн-чӑн Юман!

Нарпин йӑмӑкӗ ҫуралсан ят хунӑ чухне яланхи пекех чӑкӑт 
пуҫланӑ, мӑчавӑр пурпӗр лайӑх ят тупайман. «Ку хӗр ҫӳллӗ 
пулать. Шерте пики, Шертепи... килӗшмест-и?» Ҫав ятпах 
юлатчӗ ахӑр, Шенкерук ят сӗнчӗҫ.

Шенкерук ҫӳллӗ пулсан та алли хӗвел патнех ҫитеймест — 
ут утлансан инҫех те юлмасть. Хӗр пуҫӗнче вӑрӑм шухӑш, 
йывӑр хуйхӑ. Йӳркӗнсемпе ҫапӑҫса вилнӗ Керимпе пӗрле пулӑ 
тытнисем, кимӗпе Атӑл варрине тухнисем, пӗрле вылянисем- 
кулнисем манӑҫми тӑрса юлчӗҫ хӗр асӗнче.

«Шуҫӑмчченех ҫӳрес мар, атте ятне ярас мар!» — шӳтлетчӗ 
ун чухне Шенкерук. Халӗ инкек кӳрекене ылханать:

— Шӑпӑрлан шӑлса кайтӑрах ҫав ҫичӗ юта! Шыв нӑймаки 
пек ирсӗр вӗт вӑл...

Шенкерук кӑмӑл-сипетӗнче Нарпире пурри те сахал мар. 
Йӑмӑкӗ те аппӑшӗ пекех хӑюллӑ та шиксӗр, чӑрсӑр та тевет- 
кел. Ҫакӑ хӗр хӑйне епле тыткаланинче палӑрать. Тарӑн шыва 
ҫырантанах сикет. Атмапа пула тытма темле авӑра та кӗрсе 
каять.

Аппӑшӗ Нарпи Пӳлӗхҫӗпе туслӑ, йӑмӑкӗ вара урӑх Турра 
пуҫҫапать. Унӑн ирхи кӗлли ҫапла пуҫланать:

Пире саван Пихампар!
Пире ырӑ ӑс-тӑн пар!

Пихампар хушнипе Шенкерук ҫут тӗнчери ҫӳрен-чупан чӗр 
чуна пурне те хапӑллама хатӗр.

— Куҫу сенкер. Эппин, сана Шенкерук мар, Сенкерук те-

мелле. Юрруна шӑрантар-ха, шет хуйху сирӗлӗ, — сёнет хёре 
Унерпи. Хӗр вӑрах ӳкӗтлеттермест, шухӑшлӑ юрӑ тӑсса ярать.

Куҫ умёнчи ҫырмара 
Шывӗ юхать шарласа.
Юррӑм пачах савӑк мар,
Кулянатӑп шутсӑрах.
Вӑштӑр-вӑштӑр ҫил вӗрет,
Вӑрман енчен мар-ши вӑл?
Пӑшӑл-пӑшӑл ҫын пуплет,
Пирӗн ҫинчен мар-ши вӑл?
Шӑлтӑр-шалтӑр урапа 
Шӑн пӑр ҫинче ним те мар.
Пӑшӑл-пӑшӑл ҫын сӑмах 
Ҫамрӑк пуҫа ним те мар.
Шӑнкӑр-шӑнкӑр шыв юхать 
Сарӑ хӑмӑш ҫумӗпе.
Ӗмӗрӗм иртсе пырать 
Шухӑш-ӗмӗт ҫулӗпе.
Улӑх тӑрӑх эп утрӑм 
Ухлӗм курӑк шыраса.
Хула тарах эп утрам 
Хам телее шыраса.
Вӑрман хёрне вут хутам,
Ӑҫта ҫитӗ ун ҫути?
Шырасан та тупмарӑм,
Ӑҫта телей, Тур ҫырни?

Юрри пур, ҫӑлтӑр тупӑнатех ҫамрӑк ӗмӗрте.
Шенкерук юррисем пурне те килӗшеҫҫӗ. Вӗсенче Шупах 

сарӑмӗн анлӑшӗ тапса тӑрать. Ҫырма айлӑмӗ пӑхма нимех те 
мар. Ҫав айлӑмра Шенкерук пике юрӑ пуҫарсан пӗтӗм тав- 
ралӑх юмахри хитре тӗнче пулса тӑрать. Хӗр юрри ҫынна 
тӑри евӗр хӗпӗртеттерет, cap кайӑк пек савӑнтарать.

Шенкерук ҫут ҫанталӑк мулне пуҫ таять. Уйрӑмах сӑваплӑ 
таса ҫимӗҫ кӳрекен пилешпе туслӑ. Пилеш шӑрҫа ҫакса ҫӳрет, 
килӗнчен усал-тӗселе пилеш турачӗпе хӑвалать. Ҫак йывӑҫ- 
ран арҫури, вупӑр, шуйттан хӑрать. Шенкерук шучӗпе, ӑна 
курсан кирек хӑш тӑшманӑн та сехри хӑпать. Ҫурӑмӗ хыҫӗнчи 
хаймана Шенкерук ухӑ йӗпписемпе пӗрле пилешӗн чӗрӗ ту- 
ратне хунӑ. Сыхлатӑр инкек-синкекрен.

Нарпи йӑмӑкӗ Шенкерук тем те пӗлет, тем те шухӑшласа 
кӑларать. Куҫӗ сенкер, куҫ харшийӗ аппӑшӗнни пек хура, 
кама телей кӳрӗ-ши?

— Йысна тесе хӑҫан чӗнме пуҫлӑпӑр? — ыйтать пӗррехин- 
че пӑшӑлтатса Шенкерук элтепертен. — Ҫураҫнӑ хӗрӗн шу- 
пашка ҫук. — Унтан ҫапла хушса хурать: — Ман пирки вара 
ан иккӗлен, ӗнер пӗр кашкӑр тытнӑччӗ, паян упа тытас кӑ- 
мӑллӑ.

Шенкерук пӗрмай шӳтлет те ахӑлтатать:
Шупашка та шупашка,
Йӗкӗте кӗтме пултар!
Пулӑ шӳрпи ҫимешкӗн
Иӗкӗт киличчен тӑхтар!

Сӑваскаркӑ хӗрринче чӑри-чари ҫухӑраҫҫӗ. Кӑпчаксем чӑ- 
пӑрккасемпе сурӑх кӗтӗвӗ хӑвалаҫҫӗ иккен. Вёсен ҫулне юл- 
ташӗсемпе пӗрле Чемен тӗкӗрҫӗ пӳлет, кӗтӗве туххӑмрах ка- 
ялла тавӑрать.

Чемен — чаптам ҫын. Тӑшмана хӑлха чикки епле памал- 
лине лайӑх пӗлет. Элтепер тусӗ Чемен сӑнӑ янтӑлама ӑста, 
уйра вара пӑрҫапа туслӑ. Ҫынсен тырӑ пулман чух та унӑн 
ӑнать. Уяр ҫул ушаха акать, йӗпе чух — сӑрт ҫине. Пӑрҫа 
тухӑҫӗпе вӑл ҫулленех сапӑр пулать. Ана ҫинчен патманӑн- 
патманӑн пуҫтарать. Патманта тӑватӑ пӑтавкка. Пӗрле ӗҫлеме 
ӑна Унерпи пулӑшать.

«Мӗн каласа юрлар-ши?» — кӑшт тӑхтаса тӑрать юрӑ пуд- 
лама Унерпи. Килӗштернӗ юрра хӗр кӗҫех йӗкӗтпе пӗрле 
шӑрантарать.

Унерпие курсассӑн Чемен чунӗ кӑвакарчӑнӑнни пек савӑ- 
нать. Ку пике ӑна тыткӑнларӗ сӑнӗпе, ӑмсантарчӗ ӑсӗпе, йӑпа- 
тайрӗ чӗлхипе, илӗртейрӗ куҫӗпе.

Пӗлӗт Атӑл енчен кӑвакарсан ҫумӑр пулать, Чемен куҫне 
тартсан пике кӑмӑлӗ хуҫӑлать.

Унерпи шӳтлеме юратать. Акӑ тантӑшӗпе ҫапла канашлать:
— Шултӑрканӑ пичӗкене шыва пӑрахса шӑршӑнтараҫҫӗ. 

Шулапӗ витӗнсех ҫитеймен йӗкӗтпе мӗн тумалла-ши? Ӑслӑ ӗҫ 
тума хушам, шултра алапа пӗр чӗрес шыв ӑсса патӑр. Шет 
хушӑва чиперех пурнӑҫлӗ...

Хӑшӗ-ши ман ҫӑлтӑр тӳпере?
Ӑна пӗлмесӗр чун чӑтмасть.
Хӑшӗ-ши ман йӗкӗт Тур ҫырни?
Пӗлейӗп-ши, чунӑм чӑтмасть.

Йӑран та йӑран ешӗл сухан,
Касса ҫимесен чун чӑтмасть.
Пӗр ҫул ҫуралса, пӗрле ӳссе 
Курнӑҫасчӗ, чунӑм чӑтмасть.
Чӑпар куккук анчах йӑвасӑр.
Ман йӑва ӑҫта-ши — чун чӑтмасть.
Пӳлӗх пӳрни манӑн та пурах,
Тупасчӗ ӑна хӑвӑртрах.
Ан хурланччӗ, хура хурлӑхан,
Турӑҫӑм, хуйхӑран хӑтар!
Пулсам, тусӑм, хӑлатла хастар,
Хушӑнтӑрах хӑват, хавал.
Сӑваскар хӗрринче шур хурӑн,
Шӑпчӑк юррине вӑл кӗтет.
Ӑҫтарах ҫӳретӗн эс, тусӑм,
Килейӗн-ши, чунӑм кӗтет.

Хушса юрламалли:
Ант санпалан ман тупа,
Телей кӳтӗрех шӑпа.
Сана ҫеҫ хирӗҫ тухам,
Чӗререн салам калам.

Унерпи юрӑҫӑпа Чемен шӑпӑрҫӑ юрӑ-кӗвви пулӑҫӑсене ки- 
лӗшет. Каҫхи вӑййа тухса Унерпипе Чемен хӑйсен юррине 
пуҫарсан пӗтӗм тавралӑх шӑпланать.

Монгол ханӗ Бату (1208—1255) Пӑлхар ҫӗршывне 1236 
ҫулта ҫапса аркатать. Вӑл аслашшӗн, Чингисханӑн, халалне — 
юлашки тинӗс хӗррине тухӑр тенине — пурнӑҫлать.

Кӑпчаксем — куҫса ҫӳресе выльӑх ӗрчетекен халӑх. Вӗсем 
XI—XIII ӗмӗрсенче кӑнтӑр ҫеҫен хирте иртӗхсе ҫӳренӗ. Вырӑс 
княҫӗсем 1103—1116 ҫулсенче вӗсене хурахла ӗрӗхсе ҫӳреме 
чарнӑ-чарнах. XII ӗмӗрӗн иккӗмӗш ҫурринчен каллех пуҫ- 
тахланма тытӑннӑ.

Пӑлхар-чӑвашсен пуян хули Сӑваскар монгол эшкерне ка- 
нӑҫ памасть. Субедей ҫарӗ Сӑваскар патне 1237 ҫулта ҫитет.

Кашни эткер пуҫлӑхне Сӑваскар элтеперӗ аслӑ эткерҫӗ ят 
хучӗ. Хӑш эткер ӑҫта тӑрасси, мӗн тӑвасси пирки уҫӑмлӑ 
кӑтартусем пачӗ. Хулан тӳлек урамӗсем хальлӗхе шӑпах. Тул- 
ли уйӑх темшӗн-ҫке пӑшӑрхантаруллӑ ҫутӑ сапалать. Тӑшман 
енче тӳпене сивлек шуҫӑм ҫӳҫентерӳллӗн хӗремеслентерет. Ав- 
тансем авӑтма пуҫларӗҫ те сасартӑк пӗтӗм хула ура ҫине тӑчӗ.

Хула урлӑ Владимира, Чулхулана, Пӑлхара каймалли дул- 
сем выртаҫҫӗ. Вёсен ик енӗпе ҫӗр пӳртсем купаланӑ, йывӑҫ 
ҫуртсем лартнӑ. Хӑрах енне кӑна ҫурт лартнӑ урамсем те 
чылай. Чӑпта урамӗпе тӑкӑрлӑкӗ кӗске, вӗсенче виҫӗ-тӑватӑ 
ҫурт кӑна. Пасар лапамӗнче тата Салтак слободинче пӗрер 
чул ҫурт ҫӗкленчӗ.

Тӑшманпа пӗтӗм хула ҫапӑҫас кӑмӑллӑ. Ярила урамӗнче, 
Ҫӗнӗ Тимӗрҫӗ тӑкӑрлӑкӗнче, Ҫӑкӑр тӳремӗнче йӗркеленнӗ эт- 
керсем уйрӑмах хастар.

Ҫапӑҫма пултаракан йӗкӗтсем пурте хӑртсем (вӑрҫӑ пурт- 
тисем) тытрӗҫ, хаймансене ҫӗмренсем тултарчӗҫ. Кӑра хӗрсем 
ҫунакан сӑнӑллӑ ухӑсем хатӗрлерӗҫ. Тӳррине тӳррӗн кала- 
малла: ӑҫта тупассине, ӑҫта ҫухатассине пӗлме йывӑр. Вӑрҫӑ- 
ра ӑсли ӑсӗпе, хастарри вӑйӗпе ҫӗнтерет. Маттур тӗкӗрҫӗ 
ҫӗмӗренне тӗлсӗр-йӗрсӗр сая ямастех. Хӗр ухӑҫӑ вут-хӗмне 
кирлӗ ҫӗре сирпӗтет.

Ҫапӑҫӑва кӗриччен эткерсем Аслӑ Танкӑра пуҫҫапрӗҫ, Сӑвас- 
каркӑ хӗрринчи ватӑ юман тавра виҫӗ хут ҫаврӑнса унран 
вӑй-хал ыйтрӗҫ.

— Ҫут хуҫса лармастпӑр. Ант парӑнмастпӑр! — терӗҫ пур
те ҫавӑн хыҫҫӑн элтеперпе пӗрле.

Эткерсем Йыт пулли (Кайбулка), Йӳҫлӗх пуҫ (Трусиха), 
Сӑкӑтпуҫ, Сӑваскаркӑ ҫырмисен тӑрӑхӗнчен пуҫтарӑнчӗҫ.

Ярила касӗ пуринчен те вӑрӑмрах. Тӗп урам шутланать. 
Унта ҫӳллӗ юпа ҫумне шӑвӑҫ питлӗх ҫакнӑ. Халӑха пухма 
ҫав питлӗхе патакпа танлаттараҫҫӗ. Сӑваскарсем ӑна чан теҫҫӗ. 
Чан сасси Сӑваскаркӑ, Йыт пулли, Сӑкӑтпуҫ, Йӳҫлӗх ҫырми- 
сем тӑрӑх ян та ян каять, халӑха сехмет ҫинчен систерет, 
сыхланма та хӳтӗленме хушать.

Ҫичӗ ютӑн эсрел кӗвентисем вилӗм илсе килнӗ. Хӑйсем 
пӗрин хыҫҫӑн тепри урисене тӑсаҫҫӗ, ыттисем ҫаплах малал- 
ла талпӑнаҫҫӗ.

Сӑвас паттӑр Субедейпе хӑйӗнпе тытӑҫса пӑхасшӑн — эс- 
релсем хушшинче курӑнмасть, килмен пулмалла ку тӑрӑха. 
Пуҫне ылтӑнланӑ чалма тӑхӑннине эмир теҫҫӗ. Ҫапӑҫӑва кӗр- 
сен вӑл чалмине ҫӑм калпакпа ылмаштарчӗ, ан пӗлччӗр, ан 
паллаччӑр.

Национальная библиотека 
Чувашской Республики

Тӗкӗрҫӗсем умӗнче элтепер — тимӗр кӑвак урхамахпа, Нар- 
пи аслӑ эткерҫӗ — улма чӑпар утпа.

— Тӑрлавсӑр паттӑрлӑх сӑнӑсӑр ухӑ кӑна. Паттӑрлӑхпа юна- 
шар чеелӗх те кирлӗ. Тӑшмана ҫамкаран мар, кӗтмен ҫӗртен — 
сӑрт хысакӗ енчен тапӑнар... — сӗнчӗ Сӑвас.

Ку сӗнӳ аслӑ эткерҫӗне килӗшрӗ.
— Хӗҫӗм ан хуҫӑл, пуҫӑм тӗрӗс-тӗкел юл! — илтрӗҫ юлан 

утҫӑсем унӑн янкӑс сассине.
Чӑнкӑр-чӑнкӑр тевет сасси илтӗнет, ертӳҫӗ патнелле Унерпи 

килет. Пуҫӗнче тимӗр калпак, аллинче хӗм сирпӗтмелли ухӑ.
— Ҫӳрес ҫулу такӑр пултӑр, утланнӑ уту ан такӑнтӑр! — 

ырӑ сунать Нарпи арҫын пекех тӗреклӗ хул-ҫурӑмлӑ хӗре.
Унерпи юрӑсӑр пачах пурӑнаймасть. Хальхинче те тантӑш- 

не юрӑ парнелерӗ:
Пӳрт хыҫӗнче шур хурӑн,
Хӑйӑ тума юрамасть.
Хӑйлӑх тума юрасан 
Шет каймӑттӑм вӑрмана.
Ялта пур-ха ав йӗкӗт,
Тус тумашкӑн юрамасть.
Утӑ ҫулма тухаймасть,
Темшӗн ял-йыш юлхав тет.

— Камӑн чыс ҫук, ҫавӑ кӑна уншӑн ҫапӑҫмасть, — аса ил- 
терчӗ аслӑ эткерҫӗ Нарпи Ухинене.

Эткерте Шыв чӑххи кассисем пысӑк хисепре. Вӗҫен кайӑкӗ 
тӗм хура — тӗкӗ те, сӑмси те, урисем те. Ҫын ҫывхарсан 
хӑмӑш ӑшнелле тарать. Питех вӗҫсе ҫӳренине курман. Тӑру- 
ках вӗҫсе ҫӗкленеймест вӑл, малтан шыв ҫумӗнчех лӑппӑл- 
лаппӑл тӑвать. Шыв чӑххи касси тӗкӗрҫисем вара ун пек 
мар, патвар та ҫивӗч.

Вёсен аслӑ эткерҫи Алсу кӗлеткипе вӑр-вар, утти ӗлккен. 
Йӗпкӗн хура куҫ харшийӗ илӗртӳллӗ. Питне хӗп-хӗрлӗ пан 
улми тейӗн, ӑшри хӗмӗ кӑвартан вӗри.

Эткерте Шыв хӑлти кассисем те пур. Шыв хӑлти — шыв- 
ра пуҫтарӑнакан ӑпӑр-тапӑр, ҫӳп-ҫап. Ҫав тӗлте шыв юххи 
хулленленет, шыв илсе килекен пӗтӗм ҫӳп-ҫап ҫыранти 
хӑмӑшлӑха ҫакланса юлать. Ахальтен мар туйра ҫапла юр- 
ланине илтетӗн:

Ҫак кас хӗрсем шыв хӑлти,
Шывпа юхса каясран 
Эпир илсе каятпӑр.

Анчах... Шыв хӑлти кас хӗрӗсене пырса ан перӗн. Хӑйсем 
камне хӑвӑрт кӑтартӗҫ.

Хула лаптӑкӗнчи тепӗр ҫырма — Кайбулка. Тӑршшӗ виҫӗ 
ҫухрӑм та пулаймасть. Пулӑ тавраш ҫук. Йыт пулли лӑк 
тулли. Ҫырма ячӗ вырӑсла. Шенкерук ӑна Йыт пулли ҫырми 
текелет. Тӗкӗрҫӗсем ку касран — ҫур эткер.

Монгол эшкерӗ аякри ҫултан килсе ӗшеннине пӗлтерчӗҫ 
сӑнавҫӑсем. Нарпи эткерсене Сӑваскаркӑ ик енӗпе вырнаҫ- 
тарма сӗнчӗ. Элтепер ку сӗнӳпе килӗшмерӗ. Калаҫу хивре 
пуласси тӳрех сисӗнчӗ. Ара, монгол эшкерӗ ҫырман ку енче 
вӗт. Эппин татӑклӑ ҫапӑҫу ҫырман ку енче пулмалла. Ҫура- 
ҫуллӑ мар сӑмах илтсе элтепер кӑмӑлӗ тӑруках хуҫӑлать, ҫапах 
хӑйне хытӑ тытать. Куҫ харшине пӗрсе хурать те шухӑшне 
ҫирӗппӗн калать:

— Эткерсене ҫырман ку енчех хӑварар. Хӑвӑнне анатарах, 
ыттисене тӑварах вырнаҫтарар!

Ҫаплах турӗҫ. Тӑшман вӑрах кӗттермерӗ. Малтан Сӑвас эл
тепер Сӑкӑтпуҫ енчен темле йӑслав илтрӗ, унтан ун хӑлхине 
утсен тӗпӗртетӗвӗ пырса кӗчӗ.

Ҫичӗ ютсем малтан Йӳҫлӗх ҫырми ҫыранӗнче чарӑнса та- 
пӑртатрӗҫ. Унта тытӑнса тӑмарӗҫ.

Тӑшман курӑннӑ-курӑнман пӗтӗм хула вӑранчӗ. Пёр енче 
хӑнтӑртатать, тепӗр енче пӑнтӑртатать.

— Тӑнкӑр-танкӑр! Хӑнтӑр-хантӑр! Шат та пат! — илтӗнет 
пур енчен те.

Тытӑҫу хӗрӳленсех пырать. Пӗри ӳкет, тепри тӳнет. Пӗри 
ут айне пулать, тепри ҫиеле тухать. Иртенпех кун ҫав тери 
шӑрӑх. Чӑтма ҫук вӗри. Курӑк ӗнет, тӗм ҫунать, йывӑҫран 
тӗтӗм тухать.

Сӑваскаркӑ тӑршшӗнче сасартӑк тутутсем ӳлесе кӑшкӑртма, 
параппансем тӑрӑслаттарса ҫапма пуҫларӗҫ. Хӑрушлӑх ҫин- 
чен систерсе ухӑ йёпписем йӑсласа иртрӗҫ. Тӑшман ӗшен- 
нӗ учӗсене малалла — ҫырма еннелле хӑвалать. Хӑвалӑх ен- 
нелле ҫаврӑнса та пӑхмасть, ӑна чӑрмавсӑр ҫулсем кирлӗ.

Самантрах сӑрт хысакӗ енчен Юман аслӑ эткерҫӗ тӗкӗрҫи- 
сем, хӑва тӗммисем енчен Нарпи юлан утҫисем учӗсене та- 
пӑртаттарса тухрӗҫ, тӑшман ҫинелле ыткӑнчӗҫ. Ҫакнашкал 
ик енчен харӑсах тапӑнасса кӗтменччӗ монголсем.

Юман аслӑ эткерҫӗ пӗр тӑшмана хуса ҫитрӗ, уххине тӗллерӗ. 
Сехри хӑпнипе лешӗн куҫӗ ылмаш кӑтартакан пулса кайрӗ. 
Ҫӗмрен ӑна ӗнсинчен тӑрӑнчӗ. Тӑшман ут ҫилхи ҫинелле 
тайӑлчӗ, юлашки сывлӑшне ут ури айӗнче кӑларчӗ.

Хулӑн ҫивӗчӗн усӑнчӑк пайӑркине Нарпи ӗнси хыҫнелле 
ывӑтрӗ, ҫавӑн хыҫҫӑнах вутлӑ-хӗмлӗ йӗп ухӑран ҫичӗ ют ҫи- 
нелле тухса вирхӗнчӗ. Пуҫланчӗ пур енче те тискер ҫапӑҫу, 
тытӑҫу, кӑшкӑрашу, ахлату. Утсем унта та, кунта та кӗҫе- 
неҫҫӗ, йӑванаҫҫӗ те тӑраймаҫҫӗ. Ҫынсен ӑраскалне кунта тат- 
са параҫҫӗ, виле ҫине виле купаланать. Сӑвас элтепере виҫӗ 
хут амантрӗҫ — эткерсене вӑл ҫаплах хушусем парать.

Ама-юлан утҫӑсем Йыт пулли ҫырми хӗрринче паттӑрла 
тапӑнса тӑшман эшкерне ӑҫтан килнӗ, ҫавӑнталла хӑваласа 
ячӗҫ. Ҫакӑн ҫинчен пӗлсен Нарпи пикене элтепер хӑвӑрт шы- 
раса тупрӗ — чӑмӑртаса ыталарӗ.

— Вӑрҫӑччен сана чуптума хӑюлӑх ҫитмерё, халӗ вара ҫӗн- 
териччен тӑхтатӑп... — ӑшшӑн йӑл кулчӗ Сӑвас.

Улӑхри ухлӗм ирхи сывлӑмпа кушӑхать. Монголсен ертӳ- 
ҫи ютта хапсӑнса нимӗнсӗр тӑрса юлать. Нарпи пикен улма 
чӑпарӗ эмир ҫамкине тапса шӑтарать. Ҫав кирлӗ йыттӑн кай- 
ри ури лӑстанкине!

Юман ҫӗмренӗ вара монгол вайпучӗн утне ураран ӳкерет. 
Ун юлташӗ Элтер икӗ ҫичӗ юта амантать. Чемен аслӑ эт- 
керҫӗ тӑшман йышӗнче ылтӑнланӑ юпӑлчаллӑ багадура шы- 
рать, анчах лешӗ куҫ тӗлне пулмасть. «Шет леш тӗнчене ҫы- 
лӑхӗсене шутлаттарма ӑсаннӑ...» — лӑплантарчӗ ӑна Унерпи.

Элтепер эткерӗ тӑшманӑн эшкерне икӗ ҫырма хушшине 
хупса хучӗ.

«Пултаратпӑр вӗт, э... Ант пултаратпӑр! — ҫиҫсе илчӗ эл
тепер куҫӗ. — Танкӑрпа Пӳлӗх те, нимӗнле Турӑ та ҫӑлаймӗҫ 
хамӑр тӑрӑшмасан!»

— Тепре харӑс пырса ҫапатпӑр та тӑшмана — ӑна тӗппи- 
пех аркататпӑр. Малалла!

— Утӑрья! — кӑшкӑрчӗ вӑл урхамахне чӗвен тӑратса.
Тӗп урама — Ярила кассине усал хыпар килчӗ: Нарпи 

аманнӑ. Йӑх-яхӑн ухӑ йӗппи Нарпи аслӑ эткерҫӗн сулахай 
хулӗ витӗр тухрӗ. Хӗр юн юхтарса утне Шыв кукри кассинел- 
ле ӗрӗхтерчӗ, суран ҫине шурӑ чул хырса сапма шутларӗ. Вӑл 
качи-мӑчи майлах, анчах унран шурӑрах та ҫемҫерех. Шел, 
пикене шурӑ чул ҫӑнӑхӗ пулӑшаймарӗ.

Сӑваскаркӑ ҫыранӗнче элтепер ҫине харӑсах икӗ монгол 
тапӑнчӗҫ, пӗри хӗҫпе, тепри сӑнӑпа. Хӗҫне туртса илсе хуҫрӗ 
Сӑвас, сӑнӑ кӑкӑрне тӑрӑнассинчен хӑтӑлаймарӗ.

Сӑвас чӗри тапма чарӑнчӗ. Нарпи ӳчӗ чунӗпе сывпуллашрӗ.
Ыр ут юртать — ҫул юлать. Ыр ҫын вилет — ят юлать. 

Паттӑр ҫын вилет — мухтавӗ ӗмӗр-ӗмӗр тӑсӑлать.
Ҫапӑҫура пуҫ хунӑ паттӑрсене пӗрле пытарчӗҫ. Ӗмӗрлӗхсен 

канлӗхне вӗсем кунта тупрӗҫ. Пурӑннӑ чухне Сӑваспа Нар- 
пие юнашар пулма питех май килмерӗ, кунта тин пӗрле вырт- 
ма тивӗҫрӗҫ. Паттӑрсен кӗлеткисене куринкесене чыслӑн 
хучӗҫ. Куринке — йывӑҫ хӑвӑлӗнчен тунӑ тупӑк.

Вилнисене сулахай аяк ҫине вырттарчӗҫ, аллисене пуҫ айне 
хутлатса хучӗҫ, пуҫӗсене ҫурҫӗр еннелле пӑхтарчӗҫ. Вилтӑп- 
ри ҫине ҫӳллӗ тӑпрас хӑпартса купаларӗҫ, чул юпа лартрӗҫ. 
Иртнӗ кунсем чӗрӗлмӗҫ, анчах вёсен чапӗ паянчченех пурӑ- 
нать.

Этем ӗмӗрне вӑрӑмлатма пулать, анчах ӑна вилӗмсӗр тума 
май ҫук. Аслӑ Танкӑр ҫӗнтерӳҫӗсене пурне те хӑй патне илчӗ. 
Сӑваспа Нарпи пек хастар ҫынсем чӑваш халӑхӗн татах 
пулччӑр! Тӗлӗкӗсенче капӑрлатнӑ пӗкӗ евӗр ҫичӗ тӗслӗ аса- 
мата курччӑр, ӗмӗчӗсенче тӑван хула ҫав асамат пек илем- 
лентӗр.

Ӑнлантарни
Пирӗн шутпа, Шупашкара аталантараканӗ, уншӑн тӑрӑшаканӗ 

Сӑвас ятлӑ пулнӑ. Тӗп хулара, Сӑварта, ӑна ҫак ятпа хисепленӗ, 
сӑваскарсем те ҫакна тиркемен.

Пӑлхар-сӑвассене монголсем пур енчен те хӗсме тытӑнсан Сӑвас 
элтепер Сӑварта канран: «Пирӗн мӗн тумалла?» — тесе ыйтать. 
«Пытанар», — хуравлать патша. Ку ёнтӗ халӑхӑн вӑрмана, чӑтлӑха

пытанмаллине пӗлтернӗ. Сӑвар, сӑвас, чувайс, чуар, чуваш сӑмах- 
сем илтӗнӳпе тата пӗлтерёшӗпе пӗр-пӗрне ҫывӑх. Вӗсенче чӑваш 
ёлке ҫиеле тухать, ҫӗнтерет. Ҫапла вара чӑваш сӑмах хула элте- 
перӗ ятӗнчен пулса кайнӑ теме пулать.

«Гази-Барадж тарихы» летопиҫре ҫапла палӑртса хӑварнӑ: «Ун 
чухнех пӑлханнӑ округсенче акчирмышсем вал ли... Кукджак, Чы- 
быксар, Сундэр, Алат, Урджум, Алабуга, Арча, Нуршада баликсем 
туса лартнӑ...» Пӑлхарсем пысӑках мар крепоҫсемпе тӗрмесене ба- 
лик тенӗ. Унтанпа ячӗсем кӑштах улшӑннӑ, ҫапах та вӗсем Кок- 
шага (Кокшайск), Чебоксары, Сундырь, Алатырь, Уржум, Елабуга, 
Арск пулнине ӑнланса илетӗн. Нуршада вара Наровчат пулма пул- 
тарать.

Фра-Мауро 1459 ҫулта тунӑ географи картти ҫинче Атӑлҫи Пӑлха- 
ра «Амазония» ятпа, Сӑваскар хулине «Веда-Суар» (Пӗчӗк е Вӑта 
Сӑвар) ятпа палӑртнӑ.

Хусан архиепископӗ Гурий 1555 ҫулта IV Иван указӗпе Шу- 
пашкара вырӑс хули тесе пӗлтерет, ҫар чатӑрӗнче вырнаҫтарнӑ 
пӗрремӗш чиркӗве сӑваплать, хулана Владимирти Тур амӑш турӑш- 
не парнелет. Ку турӑш халӗ Введени соборӗнче патша алӑкӗн су- 
лахай енче упранать. Иртнӗ ӗмёрӗн 50-мӗш ҫулӗсенчен пуҫласа 
Шупашкара сӑвапланине хула ҫуралнӑ кунӗ тесе палӑртаҫҫӗ.

Араб ӑсчахӗ Ибн аль-Асир (1160—1233) ҫырса хӑварнисенчен 
ҫакӑ паллӑ, халиф Ирбиль хулин пуҫлӑхне Музаффаредина 1221 
ҫулта хулана хӳтӗлеме хушать. «Килсе ҫитрӗм, анчах манӑн кунта 
800 чӑваш ҫеҫ», — тет лешӗ. Араб алфавитӗнче «Ч» сас палли 
ҫукран Ибн аль-Асир летопиҫре «таваш» тесе ҫырнӑ. Ҫапла вара 
чӑваш халӑхӗ тёнчене хӑй ячӗпе пӑлхарлӑх тапхӑрӗнчех, XIII 
ӗмӗрте тухнӑ.

Хаяр Иван 1555 ҫулта Шупашкара хула шутне кӗртет. Шабог- 
скар ят 1562 ҫулта ҫуралать. Ҫак ятпа палӑртнӑ ӑна акӑлчансен 
еккипе Антоний Дженкинсон ҫулҫӳревҫӗ.



Артакпа килнӗ-и е вӑрҫӑпа?
Муркаш районӗнче Пичке сӑрчӗ пур. Вӑл Юрпаш юхан 

шыв сӑмсахӗ евӗр ҫурҫӗр-хӗвелтухӑҫӗнчен кӑнтӑр-хӗвеланӑҫ- 
нелле тӑсӑлать. Катаран куҫа пичке евӗр тӑсмака курӑнать. 
Ку сӑрт ултӑ-ҫичӗ теҫеттин лаптӑк йышӑнать. Сӗм авалах 
кунта ҫармӑссем пурӑннӑ. Вӗсем сунара ҫӳренӗ, выльӑх-чӗр- 
лӗх усранӑ, ҫӗрпе усӑ курма хӑнӑхнӑ.

Ҫичӗ ӗмӗр ҫурӑ каялла ку тӑрӑха Атӑлҫи Пӑлхар элӗнчен 
(ҫӗршывӗнчен) чӑваш-сӑвассем пысӑк йышпа куҫса килеҫҫӗ. 
Чулман Атӑл тата Мӑн Атӑл урлӑ аякран килнӗ ҫынсемпе 
хирӗҫес кӑмӑл ҫармӑссен пулман. Пӗлнӗ: ытарайми ҫӗршыва 
ҫичӗ ют харап кӑтартнипе пӑрахса хӑварма тивнӗ чӑваш-сӑ- 
вассен. Ахальтен мар ӗнтӗ тарса килнисем хӑйсен кӗллине 
ҫапла пуҫлаҫҫӗ:

— Аслӑран та аслӑ Танкӑр, пире, хӑвӑн ҫылӑхлӑ чурусене, 
усал-тӗселтен хӑтар, чир-чӗртен сыхла, монгол харапӗнчен 
ҫӑлсам!

...Апаш пинпӳ — чӑваш-сӑвассен ҫар пуҫӗ — хӑйӗн тӗ- 
кӗртне (отрядив) Пичке сӑрчӗ ҫине вырнаҫтарчӗ. Ку сӑрт ыт- 
тисем хушшинче лапчӑнараххӑн, тӑшман асӑрхамалла мар 
пытанараххӑн ларать. Чӑваш-сӑвас ҫарӗ ӑҫтине усал шухӑш- 
па килекен ҫичӗ ют тӑруках тавҫӑраймӗ. Кунсӑр пуҫне, Пич
ке сӑртне сасартӑках пырса кӗреймӗн. Ун тавра варсемпе 
шырлансем темиҫе те. Вёсен тӗпӗнче ҫӑлкуҫсем тапса тӑраҫҫӗ.

Малтан пинпӳ ҫӳллӗрех ҫутсем (сӑртсем) ҫине сӗнтӗрсем 
(ҫирӗплетнӗ сӑнав вырӑнӗсем) турӗ, унтан Пичке сӑртне тӑш-

ман пырса кӗрейми тӗреклетме тытӑнчӗ. Ӗҫчен халӑх ҫарӗ 
хулаш тавра шӳмме (канав) чавса ҫаврӑнчӗ. Унта шыв тул- 
тарчӗ. Шӳмме чавсан тухнӑ тӑмпа тата тӑпрапа пӗлсе усӑ 
курчӗҫ: ун шал енӗпе те, тулашран та виҫӗ аршӑн ҫӳллӗш 
валсем купаларӗҫ. Валсене тӗреклетме юман юпасенчен тӑм 
тата тӑпра тултармалли тӑваткал пурасем ячӗҫ. Унччен ӳснӗ 
йывӑҫсене турачӗ-мӗнӗпех вал варрине лартса хӑварчӗҫ. Тӑмне 
вутпа хӗртрӗҫ. Шӳмме урлӑ каҫма тӑватӑ енче тӑватӑ ҫӗкле- 
некен кӗпер турӗҫ. Валсем витӗр тухма тӑватӑ хапха лартрӗҫ.

Юхан шыв пӑрӗ кайсан, шыв-шур типсен, акана тухаспа, 
хӗвелтухӑҫ енчи сӗнтӗр Пичке сӑрчӗ еннелле темӗнле мӑн 
йыш килнине пӗлтерчӗ. Хулашра мӑйракаран тунӑ кӑрнай 
хулӑн сасӑпа систерӳллӗн кӑшкӑртни илтӗнсе кайрӗ. Сылтӑм 
енчи икӗ тӑрӑллӑ чи ҫӳллӗ турултан — хӳтӗлев башнинчен — 
Апаш пинпӳ таҫтан тем шутпа килнӗ йыш ҫине тинкерсе 
пӑхать. Камсем унта? Мӗн шыраҫҫӗ? Артакпа (мирлӗ шухӑш- 
па) килнӗ-и е вӑрҫӑпа?

Пинпӳ кӑкӑрӗ ҫинче йӗс питлӗх йӑлтӑртатать. Калпакӗ 
ҫинче те хулӑн йӗс хӑюсем. Ун хыҫне ҫӗрпӳсем пырса тӑчӗҫ. 
Вунпӳсем тӗкӗрҫӗсене ушкӑнӑн-ушкӑнӑн тачӑ ретсемпе тӑ- 
ратрӗҫ. Вӗсем пурте ҫапӑҫӑва хатӗр: пӗрисен аллисенче — 
ҫипписене карӑнтарнӑ ухӑсем, теприсен — йӑлтӑркка вӗҫлӗ 
сӑнӑсем, ҫурӑм хыҫӗнче, тир хутаҫра — хайманра — ухӑ йӗп- 
писем.

— Кусем Атӑлҫи Пӑлхар элӗнчен пулма кирлӗ. Куратӑн-и: 
уххисем пирӗнни пекех вӑрӑм, ик аршӑна яхӑн. Асӑрха: хӑйсе- 
не лӑпкӑ тытаҫҫӗ, — пуҫне пӑрчӗ пинпӳ еннелле пӗр ҫӗрпӳ.

Пинпӳ аллисене пуҫ тӗлне ҫӗклерӗ, ун хыҫӗнче тӑракан- 
сем те ҫаплах турӗҫ, хӑнӑхнӑ йӗркепе ҫӳлти Танкӑра кӗл- 
турӗҫ:

— Эй, аслӑ Танкӑр! Эй, унӑн хӗвел сӑнлӑ мӑшӑрӗ! Эпир 
ӗмӗр-ӗмӗр пурӑнасшӑн артакпа — мирлӗ, килӗштерӳллӗ пур- 
нӑҫпа. Тӑнӑҫлӑх темле мулран та пахарах. Паяна та, ырана 
та тӑнӑҫ пурнӑҫ парӑр пире! Сывлӑхран та катӑк ан тӑвӑр!

Апаш пӗр ҫӗрпӳ еннелле ҫаврӑнчӗ:
— Эппин, лӑпкӑ пулар, тараватлӑх кӑтартар. Ман ятпа хуш- 

ха: шур сухалсем хӑнасене ҫӑкӑр-тӑварпа кӗтсе илччӗр.

Апаш хушнине пурнӑҫлама ҫӗрпӳ васкасах кайрӗ. Кӑштах- 
ран хулаш хапхи яри уҫӑлчӗ, унтан икӗ шур сухал тухрӗ. 
Иккӗшӗ те уявра тӑхӑнакан шап-шурӑ вӑрӑм ҫӑм сӑхман- 
семпе, ҫавӑн тӗслех шӗвӗр тӑрӑллӑ калпаксемпе. Шур сухал- 
сем умӗнче ҫамрӑк пике — пинпӳ хӗрӗ Шуҫӑмпи. Вӑл та 
чыслӑ тумланнӑ: пуҫӗнче тухья, сулахай хулпуҫҫи урлӑ сыл- 
тӑм хул айне тевет тӑхӑннӑ. Ун ҫинче кӗмӗл укҫа икӗ рет, 
ҫав ретсем хушшинче вӗт шӑрҫа. Пике утса пыруҫӑн тевечӗ 
чӑнкӑр-чӑнкӑр тӑвать. Унӑн аллинче, тӗрӗллӗ шурӑ пит шӑлли 
ҫинче, пӑри хӑпартӑвӗ, пӑхӑр суланчапа — тӑвар.

Тарханӗ — ҫар пуҫӗ — темле тиртен ҫӗленӗ плащ евӗр 
тумтирпе, ун ҫумӗсем тӑвӑр та кӗске курткӑсемпе. Вӗсем тар
хан хыҫне ункӑланса тӑнӑ. Ҫав шутра боилсем (сановник- 
сем), ҫар ҫыннисен ертӳҫисем, ӑс паракансем, чиготсем (тар
хана сыхлакансем), багатурсем. Нихӑшӗн ҫи-пуҫӗнче те ылтӑн 
тавраш ҫук. Унӑн кӑшкӑрашуллӑ йӑлтӑравӗ вӗсемшӗн ют ик- 
кен, кӗмӗл ҫути кӑмӑллӑрах.

Шур сухалсем ҫӗре ҫити пӗшкӗнсе виҫӗ хут пуҫ тайрӗҫ 
турхана. Хӑрах урипе чӗркуҫҫи ҫине ларса виҫӗ хутчен ҫӑ- 
кӑнчӗ пике.

— Салам алейккӗм, хисеплӗ хӑнамӑр! — терӗ пёр шур су
хал, чи ватти. — Сана пирӗн ҫар пуҫ — пинпӳ — ырӑ кӑмӑлпа 
пуҫ таять. Пичке сӑртӗнче сӑнӑ-ҫӗмрен ҫук мар, анчах кунта 
мирлӗ халӑх пурӑнать. Астивӗрччӗ пирӗн ҫӑкӑр-тӑвара!

Хӑй енне тӑснӑ ҫӑкӑр-тӑвара ертӳҫӗ тӗртсе ямарӗ, йӑл кул- 
са тутанса пӑхрӗ.

— Ӑшӑ салам — ырӑ кӑмӑл, ҫӑкӑр-тӑвар — тараватлӑх. 
Тӗрӗс-и, хисеплӗ ватӑсем? Сирӗн пинпӗве хӑйне курасчӗ! — 
аллине чӗри тӗлне тытрӗ тархан.

— Пиртен чару ҫук, — хуравларӗҫ шур сухалсем. — Сана 
тата хӑвӑн ҫумӑнти чыслӑ ҫынсене пирӗн пинпӳ йышӑнма 
хатӗр.

Шур сухалсемпе пикен ҫи-пуҫӗсем тата вӗсем епле калаҫ- 
ни тӑрӑх кунта хӑйӗнпе пӗр юнлӑ, пӗр чӗлхеллӗ йӑх пурӑн- 
нине ӑслӑ та тавҫӑруллӑ тархан ӑнкарса илнӗ ӗнтӗ. Ҫавӑнпа 
вӑл хӑйӗн ҫумӗнчи ҫынсемпе пӗрле хулаша хӑюллӑн кӗчӗ.

Пинпӳпе тархан пӗр-пӗрне чысласа чӗркуҫҫийӗсене хуҫ-

латрӗҫ, алӑ тытрӗҫ. Тархан ҫӳллӗ пӳллӗ, тӗреклӗ хул-ҫурӑмлӑ, 
сарлака кӑкӑрлӑ. Кӑвакара пуҫланӑ хура ҫӳҫӗ варкӑш ҫилпе 
вӗл-вӗл вӗҫет. Тир-сӑран ҫи-пуҫӗ кӗлеткине ятуллӑ кӑтартать.

Хӑнасем сӑйлӑ сӗтел хушшине ларчӗҫ.
— Эпир те, сирӗн пекех, Атӑлҫи Пӑлхар элӗнчен. Унта 

пӑлхарсене Купрат аслӑ ханӑн ывӑлӗ Кӑтрак хан ертсе килнӗ. 
Ӗҫчен халӑх чӗмсӗр (ҫеҫен) хирсене чун кӗртрӗ, сухаларӗ, акрӗ, 
кӗтӳ-кӗтӗвӗпе выльӑх ӗрчетрӗ, хуласем никӗслерӗ, ачасем ҫу- 
ратса ӳстерчӗ. Атӑлҫи Пӑлхар чечекленекен эл пулса тӑчӗ. 
Ҫакӑ хӗвелтухӑҫӗнчен ҫичӗ ютсем килсе тухиччен ҫеҫ пычӗ 
ҫав... — Калама чарӑнса тархан ассӑн сывласа илет, аллине 
пинпӳ хулӗ ҫине хурса сӑмахне малалла тӑсать:

— Эсир хӑвӑра чӑваш-сӑвассем тетёр пулас... Эпир хамӑра 
чӑваш-пӑлхарсем тетпӗр. Пурпӗр пӗр халӑх. Пытарма ҫук ӗнтӗ, 
Атӑлҫи Пӑлхар элӗ вӑйсӑрланнӑҫемӗн вӑйсӑрланса пырать.

Чӑваш-пӑлхарсем каласа кӑтартнинчен ҫакӑ паллӑ пулчӗ: 
вӗсем ҫичӗ ютпа пӗрре ҫеҫ мар паттӑррӑн ҫапӑҫнӑ, анчах 
тӑшман чее те вӑйлӑ, тискер те чурӑс. Ҫакна пула чӑваш- 
пӑлхарсене хӑйсен элне куҫҫуль юхтарсах пӑрахса хӑварма 
тивет.

— Чура пулма каялла таврӑнас килмест, — лӑстӑр силлет 
ҫӳҫне тархан. — Инҫе ҫула тухасси мӗн чухлӗ лайӑх, каялла 
таврӑнасси ҫавӑн чухлӗ япӑх. Аслӑ Атӑл ку енне халӑх йы- 
шӑнман ырӑрах вырӑн шыраса килтӗмӗр. Куратпӑр, ку тав- 
рара эсир пурӑнатӑр. Сирӗн ҫывӑха вӑхӑтлӑха чарӑнма юра- 
мӗ-ши? Утсене кантарӑпӑр та юхан шывра пулӑ тытса типӗ- 
тӗпӗр, унтан малалла ҫул тытӑпӑр...

Тархан ҫапла каларӗ те пуҫне тайрӗ. Ун ҫине кунти пинпӳ 
тӗсесе пӑхса илчӗ.

— Эпир чӑваш-сӑвассем, — тӳрленсе тӑчӗ вӑл. — Пирӗн 
йӑла-йӗрке ҫапла: килен-каяна ҫӑкӑр-тӑварпа кӗтсе илетпӗр. 
Чӗрре кӗрекене сулхӑн шывпа сивӗтетпӗр. Сӗмсӗрсене ҫуха- 
ран ярса тытатпӑр. Вӑйӑмӑр-халӑмӑр ҫитмесен — вилсен ви- 
летпӗр, чӗрӗлле парӑнмастпӑр. Килекенсенчен хӑшӗ пиртен 
чыс курать, хӑшӗ ӗнсе кукли ҫиет. Илтнӗ эпӗ: чӑваш-пӑлхар- 
сем — пирӗнпе тӑван халӑх. Пирӗн сире тиркеме сӑлтав ҫук...

— Ҫапла, ҫапла... — килӗшрӗҫ пинпӳпе унӑн ҫумӗсем.

каллех пуҫне— Эпир хамӑр вал л и ҫӗнӗ эл шыратпӑр, — 
таять тархан.

Пинпӳ хӑйӗн ҫумӗсемпе канашласа илчӗ, унтан хӗпӗртӳллӗ 
сӑнпа ҫапла пӗлтерчӗ:

— Пирӗн таврара хир-ҫаран анлӑ, шыв-шур тулӑх. Тӑван 
халӑха хапӑл туса йышӑнатпӑр. Юнашарах вырнаҫӑр, ки- 
лӗштерсе пӗрле пурӑнӑпӑр! — тараватлӑн каларӗ пинпӳ.

Часах чӑваш-пӑлхарсем хулаш тулашӗнче чатӑрсем тӑва- 
тӑва лартрӗҫ, алӑк вырӑнне тирсем карчӗҫ. Вӗсене чӑваш- 
сӑвассем хапӑл туса пулӑшрӗҫ. Чатӑр варринчи тӑмпа шӑлса 
тирпейленӗ вучахсенче чӑваш-пӑлхарсем ҫамрӑк лаша ашӗ 
пӗҫерчӗҫ. Пичке сӑртӗнче тата ун таврашӗнчи ялсенче тарха
на — турхан, чигота — йӗкӗт, багатура — пӑхаттир теме 
тытӑнчӗҫ. Вӑхӑт иртсе пынӑ май ку сӑмахсем вёсен чёл хине 
манӑҫми кӗчӗҫ. Чӑваш-пӑлхарсем чӑваш-сӑвассене чул ҫурт- 
йӗре ҫыхӑнтаракан шӗвексӗрех купалама, шыв пӑрӑхӗсем 
ӑсталама вӗрентрӗҫ.

Юрату ҫапла пуҫланать
Шуҫӑмпи катара ҫӳрет. Сӑрккине чӗлпӗртен ҫавӑтнӑ. Са- 

сартӑк хӗр умӗнченех ӑсан чарӑлтатса вӗҫсе ҫӗкленчӗ. Пике 
хӑрамарӗ, Сӑркка вара тӑпах чарӑнчӗ.

— Тупрӑн хӑрамалли... Ӑсан хӑй хӑравҫӑ, — лӑплантарчӗ 
пике утне, ӑна мӑйӗнчен лӑпкарӗ. Вӑрмантан тухсан Шуҫӑм- 
пи курах кайрӗ: инҫех те мар пӗр каччӑ ҫӳллӗ ҫӳрен урха- 
махӑн ҫилхине якатать, ӑна ҫепӗҫ сӑмахсем калать. Унтан 
каччӑ урхамах пуҫне хӑйӗн хулӗ ҫине хучӗ. Икӗ чун — ҫынпа 
выльӑх — пӗр-пӗрне ӑнланнӑн пӗр хушӑ хытса кайнӑ пек 
тӑчӗҫ. Урхамахӗпе йӑпанакан каччӑ патне Шуҫӑмпи хӑюллӑн 
пырса тӑчӗ.

— Салам алейккӗм чӑваш-пӑлхар каччине! — янӑратрӗ 
хӗр янкӑс сассине.

— Салам! — васкамасӑр хуравларӗ каччӑ. Вӑл тӳрех асӑр- 
харӗ: хӗр ҫав тери илемлӗ! Куҫӗ йӑм хура, сӑмси тӳрӗ, ӳчӗ 
хӗвелпе пиҫсе хӗрелнӗ, ку таранччен каччӑна чуптуса кур- 
ман тути чие ҫырли тӗслӗ. Сӑн-пичӗ ку хӗр ҫирӗп шухӑш-

кӑмӑллӑ пулнине кӑтартать. «Кам вара эсӗ?» — ыйтасшӑнччӗ 
Румен, хӗр хӑех шӑнкӑрав пек сассипе уҫӑмлӑн каларӗ:

— Пинпӳ хӗрӗ эпӗ. Ятӑм — Шуҫӑмпи.
— Эпӗ тархан ывӑлӗ. Румен тесе чӗнеҫҫӗ мана.
Урхамахне утлансанах каччӑ йӗнер ҫумне сухӑр пекех ҫы-

пӑҫса ларчӗ. Пулать вӗт ҫавнашкал ӑста юлан утҫӑ. Хӗрпе 
каччӑ хулаша пӗрле таврӑнчӗҫ. Хӗр те ут ҫинче арҫын пекех 
лӑпкӑн та кӗрнеклӗн ларса пырать. Ҫул ҫинче ҫамрӑксем 
нимӗн те пуплемерӗҫ, пӗр-пӗрин ҫине вӑрттӑн пӑха-пӑха илчӗҫ 
кӑна. Икӗ ут вара — ӑйӑрпа кӗсре — хуҫисем килӗштерни- 
не сиснӗ пекех ҫураҫуллӑн юнашарах утса пычӗҫ.

Кун хыҫҫӑн кун иртет. Румен пӑхаттир ытлашши пуплеме 
юратакан ҫын мар, анчах Шуҫӑмпипе тӗл пулсан унпа шакал- 
шакал калаҫма яланах хавас. Вӑл Аслӑ Пӑлхар элӗн ватӑ 
ханӗ Купрат, унӑн ывӑлӗ Кӑтрак, пӑлхарсен тёп хули Фана- 
гори ҫинчен хӗре час-часах кала-кала парать. Кӑтрак пек чан- 
чан паттӑр пулас ӗмӗтне те пытармасть.

Купрат ханӑн Пакане ятлӑ пӳлев (юмӑҫ) пулнӑ иккен. 
Ҫыншӑн кам та кам шанчӑклӑ туе пулнине, кам та кам ку- 
райми тӑшман иккенне вӑл витӗр курса тӑнӑ.

— Танкӑр — ҫӳлти Турӑ — мана малашнехи пирки ҫынсе- 
не систерсе калас пултарулӑх панӑ. Ҫавӑнпа ӗненӗр мана: 
пӑлхарсен хальхи вырӑнтан куҫса кайма тивет. Катара-ката
ра, Танкӑр пӳрнӗ тулӑх ҫӗршывра, вӗсем мирлӗ халӑха тӗл 
пулаҫҫӗ, унпа тӑванлашаҫҫӗ, — хӑюллӑн ӑнлантарать Пакане 
мӑнаҫлӑ хан умӗнче.

Чӑваш-пӑлхарсем Паканене пысӑк хисепе хураҫҫӗ. Унӑн 
пӗчӗк кӗлеткине пӳртре тӗпелти кӗтесе вырнаҫтараҫҫӗ. Ана 
Танкӑр хӗрӗ тесе шутлаҫҫӗ. Чӑваш-сӑвассем вара ӑна Пука- 
не ят пачӗҫ.

Чӑваш-пӑлхар каччи Румен чӑваш-сӑвас хӗрне Шуҫӑмпие 
курнӑҫмассерен тек йӑпатать чӗлхипе, тек илӗртет куҫӗпе. 
Каччӑна тӗл пулсан хӗр чӗри те савнӑҫпа тулать. Румен ҫапла 
шутлать: чӑваш-сӑвас хӗрӗ унӑн ҫӑлтӑрӗ те, телейӗ те. Пал- 
лах, чӑваш-пӑлхар хӗрӗсем те тиркемелле мар, анчах чунӗ 
Шуҫӑмпи еннеллех туртать. Унра иксӗлми вӑй тапса тӑрать. 
Вӑл акӑш евӗр ярӑнса утать.

Ашшӗ парнеленӗ урхамахпа Румен ир те, каҫ та ут кӗтӗ- 
вӗсене тӗрӗслеме тухать. Утсем Юрпаш хӗрринчи улӑхра 
ҫӳреҫҫӗ, ҫӑра курӑк ҫинче ыр кураҫҫӗ. Кӗтӳ патне ҫывхарнӑ 
чухне ҫамрӑк пӑхаттир темле шӑй-шай илтет. Тихасем ҫине 
тапӑннӑ кашкӑрсене хӳтереҫҫӗ-мӗн кӗтӳҫсем. Румен пёр тук- 
мак хӳрене ухӑпа тӗллесе перет те, лешӗ чӑкӑл-макӑл йӑван- 
са каять. Теприне пеме ӗлкӗреймерӗ — элес-мелес кашкӑр 
кӗтмен ҫӗртен палтах йӑванса кайрӗ. Румен шалт тӗлӗнсе ҫав- 
рӑнса пӑхрӗ те Апаш пинпӳ хӗрне курах кайрӗ. Элес-мелесе 
вӑл пенӗ иккен. Каччӑпа хӗр кӗтӳҫсемпе пӗрле кашкӑр кӗ- 
тӗвне чӑл-пар салатрӗҫ, йӗнерӗсенчен пӗрер кашкӑр вилли 
ҫыхрӗҫ те хулаша пӗрле таврӑнчӗҫ.

Тепӗр эрнерен, тӗттӗм пуласпа, Румен Юрпаш хӗрринчи 
улӑхра каллех тискер ҫуйхашу тӗлне пырса тухрӗ. Таҫтан 
хӑяматран килнӗ виҫӗ вӑрӑ-хурах виҫӗ ута мӑйкӑчланӑ та 
таҫта хир еннелле вӑрласа каяҫҫӗ. Вӗсене хӑваланӑ май шик- 
сӗр каччӑ иккӗшне ухӑпа персе ӳкерчӗ, виҫҫӗмӗшне ҫитсе- 
ҫитсе пынӑ чухне ӳксе юлнисенчен пӗри, аманнӑскер, тархан 
ывӑлне хыҫалтан персе ҫурӑмӗнчен лектерчӗ. Юрать-ха Ру
мен патне юлан утпа Шуҫӑмпи вӗҫтерсе ҫитрӗ. Тӑнне ҫухатнӑ 
каччӑ ҫурӑмӗнчен хӗр ухӑ йӗппине хӑвӑрт туртса кӑларчӗ, 
телее ҫӗмрен тарӑн кӗмен. Суран ҫине темле сиплӗ курӑк 
хучӗ те шурӑ чӗрҫиттипе пиллесе ҫыхрӗ.

— Ах, инкек! Ах, инкек! Вӑрӑ-хурахпа пӗччен тытӑҫма 
юрать-и вара?! Ытла та теветкел эсӗ! Чикӗсӗр теветкел! — 
мӑкӑртатрӗ хӗр. Кӗлетки лӑнчӑр кайнӑ качча аран йӑтса йӗнер 
урлӑ вырнаҫтарчӗ. Хӑй ун хыҫне ларчӗ: «Хам айӑплӑ, хам 
айӑплӑ! Вӑхӑтра ҫитсе пулӑшаймарӑм!» — ҫул тӑршшӗпех 
хӑйне ӳпкелесе пычӗ хӗр. Румен урхамахӗ Сӑрккаран юл- 
марӗ, пӗр вӗҫӗмсӗр пӑшӑрхануллӑн кӗҫенсе пычӗ.

Виҫӗ кун, виҫӗ каҫ чӑлӑм куҫ хупмасӑр Шуҫӑмпи каччӑ 
умӗнче ларчӗ. Вутла ҫунакан ҫамки ҫине пит шӑллине шыв- 
па йӗпете-йӗпете хучӗ, питӗнчен, тутинчен чуптурӗ. Виҫӗ 
кунран тӑн кӗрсе куҫне уҫсанах Румен хыттӑн кӑшкӑрса 
ячӗ:

— Шуҫӑмпи! Виҫҫӗмӗшне хӑвала! Виҫҫӗмӗш тарать!
— Ӑмӑрт кайӑкӑм, ан пӑшӑрхан: виҫҫӗмӗшне кӗтӳҫсем

тытнӑ. Утсене пӗрне те вӑрлайман! — лӑплантарчӗ качча хӗр, 
шурса кайнӑ пичӗпе ун ҫумне сӗртӗнчӗ.

Сипленсе вӑй илсен Румен Пичке сӑрчӗ ҫумӗнчи ката 
вӑрмана тухать те пинпӳ хӗрӗн Шуҫӑмпин юррине илтет:

Ҫӗмӗрт ҫеҫке ҫурсассӑн 
Килет вӑрман илемӗ.
Ҫӗмӗрт ҫеҫки тӑкӑнсан 
Каять вӑрман илемӗ.
Савни чунтан савсассӑн 
Килет пурнӑҫ илемӗ.
Савни ӑшшӑн савмасан 
Каять пурнӑҫ илемӗ.
Вёл-вёл чечек, вёл чечек,
Вӗлле ҫинче cap чечек,
Ҫил тӑлпаса вӗҫтерсен 
Вӗлле чечексёр юлӗ.
Чипер пике, cap пике,
Ун ҫумӗнче cap каччӑ.
Савни кӑлӑх сивӗнсен 
Чунӑм пушанса юлӗ.
Курӑк ҫинчи сывлӑмпа 
Чечен чечек пит ҫӑвать.
Ҫӑвӑнсассӑн, тасалсан 
Тата чечен курӑнать.
Хӑй ҫӗленӗ шупӑра 
Чиперкке хӗр тӑхӑнать.
Тӑхӑнсассӑн, тумлансан 
Тата чипер курӑнать.
Паха, яка пӑхӑртан 
Хитре сулӑ пултӑр-и?
Ҫутӑ кӗмӗл укҫаран 
Алри ҫӗрӗ пултӑр-и?
Эп паллашнӑ пӗр йӗкӗт 
Манӑн тусӑм пултӑр-и?
Хушать пулсан кӑмӑлӗ,
Чун-чӗререн савтӑр-и?

— Ай мӗн тери хӳхӗм Шуҫӑмпи юрри! — сасӑпах каларӗ 
шухӑшне Румен. Унтан хӑй те юрласа ячӗ:

Кӑвак кӑвакарчӑн, чакӑр куҫ,
Кам куракан тулӑ сапӑрах.
Пинпӗвӗн те хӗрӗ хура куҫ,
Кам куракан салам калӑрах.
Хура вӑрман тутлӑн тӗлӗрет,
Шухӑ ҫил вӗрсессӗн авӑнать.

Пикене курсассӑн — чӗрере 
Юрату туйӑмӗ вӑранать.
Тарӑн варти сарӑ чечеке 
Хӗвел питех курмасть, мӗн тӑвас?
Чун савакан йӑрӑс чиперкке 
Курнӑҫма ҫӳремест, мӗн тӑвас?
Сад варринче шукӑль улмуҫҫи,
Тӑкӑнминччӗ улми ҫӗр ҫине.
Чӑваш хӗрӗ маншӑн чун уҫҫи,
Ан мантӑрччӗ пӑлхар каччине.
Ан яр, тӑван, утна пахчана,
Ан таптатӑр ешӗл курӑка.
Ан вылятсам, пике, кӑмӑлна,
Тӑрса юлӑп сансӑр хӑрӑка.
Чӑпар куккук, авӑт хытӑрах,
Санӑн чарӑнасси инҫе мар.
Ан пӑшӑрхан, савни, кӑлӑхах,
Пирӗн туй пуласси инҫе мар.

Румен — ҫирӗм ҫулхи каччӑ. Чӑваш-пӑлхар пӑхаттирӗпе 
чӑваш-сӑвас пики тӗл пулсан шалта темле ырӑ туйӑм ҫута- 
тать вёсен сӑнӗсене. Кирек хӑш ҫамрӑк та хӑйӗн малашлӑхӗ 
ҫутӑ пуласса шанать.

— Атя иксӗмӗр тӑванлашар! — сӗнчӗ хӗре Румен.
Шуҫӑмпи сӑнӗ хӗвел шевли пекех ҫуталса кайрӗ, анчах

малтанлӑха ӑнланмана печӗ.
— Мӗнле майпа?
— Мӑшӑрланар иксӗмӗр... — вӗрин пӑшӑлтатрӗ каччӑ.
— Алла юрать-и? Тарханпа пинпӳ пиллени кирлӗ пуль...
Каччӑпа пике — чӑваш-пӑлхарпа чӑваш-сӑвас — туслӑхӗ

мӗн патне илсе пырассине ашшӗ-амӑшӗ курсах тӑнӑ.
Икӗ ертӳҫӗ ҫемйине хурӑнташлӑ тӑвакан туй чаплӑ ир- 

тет. Ҫӗнӗ ҫынсен малтан Донка хӗр ача, унтан Аспарух ывӑл 
ҫуралать. Ҫакӑнтан пуҫланать те икӗ йӑх юнӗ пӗрлешме. Туй 
хыҫҫӑн туй кӗрлет. Чӑваш-пӑлхар каччи чӑваш-сӑвас хӗрне 
качча илет, чӑваш-пӑлхар хӗрӗ чӑваш-сӑвас каччипе пӗрле- 
шет. Икӗ йӑх ҫыннисенчен пёр ямахат пулса каять.

Бронза епле шӑратаҫҫӗ? Малтан пӑхӑра уйрӑм, тӑхлана 
уйрӑм ирӗлтереҫҫӗ. Унтан пӗрле хутӑштараҫҫӗ. Ҫак икӗ халӑх- 
па та ҫавнашкал пулса тухнӑ. Пӗр-пӗринчен уйрӑм пурӑнни 
икӗ халӑх — чӑвашсемпе пӑлхарсем — сӗм авалах кӑнтӑрти

ҫӗршывра ҫывӑхланнӑ та, куҫса килнӗ хыҫҫӑн пӗр чаплӑ пат- 
шалӑх — Атӑлҫи Пӑлхар элӗ — туса хунӑ. Пӗр халӑхӑн икӗ 
йӑхӗ — чӑваш-сӑвассемпе чӑваш-пӑлхарсем — Пичке сӑрчӗпе 
ун таврашӗнчи ҫутсенче тӑванла ҫывӑхланаҫҫӗ, ҫирӗп чӑмӑра 
пӗрлешеҫҫӗ.

Пичке сӑрчӗ ҫумӗпе ҫырмари шыв шавах малалла юхать. 
Ҫул хыҫҫӑн ҫул иртсе пырать. Хулашри ҫара пӗр ҫын — тур- 
хан — ертсе пыма пуҫлать. Турхан вырӑнне турхан ларать. 
Таврари ялсем пурте ӑна пӑхӑнаҫҫӗ.

Пӳлев тӗрӗсех каланӑ
Утӑ ҫулса пуҫтарсан хӗвеланӑҫ енчи сӗнтӗр Пичке сӑрчӗ 

еннелле пысӑк ҫар килни ҫинчен систерчӗ. Хулашра кӑрнай 
хулӑн сасӑпа кӑшкӑртни шиклентерӳллӗн илтӗнсе кайрӗ. Ик 
тӑрӑллӑ чи ҫӳллӗ турултан турхан таҫтан тем шутпа килнӗ 
йыш ҫине тинкерсе пӑхать. Ют эшкерӗн вут кӑрал та, пӑшал 
та, тупӑ та пур.

Турултисем пӗрре ҫичӗ ют ҫарӗ ҫине тинкерӳллӗн, тепре 
турхан ҫине ыйтуллӑн пӑха-пӑха илеҫҫӗ. Ана пурте пысӑк 
хисепе хураҫҫӗ. Вӑл хушнипе шыва сикме те, вута кӗме те 
хатӗр. Ҫамрӑк мар ӗнтӗ турхан. Ҫӳҫӗ самаях кӑвакарнӑ, ҫамки 
пӗркеленчӗксемпе картланнӑ, анчах кӗлетки пӗкёрӗлсе лар- 
ман.

— Чулхула вырӑсӗсем мар-и кусем? Тумӗ ҫавсен, — пӗл- 
терчӗ шухӑшне пӗр ҫӗрпӳ.

Турхан ҫамрӑк ҫӗрпӳ еннелле ҫаврӑнчӗ:
— Тӳлек тытаҫҫӗ хӑйсене. Усал шухӑш ҫук вёсен. Ват эл- 

чесене кайса пӑхма ыйтар.
Кӑштахран хулашран икӗ шур сухал тата ҫамрӑк пике — 

турхан хӗрӗ Ҫӑлтӑрпи тухрӗҫ.
— Хаклӑ ҫынсем! Салам сире турхантан. Астивӗрччӗ пирӗн 

ҫӑкӑр-тӑвара! — пуҫ тайса сӗнчӗҫ шур сухалсем. Хӗр пит шӑл- 
ли ҫинчи ҫӑкӑр-тӑвара хӑна еннелле йӑл кулӑпа тараватлӑн 
тӑсрӗ. — Мӗн шухӑшпа ҫӳренине пӗлтерӗр пире.

Вырӑс княҫӗн куҫӗ ӑшшӑн ҫуталса илчӗ.
— Ырӑ ут капанран тарман, ырӑ ҫын ҫӑкӑр-тӑвартан пӑ-

рӑнман, — терӗ вӑл. Кӑмӑллӑн пуҫне сӗлтрӗ, хӑпартуран пӗр 
татӑк хуҫса илчӗ те йӑл кулсах ҫисе ячӗ.

Турхан йыхравланипе хулаша кӗрсен князь ҫапла евитлерӗ:
— Чӑвашсене эпир лайӑх кӳршӗсем тесе шутлатпӑр. Апла 

пулсан вырӑс дружини сирӗнпе хирӗҫмест. Эпӗ йӳркӗнсене 
хирӗҫ тухнӑ. Вӑрӑм ҫул хыҫҫӑн пӗрер кун канма ирӗк памӑр- 
ши? Мӗнпе те пулин пулӑшма кӑмӑл тумӑр-ши? Хӑваласа яма- 
сан ҫав йӳркӗнсем кунта та ҫитме пултарӗҫ.

Вырӑс княҫӗпе чӑваш турханӗ кӗрекере туслӑн калаҫса 
ларчӗҫ. Ури тайӑлас пек тулли сӗтел ҫинче тем тӗрлӗ ҫимӗҫ 
те пур: шӑрттанпа тултармӑш, така ашӗпе вир пӑтти, сӑрапа 
сим пыл... Хӑй каланӑ тарах, князь шанчӑклӑ дружинипе 
темле пӑтӑрмахра та пулнӑ. Ахальтен мар ӗнтӗ унӑн ҫӳҫӗ 
хёллехи юр пек шап-шурӑ.

— Ман шутпа, пёр халӑхӑн тепринпе икё тёрлё пуплеме 
май пур: килӗштерсе е вӑрҫӑнса. Вӑрҫӑнса тени харкашни- 
не, тӳпелешнине, ҫапӑҫнине пӗлтерет ахӑр. Кӗрекере иксӗмёр 
калаҫса ларнӑ пек пуплеме те пулать-ҫке. Ман шутпа, вырӑс- 
па чӑваш яланах килӗштерсе те ҫураҫса, татуллӑ та лӑпкӑн 
калаҫчӑр. Пӗр сӗтел хушшинче ларччӑр.

— Ырӑ ҫыннӑн сӗнӗвӗ те ырӑ. Ку сӗнӳпе хаваслансах ки- 
лӗшетӗп, — князь ал лине чӑмӑртарӗ турхан. — Чӑвашсем 
пӑлхарсемпе тӑван. Пӑлхарсем вара чаплӑ Аттила тӑхӑмӗнчен. 
Пӑлхарсен аслӑ ханӗн Купратӑн тӑватӑ ывӑл пулнӑ. Чӑваш- 
пӑлхарсене Мӑн Атӑлпа Чулман Атӑл тӑрӑхне вӗсенчен пӗри 
Кӑтрак ертсе килнӗ. Пирӗн халӑх ӗмӗр-ӗмӗр тӑнӑҫ пурнӑҫшӑн 
кӗрешнӗ...

Князь, ҫутӑ куҫлӑ вӑйпитти арҫын, турхан каланине тим- 
лӗн итлет. Вӑл Купратӑн тепӗр ывӑлӗ Аспарух ҫинчен те пӗ- 
лесшӗн.

— Аспарух йывӑрлӑхсене ҫӗнтерсе пӑлхарсене Дуна (Ду
най) тӑрӑхне ертсе каять. Вӑл хитре хӗре Пакане пӳлеве 
юратнӑ. «Ҫут тӗнчере мӗн пур, ҫавна йӑлтах Танкӑр тытса 
тӑрать. Унран асли ҫуках, — ӗнентернӗ Пакане. — Танкӑр 
ирӗкӗпе, ҫичӗ ютсем хӗснипе пӑлхарсем ҫӗнӗ ҫӗре куҫса 
кайрӗҫ. Хӑйсен пурнӑҫӗн йывӑр ҫулӗ ҫинче мирлӗ халӑхсене 
тӗл пулӗҫ. Вӗсемпе туслӑ пурӑнӗҫ». Пӳлев тӗрӗсех калана-

мӗн. Пӑлхар-чӑвашсемпе сӑвас-чӑвашсем тӑванлашнӑ, халӗ 
акӑ вырӑссемпе пӗр чӗлхе тупма тӑрӑшатпӑр...

Ҫӑкӑр-тӑварпа сӑйланӑ хыҫҫӑн турхан княҫа хулаш тӑрӑх 
ертсе ҫӳрерӗ. Ҫуртсене чул ҫине чул епле хурса купаланине 
хыпаласах тӗрӗслерӗ — чулсене ҫыхса тӑракан акшар ҫӑрнӑ 
тӑмсӑрах ҫирӗп тытӑнса тӑнинчен тӗлӗнчӗ. Ҫакна турхан асӑр- 
харӗ те ӑнлантарса пачӗ:

— Чӑваш-пӑлхарсем вӗрентнӗ пек купаларӑмӑр.
Уйрӑлса каяс умён вырӑс княҫӗ турхана пӑлат хӗҫ парне-

лерӗ, унӑн йӗннине ылтӑнпа эрешленӗ.
— Тавтапуҫ! Пысӑк тав! Чӑвашсем ылтӑн хакне пӗлмеҫҫӗ 

теме ҫук, анчах вырӑссем пирӗнпе туслӑ пул ни ылтӑнран та 
хаклӑрах! — пуҫне тайрӗ турхан. Парӑмра юлас мар тесе вӑл 
княҫа Пичке сӑрчӗ хӗрӗсем тӗрленӗ, кӗмӗлпе эрешленӗ шурӑ 
кӗпе тӑхӑнтартрӗ.

Вырӑс Дружинине пулӑшма турхан ҫӗр тӗкӗрҫӗ уйӑрчӗ, ҫын- 
сем валли апатлӑх пӑри ҫӑнӑхӗ, юр-вар, утсем валли сӗлё 
тиеттерчӗ. Княҫа ҫакӑ питӗ килӗшрӗ.

— Ҫӑкӑр-тӑвар хире-хирӗҫ теҫҫӗ. Ырӑ тунине ырӑпа тавӑр- 
малла пултӑрччӗ! — терӗ вӑл сывпуллашса уйрӑлнӑ чухне.

Этеме кӑралпа кӑна пӑхӑнтараймастӑн
Ыраш тӗшши тулса ҫитнӗ те хыта пуҫланӑ, часах вырма тух- 

малла. Шӑп та лӑп ҫак вӑхӑтра Пичке сӑрчӗ патне пысӑк ҫар 
ҫывхарса килет. Ҫакӑн ҫинчен хӗвелтухӑҫ енчи сӗнтӗр вӑхӑт- 
ра систерчӗ. Турхан карманӑн сылтӑм енчи турулӗнче, чи ҫӳллӗ 
вырӑнта. Ҫивӗч куҫё йыхравсӑр килнӗ ҫичӗ юта сӑнаса пӑхать. 
Ҫывӑхри тата аякри сӑртсемпе тӳпемсем ҫинче, мӗнпур ҫул- 
семпе сукмаксем тарах тискер те хӑрушла юлан утсем вӗҫӗ- 
хӗррисӗр нумаййӑн унталла-кунталла вӗҫтерсе ҫӳреҫҫё. Вич- 
кӗн учӗсем лутра, ҫӑмламас, ҫилхисем тӑлпаланнӑ. Ҫыннисем 
пурте сӑран йӗнерсемпе, кукӑр хӗҫсемпе, кӗске сӑнӑсемпе.

— Камсем кусем? — пӑшӑлтатать турхан хыҫӗнче ҫамрӑк 
ҫӗрпӳ, Румен ывӑлӗ Аспарух.

— Курмастӑн-им? Урта тутарӗсем... Ҫапах кала: чӗнмен 
хӑнасем патне шур сухалсем ҫӑкӑр-тӑварпа тухчӑр.

Аспарух хӑвӑртах турхан хушнине пурнӑҫлама кайрӗ. Кӑш- 
тахран хулашран икӗ шур сухал тухрӗҫ. Пӗрин аллинче улача 
ал шӑлли ҫинче ыраш ҫӑкӑрӗ, тимӗр суланчапа тӑвар. Ҫичӗ ют 
умӗнче тайӑлмарӗҫ, пӗшкӗнмерӗҫ, пуҫӗсене кӑна сӗлтрӗҫ вӗсем.

— Эпир чӑвашсем. Пирӗн йӑла-йӗрке ҫапла: килекене 
ҫӑкӑр-тӑварпа кӗтсе илетпӗр, каякана кӑмӑлне кура ӑсататпӑр. 
Астивӗрччӗ пирӗн ҫӑкӑр-тӑвара.

Тутарсен ҫар пуҫӗ — сивлек сӑнлӑ этем — чӑвашсен ҫӑкӑр- 
тӑварне астивме шутламарӗ, терджуман (тӑлмач) сӑмахӗсене 
итлесе пӗтермесӗрех хӗсӗк куҫне пушшех хӗссе хучӗ, хаклӑ 
чулсемпе эрешленӗ калпакне чалӑштарса лартрӗ, пуҫне тата 
ҫӳлерех каҫӑртрӗ.

— Калӑр турханӑра: хулаш хапхисене яриех уҫса хутӑр. 
Пире парӑнтӑр! — ик аллине усӑнчӑк хырӑмӗ тӗлӗнче хӗрес- 
летсе тытать ҫар пуҫӗ. Ҫав вӑхӑтра тӗксӗм сивӗ сӑнӗ тискер- 
ленсех каять.

Ҫӳллӗ шур сухал, чи ватти, пуҫне мӑнаҫлӑн каҫӑртать, 
сӗмсӗр ҫичӗ юта хыттӑн хуравлать:

— Эпир — чӑвашсем. Вӗриленекене сулхӑн шывпа сивӗ- 
тетпӗр. Сӗмсӗрсене ҫухаран ярса тытатпӑр...

Ҫар пуҫӗ шур сухала малалла калама памарӗ, ун аллинчи 
ҫӑкӑр-тӑвара кукӑр хӗҫӗпе йӗрӗнчӗклӗн ҫапса ҫӗре ӳкерчӗ. 
Юрать-ха шур сухалне хулаша таврӑнма мехел килчӗ.

Кӗҫех ҫар пуҫӗ пӗтӗм туменне — вунӑ пинлӗ ҫарне — 
йӗркелесе тӑратрӗ, хӑйӑлти сассипе кӗске сӑмах каларӗ:

— Тӑнлӑр та пӑхӑнӑр! Туменри мӗнпур нукерсене манран 
салам! Пӗлетӗр: Ылтӑн Урта — ӗмӗрлӗх. Пӗтӗм тӗнчене чӗр- 
куҫҫи ҫине тӑратнӑ Джитхангир хан хушнипе кунта ҫӗнӗ улус 
тӑватпӑр. Унӑн чикки Сӑр хӗррине ҫитмелле, ун урлӑ та каҫ- 
са каймалла. Унтан уруссен Чулхулине ҫул тытатпӑр, хамӑрӑн 
чаплӑ утсене икӗ пысӑк юхан шыв кукринче — Окапа Итиль 
пӗрлешнӗ тӗлте — шӑваратпӑр. Ҫавӑн пек пурне те пултара- 
кан Танкӑр ирӗкӗ, аслӑ хан кӑмӑлӗ!

Хулашри тӗкӗрҫӗсем каҫхи кӗлле пуҫтарӑнчӗҫ. Вёсен хуш- 
шинче ҫӑра сухалне тирпейлӗн касса якатнӑ хисеплӗ ватӑ 
ҫын — мӑчавар. Унӑн кӗлли тикӗс шыв юххи пек. Ҫирӗп те 
лӑпкӑ сасӑпа вӑл пурте ӑнланмалла сӑмахсем калать:

— Эй, аслӑ Пӳлӗх! Эй, пире пӑхан ырӑсем! Акапуҫпе суха- 
ласа, акса, выльӑх-чӗрлӗх ӗрчетсе, пулӑ тытса, сунара ҫӳресе 
пурӑнасшӑн эпир. Ача-пӑча ӳстересшӗн!

Мӑчавар сӑваплӑ ӗҫ тӑвать: Пӳлӗх умӗнче илемлӗн, тӑнлӑн 
калаҫать. Кашни сӑмахӗ юрӑ ҫаврӑмӗ евӗр виҫеллӗ, вырӑнлӑ. 
Тӗкӗрҫӗсем шӑпах, пурте тухӑҫалла пӑхнӑ, чӗркуҫленсе ларнӑ.

— Ҫакӑнтах, асаттесемпе асаннесем, аттесемпе аннесем ты- 
мар янӑ вырӑнтах, пурӑнасшӑн эпир. Саланма-пӗтме ан парӑр 
пире. Упрӑр пире, сыхлӑр пире! Нимрен те ытла ҫичӗ ют 
мӑшкӑлне курма ан парӑр! Пуҫра сывлӑх пултӑр! Ал-урара 
вӑй пултӑр!

...Турхан — пысӑк чунлӑ хастар чӑваш. Пичӗ ҫилпе кушӑр- 
ханӑ, куҫӗ ҫӑлтӑрла ҫунать. Вӑл чи малтан Така сӑртне, Ма
лахай хулаша тата Туҫи Олкаша вӑрттӑн ҫулсемпе хыпар- 
ҫӑсем кӑларса ячӗ, унти чӑвашсенчен пулӑшу ыйтрӗ.

Темиҫе кун каялла кӑна хулашра, ун таврашӗнчи ялсенче 
хаваслӑ пурнӑҫ вӗресе тӑратчӗ. Яш-кӗрӗм каҫсерен вӑййа ту-

хатчӗ, юрӑсем шӑрантаратчӗ. Чипер инкесем кӑпӑкланса 
тӑракан сӑра юхтаратчӗҫ, тултармӑш тата хуплу пӗҫеретчӗҫ.

Ҫичӗ ют вӑрҫӑпа килни ҫинчен усал хыпар сӑртран сӑрта, 
ҫутран ҫута хӑвӑрт сарӑлать. Хулаш та, ун ҫывӑхӗнчи чӑваш 
ялӗсем те кар хускалаҫҫӗ. Тимӗрҫӗ лаҫҫинче ӑстаҫӑсем вас- 
касах сӑнӑ, ҫӗмрен хатӗрлеҫҫӗ, хӗҫсем туптаҫҫӗ, хӑртсем — 
вӑрӑм авӑрлӑ, ҫур уйӑх евӗр пуртӑсем хӑйраҫҫӗ. Стариксем 
те вӑйпитти арҫынсенчен юласшӑн мар: ухӑсем хатӗрлеҫҫӗ, 
юман чукмарсем, кӳсексем касса якатаҫҫӗ. Кама мӗн ал 
ҫемми, ҫавна тӑвать. Камӑн аллинче ҫапӑҫмалли хатӗр пур, 
ҫавӑ тӑван эле хӳтӗлекенсен ретне тӑрать.

Турхан хӑй вырӑнӗнчех — сылтӑмри тӗп турулта. Тӗттӗм 
пуласпа вӑл ҫакӑн пек хушу пачӗ:

— Ниҫта та кӑвайт чӗртмелле мар.
Мӗншӗнне-мӗнне ӑнланайманран Аспарух ҫӗрпӳ ун ҫине ый- 

туллӑн куҫ ывӑтрӗ.
— Куратӑн-и, тутарсем тӗрлӗ тӗлте вырнаҫрӗҫ. Вӗсем ӑҫта- 

ӑҫта тата мӗн чухлӗн пулнине кӑвайтсем тӑрӑх тавҫӑрма май 
пур. Вӑрман енчен вут ҫути пачах курӑнмасть. Тутарсем, тен, 
унта та пур? Пӗлместпӗр. Ҫынна пӗлменни хӑратать те. Пирӗн 
тӗкӗртсем еплерех вырнаҫни те тӑшмана паллӑ ан пултӑр.

Турхан ҫӗрӗпе те кӑтӑш пулса илеймерӗ. Аҫта унта куҫ 
хупма — тӑшмана епле тӑн кӗртесси пирки шутларӗ. Йыш- 
па мар, ӑсталӑхпа ҫӗнтермелле. Турхан пулас ҫапӑҫу хирӗн 
ик енӗпе экеметсем (пытанса ларнӑ отрядсем) вырнаҫтарчӗ. 
Турхан ҫарӗнче ама ҫынсен тӗкӗрчӗ те пур. Малтанхи вӑхӑтра 
унта чӑваш-пӑлхар хӗрарӑмӗсем ҫеҫ пулнӑ. Чӑваш-сӑвас хӗра- 
рӑмӗсем вӗсенчен юлма шутламарӗҫ, тӗкӗрте йышлӑн хут- 
шӑнчӗҫ. Унӑн ертӳҫи Шуҫӑмпи хӗрӗ Донка. Турхан ку тӗкӗрте 
хулаш валӗн шал енне тӑратрӗ. Ҫӗрле Така сӑртӗнчен, Мала
хай хулашран тата Туҫа Олкашран чӑвашсен самаях пысӑк 
тӗкӗрчӗсем килсе ҫитрӗҫ. Вӗсене турхан тӑшман ҫарӗ хыҫӗн- 
чи ката вӑрманта вырнаҫтарчӗ. Шанчӑклӑ ентешсем тӑван 
халӑх пӗрлӗхне нимрен мала хураҫҫӗ. Туҫи Олкаш тӗкӗрчӗн 
ертӳҫи Кочак ҫичӗ юта тавӑрма уйрӑмах шӑл хӑйрать. Мӑрса 
йыхравланипе Чалӑм хулана кунака (хӑнана) кайсан хӑя- 
матсем унӑн хура турӑ урхамахӗн тирне чӗрӗллех сӳнӗ. Мӗн

тери мӑшкӑл! Ҫавӑнтанпа Кочак тискер хурахсемпе май килнӗ 
таран хирӗлет, вӗсене хирӗҫ мӗн пултарнӑ таран ҫапӑҫать.

Шурӑмпуҫ ҫути палӑрсан, тул ҫутӑлса килнӗ чухне, пуҫӗ 
тӑрӑх сивӗ шыв ячӗ турхан, пилён таран ҫӑвӑнчӗ. Ыйхи вара 
чалах уҫӑлса кайрӗ, куҫӗ ҫутӑраххӑн пӑхма пуҫларӗ. Ҫын- 
семпе вӑл пӗрмаях йӑл кулӑпа пуплет. Турханӑн ӑшӑ кулли 
ҫӗрпӳсемпе вунпӳсен, тӗкӗрҫӗсен, ку элти мӗнпур чӑвашсен 
кӑмӑл-туйӑмне ҫӗклет, хастарлӑхне ӳстерет, паттӑр пулма хав- 
халантарать.

Ҫичӗ ют ҫӗрӗпех кӑвайт ҫунтарчӗ. Тӗменпӳ куҫ-хӑлхасене 
(разведчиксене) Пичке сӑрчӗ тавра кунӗн-ҫӗрӗн ҫӳретсе хӑш- 
кӑлтарать, турханӑн ӑҫта экеметсем пуррине пӗлме тӑрӑшать. 
Шыравҫӑсем упаленсе тӗрӗслемен вырӑн ниҫта та хӑвармаҫҫӗ, 
хӑйсен тапӑрӗ хыҫӗнчи ката вӑрмана хыпашласа пӑхма ӑс 
ҫитереймеҫҫӗ. Тепӗр кун иртенпех чӗресрен тӑкнӑ пек чарӑн- 
масӑр ҫумӑр ҫурӗ, вӗҫӗмрен йӑл-ял ҫиҫӗм ҫиҫрӗ, аслати кӗм- 
сӗртетрӗ. Ҫичӗ ют пуҫтахланни ҫут ҫанталӑка та тарӑхтарать 
пулмалла. Хӑнчӑр куҫлӑ ҫар пуҫӗ ҫапӑҫу пуҫлама ҫумӑра пула 
тӑхтаса тӑчӗ.

Ҫумӑр чарӑнсан, кӑнтӑрла тӗлӗнче, турхан хулари тӗп тӗкӗрт 
варрине пырса тӑчё.

— Тӑванӑмсем! Сире пурсӑра та чун-чӗререн саламлатӑп! 
Хӗвел айӗнче Пӳлӗх пире те тивӗҫлӗ вырӑн панӑ, — хул- 
лен пуҫларӗ вӑл сӑмахне. Каланӑҫемӗн сасси ҫирӗпленсех 
пычӗ. — Пире ҫуратса ӳстерекенсем хӑйсем те ҫакӑнта ҫурал- 
са ӳснӗ. Ҫуралса ӳснӗ вырӑна — тӑван эле — вӗсем куҫ шар- 
дине упранӑ пек сыхлама хушса хӑварнӑ. Асаттепе асанне ӑс 
пани ӗмӗрлӗх, атте-анне вӗрентни яланлӑх. Вӗсем ӑс панине, 
вӗрентнине асра тытса хамӑрӑн эле тӗрӗс-тӗкел сыхласа хӑвар- 
маллах. Ҫичӗ юта парӑнар мар. Пултараймасан — мӑшкӑл 
курӑпӑр, чуралӑха кӗрсе ӳкӗпӗр. Этеме хӗҫ-кӑралпа (сӑнӑпа- 
хӗҫпе) кӑна пӑхӑнтараймастӑн. Тӗрӗссине калатӑп: сӑнӑпа хӗҫе 
пӗр шухӑшлӑхпа паттӑрлӑх ҫӗнтереҫҫӗ. Хамӑр пурте пӗреш- 
кел шухӑш тытсан, паттӑр пулсан ан иккӗленӗр: тӑшмана 
ҫӗнтеретпӗрех!

Турхана пӗтӗм тӗкӗрт тимлӗн итлерӗ, тӑван элшӗн юлаш- 
ки юн тумламӗччен кӗрешме тупа турӗ.

...Чыссӑр этемрен чыссӑр этем, чурӑс ҫынран чурӑс ҫын 
ҫуралать. Хаяртан тӑван тата хаяртарах ӳсет, тискертен тӑван 
тата тискертерех пулать. Урта ҫар пуҫӗ ҫавнашкаллисен шу- 
тӗнчен. Ҫынлӑх унра пачах ҫук. Вӑл кунти чӑвашсен пӗтӗм 
мулне, мӗнпур выльӑх-чӗрлӗхне хапсӑнать. Ҫавӑнпа Пичке 
сӑртне хӑвӑртрах хӑйне пӑхӑнтарасшӑн. Турхан ҫарне ҫӗнте- 
ресси пирки иккӗленмест вӑл.

Тӗменпӳ лагерь тӑрӑх хӑйне сыхлакан вунӑ пухлеванпа — 
вӑйламас нукерсемпе — пӗрле ҫӳрет. Ҫумӑр ҫума чарӑнсан, 
хӗвел куҫне чарса пӑхсан вӑл кӑкӑрне ҫат ҫапать:

— Эпӗ Атӑл шывне те пӳлме пултаратӑп. Пичке сӑртне 
туртса илесси мӗн вӑл? Чӑваш турханӗ ман чура пулса тӑрӗ!

Турханӑн ҫарӗ пӗтӗмпех хулаш хӳтлӗхӗнче тесе шутланӑ 
тӗменпӳ. Унӑн куҫ-хӑлхи Пичке сӑрчӗ таврашӗнче ӑҫта мӗн 
пуррине ҫӗр хута тӗрӗсленӗ пулин те тул ҫутӑлнӑ чухнехи 
тата шалкӑм ҫумӑр вӑхӑтӗнчи улшӑнусене асӑрхайман.

Тутарсен вӑрӑм сӑран пӑрӑхӗсем — какӑрсем — хӑрӑлта- 
туллӑн ҫухӑрса ячӗҫ.

— Тӑнлӑр та пӑхӑнӑр! Паян Пичке сӑртне аркатмаллах! 
Унтан Чулхулана ҫӑварлӑхлӑпӑр. Уруссене чӗркуҫлентерӗпӗр. 
Унсӑрӑн пирӗн Уртан ҫурҫӗр чиккинче назарестанри (ҫӑва 
ҫинчи) лӑпкӑлӑх пулмастех! — ҫӑварӗнчен кӑпӑк сирпӗтет ҫар 
пуҫӗ. — Аслӑ юхан шыв Итиль малашне те Абескун тинӗс- 
нех (Каспи тинӗснех) юхса кӗрӗ, ман туменӑм та яланхил- 
лех ҫӗнтерӳ хыҫҫӑн ҫӗнтерӳ тӑвӗ!

Вӑл ҫарӑн пӗрремӗш эшкерне хулашӑн тӗп хапхи еннелле 
тӗллесе кӑтартать, тапӑнса пырса ҫавӑнтан кӗрсе кайма хушать.

Хушни, тупата турӑшӑн, пурнӑҫлани мар ҫав. Утсемпе вӗҫ- 
терсе пыракан ҫичӗ ютсем ҫинелле ухӑ йӗпписем хулаш ен- 
чен вӗҫӗмсӗр вӗҫеҫҫӗ. Нукерсенчен ӳкекенни ӳкет, йӑванаканӗ 
йӑванать.

Тутарсем яланхи пекех чееленчӗҫ: арпашса кайса каялла 
чаканҫи турӗҫ, хӑйсене ҫапла майпа чӑнкӑ ҫыранлӑ тип 
ҫырма еннелле хӳтерме илӗртрӗҫ. Хӑюллӑ тӗкӗрҫӗсен пысӑк 
ушкӑнӗ тутарсене хӑваласа пырса тӗп тӗкӗре каярах тӑратса 
хӑварчӗ. Кам мӗн таран пултарнӑ пек чупнӑран вёсен речӗ- 
сем пӑтрашӑнчӗҫ. Лӑпах ҫав вӑхӑтра тутарсем сасартӑк ка-

ялла ҫаврӑнчӗҫ, вӑрӑм сӑран какӑрӗсене кӑшкӑртма, ал пит- 
лӗхӗсене (щитсене) чанкӑртаттарма тытӑнчӗҫ. Хӑйсем хире- 
хирӗҫ, куҫа-куҫӑн тӑрса ҫапӑҫассинчен пӑрӑнаҫҫӗ, ҫуран тӗ- 
кӗрҫӗсем тавра явӑнаҫҫӗ, ҫӗмренсемпе переҫҫӗ. Чӑвашсем 
те ҫапӑҫма пӗлеҫҫӗ, тӗкӗрҫӗсем йышпа чӑмӑртанса хулаш 
патне чакаҫҫӗ.

«Чӑваш чунне темле хӑямат — усал шуйттан — кӗрсе ларнӑ 
пулӗ!» — тарӑхаҫҫӗ тутарсем. Тӗп вӑй пырса ҫитсен чӑваш- 
тӗкӗрҫӗсем ут ҫинчи эсреметсене хӑйсене тӗпсӗр ҫырманалла 
сиктерчӗҫ. Эшкерӗн пӗр пайӗ ҫапла пӑчланать, ыттисем шав 
малалла талпӑнаҫҫӗ.

Турхан турул тӑрринчен хура тӗтӗмпе экметрисене паллӑ 
пама хушрӗ. Вёсен вӑхӑчӗ ҫитрӗ. Чӑвашсен унти тӗкӗрчӗсем 
кӗтмен ҫӗтен сылтӑмран та, сулахайран та сиксе тухрӗҫ, 
тӑшмана хуптӗрлеме тытӑнчӗҫ.

Хаяр ҫапӑҫу каҫченех пырать. Тӑшманӑн малти эшкер ер- 
тӳҫине Румен ывӑлӗ Аспарух ҫӗрпӳ персе ӳкерет. Тутарсем 
каялла чакаҫҫӗ, ҫапӑҫу чарӑнать. Вилнисене пуҫтарма вӑхӑт.

Тутарсем вилнӗ нукерсен ӳчӗсене пӗренесем ҫине ретӗн-ре- 
тӗн хучӗҫ. Кӗҫех унта тем ҫӳллӗш кӑвайт ҫунма пуҫларӗ. Ну- 
керсем ҫав кӑвайт ҫунса пӗтичченех ун тавра ҫаврӑнса ҫӳре- 
рӗҫ, ҫар юррисем юрларӗҫ. Ҫапла пытараҫҫӗ вӗсем вилнисене.

Кӑнар вӑхӑтра килсе ҫитет
Ҫапӑҫу хыҫҫӑн тӗменпӳ ҫӗрӗпех йӗркеллӗ ҫывӑраймарӗ. Ана 

темле хӑнтӑрамак аптратать. Тиха ашӗ упшурла ҫинӗрен-ши, 
варӗ хаяррӑн ыратать. Хӑй патне ҫӗр хута ӑрӑмҫӑпа эмелҫӗ- 
не чӗнсе илчӗ. Ҫар пуҫӗ сывлӑхӗшӗн ӑрӑмҫӑ Танкӑра кӗлтурӗ, 
эмелҫё вара хӑнтӑрамака ватрӗ — чирленине каҫанӗнчен тыт- 
са ҫӗклесе шӑм-шакне йӑваларӗ.

Ҫар пуҫӗ ирпе кӑна кӑштах кӑтӑш пулса илчӗ. Пуян капӑр 
хӳшӗре хаклӑ тирсем ҫинчен эрленсе те ахлатса тӑчӗ. Шӑм- 
шакӗ сурать, мухмӑра пула пуҫӗ ыратать, хӑнчӑр куҫӗ сике- 
кен пулнӑ. Типӗтнӗ аш ҫисе кӑмӑс ӗҫсен эшкерсен ертӳҫисе- 
не чӗнтерчӗ. Ӗнерхи ҫапӑҫушӑн ертӳҫӗсене пӗрин хыҫҫӑн те- 
пӗрне намӑс сӑмахсемпе ҫатлаттарчӗ.

— Анлантарса парӑр-ха, — сурчӑк сирпӗтсе ыйтать ҫар пуҫӗ 
хӑйӗн ҫумӗсенчен, — чӑваш-тӗкӗрҫӗ мӗншӗн пире ҫӗнтерет?

Ҫар пуҫӗ шӑртланнӑ вӑхӑтра эшкерсен ертӳҫисем ҫӑвар 
уҫма та шикленеҫҫӗ. Пуриншӗн те паллӑ: чӑваш хулашне тытса 
илесси вӑрах ӗҫ. Кӗре кӗриччен хулана илсен тем пекчӗ те.

...Хулашӑн сылтӑм турулӗнче турхан та ҫӗрӗпех куҫ хуп- 
марӗ. Сӑнӗ тӗксӗмленнӗ, куҫ айӗсем кӑвакарнӑ. Ура ҫинче 
пурпӗр ҫирӗп тӑрать, чӗри тикӗссӗн тапать. Чакӑр куҫӗ ҫамрӑк 
чухнехи пекех витӗр курать. Тӑшман ҫӗрле тем те тума пул- 
тарӗ.

Турхан хӑй лайӑх пӗлекен икё вастра тӗкӗрҫӗне Вӑта Сӑва- 
ра пулӑшу ыйтма янӑччӗ.

Халӗ, тӑшман кӑткӑ пекех йышлӑран, вырӑс вайпутне те 
пӗлтерес терӗ. Ун патне кама ямалла? Паллах, кам хӑвӑрт 
ҫитме пултарать, ҫавна. Эппин, Кӑнар улӑпа.

Ӗлӗк-авал Кӑнар евӗр улӑпсем пурӑннӑ-мӗн. Пичке сӑрчӗ 
тавра чӑвашсенчен малтан пурӑннӑ ҫынсем ҫак йӑхран пулнӑ. 
Пичке сӑртне тутарсем тапӑннӑ вӑхӑта улӑпсенчен пӗр Кӑнар 
кӑна тӑрса юлнӑ.

Кӑнар — чӑнласах пӑхаттиртен те пӑхаттир. Пӗвӗпе кап- 
мар юмансенчен ҫӳллӗ, кӑкӑрӗ тӑвайкки пекех сарлака. Чӗри 
вут пек вӗри, куҫӗ ҫӑлтӑр евӗр ҫиҫет. Турхан ӑна ҫапла ху- 
шать:

— Тутарсем тапӑнни ҫинчен вырӑс вайпутне кайса систер.
— Хӑшин патне каймалла? — ӑнланмасть Кӑнар.
— Пирӗн патра пулни патне.
— Э, леш князь патне... Вӑл юратакан ӑшаланӑ акӑша ту- 

танса пӑхма май килӗ-ши?
— Пустуй палкаса ан тӑр. Пёр уру кунта, тепри унта 

пултӑр! — хӑтӑрса илчӗ турхан улӑпа.
Кӑнар хӗвелтухӑҫнелле ҫаврӑнса тӑчӗ, пуҫ тайса ҫын илт- 

мелле мар кӗлтурӗ:
— Эй, Пӳлӗх! Сыхла та упра пире, усала сир! Ыр кун пар, 

ыр ҫул пар!
Кӑнара Чулхулара та пӗлеҫҫӗ иккен. Унтан та ытларах 

ӗҫчен чӑвашсене, уйрӑмах улӑпа, сума сӑваҫҫӗ. Князь кер- 
менӗнче ӑна тарават йышӑнчӗҫ. Князь сӑмаха пит ваклакан

ҫын мар. Чӑвашсем пысӑк инкеке лекнине пӗлсен хӑйӗн ҫу- 
мӗсемпе йӑпӑрт канашларӗ те ҫапла пӗлтерчӗ:

— Сирӗн тӑшман — пирӗн тӑшман. Сире пулӑшма пысӑк 
дружинӑпа пыратпӑр! Ҫӑкӑр-тӑвар хире-хирӗҫ пултӑр! Тата 
калам: сан ҫулу ӑнать. Чухла: асамат кӗперӗ ҫумӑр умӗнчен 
карӑнсан ҫумӑр чарӑнать, хыҫӗнчен карӑнсан татах ҫӑвать. 
Вӑн, куратӑн-и? Ку таврара ҫумӑр ҫумарӗ — асамат кӗперӗ 
карӑнчӗ. Апла пулсан ҫумӑр ҫумасть.

— Эй, Пӳлӗх, ҫырлах! Пӳлӗх, ан парах! Хӑвӑн улӑпна ху 
упрах! — кӗлтӑвать хулӑн сассипе Кӑнар. Княҫпа калаҫса та- 
тӑлса вӑл каялла килме тухать.

Каппайчӑк ҫар пуҫӗ хӑй ҫамрӑк чухне ханӑн мӗскӗн тар- 
ҫи пулнине манса кайнӑ ӗнтӗ. Ун чухне пӗрмай хан умӗнче 
тӑпӑртататчӗ. Ури айне пукан лартатчӗ, пуҫӗ айне минтер 
хуратчӗ. Темиҫе ҫултан йӑпӑлти тарҫӑ тӗменпӳ пулса тӑчӗ.

Паян вӑл иртенпех лӑпкӑ мар. Ӳслӗкӗ ҫаплах чарӑнмасть, 
пуҫӗ те хӗсет. Икӗ малти шӑлӗ тухса ӳкесле лӑканаҫҫӗ, янахӗ 
тӳсмелле мар сурать. Ытла вӑраха кайрӗ Пичке сӑрта илесси.

Шуйттан килсе хупламӑш, ачи-пӑчи пӑчланмӑш ҫар пуҫӗ 
эшкерне каллех тапӑнма хушать. Ҫӑткӑн йӑх кашкӑрла унта 
та кунта хӗвӗшме пуҫлать. Асар-писер эшкер ҫав тери йышлӑ 
пулнӑран пӗтӗм тавралӑх аслатилле кӗрлет, ҫӗр йывӑррӑн ах- 
латса йынӑшать. Тискер кайӑксем сехӗрленсе хытса каяҫҫӗ, 
кайӑк-кӗшӗк вӗҫме чарӑнать.

Хушма ансат, пурнӑҫлама йывӑр. Каллех хаяр ҫапӑҫу тап- 
ранать. Тискер эшкер малалла талпӑнать, Пичке сӑртне па- 
рӑнтарасшӑн тӑрмашать. Турхан ентешӗсен тӗкӗрчӗсене ҫа- 
пӑҫӑва хутшӑнма паллӑ парать. Тутарсем ҫине сасартӑк хы- 
ҫалтан виҫӗ тӗкӗрт тапӑнать. Туҫи Олкаш тӗкӗртне Кочак 
хӑй ертсе пырать. Така сӑрчӗпе Малаххай хулаш тӗкёрчӗсем 
те тӑшманпа паттӑррӑн ҫапӑҫаҫҫӗ.

Ҫичӗ ют та хастар: чӑвашсене Пичке сӑрчӗн шӳмми еннелле 
хӗстерет, хулаша туртса илме ӗмӗтленет. Ҫак вӑхӑтра вӑрттӑн 
сукмакпа хулаша Кӑнар улӑп кӗрет, турхана вырӑс княҫ хӑй- 
ӗн дружинипе нумай кӗттермесӗрех килсе ҫитесси ҫинчен хы- 
парлать. Унтан хӗвелтухӑҫнелле пӑхса кӗскен кӗлтӑвать:

— Эй, Пӳлӗх, пулӑшсам! Тӑшман ӗмӗтне татсам!

Вара Кӑнар ҫапӑҫӑва тухать. Чӑннипех пултаруллӑ вӑл: 
сулмаклӑ юман чукмарӗпе пӗрре сулать — теҫетке нукер тӳнет, 
тепре сулать — тепӗр теҫетке лаплатса ӳкет. Ҫапать — ҫичӗ 
юта чустана ҫавӑрать, тапать — тӑшманран нимӗр тӑвать. 
Эшкер йышне пӗрех май чакарать, унӑн вӑйне аркатать. Эш- 
кер ертӳҫине чаплӑ ҫи-пуҫ тӑрӑх уйӑрчӗ вӑл. Ӑна чукмарпа 
персен мӑн кӑмӑллӑ ертӳҫӗ ӳт-пӗвёнчен те, ылтӑнланӑ ҫи-пу- 
ҫӗнчен те лӑстанкӑ кӑна тӑрса юлчӗ.

Ҫакна кӗтмен ҫичӗ ют речӗсем арпашӑнса-пӑтрашса каяҫҫӗ. 
«Ай-вай, пӗсмелле!» — кӑшкӑрса яраҫҫӗ сехри хӑпнӑ нукер- 
сем. Вӗсенчен пӗрисем сӑннисене ҫӗрелле усаҫҫӗ, теприсем 
кукӑр хӗҫсене йӗннисене чикеҫҫӗ. Юлан утсем хыҫӗнчен ту- 
сан ҫеҫ мӑкӑрланса юлать.

— Эх, ҫӑвар типрӗ! Шыв парӑр! — ыйтать ӑшӗ хыпнӑ Кӑнар. 
Пӗр чӑваш-тӗкӗрҫӗ ӑна ҫӑл шывӗ янӑ чӗрес тыттарать. Ах, 
инкек! Кӑнар шыв ӗҫнӗ вӑхӑтра хастар та вӑр-вар нукер ӑна 
ҫурӑмӗнчен наркӑмӑшлӑ сӑнӑпа тӑрӑнтарать. Тӑшмана Кӑнар 
шыв чӗресӗпе пуҫӗнченех перет, анчах хӑй те касса янӑ юман 
пекех кёрӗслетсе, ахлатса йӑванать.

Каҫ кӳлӗм турхан патне вӑр-вар йӗкӗт пычӗ, ҫӗрле хула- 
ша Вӑта Сӑвар ҫарӗ кӗрессе пӗлтерчӗ. Тӗп вӑйсем вара кая- 
рах ҫитмелле, Чулхула ҫар рачӗ хӑваласа янӑ йӳркӗнсем хула 
таврашӗнче явӑнса ҫӳреҫҫӗ, вӗсене аркатсанах Вӑта Сӑвар тӗп 
вӑйӗсем Пичке сӑрчӗ ҫине килеҫҫӗ.

Вырӑс — шанчӑклӑ тус
Ыйхӑ килменнипе вӗҫӗмсӗр аптрать тӗменпӳ. Унӑн мух- 

тавлӑ туменӗ курӑс-мунчала чӑвашӗсене ниепле парӑнтарай- 
масть. Мӗн тумалла? Вӗсене епле парӑнтармалла? Ку таранч- 
чен никам чарайман туменӑн намӑс курмалла пулать-и-ха? 
Вӑрҫӑн хӑватлӑ турри Сульдэ унӑн туменӗнчен сивӗнме шут- 
ларӗ-ши?

Пехлеван тытнӑ кӗмӗл кӑмканри лӗп шывпа ҫар пуҫӗ пит
ие йӗпетенҫи тӑвать, кӗҫҫе хӳшше ҫурттӑна лаплатса кӗрет. 
Арӑмӗсенчен чи кӗҫӗннине — чӑкӑт пек шурӑ ӳтлӗ ҫӳллӗ 
мар чиперккене — вӑл походсенче те пӗрле илсе ҫӳрет. Хӑйӗн

те, арӑмӗн те ҫурттисем кустӑрмаллӑ. Вӗсене харсӑр урха- 
махсем парласа вӗҫе-вӗҫӗн кӳлеҫҫӗ. Кустӑрмаллӑ ҫурттӑсене 
ҫырма-ҫатра урлӑ нукерсем йӑтса каҫараҫҫӗ.

Нӗрсӗр ҫар пуҫӗ ҫапӑҫусем ӑнӑҫманран халӗ арӑмӗпе те ту- 
лашмасӑр калаҫаймасть. Вӑл ун патне кӗрсенех ахӑрни, хар- 
кашни, унтан хӗрарӑм хӑлха ҫурасла ҫухӑрса яни илтӗнчӗ. 
Кӗҫех хӗрарӑмӗ хӑй те шал тан вирхӗнсе тухрӗ. Ансӑр алӑк 
умӗнчи хурал нукерӗ унӑн хӗрлӗ хӑюпа тыттарнӑ тӗтӗм пек 
кӑвак кӗпине, мӑйӗнчен ахах ҫипписем усӑннине, аллине 
ҫыхнӑ кӗмӗл сулла кӑна асӑрхама ӗлкӗрчӗ.

— Ӑҫта хӑямата сӗтӗрсе килчӗ вӑл мана? Май килсенех 
пӑрахса тарӑттӑм!

Типшӗм чиперкке урӑх нимӗн те калаймарӗ — тӗменпӳ 
ӑна каялла туртса кӗртрӗ.

Чиперкке патӗнчен тухсан ҫар пуҫӗ хӑйӗн ҫурттипе юна- 
шар вырнаҫтарнӑ хура ялав патне пычӗ. Вӑл вӑрӑм бамбук 
вулли ҫинче сулланать. Вӗҫӗнчи урлашкинчен лаша хӳрин 
хӗлӗхӗсем усӑнса тӑраҫҫӗ. Ялав ҫине пӗр вӑхӑт салхуллӑн 
пӑхса тӑнӑ хыҫҫӑн тӗменпӳ учӗ патне таплаттарчӗ.

Ҫар пуҫӗ хӑй кӑна мар, лаши те ватӑ енне кайнӑ; хура тур 
пулин те, унӑн чакӑр ҫӑм тухнӑ. Ват шӑм-шакпа вӗри ут 
утланма ансатах мар ҫав, ҫавӑнпа пӗр хӑнӑхнӑ лутра кӗсре- 
пех ҫӳрет ҫар пуҫӗ. Кӗсрен йӗвенӗ кӗмӗл нӑхталлӑ, йӗнерӗ 
ылтӑн каҫанлӑ. Хуҫи те чаплӑ тумланать: пуставпа та пурҫӑн- 
па капӑрланать, ылтӑнпа-кӗмӗлпе эрешленет. Ватӑ кӗлеткине 
ҫакӑ та кӗрнеклӗх кӳреймест, кӑмӑл-туйӑмне те ҫемҫетеймест.

Ҫар пуҫӗ васкамасӑр юхан шыв хӗррине пырать. Ана сых- 
лакан пехлевансенчен пӗри пӗр сӑмах чӗнмест. Кураҫҫӗ, 
пӗлеҫҫӗ: ҫар пуҫӗ эшкер ертӳҫисемпе те питех калаҫмасть, 
ҫӗленӗн чашкӑрса ҫӳрет. Час-часах хыттӑн ӳсӗрсе, сурса пӑра- 
хать. Пӗлеҫҫӗ йӗкӗтсем: ҫар пуҫӗ тилӗ пек чее. Чее ҫыннӑн 
куҫӗ саккӑр сӑвать. Уйӑх ҫутинче ҫар пуҫӗ хулашӑн ҫурҫӗр 
енчи ҫӳллех мар валне тинкерсе пӑхать. Мӗншӗн ҫӳллӗ мар? 
Мӗн пирки? Мӗншӗн тесен турхан унтан тӑшман тапӑнасса 
кӗтмест. Юхан шыв ку енче путлӑх. Кам пырса сӗкӗнӗ-ха 
унта! Турхан пире ку енчен кётместех. Унта пёр хыр кӑна 
ларать. Йывӑҫ тавраш урӑх курӑнмасть. Хӑмӑш тата кун-

тӑклӑх лутра хӑва ҫӑра хунанӑ. Ҫӳлтен юхӑма май сулӑсем- 
пе перенесем турттарса килес. Вӗсемпе шурлӑх урлӑ ҫул хы- 
вас. Кӗтмен енчен тапӑнас! Турхана чавса таран лартас. Ну- 
керсем хулаш патне путлӑх урлӑ хывнӑ ҫулпа пыччӑр. Ҫав- 
нашкал шут тытать ҫар пуҫӗ. Мӗн шутланине пурнӑҫа кӗртме 
ҫийӗнчех хушусем парать.

Тутарсем Юрпаш хӗрринче ҫӗрӗпех тӑрмашрӗҫ: путлӑх вы- 
рӑнсене хӑмӑшпа хӑва касса сарчӗҫ, ҫиелтен пӗренесем хучӗҫ. 
Вӑрах кӗрмешнӗ хыҫҫӑн, ир енне, шурлӑх урлӑ, юхан шывран 
хулаш шӳмми патне ҫити, кӗпер пек ҫул хатӗр пулчӗ.

Пичке сӑрчӗ ҫинче, сылтӑмри тӗп турулта, турхан тӑрать, 
юхан шыв енне тимлет. Унта темле хӑрушлӑх пытарӑннӑн 
туйӑнать. Пӗлӗт ӑшӗнчен уйӑх тухсан турхан курах кайрӗ: 
шывпа юхса анакан пӗренене такам ҫаклатса туртса илчӗ. 
Турхан виҫӗ куҫ-хӑлхана унта мӗн пурри-ҫуккине тӗрӗслеме 
хушрӗ. «Час кайӑр та час килӗр!» — асӑрхаттарчӗ вӑл.

Анчах лешсен ӗҫ-пуҫ урӑхларах пулса тухать. Халапа ӑна 
час калатӑн, ӗҫ вара ун пек хӑвӑрт пулмасть. «Ай-уй, мӗн 
тӑваҫҫӗ кунта тутарсем?» — шалтах тӗлӗнеҫҫӗ куҫ-хӑлхасем. 
Тӗплӗнреххӗн пӗлес шутпа путлӑхалла шалтан шала кӗреҫҫӗ 
те лачакана путаҫҫӗ. Хӑва хуллисенчен тыта-тыта, пӗрне-пӗ- 
ри пулӑша-пулӑша аран-аран каялла тапаланса тухаҫҫӗ.

— Мӗншӗн час килмерӗр? — кӑмӑлсӑррӑн ыйтать вӗсенчен 
турхан. Куҫ-хӑлхасен ҫи-пуҫӗ юшкӑнпа лапӑртаннине, урай- 
не шурлӑх шывӗ тумланине асӑрхать те сассине хӑвӑрт йӑваш- 
латать. Мӗн курнине-илтнине ыйтса пӗлсен пӗр тӗкӗрте, Ас- 
парух ҫӗрпӗве шанса панине, юхан шыв леш енне каҫма ху- 
шать, ама ҫынсен тӗкӗртне, Донка ертсе пыраканнине, шӳммен 
тулаш енне тӑратать.

Тул ҫутӑлнӑ-ҫутӑлманах тутар тӗменпӗвӗ виҫҫӗмӗш эшкер- 
не ҫапӑҫӑва кӗртет, хулаша ҫӗмӗрсе кӗме хушать. Юхан шыв 
енчен шурлӑх урлӑ тапӑнакансене те питӗ шанать.

— Кам вӑл чӑваш турханӗ? Ҫӑрттан ҫумӗнчи ыраш пӑтри, 
ват кашкӑра вӗрекен анчӑк ҫури! Хальхинче ӑна ҫӗнтеретпӗ- 
рех! — кӑкӑрне чышкипе ҫатлаттарать ҫар пуҫӗ.

Хулаш тёп хапхи енчен тапӑнакансем те, шурлӑх урлӑ пы- 
ракансем те ҫапӑҫӑва пӗр вӑхӑтра пуҫлаҫҫӗ. Шурлӑх ҫумӗн-

чи вашмӑк ҫыранпа шӳмме патне чи малтан эшкер ертӳҫи 
хӑй йӑраланса хӑпарать. Унӑн ури вӑрӑм, куҫӗ чармак. Кӑ- 
кӑрӗ тӗлӗнче темле вӑчӑра йӑлтӑртатать. Кӗтмен ҫӗртен хӑйне 
хирӗҫ патвар ама ҫын сулмаклӑ сӑнӑпа ыткӑннине курсан 
эткер ертӳҫин хӗсӗк куҫӗ хӑранипе тата хӗсӗнет, ним кала
ма та ӗлкӗреймест, кӑкӑрне сӑнӑ тӑрӑнать. Ертӳҫӗн тӑсланкӑ 
кӗлетки шурлӑхалла вӑркӑнать. Ама ҫын тӗкӗрчӗ нукерсе- 
не шӳмме яхӑнне те ямасть, сӗмсӗрсене каялла шурлӑха 
чӑмтарать. Путлӑх унта та, кунта та пӑкӑл-пӑкӑл тӑвать.

— Гаргар! Каялла чакар! — ҫухӑрашаҫҫӗ нукерсем.
Каялла чакакансене Аспарух тӗкӗрчӗ ӗнселет. Ҫапӑҫу вӑра- 

ха пымасть, ама ҫын-хӳтӗлевҫӗсем тата Аспарух тӗкӗрчӗ 
ҫӗнтернипе вёҫленет. Тупсӑмне вӑхӑтра ӑнкарса илсен чеелӗх- 
пе инҫех каяймастӑн ҫав.

Хулашра та, ун ҫывӑхӗнчи ялсенче те ҫынсем куҫҫульпе 
йӗреҫҫӗ, чӗнмесӗр килнӗ ҫичӗ юта ылханаҫҫӗ. Тӑшмана хирӗҫ 
тӑрасси те вӑйлансах пырать. Хулашри ҫынсем пурте — ҫам- 
рӑккисем те, ваттисем те — шӳмме урлӑ каҫса вал патне 
ҫывхарнӑ тутарсем ҫине вӗри шыв тата ирӗлтернӗ сӑмала 
сапаҫҫӗ, вӗсене чулпа переҫҫӗ, шӗвӗр вӗҫлӗ шалчасемпе 
тӑрӑнтараҫҫӗ. Хӳтӗлевҫӗсене хӗрарӑмсемпе ачасем ҫапӑҫма 
мӗн кирлине парса тӑраҫҫӗ, аманнисен суранӗсене ҫыхаҫҫӗ. 
Апат та, шыв та вӗсемех йӑтса килеҫҫӗ.

Ҫар пуҫӗ хулаш варринелле вутлӑ ҫӗмренсем кӑларса яма 
хушать. Темиҫе ҫӗмрен тӗтӗм кӑларса иккӗмӗш вал шал енне 
пырса ӳкет. Унта ҫулӑм палкаса ҫӗкленет. Нукерсем тепӗр 
ушкӑн вутлӑ ҫӗмрен кӑларса ярасшӑнччӗ — вӗсем патне 
чӑвашсен утлӑ тӗкӗрҫисем вӗҫтерсе ҫитрӗҫ, нукерсене ҫӳлти 
патшалӑха ӑсатрӗҫ. Усалтан хӑтӑлма тӗкӗрҫӗсене Пӳлӗх пу- 
лӑшрӗ пулинех. Хулашрисем пушара сарӑлса кайма пама- 
рӗҫ — хӑвӑрт сӳнтерчӗҫ.

Хулашӑн тӗп хапхи умӗнчи ҫапӑҫу ӑнӑҫлӑхӗ пӗрре ку ен- 
нелле, тепре тепӗр еннелле сулӑнать. Акӑ тутарсен юлан ут- 
ҫисем тулашри вал хӗрринех пырса тухрӗҫ. Тӗп хапхана тӑ- 
рӑнтарса аркатма вӑкӑрсемпе кустӑрмаллӑ таран турттарса 
пычӗҫ. Ҫав вӑхӑтра чӑваш-тӗкӗрҫӗсен речӗсем арпашса кай
ма пуҫларӗҫ. Хулашран вӗри урхамахсемпе турхан тата ун

ҫумӗсем хӑйсем тухрӗҫ, тутарсем хушшине юман савӑл пек 
ҫӗмӗрсе кӗрсе кайрӗҫ.

Ҫапӑҫура кам ҫӗнтерессине пӑлхарсен чаплӑ пӳлевӗ Пака- 
не малтанах пӗлтерме пултаратчӗ ӗнтӗ. Шел, Танкӑра парне 
кӳренҫи пулса жрецсем ӑна тахҫанах йывӑҫ тӑррине ҫакса 
вӗлернӗ. Халӗ акӑ ҫип вӗҫӗнчи тёк пек ҫӗнтерӳ унталла-кун- 
талла сулӑнать. Чӑвашсем паттӑрри паттӑр — вёсен те вӑйӗ- 
халӗ иксӗлнӗҫемӗн иксӗлет.

Хӗвеланӑҫ енче тусан мӑкӑрланса ҫӗкленет. Чулхула ҫар 
рачӗ — дружини килни курӑнать. Малта патвар кӗлеткеллӗ 
князь. Вӑл кӗмӗл пек ҫап-ҫутӑ хурҫӑ кольчугӑпа, йӑлтӑркка 
шлемпа.

Вырӑс ратникӗсем тутарсене пере-пере ӳкереҫҫӗ, хӗҫпе вак- 
лаҫҫӗ. Нукерсем тарма тесе каялла ҫаврӑнчӗҫ ҫеҫ — Вӑта 
Сӑвар янӑ ҫар савӑлне пырса тӑрӑнчӗҫ. Сӑвар тӗкӗрчӗсем 
ҫапӑҫу хирне ҫӳлевӗҫ пек ним систермесӗр йӑпшӑнса ҫитрӗҫ. 
Тӑшман курман ҫӗртре, Пичке сӑртӗнчен аякрах мар лапра, 
сулмаклӑн тапӑнма йӗркеленсе тухрӗҫ. Вайпут паллӑ парсан 
вӗсем ҫӗр айӗнчен шӑтса тухакан тӗкӗртсем пек тӑшмана 
хирӗҫ ыткӑнчӗҫ.

Тӑшман виллисем купан-купан ҫапӑҫу хирӗнчех выртса 
юлчӗҫ. Вилнисене ҫунтарса пытармасӑр хӑварнине тутарсем 
чыссӑрла хӑтланни тесе шутлаҫҫӗ. Хальхинче вӗсем ҫак йӑла- 
на хисепе хураймарӗҫ. Тыткӑна лекесрен тӗменпӳ хӑйӗн тата 
арӑмӗн ҫурттисене те утсем кӳлтерсе тӑмарӗ — вут чӗртсе 
хӑварчӗ.

Ҫапӑҫу хирӗ тутарсенчен йӑлт тасалать. Тӑванла ыталать 
вырӑс княҫне, Вӑта Сӑвар вайпутне турхан.

Ҫав вӑхӑтра пӗлӗтсем хушшинчен тухнӑ хӗвел те хаваслӑн 
кулса ярать.

*  *  *

Чылаях хухнӑ пулин те, Юрпаш авалхи ҫулӗпех юхса выртать. 
Пичке сӑртне чӑвашсем тахҫанах сухалаҫҫӗ. Ҫынсем вӑй хурса, 
тар юхтарса тунӑ мухтавлӑ хулаш ишӗлчӗкӗсем тӑпра айне пулнӑ.

Пирӗн халӑх хӑйӗн тымарӗ ӑҫтан тухнине шырать. Иккӗлен- 
мелли ҫук: пинпӳ Апаш, чӑваш-пӑлхар Румен, чӑваш-сӑвас Шуҫӑм-

пи йӑхӗнчен эпир. Тӑван элш ӗн юн тӑкнӑ м аттурсен паттӑрлӑхне  
асрах тытатпӑр, анчах ҫулсем  иртнӗ май вёсен ячёсем  пӗрин хы ҫ- 
ҫӑн тепри манӑҫа тухаҫҫё. Х улаш ри пӗррем ӗш  ҫар пуҫ А паш  вара 
ку тӑрӑхри темиҫе ял ятӗнче паянчченех сы хланса ю лнӑ.

Кӑнар улӑпӑн ача-пӑча пулм ан. Вӑл сӑваплӑ ҫапӑҫура паттӑррӑн  
пуҫ хурсан улӑп йӑхё те татӑлать. Ш ел, чӑваш сем хуш ш инче Кӑнар  
евӗр улӑпсем  текех ҫук ӗнтӗ.

Ҫапах улӑпсем  аслӑ ӗҫӗсем , пысӑк паттӑрлӑхӗ хал ӑх  асӗнче уп- 
ранать. Турӑсемпе тӑвлаш ма пултарнӑ пӑхаттирсем  тӳре те ӑш ӑ  
кӑм ӑл-сипетне хӑй сем  хы ҫҫӑн  ю лнӑ х а л ӑха  — чӑваш сене парса  
хӑварма пултарнӑ.

ВД. Димитриев академик, 
Н.В. Трубникова, Е.Е. Ерагин тӗпчевҫӗсен 

ӑслӑлӑх ӗҫӗсене mama 
Муркаш районӗнчи Ҫулаври А.В. Васильев 

каласа кӑтартнине никӗсе хурса ҫырнӑ.

4. Иван Тенюшев.



Ку ял урамӗ хӗсӗк мар, ёретсерен cap чечен, сад-пахчара 
cap кайӑк. Кашни ҫуртрах ӗҫченсемпе харсӑрсем, патвар та 
кӗрнеклӗ йӗкӗтсем, ытарайми cap хӗрсем. Куславкка тӑрӑ- 
хӗнчи Елчӗкре, вырӑсла Карамышевӑра, хӗр упраҫсем пӗрин- 
чен тепри чипертерех. Чӑн илемли вара Чӗкеҫ. Ашшӗ-амӑшӗ 
ӑна ҫав вӗҫен кайӑк пек эреветлӗ та теветлӗ ӳстӗр, уҫӑ саслӑ 
та чӗвӗл чӗлхеллӗ пултӑр тенӗ.

Пӗве ҫитнӗ Чӗкеҫӗн сӑн-пичӗ хӗвел пек, кӑвак куҫӗ ҫӑлтӑр 
пек. Ана ялти хастар йӗкӗт Чикан чӗререн юратать, чунтан 
савать. Ҫавӑн пек ят ӑна хурарах сӑнлӑран тата ӳкӗте кӗми 
эсрел ан тупайтӑр тесе панӑ. Ара, ҫавскер унӑн тетӗшӗсене 
иккӗшне те сӑпкара чухнех ҫавапа касса кайнӑ, Чикана вара 
тупайман. Ашшӗ-амӑшӗ чееленнӗрен ача чиперех ӳссе ҫи- 
тӗннӗ, сарлака кӑкӑрлӑ йӗкӗт пулса тӑнӑ.

Вырӑс пупӗ килсе ял-йыша ҫырмара шыва кӗртет, право- 
слави тӗнне йышӑнтарать, киремете пуҫҫапма чарать. Чика
на Иван, Чӗкеҫе Татьян ят хурать.

Чиканпа Чӗкеҫ мӑшӑрланма та хатӗрччӗ ӗнтӗ, малтан хӗр 
ашшӗ, унтан амӑшӗ ку тӗнчепе сывпуллашрӗ. Ял-йыш иккӗш- 
не те йывӑҫ хӑвӑлне — туплашкана хурса чыслӑн пытарать. 
Хуйха ӳкнӗ Чӗкеҫӗн халӗ туй шухӑшӗ ҫук. Ашшӗ-амӑшӗсӗр 
тӑрса юлсан хӗр пурнӑҫӗ тӗксӗмленчӗ. Куҫҫуль те тӑкӑнчӗ, 
ҫапах темчченех эрленмерӗ Чӗкеҫ. Хуйхӑпа пусӑрӑнса алӑ 
усса лармарӗ.

Ир пуҫласа каҫчен, кӑвак ҫутӑран сӗм тӗттӗмччен килти 
выльӑх-чӗрлӗхе, йышлӑ кайӑк-кӗшӗке тӑрантарать, шӑварать.

Ӑна уйрӑмах кӑрккасене тӑрантарасси килӗшет. «Кӑльт пар- 
ха, кӑльт пар-ха», — тесе ҫӳрет картиш тӑрӑх чӗпписен ашшӗ. 
Пуҫне ҫӳлелле ялт та ялт ҫӗклет. Сӑмси курпун, хӑй хула 
майри пек хӳхӗм тумланнӑ. Хушӑран тумне хӑпартлантарса 
и лет. Ала ҫинчен тырӑ сапса парсан савӑнӑҫлӑн ҫухӑрса ярать: 
«Ай тур-тур-тур!»

Кӗлет умне пӑри сапсан картишне пӗр кӗтӳ кӑвакарчӑн 
пуҫтарӑнать. Вёсен чӗпписем те майӗпен-майӗпенех ҫуначё- 
сене сараҫҫӗ. Кульӑк чӗпписем тет вӗсене Чӗкеҫ. Ҫак сӑпайлӑ 
кайӑксем пӗрчӗллӗ тырӑпа йӑпаннӑ чухне тӑрантараканӑн 
та чунё кӑвакарчӑнӑнни пекех савӑнать.

Хуранккасӑр пуҫне (ҫапла чӗнет Чикана хӗр) тата мӗн 
ҫывӑх унӑн чунне? Юрӑ-кӗвӗ ҫывӑх. Юрӑпа чун кулянӑвне 
сирсе ярать. Юрӑ-кӗвӗ — уншӑн чун уҫҫи. Тепӗр чухне вы- 
льӑхсем те унӑн юррисене тӑнланӑн туйӑнать.

Чикан сунара ҫӳрет. Ют ял хӗрӗсем хитре, илӗртӳллӗ, ан- 
чах Чӗкеҫпе танлашакан ҫук.

Тӑлӑх уйӑх пек пӗччен юлнӑ каҫсенче Чӗкеҫ тӳпери ҫӑл- 
тӑрсене шутлать, чунне ҫывӑх йӗкӗте шухӑшӗпе хӑй патне 
чӗнет: «Килсемччӗ! Ҫумра пулсамччӗ!»

Иртнӗ кунӑн ҫути ҫук текелеҫҫӗ. Тӗрӗсех-ши? Авалхи пар- 
хатарлӑ ҫутӑ паянхи кунчченех ҫухалмасть.

Ку вӑл тӑват ҫӗр ҫул каялла, XVII ӗмӗрте пулнӑ. Иван Цы
ганов, ашшӗ-амӑшӗ хунӑ ятпа — Чикан, юлташӗсемпе пӗрле 
сунара ҫӳрекенскер, Кӗҫӗн Пӑла тӑрӑхне пырса тухать. Эх, 
мӗн тери илемлӗ те пуян ку ен! Ҫырмара шыв чӑп тулли 
юхать. Хӑмӑш ҫыранлӑ кӳлӗсенче пулӑ чӑмпӑлтатать. Чӑнах 
та питӗ килӗшрӗ катаран килнӗ сунарҫӑсене кунти тавралах. 
Кӑнтӑрарах вӑрман тӑрӑхӗ пуҫланать. Унта тем тӗрлӗ чӗр 
чун та ирӗклӗ туять. Чикан кунта ухӑран хура хир сысни 
аҫине персе ӳкерчӗ. Ю лташӗсем тӗреклӗ кӑна пӑшине 
тытрӗҫ.

Сунара вӗсем виҫҫӗн ҫӳреҫҫӗ: Чикан, Курак тата Имук. 
Курак — ӑслӑ-тӑнлӑ арҫын. Унпа ӑҫта кайсан та ҫул ҫухат- 
мастӑнах. Вӑл тата пулӑҫ, кӑмпаҫӑ. Имук ячӗ «ни мек, ни 
мук» тенӗрен тухнӑ. Чухӑнрах ҫав, ни сурӑх, ни ӗне усрай- 
масть. Хушма ячӗ ҫавӑнтан. Пӗртен-пӗр пуянлӑхӗ — ҫӳрен

ут. Виҫҫӗшӗ виҫӗ хӳхӗм утпа ҫӳреҫҫӗ. Куракпа Имукӑн питӗ 
шеп ҫӳренсем, хӳрисем кӗлте пек пысӑк. Чиканӑн вара — 
хура тур урхамах. Вӗрискер, чӑрсӑрскер. Вӗшле йытти вара 
ӑйӑртан мал та вирхӗнсе пырать.

Чӳк уйӑхӗнче Чикан супне тулли ӑсан тытса таврӑнчӗ. 
Пӗрне Чӗкеҫе парнелерӗ. Парни чаплӑ, килсе курни вара тем- 
рен те паха. Пытармасӑр кал асан хӗрӗн Чиканпа чунне уҫса 
калаҫас килет.

Раштавра Чикана сунартан виҫӗ мулкачпа таврӑнма пӳрнӗ. 
Пӗр мулкачӗ сунарҫӑ аллине Чӗкеҫ ячӗпех ҫакланнӑ пулмал- 
ла. Савнӑ хӗрӗ сунарҫӑна ыталасах тав турӗ.

Чикан йытти Анӳяр — питӗ хаяр. Нимӗнле тискер кайӑк- 
ран та шикленмест: тӳрех сиксе ларать, мӑйӗнчен каплатта- 
рать те хуҫи еннелле сӗтӗрет. Пӗр кунхине Анӳяр Кӗҫӗн Пӑла 
хӗрринчи ҫӳллӗ тӗмеске патӗнче чарӑнчӗ, йӗс юпана вӗрме, 
тяпписемпе чавкалашма тытӑнчӗ. Анӳяр патне малтан Чи
кан, унтан Куракпа Имук пырса тӑчӗҫ.

— Ку тӗм пӗр-пӗр улӑп ҫӑпати тӗпӗнчен хӑпса юлнӑ пули- 
нех... — аллине ҫӗклерӗ Имук. Ана Курак чарчӗ.

— Тӑхта, ҫӑпата тӑпри мар кунта. Ҫак тӗмеске, амутке, 
чӑнах та акӑш-макӑш чаплӑ улӑппа ҫыхӑннӑ. Ку улӑп тӑпри. 
Сумлӑ ҫынна пытарнӑ ӗнтӗ кунта. Паллах, ылтӑнсӑр-кӗмӗлсӗр 
мар. Авалхи ҫынсем пичӗкесемпе укҫа алтса пытарнӑ теҫҫӗ. 
Йӗс юпа айӗнче ылтӑн тултарнӑ пичӗкесем выртмаҫҫӗ-ши? 
Амутке, айтӑр чавса пӑхар! — сӗнчӗ вӑл юлташӗсене.

— Кунта ылтӑн пытарнӑ-ши? Чавса пӑхар! — куҫне чарать 
Имук.

Пӗр вӑхӑт нимӗн те шарламарӗ Чикан. Калпакне васка- 
масӑр хывса ҫамки ҫинчи тарне шӑлса типӗтрӗ.

— Кунта пысӑк пуҫлӑха, пӗр-пӗр элтепере пытарнӑ ӗнтӗ. 
Унӑн канӑҫне пӑсса ҫылӑха кӗмӗпӗр. Пире вёсен Турри Танкӑр 
каҫармӗ, аҫа ҫапса вӗлерӗ... Тупата. Айван ӑслӑ пулар мар, 
айтӑр кунтан пӑрӑнар, тусӑмсем! — татӑклӑн каларӗ Чи
кан.

— Эппин, пӑрӑнар... — ун майлӑ пулчӗ Имук.
Кунта пӑлхарсен элтеперне пытарманнине тавҫӑрнах ӗнтӗ 

Чикан. Пӗлекенсем каланӑ тӑрӑх, йӗспе е бронзӑпа нумай

маларахри ӗмӗрсен ӑрӑвӗ усӑ курнӑ. Пурпӗр пӑлхарсен, хӑ- 
йӗн тӗп йӑх-несӗлӗсен Туррине — Танкӑра асӑнчӗ.

— Ку тӑрӑхра ҫынсем сӗм авалтанах пурӑннӑ, — шухӑш- 
не тӑсрӗ Чикан. — Ҫырма хӗрринчи ҫӗр пулӑх тӑпраллӑ. Ака- 
суха йӗрӗ ҫук та, тӑпри хура, ҫӗр ӗҫлеме питӗ селӗм пулассӑн 
туйӑнать...

— Асӑрхӑр-ха: кӳлӗсем курӑнкалаҫҫӗ. Вӑрман та ҫук мар. 
Елчӗкре тиекпе пул мӑшкӑлне тӳсиччен, амутке, ҫакӑнта куҫса 
килсен пурнӑҫ ӑнӑҫмӗ-ши? — кӑвак куҫне чарать Курак.

Сунарҫӑсем пӗр-пӗрин ҫине тинкерсе пӑхса илеҫҫӗ. Нихӑшӗ 
те нимӗн те шарламасть. Анланмалла ӗнтӗ: пурӑнма хӑнӑхнӑ 
вырӑнтан урӑх ҫӗре куҫасси кӑвайт чӗртме хыр хӑййи чӗрес- 
си мар. Тӑванпа, кӳршӗ-аршӑпа канашласа пӑхмалла, вёсен 
шухӑшне шута илмелле.

Сунартан таврӑнас умён Чикан ҫырма хӗррине ясмӑк акса 
хӑварать. Кӗркунне сунара тепре килсен тухӑҫлӑ ясмӑк выр- 
са пуҫтарать, кунти тӑпра питӗ пулӑхлине курать.

— Айтӑр Кӗҫӗн Пӑла хӗррине куҫса каятпӑр, унта пире 
никам та тупаймӗ, хырҫӑ та тӳлемӗпӗр, — сӗнет каллех Ку
рак тусӗ пысӑк тухӑҫпа таврӑнсан. Ним те шарламасть юл- 
ташӗ — те килӗшет, те хирӗҫлет, пӗлме пулмарӗ.

Ҫапах Чикан ку ыйтупа савнӑ хӗрӗпе канашлать. Пӗлет 
Чӗкеҫ: хӑйне хирӗҫленине йӗкӗт кӑмӑлламасть, ҫавӑнпа че- 
еленме шутлать.

— Пурӑнсан-пурӑнсан куҫ курӗ унта, — хуравлать кула- 
раххӑн ҫакскер. Ӗҫчен Чикана вӑл ҫав тери юратать, ӑна ҫӗр 
хут мухтасан кӑна сайра хутра пӗрре тиркет.

Чикан та пӗлет: хӗр ӑшӑ сӑмаха юратать. Ачашла ӑна, ырӑ 
сӑмах кала. Пичӗ ҫинче йӑл кулӑ ан кайтӑр.

— Санӑнни пек илемлӗ кулӑ никамӑн та ҫук! — пӗрмаях 
аса илтерет йӗкӗт Чӗкеҫе.

Вӑт-вӑт, тепӗр чухне чее пулни те кирлӗ ҫав. Чӗкеҫӗн 
хӑнӑхнӑ вырӑнтан ҫӗнӗ ҫӗре каяс шухӑш пачах ҫук. Ялӑн 
хӗвелтухӑҫ енчи масара ашшӗне те, амӑшне те пытарнӑ вӑл. 
Кунтан кайсан кам тирпейлесе тӑрӗ вёсен вилтӑприне? Пӳрт 
тӑрринче те чӗкеҫсем йӑва ҫавӑрнӑ. Кам сӑнаса пӑхса тӑрӗ 
вёсен чӗпписене?

Кун иртет те ҫӗр иртет, вӑхӑт малаллах шӑвать. Ҫулталӑк- 
ран Чӗкеҫ патне Чикан тепре кёрет. Вал уяв чухнехи пек 
йӗпкӗн хура сӑхманпа, ҫӳҫеллӗ хура калпакпа.

— Кала-ха, эсё мёншён пит хура? — тӳрех кулараххӑн 
ыйтрӗ хӗр. Йӗкӗт кӗттерсе тӑмарӗ хуравне:

— Хура ҫӑкӑр ҫинӗрен!
— Тата ыйтам-ха санран: Турӑ пур-и? Эсӗ Турра ӗнене- 

тӗн-и? — тӗпчет хӗр. Чикан ахӑлтатсах кулса ярать, унтан 
тин татӑклӑн хуравлать:

— Турӑ кӑна мар, шуйттан та пурах.
— Тӗрӗс шухӑшлатӑн. Турӑ пире иксӗмӗре пӗр ҫулпа утта- 

расшӑн, шуйттанӗ вара килӗштерӳ ҫиппине татасшӑн! Эсӗ аҫу- 
аннӳ ятне ан яр. Турӑ мӗн хушнине тӑнла. Таҫта ҫӳресе тус- 
на вӑрах ан кӗттер! — тилмӗрет Чӗкеҫ.

— Пӗлетӗн-и? Эсӗ пуртан илемлӗ ҫут тӗнче! — йӑрст тӑсӑлса 
тӑрать хӗр у мне йӗкӗт. — Тар кӑнтӑрла — хӗвел, сӗм ҫӗрле — 
уйӑх, ир килнӗ чухне шуҫӑм ҫути маншӑн пулсам!

— Сан умӑнта пӗр эпӗ ҫеҫ ҫапла пуласчӗ! — ырӑ кулӑпа 
ҫутӑлтарать хӳхӗм сӑнне Чӗкеҫ. Ҫав вӗҫен кайӑк пекех хит- 
рескер ун евӗрлех чӗвӗлтетет.

— Ҫапла пул тарах! Анчах чӗкеҫ кӗр каять те ҫур килет. 
Санӑн та ҫавнашкалах пулса тухмӗ-ши? — пӗлесшӗн пулать 
йӗкӗт. Хӗрӗн телейпе ҫиҫекен пичӗ ытарайми илемленет.

— Пӗр ҫыпҫӑнсан хӑпмастӑпах! — шантарать вӑл йӗкӗте.
«Унӑн сӑнӗ хура, ӑсӗ ҫутӑ», — ҫиҫет шухӑш хӗр пуҫӗнче.

Йӗкӗтӗн куҫӗ ҫӗмӗрт пек хуп-хура — ытармалла мар. Хӗрӗн 
те куҫӗ йӑл-йӑл ҫунать. Вӑл кӑмӑллӑ сасӑпа юрласа ярать:

Хура чӗкеҫ ларнӑ ҫирӗк ҫине.
Ик ҫунаттине янӑ ирӗке.
Хуранкка туе савса килнӗ чухне 
Ярам-и кӑмӑлӑма ирӗке?

Пике пӗр вӑхӑт тӑхтаса тӑрать, унтан ҫепӗҫ кулӑпа ҫепӗҫ- 
ҫӗн ыйтать:

— Тепӗр юрӑ парнелем-и?
Чиперленет, чиперленет,
Чечекленет пурнӑҫӑм.
Ҫавӑнпа вӑл илемленет —
Чунтанах савать тусӑм.

Йӑл кулса куҫран пӑхать,
Ачашшӑн мана калать:
— Пёчӗк чунӑм, пукане,
Пул ялан ман чӗрере.

— Юрать эппин, килӗшӗп —
Пулӑп санӑн чӗрӳнте.
Анчах чӗрӳ аслӑ-и,
Эпӗ шӑнӑҫайӑп-и?

Лайӑх юрӑшӑн йӗкӗт хӗре епле тав тунӑ — пире паллӑ 
мар. Тен вӗрин чуптунӑ — ку вёсен вӑрттӑнлӑхӗ. Ҫакӑ паллӑ: 
эрнерен Чиканпа Чӗкеҫ туй кӗрлеттерчӗҫ, купӑс калаттарчӗҫ, 
параппан ҫаптарчӗҫ. Иккӗшӗ пӗр-пӗрне савса килӗштерсе пу- 
рӑнаҫҫӗ. Халӗ ӗнтӗ Чӗкеҫ юрри те улшӑнчӗ. Хаваслӑн ӗҫлет 
вӑл, савӑнса юрлать.

Чунӑм юрлать, чунӑм юрлать,
Юрламасӑр тӳсеймест.
Мӗншӗн-ши чунӑм юрлать,
Юрламасӑр тӳсеймест?

Савнӑ мӑшӑр — хаклӑ ҫыннӑм,
Эс чуна юрлаттаратӑн,
Эс чуна юрлаттаратӑн,
Кӑмӑла ҫӗклентеретӗн.

Савнӑ мӑшӑр, эп пӗлетӗп:
Эс пуррипе эпӗ пур,
Эс пуррипе эпӗ пур,
Телейлӗ эп — хӑвах кур.

Хӗвел тухать хӗрелсе,
Пӗтӗм ҫӗре ҫутатса.
Ҫав хӗвел пек эс тӑратӑн 
Манӑн чуна ҫутатса.

Пурӑн, чунӑм, ӗмӗр пурӑн 
Ҫут хӗвел пек ялкӑшса,
Ҫут хӗвел пек ялкӑшса,
Манӑн чуна ҫутатса.

Мӑшӑрӗ юррине Чикан пысӑка хурса хакларӗ: «Чуну юр
лать пул сан — чӗрӳ ҫамрӑк сан!» — терӗ вӑл.

Ҫӗнӗ ҫӗре куҫса каясси пирки ялта сунарҫӑсенчен пӗри те 
ҫу каҫа сӑмах тапратмарӗ. Хирти ӗҫсене вӗҫлесен кӗркунне 
Чикан ратнисем авалхи йӑлапа автан йӗтесӗ хуҫма пуҫта-

рӑнчӗҫ. Хӑшӗ хӑшне улталасси малтан паллӑ пулмарӗ, йӗтесне 
туртса хуҫсан Чиканӑн Курака тӗрленӗ кӗпе памалла пулса тух- 
рӗ. «Сире, арҫынсем, йӳҫҫи пултӑр, пире шерпет те юрать!» — 
хӑйсен кӑмӑлне пӗлтерчӗҫ хӗрарӑмсем.

Ҫавӑн чухне пуҫланчӗ те ӗнтӗ ҫӗнӗ ҫёре куҫса каясси пир- 
ки калаҫу. Арҫынсем Кӗҫӗн Пӑла тӑрӑхӗнчи ҫӗнӗ ҫӗрсене ыр- 
ларӗҫ те мухтарӗҫ, хӗрарӑмсем вара темшӗн-ҫке юхӑма хирӗҫ 
ишме шут тытрӗҫ.

Хирӗҫле юхӑмра уйрӑмах Савтепи палӑрчӗ. Тӳррипе кала- 
сан, ӑна ялта пӗлтӗр Савтепи — иккӗ вӑхӑтли ят панӑ. Вите 
тӑвакансене ниме апачӗ ҫитернӗ чухне вӑл сӗтел ҫине пӗр 
чашӑк ҫӑмарта пӗҫерсе лартса парать.

«Пӗрре сахал, виҫҫӗ нумай, иккӗ вӑхӑтлӑ. Ҫийӗр, ҫийӗр!» — 
тараватлӑн сӗнет вӑл сӗтел хушшинче ларакансене. Ҫавӑн 
хыҫҫӑн тухрӗ ялта Савтепи — иккӗ вӑхӑтли ят. Йӗтес хуҫнӑ 
чухне те ун чӗлхи такӑнмарӗ.

— Тӗлӗнетӗп сирӗнтен... Сухаламан-акман ана ҫинче ҫу- 
ралман мулкач чупса ҫӳрет тенӗ пек калаҫатӑр. Тытман упа 
тирне сӗветӗр.

Хӗрӳленчӗ те хивреленчӗ шӑртламас хӗрарӑм. Ӑна пӳлсе 
калама йывӑр: хӑр-харах хӑртса пӑрахать.

— Пирӗн арҫынсем ҫӑкӑр харамӗ кӑна. Вӗсемшӗн сунара 
ҫӳресе пултӑр. Ҫӗнӗ ҫӗре куҫасси ай-яй еплерех тӑкаклӑ. Ҫав- 
на чухламаҫҫӗ апӑршасем! — ун майлӑ пулчӗ Пӑрчӑкан. Ӑна 
ялта Малти-кайрипе тӑрантаракан хушма ят панӑ.

Пӗррехинче вӑл чусталлӑрах ыраш ҫӑкӑрне сӗтел ҫине чӗл- 
лӗн-чӗллӗн касса хурать те хӑйне тӳрре кӑларма ҫапла ка- 
лать:

— Ку малти ҫӑкӑр... Хӑть тачка, икӗ питлӗ... хӑйра тӗп- 
лӗ — пурпӗр ан тиркӗр!

Упӑшки тӳсеймест, сухалне силлесех мӑшӑрне пӑскӑртса илет:
— Сан ялан малти те кайри, кайри те малти... Варринчи- 

не хӑҫан ҫитеретӗн вара?
Ҫакӑн хыҫҫӑн ялта кӑсӑк хавха сарӑлать: «Пӑрчӑкан — 

малти-кайрипе тӑрантаракан». Пӑрчӑкан ларма-тӑма пӗлмен 
хӗр пулса ӳснӗ. Вӑйӑ картинче вырӑнтан вырӑна хӑй ятлӑ 
вӗҫен кайӑк пек сике-сике ларнӑ.

— Эс те чипер, эп те чипер, тавай иккӗн чуптӑвар! — сёнет 
вал Имука.

Хӗре чуптума йӗкӗтӗн хӑюлӑх ҫитмест. Пӑрчӑкан ӑна хӑй 
хӑйса чуптӑвать. Унтанпа иккӗш пачах уйрӑлмаҫҫӗ. Тихаран 
лаша пулать, туслӑхпа юратуран ҫемье ҫуралать. Каян хӗре 
ашшӗ чылай тупра, пӗр тынапа икӗ сурӑх парать. Шел, кил 
карти тепӗр ҫулах пушанса юлать.

Куккук ҫӑмарта турӗ те, пӑрчӑкан пусса кӑларчӗ теҫҫӗ ха- 
лӑхра. Елчӗк Пӑрчӑканӗ виҫҫӗмӗш ывӑл ӳстерет.

Йӗтес туртма пуҫтарӑннӑ ратне Пӑрчӑкан каласса кӗтет.
— Хусамӑр пӗлетӗр: чипер аппан тути пӗрӗнчӗк вӗт!
Укҫа енчӗкӗ пирки ҫапла каларӗ ӗнтӗ вӑл. Вӑрт та вӑрт

пӑркаланать, унтан ҫапла хушса хурать:
— Аюк! Елчӗкрен ниҫта та каймастӑп! Аюккӑ!
Хӗрарӑмсенчен Чӗкеҫ кӑна арҫынсем майлӑ пулчӗ:
— Турткалашса тӑма мар, упӑшкана итлеме качча тухнӑ 

вӗт... Йӗппи ӑҫталла, ҫиппи ҫавӑнталла. Ай-хай хавас кирек 
ӑҫта та Турӑ панӑ мӑшӑрпа пӗрле! — янӑраса кайрӗ унӑн 
яланхи пекех уҫӑ сасси. Хӑй сулахай пит ҫӑмартинчи турӑ 
палли таранах пилеш пек хӗрелчӗ. — Каяр ҫӗнӗ ҫӗре, тулӗк 
мана атте-анне масарне киле-киле кайма ирӗк парӑр!

— Тупата, пурнӑҫа ҫакӑнтах хӑй еккипе яма пулать. Ҫӗ- 
нӗлле йӗркелеме харсӑрсем кирлӗ! — пӗтӗмлетрӗ калаҫӑва 
Чикан. Ҫирӗп кӑмӑл-туйӑмлӑ ҫын сӑмахӗ ыттисене те шу- 
хӑшлаттарчӗ-шухӑшлаттарчех.

...Апла-и, капла-и, пӗр тӳлек ир виҫӗ ҫемье — Чиканпа 
Чӗкеҫ, Куракпа Савтепи, Имукпа Пӑрчӑкан — Кӗҫӗн Пӑла 
хӗрринчи Улӑп тӑпри патне тапранса тухрӗҫ. Ҫӗнӗ ҫӗре ҫитнӗ- 
ҫитменех ҫӗр пӳрт чавма, лаҫсем тума пикенчӗҫ, стенисене 
пӗчӗк юман пӗренисенчен турӗҫ, тӑррисене ҫӑка хупӗпе, ҫерем- 
пе витрӗҫ. Кӗҫех мӑрьесенчен тӗтӗм тухма пуҫларӗ.

Пурӑнмалли хӳтлӗх тусан арҫынсем те, хӗрарӑмсем те 
ҫӳллӗ авмак хурӑн ҫумӗнче тухӑҫалла пӑхса пӗр ҫӗре тӑчӗҫ. 
Курак, куҫса килнисем хушшинче чи ватти, калпакне хул 
хушшине хӗстерчӗ.

— Авалхи йӑлана пӑрахмӑпӑр, ҫӗнӗрен йӑла кӑлармӑ- 
пӑр... — пӑхса илчӗ вӑл ҫӗнӗ ҫӗре куҫса килнисем ҫине.

— Эй, Турӑ, пӗсмӗлле! — хулӑн сасӑпа ҫирӗппӗн малалла 
тӑсрӗ Турӑ умӗнчи кӗлле Курак. — Ҫӗнӗ ҫӗр, пире хапӑл ту- 
са йышӑнсам! Акнӑ тырӑ аван ӳстӗр, пӗр пӗрчӗрен пин пӗрчё 
ҫитӗнтӗр. Пӗвӗ хӑмӑш пек, пуҫӗ чакан пек пултӑр. Иксӗлми 
ырлӑх пар, ана тулли ҫурат, анкарти тулли капай пар... Ан 
парах, Туррӑмӑр, ҫырлах. Аминь!

Курак Турра виҫ хут пуҫҫапрӗ. Унпа юнашар Савтепи пырса 
тӑчӗ те кӗл тума пикенчӗ:

— Эй, Пӳлӗхҫӗ, тайлӑ пуҫпа, ӑшӑ питпе, тутлӑ чӗлхепе тар- 
хаслатпӑр: ҫӑкӑр-тӑварпа пурӑнмалла тусам пире. Выҫса ки- 
лекене тӑрантарса ямалӑх, шӑнса килекене ӑшӑтса ямалӑх 
ырлӑх-пурлӑх парсам пире. Урӑх нимӗн те каламастӑп.

Вӑл мӑшӑрӗ пек тайӑлса-пӗшкӗнсе пуҫҫапмарӗ, пуҫне кӑна 
виҫӗ хутчен сулчӗ. Илемлӗ хӗрарӑма ӳксе пуҫҫапмасӑрах 
Пӳлӗхҫӗ тӑнласса шанчӗ пулинех.

Куҫса килнӗ ҫемьесем виҫҫӗшӗ те Кӗҫӗн Пӑла хӗрринче 
пурӑнаҫҫӗ. Виҫ кил яла та юхан шыв ятне параҫҫӗ. Пӗр-пӗрин- 
пе ир те, каҫ та тӗл пулаҫҫӗ, ӗҫ-пуҫ пирки сӳтсе яваҫҫӗ, кӑмӑл

туличченех пуплеҫҫӗ. Пӗрле кулянаҫҫӗ, пӗрле савӑнаҫҫӗ. Са- 
вӑнӑҫӗ вёсен куҫ тулли. Пултӑран яшки ҫӗнӗ ҫӗрте те хуня- 
манни пекех тутлӑ пиҫет иккен. Пӗрле пӗве пӗвелерӗҫ вӗсем. 
Унта хур-кӑвакал ярӑнса ишме тытӑнчӗ. Ҫырма хӗррипе хӑва 
лартса тухрӗҫ. Чиканпа Чӗкеҫ пӗрле шыв арманӗ те хута 
ярасшӑнччӗ. Шел, вёсен ӗмӗчӗ пурнӑҫа кӗреймерӗ.

Ҫырма хӗрринчи аслӑ урам ял историне малтан Аялти 
урам, унтан Чикан касси ятпа кӗрсе юлать. Унтан Кайӑксар- 
кассипе Ҫӗнкас чӑмӑртанаҫҫӗ. Ку яла чӑвашсемсӗр пуҫне ту- 
тарсем те куҫса килнӗ. Ислама пӑрахса Христос тӗнне йы- 
шӑнма ирӗксӗрленӗрен. Хӗвелтухӑҫ урамӗ ҫумне Вӑтакас ху- 
шӑнать. 1719 ҫулта ялта кил шучӗ вӑтӑр тӑватта ҫитет.

Улах кӗтесре хырҫӑ-куланай тӳлемесӗр пурӑнатчӗ ҫӗнӗ вы- 
рӑнти ял. Анчах асӑннӑ ҫул ку яла I Петӗр патша салтакӗсем 
ҫырма тарах турпас юхнине курса шыраса тупаҫҫӗ.

— Сирӗн яла вырӑсла ят памаллах... — пӗлтерет салтак- 
семпе пӗрле килнӗ тиек. Хулӑн кӗнекине хур тӗкӗпе ҫапла 
ҫырса хурать: «Новое Байбатырево — Ҫӗнӗ Пӑва».

Ун хыҫҫӑн та ял малаллах хунать. 1887 ҫулта ялта алӑ 
кил шутланнӑ.

Ял пуҫланса кайнӑ чух вырнаҫса ҫитсен ҫынсем чӑн мал
тан Чикан ҫемйи вал ли шурӑ пӳрт лартаҫҫӗ. Ҫӗнӗ пӳрт ӗҫкин- 
че Чӗкеҫ хывнӑ юрра пурте пӗрле янӑратрӗҫ.

Садра шӑпчӑк юрласан та юрласан 
Савӑнмӗ-ши сад хуҫи?
Эпир кунта юрласан та юрласан 
Савӑнмӗ-ши ял ҫынни?

Вӑрман витӗр хурт каять те хурт каять 
Ҫӑка йывӑҫ шыраса.
Эпир кунта килтӗмӗр те килтӗмӗр 
Тус-хурӑнташ шыраса.

Куккук йӑви ҫӳлтех мар та ҫӳлтех мар,
Алӑ ҫитес ҫӗртех мар.
Ҫӗнӗ Пӑва хула мар та хула мар,
Хуларан та кая мар.

И улмийё, пан улми те пан улми,
Тӑрринчийӗ чи хёрли.

Тӑван ялӑм, савнӑ ял та савнӑ ял,
Урӑх ҫук сан пек хакли.

Ёҫе пурте кар тӑрсан та кар тӑрсан 
Ватти-вӗтти савӑнать.
Ҫулҫи ҫупать, улми ташлать сад пахчин —
Вӑл та ҫынсене сӑнать.

Хура сӑсар йӗрне йӗрлес марччё,
Унпа намӑс курар мар.
Атте-анне ятне ярас марччӗ:
Килӗштерсе пурӑнар.

Ҫутӑ ҫӑлкуҫ тулӑх шывлӑ, пураллӑ,
Ӑссах тӑрар, ан типтӗр.
Пирӗн ял-йыш сӑпайлӑ та хастарлӑ,
Хуйхӑ мӗнне ан пӗлтӗр.

Юрлас ӑсталӑха Чӗкеҫе Пӳлӗхҫӗ хӑй панӑ. Унӑн уҫӑ сасси 
Чикана ҫеҫ мар, пурне те тыткӑнлать. Юрӑ-кӗвӗпе Чӗкеҫ не- 
сӗлӗсем те туслӑ пулнӑ. Ҫак туслӑха Ҫӗнӗ Пӑва та ҫухатман. 
Мӗнрен килнӗ-ши ку? Ялта кил-ҫурт хушшинче авал йывӑҫ- 
сем хальхинчен те йӑвӑрах пулнӑ. Вӗсем ҫинче кайӑксем тӑ- 
тӑшшӑн юрӑ шӑрантарнӑ. Ахальтен мар ӗнтӗ пӗр урама Ка- 
йӑксаркасси ят панӑ.

Шел, хастар Чиканпа чӗвӗл-чӗвӗл Чӗкеҫе чипер вилӗмпе 
вилме пӳрмен. Тепӗр чухне ӑнсӑртран ура айӗнченех кӗмсӗрт 
сиксе тухать.

Пӗррехинче Чӗкеҫ арланӑ ҫиппе пӗветме хатӗрленчӗ. Ҫиппе 
малтан хур хухи хурса вӗретнӗ шыва чикет, унтан кирлӗ 
тӗслӗ сӑрӑ курӑкӗн шывне ярать. Вӑл ҫак ӗҫпе кӗрмешнӗ ху- 
шӑра таврана хура пӗлӗт хупӑрласа илчӗ. Ҫырма хӗрринчи 
авмака хурӑн, хӑй ҫине хурах тапӑннӑн, хурлӑхлӑн хумханчӗ, 
унтан шатӑрт хуҫӑлчӗ. Ун ҫумӗнчи хура хурлӑхан та тӗпре- 
нех аманчӗ. Шуйттан шӑлӗ хӑшканӑ хурама ҫӗре перӗнесле 
авӑнчӗ хуралтӑ еннелле. Хӑрӑмран та хура тискер хура пӗлӗт 
шалкӑм ҫумӑр тӑкма тытӑнчӗ. Ҫырмари шыв вӗрекен хуран 
пек чашкӑрма та явӑнма пуҫларӗ. Витререн тӑкнӑ пек шапӑр- 
татакан ҫумӑр ниепле чарӑнма пӗлмерӗ. Виҫҫӗмӗш кун ҫырма 
ейӗвӗ тапса тухрӗ. Ҫырмана суха пуҫ, мунча пури юхса кайрӗҫ.

Таҫтан каллех тепӗр мунча юхса пырать. Шалтан такам 
кӑшкӑрни илтӗнет. Чикан мунчана пакурпа ҫаклатрӗ, хуҫӑлнӑ

авмак хурӑнтан ҫыхрӗ. Унччен те пулмарӗ — чӗвен тӑнӑ пӗре- 
не ӑна пуҫӗнченех ҫапрӗ. Пӗрени анаталла юхса кайрӗ, Чи
кан таҫта ҫухалчӗ.

— Э-э, Хуранкка, хуран хыттиччӗ сана... Аҫталла чӑмрӑн- 
ха? — хашкаса чупса ҫитрӗ ҫав тӗле тара ӳкнӗ Чӗкеҫ. Вӗре- 
кен юхӑмра упӑшкине тупаймарӗ вӑл, шыв кӗҫех ӑна хӑйне 
таҫта хӑяматалла юхтарса кайрӗ — куҫран тӑнчах ҫухатрӗ. 
Мунчи вара сыхланса юлчӗ-юлчех.

Паянхи Ҫӗнӗ Пӑва йӗкӗчӗсем — чӑн-чӑнах пӑхаттирсем, 
ӗҫре яланах маттур. Ял хӗрӗсем пурте сӑнпа хӗвел пек, ял 
хуҫалӑх производство кооперативӗнче пултаруллӑ та ӑста. Не- 
сӗлӗсене, йӑхташсене асрах тытать яш-кӗрӗм. Вӗсем пек ырӑ 
кӑмӑл-сипетлӗ, хастар пулма тӑрӑшать. Хӑюлӑхпа паттӑрлӑх 
нихӑҫан та манӑҫа тухмаҫҫӗ. Чиканпа Чӗкеҫе, Куракпа Сав- 
тепие, Имукпа Пӑрчӑкана ял-йыш паян кунчченех асра ты
тать. Лайӑх ят юлнӑ вӗсем ҫинчен. Ырӑ ят вара мултан та 
паха. Хальхи ӑру вёсен ячӗсене хушаматсенче упрать.

Ялта Цыганов хушаматлисем, Чӗкеҫӗнни пек янкӑс сасли- 
сем, унӑн юрри-кӗввипе пурӑнакансем паянчченех пур. 
Харсӑр ҫынсем никӗсленӗ селӗм ял хӑй те сӑваплӑ. Ҫав ҫын- 
сен ратне тӑсӑмӗсем те калама ҫук ӗҫчен, ытармалла мар ырӑ 
кӑмӑллӑ.

Елчӗк салинчи прихутра 1835—1888 ҫулсенче ӗҫленӗ 
Я.И. Смирнов атте ҫырса хӑварнисем.

И.П. Горшков (1915— 1987) учитель-биолог 
mama библиотекарь пуҫтарнисем, атте mama ялти 

шур сухалсен асаилӗвӗсем тӑрӑх хайланӑ.



Патӑрьел районӗнчи Алманчӑ ҫывӑхӗнче, Пӳле ҫырминчен 
ҫурҫӗререх, ҫӳллӗ тӳпем пур. Ҫак тӳпеме Тимӗрле теҫҫӗ. Унӑн 
тепӗр ячӗ Чакӑрчек сӑрчӗ. Ҫак тӗлӗнмелле халап чӑваш 
паттӑрӗ Чакӑрчек ҫинчен.

Ӗлӗк-авал, йывӑр та тискер саманара, чӑваш несӗлӗсене Ху- 
сан ханӗ пусмӑрта тытнӑ. Ун ҫӗрӗсем таҫта-таҫта ҫитиех 
тӑсӑлнӑ. Хан валли Сӑр шывӗнче ҫӗкӗ пулӑ тытнӑ, Шӑн- 
кӑртампа Хырла ҫумӗнчи вӑрмансенчен пички-пичкипе ҫӑка 
пылӗ ӑсатнӑ, Шур Атӑл таврашӗнчен паха тирсем турттарнӑ. 
Пӗтӗм халӑх ӑна ясак — тупӑшӑн вуннӑмӗш пайне — тӳлесе 
тӑнӑ. Акса таракан ҫӗршӗн укҫа е тырӑ хальлӗн калан (кула- 
най) пуҫтарнӑ, кашни ҫуртпа ӳплешӗн тӗтӗм укҫи тӳлеттернӗ, 
ватти-вӗттине хӑвармасӑр чун хырҫи сӑптӑрнӑ. Баскаксем — 
чӑвашсенчен хан уйӑрса лартнӑ пуҫлӑхсем — халӑха ҫӑткӑнла 
ҫаратнӑ, ылтӑн-кӗмӗле турта-турта илнӗ, хӗрсене, хӗрарӑмсе- 
не ирӗксӗрленӗ, йӗкӗтсене хан ҫарне хӗсмете пуҫтарнӑ, халӑ- 
ха тем тӗрлӗ хур кӑтартнӑ, асаплантарнӑ, вӗлернӗ.

Хан нукерӗ (салтакӗ) пулма килӗшменшӗн Алманчӑ ҫын- 
нине Юмана ут хӳринчен кӑкарнӑ та чунӗ тухиччен урам 
тӑрӑх сӗтӗрсе ҫӳренӗ. Унӑн тӑлӑха юлнӑ ывӑлӗ Чакӑрчек ҫи- 
тӗнсе ҫитнӗ те харсӑрсемпе хастарсен ушкӑнне йӗркеленӗ, пус- 
мӑрҫӑсемпе кӗрешме, ашшӗшӗн тавӑрма тытӑннӑ. Хан баска- 
кӗсемпе ҫапӑҫса чапа тухнӑ Сарри чӑваш ҫак хӑюллӑ Чакӑр- 
чеке паттӑр пулма хӑй пилленӗ тет, пӑлат хӗҫ парнеленӗ тет. 
«Хан вӑрӑ-хурахӗсенчен хӑраса ан тӑр, сана курсан — вёсен 
хӑйсен сехри хӑптӑр», — тесе каланӑ имӗш вӑл.

Чакӑрчек ушкӑнӗ малтанхи вӑхӑтра Шӑнкӑртампа Хырла 
хушшинче кӑна ҫӳренӗ. Йыш хушӑнса пынӑ май вӑл Аслӑ 
Пӑла тӑрӑхне тухнӑ, Кӗтне хӗррине те ҫитнӗ. Майӗпен-майӗ- 
пенех пӗчӗкҫӗ ушкӑнтан пысӑк эткер пулса тӑнӑ. Авал чӑваш 
тӑрӑхӗн кӑнтӑр енне «Тискер уй» тенӗ. Ҫынсем кунтан ҫурҫӗ- 
релле куҫа-куҫа кайнӑ. Вӑрман хӳттине, ҫырма-ҫатрана пы- 
танса ларнӑ ялсен шучӗ чакнӑҫемӗн чакса пынӑ, кӑнтӑр ен- 
чен Аҫтӑрхан эшкерӗсем, куҫса ҫӳрекен нухайсем, киле-киле 
тапӑннӑ. Чакӑрчек вара баскаксенне те, нухайсенне те ҫулне 
пӳлнӗ. Вӑл ҫаратса ҫӳрекен нукерсене хӑвала-хӑвала янӑ, йӗ- 
кӗтсене хан ҫарне илсе каяссинчен хӑтарнӑ, хӗрсене тыткӑна 
лекесрен ҫӑлнӑ. Мӑрсасемпе баскаксем Чакӑрчек эткерӗ ҫыв- 
харнине пӗлсенех Хусан еннелле туха-туха тарнӑ. Халӑх 
хӳтӗлевҫисен юрри хӑюллӑрах та хӑюллӑрах янӑранӑ. Чакӑр- 
чек паттӑр ӑста сӑрнайҫӑ пулнӑ, юрӑ кӗввине сӑрнайпа шӑ- 
рантарнӑ. Чакӑрчек рачӗ ҫапла юрланӑ:

Хӳхӗм юрӑ, янкӑс юрӑ,
Илтӗнех эс инҫене.
Ҫапӑҫма ханпа хӑюллӑ 
Пуҫтарсамччӗ ҫынсене.

Пулччӗ харсӑр, пултаруллӑ,
Пирӗнпе халех пӗрлеш.
Ханӑн пусмӑрӗ тӗп пултӑр!
Ҫакӑншӑн хастар кӗреш.

Камӑн кӑмӑл тӳрӗ, ҫирӗп,
Килӗрех мӑн эткере.
Тӑшмана ҫапатпӑр вирлӗн,
Тӗп тӑватпӑр тӗппипех.

Пул яланах тимлӗ, сыхӑ,
Ут пӗрмай малтан мала.
Вӑйлӑн карӑнтар эс ухӑ,
Хӗҫпелен тир тӑшмана.

Пирӗн юрӑ янкӑс, хӳхӗм,
Илтӗнет вӑл инҫене.
Ҫапӑҫма ханпа вӑл селӗм 
Харсӑр халӑха чӗнет.

Пӗррехинче ханӑн самаях пысӑк тӗкӗрчӗ мӑн ҫулпа Ху- 
сантан хӗвеланӑҫнелле васкавлӑн иртсе пынӑ. Ку ҫара Чакӑр-

чекӗн утлӑ хӑлхи-куҫӗ маларахах асӑрханӑ, анчах тӑшман 
ытла та йышлӑран ун ҫине тапӑнасси пирки шутламалли те 
пулман. Утаман эткерӗ пурпӗр ҫав ҫар хыҫҫӑнах вӑрттӑн 
пынӑ. Хан ҫарӗ Сӑр шывӗн ку енче, ҫармӑс ялӗ ҫывӑхӗнче 
чарӑннӑ, каҫ пулсанах ӑна пур енчен те хупӑрласа илнӗ. Яла 
хӳтӗлекенсемпе хан ҫарӗ хушшинче хаяр ҫапӑҫу пуҫланнӑ.

Чакӑрчек хӑйӗн шанчӑклӑ юлташне Пичурана ҫармӑс хӗ- 
рарӑмӗ пек тумлантарса яла янӑ, кам мӗншӗн ҫапӑҫнине пӗлсе 
килме хушнӑ. Кӑшт тӑрсан вӑл таврӑннӑ, мӗн курни-илтни- 
не йӗркипе каласа панӑ.

Хусан эшкерӗ ялти ҫамрӑксене хан ҫарне пуҫтарма килнӗ- 
мӗн, унччен анчах йӗкӗтсем пӗри те тепри тарса пӗтнӗ. Бас
как вара тарнӑ ывӑлӗсем вырӑнне вёсен ашшӗсене сарайне 
тытса хупнӑ. Ҫапла унта хӗрӗх икӗ ҫынна чыхса тултарнӑ, 
вӗсене чӗрӗллех ҫунтарса ярас шутпа вӑрмантан ҫатрака 
сӗтӗрме хушнӑ. Ҫакӑн ҫинчен ҫармӑс хӗрӗ Ужара хӑйӗн тус- 
не Кечене систернӗ. Хан нукерӗ пуласран йӗкӗт хӑмӑшлӑхра 
сулӑ ҫинче пытанса пурӑннӑ. Ашшӗне сарайра мӗн кӗтнине 
пӗлсенех Кече сулӑпа Сӑр урлӑ ишсе каҫнӑ, вырӑс салинче 
вырӑс вайпута шыраса тупнӑ. Кечене воевода сӗтел хушшине 
юнашар лартнӑ, ҫӑкӑр-тӑварпа сӑйланӑ. Кече ӑна ҫармӑссене 
инкекрен хӑтарма тархасланӑ. Вайпут килӗшнӗ.

Вырӑссен рачӗ Сӑр урлӑ кимӗсемпе хӑвӑрт каҫса яла хӑй 
аллине илнӗ, сарайрисене пурне те тискер вилӗмрен хӑтарнӑ. 
Ҫармӑссем ялӗпех вырӑс воеводине пуҫҫапса тав тунӑ, хӑйсе- 
не Мускав хӳтлӗхне илме ыйтнӑ.

Ҫакӑншӑн Хусанӑн пысӑк эшкерӗ ҫармӑс ялне вырӑссен- 
чен тасатма, пӑлхавҫӑсене тата вырӑссене тӗп хулана тытса 
кайма килнӗ.

Чакӑрчек харсӑр Пичурана ҫармӑс ялне каялла ярать, вырӑс 
вайпутне ҫапла пӗлтерме хушать: кӑвак ҫутӑ килсен хан ҫарне 
вырӑссем те, чӑвашсем те харӑс тапӑнмалла, ҫармӑс ялне ҫӑлса 
хӑвармалла. Эткерсем калаҫса татӑлнӑ пекех тунӑ. Хан ну- 
керӗсем чатӑрсенче ӑшӑ ыйхӑпа ҫывӑрнӑран пысӑк эшкере 
виҫӗ-тӑватӑ хут пӗчӗкрех вӑйпах парӑнтарма май килнӗ. 
Ҫапӑҫу хыҫҫӑн вырӑс вайпучӗ чӑваш утаманне тӑван пиччӗшӗ 
пек ыталаса илнӗ.

— Илтнӗ эпӗ сан ҫинчен тахҫанах, Чигирчек Юманов. Тав 
сана, тӑванӑм, пысӑк тав.

Сывпуллашнӑ чухне вырӑссем чӑвашсене тем чухлӗ хӗҫ, 
сӑнӑ парнелеҫҫӗ. Воевода чӑваш утаманне ӑшӑ сӑмахсем ка- 
лать, юлашкинчен ҫапла пӗлтерет:

— Мускав вырӑссем пирки ҫеҫ мар, ытти халӑхсем ҫин- 
чен те шухӑшлать. Вӑл сире тӑванла пулӑшма яланах хатӗр. 
Пиччӳнтен пулӑшу ыйтни эсӗ вӑйсӑррине пӗлтермест. Кур
сам: юман турат ҫумне турат хушнипе тӗреклӗ. Пилёк пӳрне 
пӗр чӑмӑра пӗрлешсен тӑруках пырса ҫулӑхаймӑн. Мускав 
та ҫавах. Вӑл пӗр халӑх вӑйӗ ҫумне тепӗр халӑх вӑйӗ хушӑн- 
нипе хӑватлӑ.

Чакӑрчек аллине чёрн тӗлне тытса ҫапла хуравлать:
— Ӑслӑ сӑмах ылтӑнпа тан. Тав сана ырӑ канаш панӑшӑн. 

Мускав патшине ҫӗре ҫити пуҫ таятӑп, ӑна ҫапла калама ый- 
татӑп: тӑшман умӗнче пуҫа усмӑпӑр. Хамӑрӑн вӑй ҫитмесен 
Мускавран пулӑшу ыйтӑпӑр.

Пӗр-пӗрне тӑванла ырӑ сунса уйрӑлаҫҫӗ вырӑс вайпучӗпе 
чӑваш утаманӗ. Чакӑрчек умне каччӑпа хӗр — Кече тата 
У жара пырса тӑраҫҫӗ, хӑйсене эткере йышӑнма ыйтаҫҫӗ.

— Ҫармӑсла кӑштах чухлатӑп. Ятӑрсем тӑрӑх, пӗри Хӗвел, 
тепри Шурӑмпуҫ пулатӑр. Эппин, Хӗвел пирӗн эткере юлтӑр. 
Шурӑмпуҫӗ ял халӑхӗпе пӗрле пултӑр, ватти-вӗттине пӑхтӑр, — 
татса парать вёсен ыйтӑвне утаман.

Часах Кече халӑх сыхлавҫисен эткерӗнче паттӑрсенчен пӗ- 
ри пулса тӑрать. Ҫав ҫапӑҫуччен Чакӑрчек ратӗнче чӑвашсем 
ҫеҫ пулнӑ, халӗ вара ялти вӑйпитти ҫармӑссем пурте ун пат- 
не пынӑ. Ватти-вӗтти тата хӗрарӑмсем вырӑссемпе пӗрле Сӑр 
леш енне куҫса кайнӑ.

Чӑваш паттӑрӗ ҫинчен баскаксем эмира пӗрре ҫеҫ мар хы- 
парланӑ. Хусан ханӗ хӑй те тахҫантанпах ӑна пӗтерме шӑл 
хӑйранӑ, анчах Чакӑрчек ун эшкерӗсене алхасма паман ҫеҫ 
мар, пӗтере-пӗтере тӑкнӑ. Вӑл ҫичӗ юта ним шуйхаштармасӑр 
ирттерсе янӑ та хыҫалтан сасартӑк тапӑннӑ. Ҫакӑнта пулнӑ 
унӑн ҫӗнтерӗвӗсен пӗр вӑрттӑнлӑхӗ.

Чакӑрчек эткерне хирӗҫ хан хӑйӗн кӗрӳшне — мӑрсана 
ярать. Паттӑр чӑваш ӑна Аслӑ Таяпа карман ишӗлчӗкӗсем

патӗнче вӑрттӑн тапӑнать. Ҫак кармана пӑлхар-чӑвашсем тунӑ 
пулнӑ. Вӑхӑт иртнӗ май вӑл тусӑнса-арканса пӗтнӗ. Ҫакӑнта 
ӗнтӗ халӑх сыхлавҫисем хан пуҫтахӗсене сӑнӑпа тиреҫҫӗ, чук- 
марпа хиреҫҫӗ, парӑнаканнисене тыткӑна илеҫҫӗ. Хан кӗрӳшӗ 
те Чакӑрчек аллине лекет. Тыткӑнра ҫак «кӑрккана» виҫӗ 
кун выҫӑ тытнӑ, унтан Хусан ҫулӗпе ҫара пакартан кӑларса 
янӑ. Ҫавна пӗлсен хан урсах каять, ҫӑварӗнчен кӑпӑк сирпӗ- 
тет. Вӑл тӑван пиччӗшне — эмира — пысӑк тӗкӗрт парать, 
Чакӑрчеке тытса Хусана илсе килме хушать. «Эпӗ мӑн хуран- 
та шыв вӗретме хушӑп, Чакӑрчеке унта чӑпӑл тӑвӑп», — тет.

Вӑйпа ҫеҫ мар, ӑспа та ҫӗнтереҫҫӗ. Харсӑр Чакӑрчек ҫак- 
на лайӑх ӑнланнӑ. Эмир Хусантан йышлӑ тӗкӗртпе тухнине 
пӗлсен халӑх эткерӗн пуҫӗ ҫапӑҫмалли хӳтлӗхе Аслӑ Таяпа 
патӗнче мар, урӑх вырӑнта тума шут тытать. Алманчӑран 
ҫурҫӗререх, Пӳле ҫырминчен тӑварах, Тимӗрле уйӗнче вӑл 
шӳммесем чавтарать, сӑрт тавра тӑпра купаласа ҫаврӑнта- 
рать. Кунти ҫӳллӗ сӑртран таврара мӗн пурри янкӑрах курӑ- 
нать. Шӑнкӑртам леш енчи хырлӑх та, Туҫапа Кив Ахпӳрт 
те ал тупанӗ ҫинчи пекех тухса тӑраҫҫӗ. Ҫавӑнпа суйласа илнӗ 
те ӗнтӗ ҫак вырӑна Чакӑрчек.

Анчах тем тери тӑрӑшсан та ҫапӑҫмалли ҫӗнӗ хӳтлӗхе пит 
васкамалла пулнӑран кирлӗ пек хатӗрлесе ҫитереймен эткер. 
Хан пиччӗшӗ хӑйӗн ҫарӗпе ҫывхарса пынӑ, Аслӑ Таяпаран 
иртнӗ те Энтепе еннелле ҫул тытнӑ. Чакӑрчек юлан утҫисем- 
пе эмир тӗкӗртне пачах кӗтмен ҫӗртен ҫулӑн ик енчен харӑ- 
сах тапӑннӑ та ӑна икӗ пая уйӑрса янӑ, пӗтӗм тӗкӗрте тытса 
чарнӑ. Чакӑрчек юлан утҫисемпе эмир нукерӗсем хушшинче 
хаяр тытӑҫу пуҫланнӑ.

Кӗҫех Чакӑрчекӗн тепӗр чеелӗхӗ пурнӑҫа кӗнӗ. Тахҫан ава
лях пӑлхар-чӑвашсем Тикешпе Аслӑ Таяпа хушшине тӑват- 
пилӗк ҫухрӑмран пӗрре пысӑк тӗмесем-сӗнтӗрсем купаласа 
тунӑ, ҫав тӗмесем ҫинче хуралҫӑсем тӑнӑ. Хӑрушлӑх ҫинчен 
пӗр-пӗрне сӗнтӗрсем ҫинче кӑвайт чӗртсе хыпарланӑ. Ҫӳллӗ 
вырӑнти кӑвайт аякранах курӑннӑ. Халӗ ку тӗмесене чӑваш- 
сем улӑп тӑпри теҫҫӗ.

Эмир пысӑк тӗкӗртпе килнине пӗлсен Чакӑрчек сӗнтӗрсем 
ҫинчи хурала сисӗмлӗрех пулмаллине систерет. Тытӑҫу тап-

рансан сехет те иртмест, Чакӑрчек ятарласа янӑ эткерҫӗ ур- 
хамахпа Тикеш ҫумӗнчи сӗнтӗре вӗҫтерсе ҫитет. Ҫав самант- 
рах унта кӑвайт ялкӑшса ҫунма тытӑнать. Ун хыҫҫӑн Аслӑ 
Патӑрьел ку енчи Кив Ахпӳртри тата ытти тӗмесем те вутпа 
ялкӑшма пуҫлаҫҫӗ, хӑрушлӑх ҫинчен систереҫҫӗ. Эмир, чӑваш 
юлан утҫисем чӑрсӑррӑн ҫапӑҫнинчен тӗлӗннӗскер, ҫакнаш- 
кал шухӑш патне пырса тухать: иккӗленмелли ҫук, юлан утҫӑ- 
сем Чакӑрчекӗн тӗп вӑйӗ мар. Пӳле сӑрчӗ ҫинчисем те унӑн 
ҫарне вӑхӑтлӑха чарса тӑмалли ушкӑн ҫеҫ. Чӑваш утаманӗн 
тӗп вӑйӗ кӑвайтсем ҫуннӑ енче.

Эмир хӑйӗн тӗкӗрчӗн пёр пайне Пӳле сӑртне тытса илме 
хушать. Хӑй вара ҫарӑн пысӑкрах пайӗпе Тикешелле вас- 
кать. Ултава вӑл унта ҫитсен тин ӑнкарса илет. Ҫарне хӑвӑрт 
каялла ҫавӑрать, анчах Пӳле сӑрчӗ ҫине тепӗр ирпе кӑна ҫав- 
рӑнса ҫитет. Ку хушӑра халӑх сыхлавҫисем унӑн пӗр нукер- 
не те чӗрӗ хӑварман. Разведчикӗсенчен ҫак усал хыпара илт- 
сен эмир тарӑхнипе минресех каять.

Чурӑс чунлӑ эмира ун ҫывӑх ҫыннисем вӑрӑм ҫул хыҫҫӑн 
кӑштах канса илме кирлӗ пирки аса илтереҫҫӗ. Турткалаш- 
сан-турткалашсан килӗшет хайхискер. Тепӗр кунне тӗп вӑ- 
йӗсене пилӗк юплӗ ҫырма тӑрӑхне — Бишбармака вырнаҫ- 
тарса тухать. Юнашарти Тимӗрлере ун чухне чӑтлӑх вӑрман 
кашласа ларнӑ. Нукерсем ҫав вӑрмантан вут-шанкӑ сӗтӗреҫҫӗ, 
йывӑҫ турттараҫҫӗ. Ҫырма хӗррипе хӳшӗсем тӑва-тӑва лар- 
таҫҫӗ. Вёсен шучӗ те ҫук. Чӑрӑш ҫинче миҫе йӗп, ҫавӑн чухлӗ 
хӳшӗ.

Ҫав хушӑра Чакӑрчек та тӗлӗрмест. Хӑй суйласа илнӗ тӳпе- 
ме пӗрехмай ҫирӗплетет, ӑна тӑшман тытса илейми хӳтлӗх 
туса хурать. Ҫапӑҫу умён вӑл хӑйӗн эткерне ҫапла калать:

— Эй, тусӑмсем! Эй, паттӑрсем! Тӑрӑр ҫапӑҫма, усал-тӗселе 
тёп тума! Хан таврашӗ тек ан пусмӑрлатӑр, никама та хур ан 
кӑтарттӑр. Халӑх хуйхӑ-суйхӑсӑр пурӑнтӑр, ӑна инкек-син- 
кек ан ҫулӑхтӑр. Паттӑрлӑх ҫӗклентӗр чӗрере, ирӗклӗх пултӑр 
чӗрере!

Эсремет эмир хӑйӗн нукерӗсене урӑхла хушу парать:
— Касӑр, ваклӑр, турӑр, пӗрне те чӗррӗн ан хӑварӑр. Чакӑр- 

чексӗр пуҫне нихӑшне те тыткӑна илмелле мар. Чакӑрчекӗн

ман ура йӗрне чуптума та тивӗҫ ҫук. Ана вёрекен хуран кётет. 
Пӑлхавҫӑсене тёп тумасӑр, Чакӑрчеке тыткӑна илмесӗр Ху- 
сана таврӑнмастӑп. Эй, Аллах, пӗсмӗлле, пулӑшсам пире!

Хайхискер Пӳле сӑрчӗ ҫине эшкер хыҫҫӑн эшкер каять. 
Эмир ҫарӗ Чакӑрчекӗннинчен икӗ хут пысӑкрах, ҫар хатӗрӗ- 
семпе пуянрах, халӑх сыхлавҫисене пурпӗр парӑнтараймасть.

Чакӑрчек хӑйӗн харсӑрӗсене ҫапла хушать:
— Эпӗ хамӑрӑн эшкер юррин ҫаврӑмне сӑрнайпа пӗрре 

калӑп — эсир тӑшман ҫине ухӑ йӗпписемпе перӗр, тепре ка- 
лӑп — аллӑра хӗҫ, сӑнӑ ярса тытӑр, сӑрнай виҫҫӗмӗш хут са- 
сӑ парсан — пурте пӗр харӑс тӑшмана хирӗҫ ыткӑнӑр.

Эмир ҫарӗ урнӑ кашкӑрла ҫаплах малалла сӗкӗнет. Нукер- 
сем хӳтлӗхе ҫитесси ҫӗр хӑлаҫ юлсан сӑрнай сасси пӗрремӗш 
хут илтӗнет — Чакӑрчек эткерӗ шӳллемӗсенчен ухӑ йӗппи- 
сем вирхӗне-вирхӗне тухаҫҫӗ. Кама лекет, ҫав пынӑ ҫӗртех 
тӗшӗрӗлсе анать. Акӑш-макӑш тӗл переҫҫӗ Чакӑрчек паттӑ- 
рӗсем. Тӑшман ҫитесси вӑтӑр хӑлаҫ юлсан сӑрнай иккӗмӗш 
хут сасӑ парать, халӑх сыхлавҫисем хӗҫ, сӑнӑ ярса тытаҫҫӗ. 
Сӑрнай пурте пӗлекен кӗвве виҫҫӗмӗш хут янӑратса ярать — 
пӗтӗм эткер хӳтлӗхрен сиксе тухать, тӑшман ҫине нимӗнпе 
чарайми хӑватпа ыткӑнать.

Паттӑрсене патвар Чакӑрчек хӑй хавхалантарса тӑрать. Вӑл 
хура сӑхманпа, ун айӗн тимӗр кӗпе тӑхӑннӑ, уринче сӑран 
атӑ, пуҫӗнче шӗвӗр тӑрӑллӑ калпак. Пӗвӗпе ҫӳллӗ, кӗлетки 
тӗреклӗ, хул-ҫурӑмӗ сарлака, куҫӗ ҫӑлтӑр пек ҫунать. Аллин- 
че унӑн вӑрӑм сӑнӑ, пилӗкӗнче — хӗҫ. Вӗри чӗреллӗскер, тӑш- 
мана хирӗҫ кашни хутрах хӑй сиксе тухма хатӗр, анчах ун 
ик енче икӗ хӳтӗлевҫӗ — Пичурапа Кече тӑраҫҫӗ, утамана 
вырӑнсӑр теветкелленме памаҫҫӗ.

Ҫапӑҫу хӗрнӗҫемӗн хӗрсе пырать. Сӑрт ахлатать, йынӑшать, 
чӗтренет. Тӑшман кӗлте пек йӑванать. Сӑрт ҫинче виле урлӑ 
та пирлӗ выртать. Тӑпра этем юнӗпе пӗвенет. Эмир эшкерӗ 
ҫаплах сӗкӗнет те сӗкӗнет. Виҫӗ кун та виҫӗ каҫ иртет. Асла- 
ти авӑтать, ҫиҫӗм ҫиҫет, чашлатса ҫумӑр ҫӑвать, анчах ҫапӑҫу 
пӗр самантлӑха та чарӑнмасть.

Тӳсеймест эмир: хӳтлӗхе илме нукерсене хӑй ертсе каять.
— Ара, ку ман аттене асаплантарса вӗлерекенни вӗт, —

палласа и лет ӑна Чакӑрчек. Хӳтӗлевҫӗсем те чарса ёлкёрей- 
меҫҫӗ, вӑл шӳллемрен вӑр-вар сиксе тухать. Ҫар пуҫӗсем пӗр- 
пӗрне хирӗҫ талпӑнса пынине курсан ик енӗ те тӑпах чарӑ- 
нать. Ҫапӑҫу тапраннӑранпах пӗтӗм уй тӗрлӗ шавпа, кӑш- 
кӑрашупа сӗрлесе, кӗрлесе, янӑраса тӑратчӗ. Сасартӑк тавралӑх 
асамлӑн шӑпланчӗ. Акӑ сӑнӑпа сӑнӑ хӗресленет, иккӗшӗн 
сӑнни те хуҫӑлать. Халӗ ӗнтӗ хӗҫпе хӗҫ чанк та чанк тӑвать. 
Пӗри те, тепри те парӑнасшӑн мар. Нихӑшӗ те ниепле ҫӗней- 
мест. Чакӑрчек хӗҫӗ вут пек хӗрсе каять, эмир хӗҫӗ йӑлт ма
кался ҫитет. Чакӑрчек аллине вӑй хушӑнсах пырать, эмир 
алли лӑштах усӑнса анать. Юлашкинчен Чакӑрчек паттӑр арӑс- 
ланла хаярланса хӑяматӑн пуҫне касать-татать, элес-мелес 
кӗлеткине нукерсем еннелле ывӑтать. Ҫакна курсан Хусан 
ҫарӗн сехри хӑпать.

— Ай-вай, пӗсмӗлле! — кӑшкӑрса яраҫҫӗ нукерсем, ҫаврӑн- 
са пӑхмасӑр тарма пикенеҫҫӗ. Чакӑрчек хальхинче те хан 
ҫарне ҫӗнтерет, анчах ҫапӑҫура хӑй те вилмеллех аманать.

— Пӳле сӑртне тӑшман виллисенчен тасатӑр, вӗсене Биш- 
бармакри путлӑха кайса пӑрахӑр: куҫӗсене курак-ҫӑхан сӑх- 
тӑр, ӳчӗсене тилӗ-кашкӑр ҫитӗр. Паттӑрла пуҫ хунӑ тусӑм- 
семпе пӗрле мана ҫак сӑрт ҫине — ҫапӑҫу хирне пытарӑр. 
Малашне тата сыхӑрах тӑрӑр. Хана хирӗҫ вырӑссемпе пӗрле 
кӗрешӗр. Паттӑрлӑх ҫӗклентӗр чӗрере, ирӗклӗх пултӑр ҫа- 
кӑ тӗнчере! — пиллесе хӑварать ҫав паттӑр тус-юлташӗсене, 
ирӗклӗхшӗн вута кӗнӗ ҫынсене юлашки сывлӑшӗ тухас умён.

Халӑх сыхлавҫисем вӑл хушнӑ пекех тунӑ. Утаманпа унӑн 
паттӑр тусӗсене кӑтартнӑ вырӑнта пысӑк чыспа пытарнӑ. Чӗрӗ 
юлнӑ тусӗсем тата вёсен ывӑлӗсем Чакӑрчек пилне манман. 
Шӑнкӑртампа Хырла шывӗсем нумаях та юхма ӗлкӗреймен, 
чӑвашсем ытти халӑхсемпе пӗрле Хусан ханне хирӗҫ пӑлхав 
пуҫарнӑ. Вырӑс патши IV Иван патне элчӗсем янӑ, унран хӳтлӗх 
тата пулӑшу ыйтнӑ. Чӑваш халӑхӗ хан пусмӑрӗнчен вырӑс- 
сем тӑванла пулӑшнипе хӑтӑлнӑ. Ҫак ҫӗнтерӳре Чакӑрчек 
тӳпи те пур. Пӳле сӑртне ахальтен мар Чакӑрчек сӑрчӗ теҫҫӗ. 
Каҫ-каҫ ку сӑрт ҫинчен тӳпенелле вут-хӗмсем йӑр та яр ҫӗк- 
леннине калаҫҫӗ. Ҫав хӗмсем — авалхи чӑваш паттӑрӗсенчен 
хальхи яш-кӗрӗм асӑнмалӑх юлнӑ йӗрсем.

Хам курман та, ҫапӑҫу вырӑнӗ ҫӗрле ҫап-ҫутӑ ҫуталса ка
ять теҫҫӗ. Лӑп ҫур ҫӗр тӗлӗнче Чакӑрчекпе унӑн паттӑрӗсем 
пурте чӗрӗлсе тӑраҫҫӗ имӗш. Халӑх эткерӗпе эмир тӗкӗрчӗ 
хушшинче каллех хаяр ҫапӑҫу тапранать. Пӳле леш енчен 
таҫта ҫитиех ҫапӑҫу шавӗ илтӗнет. Ирпе пирвайхи автансем 
авӑтсан шав тӑруках лӑпланать, ҫапӑҫакансем юнлӑ хӗҫӗсене 
курӑкпа шӑлса типётеҫҫӗ те куҫран ҫухалаҫҫӗ.

Ҫынсем каланӑ тӑрӑх, Чакӑрчек пирӗн таврана таҫтан, Атӑл 
хёрринчен килнӗ пулать. Чӑвашсене пӑхан Пихампар Хыр- 
лапа Пӑла таврашӗнче усал-тӗселе хирӗҫ кӗрешме, тӳрӗлӗхпе 
тӗрӗслӗхе тытса пыма Чакӑрчеке ятарласа янӑ имӗш.

Чакӑрчек тӗрӗслӗхе чӑна кӑларни иккӗлентермест, анчах 
вӑл ӑҫтан пулни пирки урӑхла шутлатпӑр. Малтанах ка- 
ларӑмӑр: Чакӑрчек паттӑр Алманчӑра ҫуралса ӳснӗ. Кам тӑш- 
мана парӑнмасть, ҫавна халӑх манмасть. Кам тӑшмана ҫӗнте- 
рет, ӑна халӑх чун-чӗререн хисеплет. Шӑнкӑртам пӗрмаях 
шӑнкӑртатӗ, Хырлапа Пӑла юхма чарӑнмӗҫ, Атӑл нихӑҫан та 
хухса типес ҫук. Ҫавӑн пекех Чакӑрчек пек паттӑрсен ячӗ те 
халӑх асӗнче ӗмӗр-ӗмӗр пурӑнӗ.

Чӑнах та, чӑваш паттӑрӗ Чакӑрчек шӑпи пире шухӑшлат- 
тарма пӑрахмасть. Пӗлетпӗр, ун ятне сыхласа хӑварнӑ сӑрт 
ҫинче Граждан вӑрҫи ҫулӗсенче хӗрлисен отрячӗ шуррисем- 
пе ҫапӑҫнӑ, халӑх ирӗклӗхне Чакӑрчек пекех паттӑррӑн 
хӳтӗленӗ. Ача чухне эпир Чакӑрчек сӑрчӗ ҫине пӗрре ҫеҫ мар 
кайса курнӑ. Шӳллемсем ишӗлсе вашмӑкланнӑччӗ ӗнтӗ. Ҫак 
шӑтӑк-путӑклӑ вырӑнта йӗплӗ тӗмсем пур, хӑмла ҫырли те 
тупаттӑмӑр, ҫӗр ҫырли те астиветтӗмӗр. Ҫырла татса ҫӳренӗ 
май авалхи тутӑхса кайнӑ хӗҫ хуҫӑкӗ ҫине пусни те пулка- 
латчӗ. Ухӑ йӗпписем, пуртӑ-ҫӗҫӗ таврашӗ те тупӑнатчӗ. Кун- 
ти пысӑк лаптӑка суха пуҫӗсемпе сухалама май килмен. Трак- 
торсем хир хуҫи пулса тӑрсан Чакӑрчек сӑрчӗ тыр-пул ӳсте- 
рекен уя ҫаврӑнчӗ, халӑха усӑ кӳме пуҫларӗ. Чакӑрчек хӑй 
те ҫавӑн ҫинчен ӗмӗтленнӗ. Сухаланман лаптӑк халӗ кӗштек 
пек ҫеҫ тӑрса юлнӑ.

Патӑрьел районӗнчи Алманчӑра 
А.Н. Дружининран ҫырса илнӗ.



Ӑнлантарни
Чӑн та ӗнтӗ, истори легендисемпе халапӗсенче мён калани пӗ- 

тӗмпех тӗрӗс теме ҫук. Халапҫӑсем кӑна мар, ӑсчахсем те йӑнӑ- 
шаҫҫӗ. 1391 ҫулта Уксах Тимур (Тамерлан) ҫарӗ Тохтамыш ҫарӗпе 
ҫапӑҫнин вырӑнне пилӗк тӗлте кӑтартнине тӗл пулатӑн. Легенда- 
сем, сӑмахран, Тимӗрле текен вырӑна шӑпах Уксах Тимурпа ҫыхӑн- 
тараҫҫӗ.

Вырӑс патшалӑхӗн, Атӑлҫи Пӑлхар тата Ылтӑн Урта историйӗн- 
че Тохтамыша ҫапса аркатни пысӑк пӗлтерӗшлӗ. Ҫапӑҫӑвё шутсӑр 
пысӑк пулнӑ: унта икӗ енчен тӑват ҫӗр пин ҫын тухнӑ.

Самар облаҫӗнчи Кушкӑра IX класра вӗренекен Михаил Арноль
дов ӑсчахсем кӑтартнӑ пилӗк вырӑна ҫитсе курнӑ 2004 ҫулта, ватӑ 
ҫынсемпе тӗл пулса калаҫнӑ. Тӑватӑ вырӑнӗ пысӑк ҫапӑҫу валли 
юрӑхсӑр пулнине палӑртнӑ. Хаяр кӗрешӳ пиллӗкмӗш вырӑнта — 
хӑйсен ҫывӑхӗнчи Хӑнтӑрча юхан шыв тӑрӑхӗнче пулнине ӗненет 
пултаруллӑ ҫамрӑк. Тимурпа Тохтамыш ҫарӗсем Чӑваш Ентен 
кӑнтӑрарахра ҫапӑҫнӑ.

«Тохтамышпа Уксах Тимур унчченех хирӗҫнӗ. Сырдарья тӑ- 
рӑхӗнче ҫапӑҫса та илнӗ. 1391 ҫулхи нарӑсра вара Тамерлан, питё 
чее те хаяр Эдигей мӑрса хётӗртнипе, курултайра сӳтсе явнӑ хыҫ- 
ҫӑн, Ылтӑн Уртана хирӗҫ походпа тухать. Тавҫӑруллӑ йӗркелет вӑл 
хӑйӗн ик ҫӗр пин ҫынлӑ ҫарӗн ҫул-йӗрне: малтан тавра ҫулпа То
бол шывӗ хӗррине ҫитет, Пушкӑрт ҫӗрӗ урлӑ каҫать, Урта хутлӑх- 
не пырса кӗрет. Кун пирки Тохтамыш ака уйӑхӗнче тин пӗлет, 
хӑвӑртрах ҫар пухса (ик ҫӗр пин ҫынна яхӑн) Уксах Тимура хирӗҫ 
тухать. Шӑпах Хӑнтӑрча таврашӗнче тӗл пулать те утлӑ икӗ ҫар 
(кун пирки М. Арнольдов тӗрӗсех тӗпчесе пӗлнӗ, анчах, манӑн шу- 
хӑшпа, тытӑҫӑвӑн пӗр вырӑнне ҫеҫ тупнӑ — хаяр та юнлӑ ҫапӑҫу 
хӗрӗх ҫухрӑм талккишӗпе пынӑ)». (Хыпар. 2004. Ҫӗртмен 19-мӗшӗ.)

Апла Уксах Тимур ҫарӗсем Ылтӑн Урта хутлӑхӗнче, Вӑтам Атӑл 
тӑрӑхӗнче ҫапӑҫнӑ. Унӑн ҫарӗсем Хырла, Сӗве юхан шывӗсен ҫыра- 
нӗсенчи ялсене те пырса тухма пултарнӑ-ши? Тӗслӗхрен, хальхи 
Елчӗк районӗнчи Шӑмалака? Ку ял ун чухне пулнӑ-ши? Ку ыйту- 
семпе историксем мӗн те пулин татӑклӑн калани курӑнсах кай- 
масть-ха.

Кӗнекери пӗр легендӑра Уксах Тимӗр (Тимур е Тамерлан) (1336— 
1405) ҫинчен сӑмах пырать. Хӑй вӑхӑтӗнче вӑл пӗтӗм Азие тенӗ 
пек пӑхӑнтарнӑ: Персие пӗрре кӑна мар тапӑннӑ, Индире Дели, 
Иракра Багдад, Сирире Дамаск хулисене аркатнӑ. Анкара ҫывӑхӗн-

чи ҫапӑҫура ҫӗнтерсе Осман султанне I Баязида тыткӑна илнӗ. Те- 
миҫе хут чеен тапӑнса Ылтӑн Уртана салатса яма пултарнӑ. Ҫакӑн 
ҫинчен чӑваш халӑх поэчӗ Н.И. Полоруссов (Шелепи) «Уксах Ти- 
мӗр Пӳлере илни» легенда сӑвӑласа хӑйланӑ. Ку ыйтупа пичетре 
И.И. Одюков профессор ҫырса илнӗ легенда пур.

Ҫирӗплетсех калар: Уксах Тимӗр хӑй те, унӑн ҫарӗсем те Чӑваш 
Ен тӑрӑхне ҫитейменех. Вӗсене ытларах кӑнтӑрти патшалӑхсем, 
Ази ҫӗрӗ-шывӗ кӑсӑклантарнӑ. Хӑйсен хаярлӑхне ҫакӑнта кӑтартнӑ, 
ҫакӑнта тискер ҫаратусем тунӑ.

Алманчӑ хирёнче Пӳле ҫырми пур. Ҫак ҫырма тӑрӑхӗнче, Тимӗр- 
ле вӑрманӗ тӑсӑмӗнче ӗлӗк-авал ҫарсем тӑни ҫинчен халӑх юмах- 
халапӗсенче пӗрре кӑна мар асӑннӑ. Ку ҫырма ячӗ пӑлхар-чӑваш- 
сен хулипе, Пӳлерпе, ҫыхӑнман-ши текен шухӑш пырса кӗрет пуҫа. 
Пӳле ҫар ҫынни, ҫар пуҫӗ тӑнӑ вырӑна пӗлтермест-ши?

Тури Туҫан кӑнтӑрти чиккинче Тимӗрле текен вырӑн пур. Унти 
ҫырмана та ҫав ята панӑ. Ку ята Уксах Тимӗрпе (Тамерланпа) ҫы- 
хӑнтарас шухӑшлисем ҫук мар. Тимӗрлере Тамерлан хӑй е унӑн 
ҫарӗ тӑнӑ тесе ӗнентерме пӑхаҫҫӗ. Тӗслӗхрен, «Тимӗр нумай калаҫ- 
масть» халапра ҫав шухӑш уҫӑмлӑн палӑрать. Ана Шӑмалакра ну
май ҫул шкул директорӗнче тата Канаш хула хаҫачӗн редакторӗн- 
че ӗҫленӗ М.А. Васильев каласа пани тӑрӑх ҫырнӑ. Халиччен пи
четре кун ҫути курнӑ халапа ку кӗнекере те малтанхи хальлӗнех 
хӑварнӑ.

Пытарас мар, Тамерлан Шӑмалакпа Тимӗрлере пулнине истори 
татӑклӑн хирӗҫлет. Паллах, пирӗн ҫакӑнпа килӗшме тивет, мӗншӗн 
тесен тӗрӗслӗх ӑслӑлӑх енче. Аслӑ Пӑла тӑрӑхӗнчи паллӑ тӗпчевҫӗ 
тата таврапӗлӳҫӗ Г.Ф. Мулюков «тимӗрле» сӑмах ӑҫтан тухнине ҫап- 
ла ӑнлантарчӗ: ку тӑрӑхра тимӗр тӑпри пур. Ҫакна геологсем асӑр- 
ханӑ. Тимӗрлере лаштра юман ларнӑ, ӑна темиҫе хутчен те аҫа 
ҫапнӑ, хуҫнӑ, лутӑрканӑ. Халӗ ку йывӑҫ шур сухалсен асӗнче кӑна 
юлнӑ. Аҫа-ҫиҫӗме юман патне тимӗр тӑпри туртнӑ теҫҫӗ.



Ула вӑкӑр хыҫҫӑн
Эпир аваллӑх урлӑ 
Паяна,
Килес куна 
Паратпӑр алӑ.

Георгий Ефимов

Ылтӑн Урта ханӗ Тимӗр Пӑлат 1361 ҫулта Пӑлхар тӑрӑхне 
ҫунтарса аркатать. Пӑлхарсен пӗр пайӗ Хусан тӑрӑхне, тепӗр 
пайӗ Сӗве тӑрӑх анаталла вӑрмансене тарса хӑтӑлаҫҫӗ. Ис
лам тӗнне йышӑннӑ пӑлхарсем «пӗсӗрмен», йышӑнманни- 
сем «чӑваш» ятпа ҫӳреме тапратаҫҫӗ.

Чӑвашсем Хусан ханлӑхӗн пусмӑрне ҫакланаҫҫӗ. Хӑнчӑр 
куҫлӑ мӑрсана, хан лартнӑскере, Шептак ҫӗрпӳ хӑй ялӗн яхӑн- 
не те ямасть. Иртнӗ ҫулсенче хана мӗн кирлине ку таврари 
ялсенче чӑвашсенчен алманҫӑсемпе паскаксем сӑптӑратчӗҫ. 
Халӗ ҫакна мӑрсан тумалла. Хурчӑка тӗлӗкӗнче те шурӑ чӑхха 
хапсӑнать, мӑрса вара кӑнтӑрла та, ҫӗрле те ҫӗрпӗве хӑйне 
пӑхӑнтарасси пирки шухӑшлать.

— Аллах каҫартӑр та, пулать вӗт ҫут тӗнчере тӑнсӑр-пуҫ- 
сӑр тӑрпалтай! Гяур вӗт вӑл! Мӑхамет тӗнне тытман ҫын! Ҫисе 
ярӑттӑм — кашкӑр мар, хыпса ҫӑтӑттӑм — упа мар. Э-э-эй, 
ҫырлахах, Аллах! Мӗн тӑвӑпӑр? — ыйтать хӑйӗн нукерӗсен- 
чен чее пит-куҫлӑ тӑпчам мӑрса. Мӑн саслӑскер сӑмаха сӗтӗ- 
ререх калаҫать.

Шухӑша кайнӑ пек пулса нукерсем куҫӗсене ҫеҫ мӑчлат- 
тараҫҫӗ. «Эс унпа ан тавлаш, нихҫан та ан харкаш, унсӑрӑн

тем курса тӑмалла пуле. Пыршу-пакартуна туххӑмрах турт- 
са кӑларма пултарать мӑрса. Унӑн чун пулмалли вырӑнта 
хӑвӑл каска!» — асӑрхаттараҫҫӗ аксакалсем нукерта ҫӳре- 
кен ывӑлӗсене.

— Мӗн тӑвӑпӑр? — ыйтать каллех марса нукерсенчен.
— Аллаха шӗкӗр, ку таврара хамӑр хуҫа, — мӑкӑртатса 

и лет пёри.
Марса — тутарланнӑ чӑваш. Тутарпа чӑваш сӑмахӗсенчен 

пӑтӑ ҫӑрма ӑста.
— Эппин, алай... ӑхӑ, бит якши. Тилхепе ялан карӑнчӑк 

пулмалла, саламат шартлатни илтӗнсех тӑмалла. Яри! ҫӗмӗрт- 
терме тытӑнар-ха, иптешлэр. Шептака хӑлха чикки бирегэз. 
Бехмет сунатӑп сире, ӗҫӗр-хӗлӗр ҫу пек юхса пытӑр! — ҫиҫӗмле 
ҫиҫтерет хӗсӗк куҫне мӑрса. Унтан ҫапла хушса хурать:

— Ҫав йӗксӗке леш тӗнчене ӑсатсан пирӗн халӑх йӗп вӗҫӗ 
чухлӗ те иксӗлес ҫук.

— Ӗриса. Килӗшетпӗр! — хуравлаҫҫӗ нукерсем.
...Никам та мар, хан мӑрси тарӑхтарать Шептак ҫӗрпӗве.

Ҫавскер халӑха ясак тӳлеттерсе халтан ярать: укҫан та, ты- 
рӑпа та, выльӑх шутӗнчен те вуннӑран пӗр пайне шӑйӑрса илет. 
Хана хӑйне те, унӑн мӑрсине те халӑх курайми пулса ҫитнӗ. 
«Кашкӑр курсан катана, упа курсан килелле, мӑрсана кур- 
сан вӑрманалла тармалла!» — ӑс параҫҫӗ ваттисем яш-кӗрӗме. 
«Вут пек вӑйли ҫук, ҫил пек чарусӑрри ҫук, мӑрсаран усалли 
ҫук!» — йӗплеҫҫӗ ҫивӗч чӗлхеллисем. «Хӑҫан шалчи тулать- 
ши?Ь> — тарӑхаҫҫӗ пур ялсенче те чӑвашсем.

Мӑрса нукерӗсем Шептак ялне ир-ирех пырса ҫитрӗҫ. Вӗсем 
ӑна ҫӗр ҫынлӑ тӗкӗртӗнчен вунӑ маттура хан валли уйӑрса пама, 
пиҫнӗ ҫырла пек илемлӗ йӑмӑкне тата ялти чи чипер тӑхӑр 
хӗре — пурӗ вунӑ пикене Хусана ӑсатма хушрӗҫ. Паллах, хан 
гаремӗ валли ӗнтӗ. Мӑрса мӗн ыйтнине пӗлсен ҫӗрпӳ канӑҫ- 
лӑхне пачах ҫухатрӗ, чӗри йӗп тӑрӑннӑ пек ыратса кайрӗ.

— Юрӗ. Хура курак шуралсассӑнах парӑп хан мӗн ыйтни
не, — хуравлать вӑл нукерсене. Унтан тӗкёрҫисене ҫапла ху- 
шать:

— Хан эшкерӗн шӑрши те ан юлтӑр ялта!
Шептак маттурӗсем нукерсене ялтан хӑвӑрт хӑваласа яраҫ-

ҫӗ. Ҫакӑн хыҫҫӑн мӑрса хӑй пысӑк йышпа килессе кӗтсех 
тӑр. Тепӗр чухне анлӑ тӗнче те хӗсӗке тӑрса юлать иккен. 
Кунта, Атӑл хӗрринче, пурӑнма текех май килместех.

Шептак ял-йышӗ тул ҫутӑлнӑ-ҫутӑлман вӑрӑм ҫула тухать, 
выльӑх-чӗрлӗхне хӑваласа пырать. Малта хуҫӑк мӑйракаллӑ 
ула вӑкӑр. Хурӑнлӑх та ӑвӑслӑх, юманлӑх та хырлӑх хыҫала 
тӑра-тӑра юлаҫҫӗ. Вӑрман варринче пӗр ҫырма хӗррине ҫит- 
сен хайхи вӑкӑр малалла пӗр утӑм та тумасть, хӑваласан та 
вырӑнтан тапранмасть.

— Эй, аслӑ Пӳлӗх! Пиллесем пире ҫакӑнта пурӑнма! Хӑвӑн 
ырлӑхна хӗрхенмесӗр парсам! — чӗркуҫленсе ларать Шептак 
вӑкӑрпа юнашар.

Пӗтӗм йыш ун хыҫӗнче чӗркуҫленет. Пурте пӗшкӗнсе пу- 
лӑхлӑ хура тӑпрана чуптӑваҫҫӗ.

Ҫырми — Хырла юппи иккен. Ун хӗрринче никӗсленет те 
ӗнтӗ ҫӗнӗ ял. Яштака пӳ-силлӗ Шептак хура сӑнлӑ, хура куҫлӑ. 
«Ҫӗмӗрт ҫисе ӳснӗрен питӗм хура», — шӳтлет вӑл тусӗсем 
умӗнче. Хура ҫӑра ҫӳҫне хыҫалалла тураса вырттарать. Мӑйӑхӗ 
те йӗпкӗн хура. Хура ҫилхеллӗ хура тур утпа ҫӳрет. Йӗнерӗ 
те хура сӑрантан. Ҫынсем ун ҫинчен «хураран пуян» е «хура 
пуян» текелеҫҫӗ. Ахальтен мар ӗнтӗ унӑн ҫӗнӗ ялӗ ятне Кара- 
пай (Хура пӳ) Шӑмӑршӑ (вырӑсла Карабаево) тесе ҫырса хунӑ.

Хан мӑрсипе эмир таврашне Шептак ҫӗрпӳ килӗштерейми 
тӑшман вырӑнне хурать. Вёсен эшкерӗсем Елчӗк ҫывӑхне, 
Кӗҫӗн Пӑлапа Аслӑ Пӑла тата Хырла тӑрӑхне килсе тухсан 
ҫӗрпӳ хӑйӗн тӗкӗрчӗпе май пур таран чышкӑлать, ӗнсе куп
ли ҫитерет. Хӗсӗрлекенсенчен мӗнпур вӑйӗпе хӳтӗлет чӑваш 
ялӗсене. Ҫавӑнпа ӑна таврари ялсем пысӑк хисепе хураҫҫӗ. 
Вӗсене хан мӑрси кирлӗ мар, турхан пулма хӑйсемех Шепта
на суйлаҫҫӗ. Ҫакна май унӑн тепӗр яла куҫма тивет. Ку яла 
Турхан ят параҫҫӗ. Сӑмах май кал асан, ку ят паянчченех 
сыхланса юлнӑ. Турхан тӗкӗртне ҫынсем ирёклён пыра-пыра 
хушӑнаҫҫӗ.

Вӗҫкӗнӗн — пӑс, ӗҫченӗн — вӑй, кӗрешӳҫӗн — ӑспа тавҫӑ- 
рулӑх. Шептак ирҫесен ҫар пуҫӗсемпе паллашать, туслашса 
ҫывӑхланать.

— Шӑнкӑрчӑ чӗпписем шыв ӗҫнӗ чух унта хура чӗкеҫӗн

мӗн ӗҫ пур? Ӗҫчен чӑвашсемпе ирҫесем шӑкӑлтатса пурӑннӑ 
чух мӑрсасемпе эмирсен мӗн ӗҫ пур? Хӗртнӗ турчӑка чиксе 
Атӑла ӑшӑтаймӑн, пуш параппан ҫапса халӑха ырӑ пулаймӑн. 
Пусмӑрҫӑсене хирӗҫ пирӗн харсӑртарах кӗрешмелле. Халӗ чи 
кирли — пӗрлешӳлӗх, — ӳкӗтлет вӑл ирҫесен ҫар пуҫӗсене.

Ирҫесем ӳкӗте кӗреҫҫӗ, хан эшкерӗсем ҫине май килсенех 
чӑвашсемпе пӗрле тапӑнаҫҫӗ.

Кайӑк хур санӑн пултӑр!
Пӳлӗхӗн ырӑ кунӗсем пурах ҫав. Ылтӑн кӗркуннен ҫурла 

уйӑхӗ хӗвеллӗ те ӑшӑ тӑчӗ. Ҫынсем кӗрхи ӗҫсене чиперех 
вӗҫлерӗҫ. Тыр-пул ӳстерсе ӗшеннӗ уйсем тӳлеккӗн канаҫҫӗ.

Шептак йышлӑланнӑ тӗкӗртне Хырла хӗрринчи ҫӗмӗртлӗх 
хӳттинче вырнаҫтарчӗ. Вырӑс ҫарӗн 18-мӗш тапӑрӗ (станӗ) 
таҫта ҫакӑнталлах, Хырла хӗрринчех, пулма кирлӗ. Шептак 
пёчченех вӑрмана кӗчӗ. Пурне те пултаракан Пӳлӗх йывӑҫ- 
сен ҫулҫисем валли тем тӗрлӗ сӑрӑ та тупнӑ. Пӗтӗм вӑрман 
ҫуталса кайнӑ. Сывлӑшӗ уҫӑ, таса.

Ҫывӑхрах ӑвӑссем ылтӑн тумпа йӑлкӑшса ҫунаҫҫӗ. Вӗсем 
хушшинчен Хырлан ятсӑр юппин йӑлтӑр шывӗ курӑнса 
кайрӗ. Унтан пӗр ушкӑн кайӑк хур вӗҫсе ҫӗкленчӗ. Шептак 
пӗр кайӑкне ухӑпа тӗллесе печӗ. Ҫав самантрах ҫырма леш 
енче пӑшал кӗрӗслетни илтӗнчӗ. Персе ӳкернӗ кайӑк хур пат- 
не ик енчен иккӗн пӗр вӑхӑтрах ҫитсе тӑчӗҫ.

— Ку хур кайӑк ухӑпа пенӗрен ӳкрӗ... Акӑ кур: йӗппи те 
ҫумӗнчех...

— Ман шутпа, ӑна ухӑпа ҫеҫ мар, пӑшалпа та пенӗ... Вӑн 
пуля тушка витӗрех тухнӑ! — хирӗҫлерӗ Шептака кулараххӑн 
тепри. Унтан кайӑка ӑна тӑсса пачӗ. — Ну юрӗ, тӗл перетӗн 
иккен. Кайӑк санӑн пултӑр. Анчах пӗлесчӗ: кам пулатӑн?

— Чӑваш турханӗ эпӗ. Шептак ятлӑ.
— Илтнӗ эпӗ сан ҫинчен. Нукерсене хӑлха чикки тытта- 

раканӗ, эппин!.. Эпӗ вырӑс княҫӗ Андрей Михайлович Курб
ский, — чӑваша хапӑл тусах алӑ пачӗ хайхискер.

Шептак сӑнӗ хӗвел шевли пек ҫуталса кайрӗ.
— Лӑпах санпа тӗл пуласшӑн килтӗм те ҫакӑнта. Йышӑн-

сам мана хӑвӑн ҫарна. Тӗкӗртӗм ҫакӑнтах. Айтӑр кӑтартам, — 
сӗнчӗ чӑваш вырӑса.

Ҫӗмӗртлӗх хӳттинчи лагерьте чӑваш ҫӗрпӗвӗ вырӑс княҫне 
шӑрттанпа, ҫӑка лакӑмри сӑрапа сӑйларӗ. Иккӗшӗ пуплесе 
ларнӑ хушӑра пӗр тӗкӗрҫӗ хайхи хур кайӑка ӑшаласа килсе 
хучӗ. Турханпа князь ӑна та астиврӗҫ.

— Ҫавӑнпа калатӑп: тинӗс тумламӑн-тумламӑн пухӑнать. 
Аслӑ Раҫҫей пӗрешкел шухӑшлӑ темиҫе халӑх пӗр ҫемьене 
чӑмӑртаннипе вӑйлӑ. Ҫемьере тетӗшӗ те, унӑн шӑллӗсем те 
пур. Вырӑс халӑхне тете е аслӑ пичче тесе шутлӑр, эпир вара 
чӑваш халӑхне тӑван шӑллӑм вырӑнне хурӑпӑр! — пӗтӗмлетрӗ 
шухӑшне князь, унтан ҫапла ыйтрӗ: — Эпир кунтан ҫӗнӗ 
хулана, Сӗвене, сывлӑш ҫавӑрса ярсан — Хусаналла ҫул тытат- 
пӑр. Ҫулне лайӑх пӗлетӗн-и? Пире ҫул кӑтартса пыраймӑн-и?

Ку тӑрӑхри ҫулсене Шептак пилӗк пӳрне пек пӗлет. Ҫавӑнпа 
кунашкал сӗнӳпе вӑл хапӑл тусах килӗшрӗ.

Ҫӗмӗртлӗхри хӳшӗре ҫывӑракан Шептак ҫӗрпӳ ир енне 
хӑрушӑ тӗлӗк курать. Ана сӗм вӑрманта кашкӑр кӗтӗвӗ хупар- 
ласа илнӗ пек. Ни малалла, ни каялла кайма ҫук. Тукмак 
хӳресем урса кайнӑн шӑлӗсене шаккаҫҫӗ, пӗр-ик хӑлаҫ 
тӑршшӗ сикеҫҫӗ. Тӑр пӗччен ҫӗрпӳ аптраса ӳкмест: пӗрне та- 
пать, теприне хӗҫпе касать, виҫҫӗмӗшне чӗлхинчен ярса тыт- 
са сӗтӗрет. Пайтах вӑхӑт ҫапӑҫма тивет ӑна кашкӑрсемпе. 
Ҫапах вӗсене ҫӗнтеретех. Хура вӑрмантан таса у я тухать. Чӑм 
тара ӳксе вӑранать Шептак.

— Эй, Пихампар, хӳтӗлесем мана тискер янаварсенчен! — 
ҫаплах чӗтреме чарӑнаймасӑр кӑшкӑрса ярать вӑл. Хӑрушла 
тӗлӗкӗ ҫинчен ҫулланнӑ вунпӗве каласа парать.

— Эй, ҫӗрпӗвӗм! Тӗлӗкӳ сан пысӑк пӗлтерӗшлӗ. Ҫӗнтертӗн, 
таса уя тухрӑн пулсан — сан ҫулу-йӗрӳ сӑваплӑ, эппин!

— Сӑваплӑ тетӗн. Вырӑссемпе пӗр ҫулпа кайма шутлани 
тӗрӗсех апла! — хӗпӗртерӗ ҫӗрпӳ.

— Уҫӑмлӑ тӗллев лартнӑ хӑвӑн умна. Ӗмӗтлӗ ҫын эсӗ, ҫӗр- 
пӗвӗм. Ӗмӗтлӗ ҫын вӑрӑм ӗмӗрлӗ! — мухтать Шептака вунпӳ.

Ана ҫӗрпӳ ҫирӗппӗн ҫапла хуравлать:
— Этем ӗмӗтпе пурӑнать-ҫке. Нимӗнле ӗмӗт те пулмасан 

мӗн туса пурӑнас ҫак ҫут тӗнчере?

Пӗр туслашсан сивӗнес мар!
Ку вӑл 1552 ҫулта пулнӑ. Тӗплӗн хатӗрленнё хыҫҫӑн Вырӑс 

патшалӑхӗн ҫӗр алӑ пинлӗ ҫарӗ Хусаналла похода тухать. 
Ҫара IV Йӑван ӗмпӳ хӑй ертсе пырать.

Пӗлетпӗр, ку похода А.М. Курбский князь малтан пуҫла- 
са вӗҫне ҫитиех хутшӑнать. Ун чухне вӑл ҫирӗм тӑваттӑра 
пулнӑ, пайтах ҫапӑҫусенче пулма ӗлкӗрнӗ. Хӗҫпе каснӑ суран 
йӗрӗсем тӑнлавӗ тӗлӗнче те, хулӗпе алли ҫинче те тӑрса юлнӑ.

Похода хатӗрленнӗ чух князь хаяр тытӑҫӑва лекет. Ун чух
не вырӑс ҫарӗ Коломна улӑхӗсенчен те тапранса тухайман. 
Ҫакӑн чух хыпар килсе ҫитет: Крым ханӗн ҫарӗ тапӑнса кӗнӗ, 
Тула хулине хупӑрласа илнӗ. Воротынский князь ертсе пы- 
нипе пысӑк полк ҫав хулана инкекрен хӑтарма васкать. Унӑн 
сылтӑм алли вырӑнӗнче — Щенятев боярин тата Курбский 
вайпут. Патша ҫарӗ кӗтмен ҫӗртен пырса ҫитнипе сехӗрленнӗ 
хан ҫеҫен хирелле тарать, ҫакна пӗлмен нукерсен вӑтӑр пин 
ҫынлӑ ушкӑнӗ Тула таврашӗнче ҫаратса-тустарса ҫӳренӗ. Вӑ- 
рӑ-хурахсем ҫине Щенятевпа Курбский тапӑнаҫҫӗ. Крым ну- 
керӗсенчен сахалӑшӗ каялла таврӑнать, нумайӑшӗ уй-хирте 
выртса юлать. Ҫапӑҫура темиҫе тӗлтен суранланать Курбский. 
Ҫапах сакӑр кунранах ура ҫине тӑрать, ҫарпа пӗрле Улатӑр 
еннелле ҫула тухать.

Икӗ колоннӑпа пыракан полксем ҫурла уйӑхӗн пуҫламӑ- 
шӗнче Сӑр шывӗ хӗрринче Улатӑр ҫывӑхӗнче пӗрлешеҫҫӗ. 
Вёсен мал ал ли ҫулӗ — Тӑвҫин кӑнтӑр-хӗвелтухӑҫ тӑрӑхӗпе.

Тӑвҫи ҫыннисемпе Хаяр Йӑван ҫарӗсем епле тӗл пулни пир- 
ки А.М. Курбский князь каярахпа ҫапла ҫырать: «Сӑр юхан 
шывӗ урлӑ каҫсан тӑвҫи ҫармӑссем — хӑйсене чӑвашсем те- 
кен уйрӑм халӑх — пилӗк ҫӗршерӗн те пиншерӗн кӗтсе илме 
пуҫларӗҫ».

Андрей Курбский асаилӗвӗнче тата ҫакна палӑртать: «Сӑр 
патӗнчен Сӗве еннелле ҫар сакӑр кун уйсемпе, вырӑн-вырӑнӑн 
вӑрмансем урлӑ пырать; ҫын пурӑнакан ялсем питӗ сайра; 
пур пек ялсем пысӑк крепоҫсем ҫывӑхне лапчӑнса ларнӑ, 
ҫывӑхран иртекенсем те вӗсене тӑруках асӑрхамаҫҫӗ».

Тӗлӗнмелли ҫук: хальхи Чӑваш Енӗн кӑнтӑр-хӗвелтухӑҫӗн- 
че ку тапхӑрта тискер уйсем тӑсӑлнӑ. Ялсем сахал пулнӑ,

унта-кунта кӑна хӗсӗнсе-пытанса ларнӑ. Халӑха ҫаратас тата 
чура тӑвас шутпа ку вырӑнсене нухайсем, Крымпа Аҫтӑрхан 
нукерёсем пӗрмаях киле-киле тапӑннӑ.

Шептак ҫӗрпӗвӗн тӗкӗртне Курбский князь ҫарӑн сылтӑм 
флангӗпе пӗрлештерчӗ. Шептак сӗннипе вырӑс ҫарӗн 19-мӗш 
тапӑрне Аслӑ Пӑла хӗрринче йӗркелерӗҫ. Малалла ҫар Аслӑ 
Таяпа, Кӑкшӑм, Баиш ялӗсем тӗлӗнчен иртсе пычӗ.

Ҫурла уйӑхӗн 13-мӗшӗнче вырӑс ҫарӗ Сӗве хулине пырса 
ҫитрӗ. Кунта канса, вӑй илсе эрнене яхӑн тӑчӗ. Ҫакӑн хыҫ- 
ҫӑн Атӑлӑн сулахай ҫыранне каҫрӗ те Хусаналла ҫул тытрӗ.

Ку хулана илессишӗн ҫапӑҫакан Хаяр Иван ҫарӗнче чӑваш- 
семпе ҫармӑссен, тӑвҫи ҫыннисен отрячӗсем пулнӑ. Шептак 
ҫӗрпӗвӗн тӗкӗрчӗ ҫак отрядсен шутне кӗнӗ. Авӑн уйӑхӗнче 
унӑн тӗкӗрчӗ ыттисемпе пӗрле Арск хулашне тапӑннӑ, унти 
тӗрмене аркатса тӑкнӑ, пайтах тӑшмана тӗп тунӑ тата тыткӑ- 
на илнӗ.

Хусана хупӑрласа тӑрасси ултӑ эрнене тӑсӑлать. Ҫакӑ сал- 
таксене ҫеҫ мар, ҫар пуҫсене те йӑлӑхтарса ҫитерет. Крепость 
стени айне чавса хунӑ тар пичкисем хаплатса ҫурӑлсанах 
Курбский вун икӗ пинлӗ отрядпа крепость ҫине ыткӑнать. 
Унӑн шӑллӗ Йӑван стена ҫине чи малтан хӑпарса каять. Юн 
юхтарса ҫапӑҫнӑ хыҫҫӑн хула вырӑссен аллине куҫать. Ҫапӑ- 
ҫусем ҫакӑнпа пӗтмен-ха. Хӑйсен ханне Едигера хӳтӗлесе ну- 
керсем ун керменӗ таврашӗнче пайтах тӑрмашаҫҫӗ. Унтан 
вунӑ пин нукер Хусан шывӗ леш енне таса уя ҫӗмӗрсе тухас 
шутпа хулан анат еннелле ӗрӗхтерет. Кунта, тӑвӑр урамра, 
вёсен ҫулне ик ҫӗр салтакпа Андрей Курбский пӳлет. Ну- 
май нукер вилет ҫапӑҫура, пилӗк пинӗ Едигер хана пӑрахса 
хӑварать те Хусан шывӗ урлӑ каҫса каять.

Курбскийсем, Андрейпе Йӑван, пысӑк мар ратпа тӑшман 
ҫулне пӳлсе ҫапӑҫма пуҫлаҫҫӗ. Ҫапӑҫу епле пыни крепость 
стени ҫинчен ал тупанӗ ҫинчи пекех курӑнать. Андрей князь 
нукерсем хушшине чи малтан вирхӗнсе кӗрсе каять. Унӑн 
урхамахӗ тӑшман учӗсемпе ӑмӑрпа ӑмӑр пырса ҫапӑнать. 
Арӑслан пекех харсӑррӑн ҫапӑҫать князь. Ҫакна курса унӑн 
пӗтӗм рачӗ тӑшмана хирмеллипех хирет, анчах тискерленнӗ 
хӑяматсем парӑнма шутламаҫҫӗ. Андрей курать: тӑван шӑллӗ

Йӑван тӑшман речӗсем хушшине ҫӗмӗрсе кӗчӗ, тыл енчен 
чӑваш ҫӗрпӗвӗ Шептак хӑйӗн тӗкӗрчӗпе тусан кӑларса ки- 
лет.

Андрей князь урхамахӗ каллех тӑшман утне пырса чы- 
шать, хальхинче вилмелле аманса тӳнет, князь хӑй те сусӑр- 
ланса ҫӗре ӳкет. Шептакпа Йӑван тӑшман речӗсем хушшине 
ҫӗмӗрсе кӗрсе каяҫҫӗ. Урхамахӗ ӳксен Андрей тепӗр ут ут- 
ланать, хӑй йывӑр аманнине пӑхмасӑрах каллех тӑшман 
ҫинелле ыткӑнать.

Тӑшманӑн парӑнмаллах пулса тухать. Курбскийсем иккӗшӗ 
те йывӑр аманаҫҫӗ. Ас лине, Андрее, аслашшӗ парнеленӗ тимӗр 
тум ҫӑлать (кӗҫӗнни, Йӑван, ниепле те ураланаймасть, хӗл 
каҫса ҫӑва тухсан ҫӗре кӗрет).

Икӗ тусӑн ик тӗрлӗ шӑпа
Ҫапӑҫу вӗҫленсен, сусӑрланнӑ Андрей Курбский тӑна кӗр- 

сен Шептака унпа курнӑҫма май килет. Князь ҫӗрпӗве тӑван- 
ла ыталать, ӑна чаплӑ урхамах, хаклӑ йышши йӗнер тата 
ҫутӑ хӗҫ парнелет.

— Эсӗ чӑн-чӑн чӑваш пӑхаттирӗ, вырӑспа пӗрешкел тӗллев 
тытни тӑван халӑхушӑн тӑрӑшниех пулать. Пирӗн тӗне йы- 
шӑнма килӗшместӗн-и? Хӗреснаҫу хам пулатӑп...

Шанчӑклӑ тус тӑванран та хаклӑ иккен. Унпа килӗшет 
Шептак. Вӑл Христос тӗнне куҫать, хӗреснашшӗ пек Энтри 
ят илет. Вырӑспа чӑваш пӗрешкел ятлӑ хӗреснашшӗпе хӗресне 
ывӑлӗ пулса тӑраҫҫӗ. Ҫакна чӑваш халӑхӗ Христос тӗнне йы- 
шӑнассин, пиччӗшӗпе шӑллӗ — вырӑссемпе чӑвашсем — 
ӗмӗрлӗх туслашассин шурӑмпуҫ ҫути темелле. Патша ячӗпе 
Курбский хӗресне ывӑлне ҫӗнӗ ҫӗрсем уйӑрса парать. Пӑхӑ- 
сӑн, унта ҫӗнӗ ял — Энтриел (Андреево) никӗсленет. Чӑваш- 
сем хӑйсен ҫӗрпӗвне чӑннипех сума сунӑ, ламран лама асра 
тытса тӑнӑ. Ҫӗнӗ ялсене ун ятне панӑ. Ҫавӑнпа Чӑваш Енри 
Турхансене, Шептаксене, Энтриелсене, Карабайсене шутласа 
та пӗтереймӗн.

Эх, халӑхӑн Шептак пек харсӑрсем нумайрах пулсанччӗ! 
Маттурлӑхӗпе, паттӑрлӑхӗпе вӑл яланлӑхах ырӑ ят хӑварнӑ.

82



Хусанта тӗл пулнӑранпа хӗреснашшӗне урӑх курман Шеп- 
так-Энтри. Ватӑлса ҫитсен ҫакна пӗлчӗ: Ливонипе вӑрҫнӑ чух
не Курбский тӑшман енне куҫнӑ. Ҫакӑншӑн ӗмпӳ Андрей 
Курбский амӑшне, арӑмне тата пӗртен-пӗр ывӑлне тӗрмене 
хупать. Вӗсем хуйхӑпа хуҫӑлса унтах вилеҫҫӗ. Княҫа хӑйне 
те Тӑван ҫӗршыва урӑх курмасӑрах ҫут тӗнчерен уйрӑлма ти- 
вет.

Елчӗк районӗнчи Энтепери 
ПА. Сапожников шур сухал каласа пани 

mama «Сказания князя Курбского» 
кӗнеке (Питёр хули, 1868) тӑрӑх хайланӑ.

Камай Усеинов Сӗнтӗрвӑрри таврашӗнчи Уплертен. Сар- 
лака та патвар хул-ҫурӑмлӑскер ҫамрӑклах хастарлӑхпа та 
паттӑрлӑхпа палӑрать, хӑй тавра хӑюллӑ хастарсене пуҫта- 
рать. Тӗкӗрҫисене хурчӑкасем тет. Вӗсем пурте Сӗнтӗрвӑррипе 
Йӗпреҫ тата Чурачӑк енчен. Пурте вӑйпитти пӑхаттирсем. 
Утамана ҫутӑ ӗмӗчӗсене пурнӑҫлама пулӑшаҫҫӗ. Вӗсем тӑ- 
рӑшнипе Камай чӑваш мӑрси пулса тӑрать. Унӑн курайми 
тӑшманӗ — Хусан лартнӑ мӑрса тата унӑн нӗрсӗр нукерӗсем. 
Эсремет тет ҫав мӑрсана Камай. Унӑн ҫулне пур майпа та 
пӳлет, ентешӗсене хӳтӗлет.

Мӑн Шетмӗ ялӗ ҫывӑхӗнче авалах Хусан ханлӑхӗн кар- 
манне туса хунӑ. Унта нумай ҫул Шумбулай мӑрса хуҫа- 
ланнӑ. Ҫарне тытса тӑма мӗн кирлӗ, ҫавна пӗтӗмпех чӑваш- 
сен парса тӑмалла пулнӑ. Вӑхӑт ҫитет — гарнизон темле 
сӑлтавпа урӑх вырӑна куҫса каять, хӑйпе пӗрле тыткӑнри 
вырӑс княҫне те илсе каять.

Мӑн Шетмӗре Абдул мӑрса пуҫтахланма тытӑнать. Чӑваш- 
сене ку хантар темле ясак та, темле хырҫӑ та тӳлеттерет, 
ирӗксӗрлесе хӑйӗн ҫарӗн нукерӗсем тӑвать. Чӑвашӑн чунне 
кӑларса илменни кӑна.

— Мӑрса пирӗн улпут мар, Хусан хантарӗ. Ана питӗнчен 
ҫупсан та ним те мар. У сала аяла тумалӑх пирӗн вӑй пурах! 
Айтӑр кайрӑмӑр! — хушать Камай эткерне.

Нукертан мӑрса хаяр, мӑрсаран шыҫмак хан хаяр. Усалӑн 
ури саккӑр, мӑран мӑрсан сӑнни тӑххӑр, ханӑн хӗрӗх тӗрлӗ 
хӑямат.

— Ман эткерпе сан эшкер тытӑҫчӑр-и? Е малтан иксӗмӗр 
кӗрешсе пӑхар? — сёнет Камай хыткан Абдула.

Нукерӗсен умӗнче мӑрса урлӑ-пирлӗ пускалать, урисене 
унталла-кунталла ыткӑнтарать пулин те, иккёленет те шик- 
ленет.

— Эпӗ ҫӗнтеретӗп — мана Аллах пулӑшать! — кӑкӑрне 
ҫапать чышкипе Абдул.

— Мана Пӳлӗхҫӗ хӑй вӑй парать! — малалла утӑм тӑвать 
Камай.

Абдулӑн ула-чӑла лаши ытла хыпӑнчӑк: урипе ҫӗр чака- 
лать, шӑлӗсемпе тискеррӗн шӑмарать, кирек кама та каш ла
са ярассӑн туйӑнать. Усаллӑхӗ те пур иккен, чӑрсӑрлӑхӗ те 
ҫителӗклех. Чӑн-чӑн Хусан ӑрачӗ ҫав.

Камайӑн ҫӳрен урхамахӗ вара лӑпкӑ. Амӑрӗ вырӑнтан тап- 
ранми чул катрамӗ пекех туйӑнать, ҫапах вӑй-халне вӑхӑт 
ҫитмесӗр кӑтартмасть. Чӑваш ӑрачӗ.

Абдул мӑрса чӑрсӑр ули-чӑлипе Камая хирӗҫ ыткӑнма ха- 
тӗрччӗ ӗнтӗ — сасартӑк йӑшӑл турӗ ун хыҫӗнчи эшкер. Ирӗк- 
сӗрлесе нукер туса хунӑ чӑвашсем харӑссӑн тапранчӗҫ те Ка
май енне пырса тӑчӗҫ. Абдул йышӗ сахаллансах юлчӗ. Ка
май паттӑр эткерӗ палӑрмаллах пысӑкланчӗ.

— Кирекми! Каялла! — чӗтревлё сасӑпа ҫухӑрса ярать Аб
дул. Ҫакӑн хыҫҫӑн сайралса юлнӑ эшкерӗпе Мӑн Шетмёрен 
тухах тарать.

Ӗнтӗ ҫил ҫаврӑнать, ҫил ҫаврӑнать, ката вӑрманта ҫӑка авӑ- 
нать. Пуҫӗ лаштах усӑнчӗ Абдул мӑрсан. Мӗн тӑвас, йывӑ- 
ҫӑн турачӗ пӗлӗт ҫине хӑпармалли пусма мар.

Камая Хусанта та паллаҫҫӗ. Пӗррехинче чӑваш мӑрси хула 
тарах ҫӳрени ҫинчен хана хӑйне систереҫҫӗ. Тутар мар халах- 
сен ертӳҫисене тӗрмене хупма пуҫласан ханлӑхран халӑхсем 
сивӗнессе, вӗсем Мускав енне пӑхма тытӑнасса ӑнланать Ху
сан ханё, ҫавӑнпа Камая саккунлӑ мӑрса туса хурать.

Ура хамӑнах вӗт ман,
Алӑ хамӑнах вӗт ман.
Чун хавалӑма пама 
Халӑх тӑванах вӗт ман.
Пӑхӑр пурте ҫӳлелле,
Ҫӑлтӑр ҫунать тӳпере.

Пӳлӗхҫӗ савать пире, 
Курать эпир ӗҫченне. 
Утӑн ури тӑваттӑ, 
Усалӑн ури саккӑр.
Ут урине ҫул парӑр, 
Усал ури такӑнтӑр. 
Нуша юлтӑр хыҫала, 
Пирӗн ҫулсем малалла. 
Ырри патне талпӑнар! 
Сывӑ пулар, пур пулар!

Халап малалла, вӗҫне тухмаллах,
Хусана парӑнтармаллах!

Мускав Кремлей Успени соборӗнче 1547 ҫулхи кӑрлачӑн 
16-мӗшӗнче аслӑ княҫа, ҫамрӑк IV Ивана, Мономах калпакӗ 
тӑхӑнтартса патша туса хураҫҫӗ. Ҫакантан пуҫласа Вырӑс пат- 
шалӑхӗнче влаҫра аслӑ князь мар, патша ларать. Коронаци 
хыҫҫӑн тепӗр уйӑхран Иван патша Анастасийӑна качча илет.
86



Ку ҫамрӑк хӗр авалхи боярсен — Захарьинсен йӑхӗнчен. Вӗсем 
пулас династипе Романовсемпе пӗр йӑхран. Анастасия ултӑ 
ача ҫуратать. Патша мӑшӑрӗ Анастасия 1560 ҫулта сасартӑк 
вилсе каять. Ҫакӑн хыҫҫӑн Иван патшан кӑмӑлӗ улшӑнать.

Анӑҫсӑр Хусан похочӗсем хыҫҫӑн 1552 ҫулхи пуш уйӑхӗн 
24-мӗшӗнче Дума ларӑвӗнче патша ханлӑха парӑнтарма вӑхӑт 
ҫитнине пӗлтерет: «Турӑ ман чӗрене курсах тӑрать: мухтава 
тухасшӑн мар, христиансен тӑнӑҫлӑхӗшӗн тӑрӑшатӑп». Бояр- 
сене патша сӑмахӗ килӗшет, анчах ӑна Мускаврах юлма сӗнеҫ- 
ҫӗ: эхер Крымрисем е нухайсем тапӑнас тӑк Раҫҫей ҫӗрӗсене 
кам сыхлӗ патша хӑй вырӑнта пулмасан? Иван ҫирӗппӗн ху- 
равлать: хӑрушсӑрлӑха сыхлама мӗн кирлине тӑвӑпӑр, Ху
сан пирки мӗн палӑртнине те пурнӑҫлӑпӑр.

Мускав ҫарӗ 1552 ҫулхи ҫурла уйӑхӗнче Хусана хупӑрласа 
и лет. Камай мӑрса шанчӑклӑ ҫичӗ юлташӗпе пӗрле хуптӗр- 
ленӗ хуларан вырӑс патши патне тарса тухать. Вӑл Мускав 
патши чӑвашсене тата ытти халӑха тутарсен пусмӑрӗнчен 
хӑтарасса тахҫанах кӗтнӗ.

Хусана хӳтӗлекенсен пур пек вӑрттӑнлӑхӗсен алӑкне Ка
май мӑрса яриех уҫать. Ӗҫмелли шыв тупмалли вӑрттӑн ҫул- 
сене, тулашри тӗнчепе ҫыхӑнмалли меслетсене кӑтартни уй- 
рӑмах пысӑк усӑ кӳнӗ.

Камай мӑрса Иван ӗмпӳ элчи ячӗпе чӑвашсемпе ҫармӑс- 
сен ятлӑ-сумлӑ ҫыннисемпе пӗрле хусансене парӑнма ӳкӗтлет.

Элчӗсем ҫапла ӑнлантараҫҫӗ: хула ҫапӑҫмасӑр парӑнсан 
кирек кама та чӗрё-сывӑ хӑвараҫҫӗ, пурлӑхне-мулне тӗкӗн- 
меҫҫё, мӑсӑльман тӗнне хӗсӗрлемеҫҫӗ. Камӑн кӑмӑлӗ ӑҫта тур- 
тать, ҫавӑнта пурӑнма пултарать. Ханӑн вара вырӑс хӗсметне 
йышӑнмалла. Хула парӑнма пачах шутламарӗ, нухай уртин 
бикӗсем патне пулӑшу ыйтма элчӗсем ячӗ. Юрать-ха урта 
Мускав тӑшманӗ пулса тӑма килӗшмерӗ.

Хусана Хаяр Иван ҫарӗсем юпа уйӑхӗн 2-мӗшӗнче ярса 
илнӗ. Едигер хан тыткӑна ҫакланать. Патша Камая ылтӑнпа 
эрешленӗ кӗмӗл савӑт-сапа, ылтӑн ҫӳҫеллӗ мӑн витӗнчӗк пар- 
нелет.

Халӑх хушшинче ҫакӑн пек халап сыхланса юлнӑ. Хусан 
ханлӑхне парӑнтарнӑ хыҫҫӑн Хаяр Иван боярсемпе пӗрле Туҫи

Енте ял-ял витӗр, уй-уй урлӑ курса ҫӳрет. Патшана анасен 
тирпейлӗхӗ тӗлӗнтерет. Ҫум курӑк ниҫта та курӑнмасть. Тыр- 
пул ӑнӑҫса ӳсет.

— Сирён те уйсем ҫакнашкал хӑтлӑ пулӗҫ-ши? — ыйтать 
патша. — Ма чӗнместӗр? Ман шутпа, йӗркеллӗ улпутӑн хрес- 
ченӗ ӗҫчен, уйне-хирне ҫум курӑк пусмасть.

— Патшамӑр, чӑваш хресченӗсене пире парӑрччӗ! — тар- 
хасласа ыйтаҫҫӗ боярсем Хаяр Иванран.

— Э-э, ҫук, сирӗн аллӑрта ку уйсене те мӑянпа эрӗм тапса 
тухӗ. Ҫум курӑк айне пулнӑ хирсене курсан ман чӗре ыра- 
тать. Ҫар паттӑрне Камая чӑваш улпучӗ туса хуратӑп. Ку 
тӑрӑхри уйсене ӑна парнелесе паратӑп. Леререххи Пучинке- 
не пултӑр. Ытти ҫӗрти хресченсем ман алӑра юлччӑр...

Камай уйӗнче каярахпа Пучинке, Эйпеҫ, Вӑтаел, Энтриел, 
Тимеш ялӗсем ӳссе ларнӑ. Халӗ вӗсем Йӗпреҫ районне кӗ- 
реҫҫӗ.

Хусаншӑн ҫапӑҫнӑ чухне Камай харсӑр чӑваша — Пичу- 
рана тӗл пулать. Вӑл Куславкка ҫывӑхӗнчи Елчӗк ялӗнчен. 
Ытти ҫӗр-ҫӗр чӑваш пекех Хаяр Иван ҫарӗнче тӑрать, тӑван 
ял-йышӗпе вырӑссене Хусана илме пулӑшать.

— Аслӑ Пӳлӗх пулӑштӑрах сана! — терӗ ун чухне Камай 
сарлака кӑкӑрлӑ паттӑр чӑваша. — Эпир пулӑшнине вырӑс- 
сем манмӗҫ...

Чӑнах та ҫапла пулса тухать. Вӑрҫӑ хыҫҫӑн Хаяр Иван пат
ша Пичурана Кӗҫӗн Пӑла хӗррине куҫса ларма хушать. 
Ҫитмӗл теҫеттин ҫӗр илме «креп» хучӗ парать. Унта Пичура 
Тӗпсӗр кӳлӗ хӗрринче юман тата хурама йывӑҫҫисем лар- 
тать. Кӑнтӑр енчи паха ҫӗр ҫине лапкӑшпех пари акать, ҫурҫӗр 
енче вӑрман кашласа ӳсмелле тӑвать.

Ял-ял тӑрӑх хыпар хыҫҫӑн хыпар сарӑлать. Усал сӑмах 
утпа ҫӳрет, ырӑ сӑмах лӗпӗшпе пӗрле вӗҫет. Кӑмӑла хуҫать, 
чӗрене витет усал сӑмах. Ырӑ сӑмах чӗрене ҫу сӗрет, хал ху- 
шӑнтарать. Тӑван халӑхшӑн мӗн усӑллӑ, ҫавна хавалпах тунӑ 
Камай. Хаяр Иван ӑна чӑваш пӑхаттирӗпе Тукайпа ҫапӑҫма 
хушсан Камай Мускава хирӗҫ тӑрать, ҫак кӗрешӳре пуҫ ху- 
рать.



Камай уйӗ — туслӑх кӗперӗ
Пучинке таврашӗнчи ҫут ҫанталӑк ҫӑлкуҫсемпе, ҫырмасем- 

пе пуян. Ҫырма тӑршшӗпех тӑпӑл-тӑпӑл ҫавра пӗвесем. Юмах- 
ри пек пуян та илӗртӳллӗ кунти тавралӑх.

Акара авӑн, ун хыҫҫӑн савӑн теҫҫӗ чӑвашсем. Пучинкесем 
акатуя Камай уйӗнче ирттереҫҫӗ. Ҫак кун нумайӑшӗ авалхи 
чӑваш тумне тӑхӑнать. Ял асаттесемпе асаннесен юррисене 
шӑрантарать.

Йӗпреҫ районӗнчи Пучинке тӑтӑшах ял тӑрӑхӗсен коман- 
дисене йышӑнать. Паттӑрсем Камай уйӗнче кире пуканӗ 
йӑтса, лапталла выляса, вӗрен туртса, кире пуканӗ ывӑтса, пӗ- 
рене ҫинче михӗпе «ҫапӑҫса», хӑйӑр миххисене хулпуҫҫи ҫине 
хурса, тулли тиевлӗ лава туртса, кӗвентепе шыв кӳрсе — 
пӗтӗмпе спортӑн вунӑ ытла енӗпе ӑмӑртаҫҫӗ. Куракансем ур- 
хамахсен ӑмӑртӑвне уйрӑмах кӑмӑллаҫҫӗ. Лавҫӑсен ӑмӑртӑвӗ 
те кӑсӑклӑ илем.

В.В. Кузнецова 
сӑвӑҫ тӗпчевӗсем тпӑрӑх хайланӑ.

Ҫак ырӑ кӑмӑллӑ пике ӗҫ ӑслайне лайӑх пӗлет. Пулать вӗт 
унашкал сиплевҫӗ — темле чир-чӗртен те сыватать, вут-ҫулӑм 
чӗлхипе, вӗрӳ-сурупа, ҫунан вутпа, эмел курӑкӗсемпе, тапса 
тӑран ҫӑлкуҫӑн сиплӗ шывӗпе усӑ курать.

Вӑр-вар пулнӑран ял-йыш хӗр ачана пӗчӗкренех Пӑрчӑкан 
ят панӑччӗ. Ҫитӗнсен ӑна сиплевҫӗ, асамҫӑ теме пуҫларӗҫ. Кая- 
рахпа апӑс ят хушӑнчӗ. Ҫут тӗнчен вӑрттӑн чӗлхине пӗлет вӑл.

Шухӑшӗ-ӗмӗчӗпе пике таҫта та ҫитет. Пирӗштисемпе питӗ 
туслӑ. Пӳлӗхҫӗ шап-шурӑ урхамахпа тӳпере чуптарса ҫӳренӗн 
туйӑнать ӑна ачаранах.

Юмӑҫ турӑсенчен те чеерех — шӑнман пӑр ҫине лартса хӑва- 
рать: ӑслӑ-тӑнлӑ арҫыннах ухмаха кӑларать, унӑн куҫне иле- 
мӗпе хуплать.

Пӳлӗхҫӗ пулӑшмасан асамҫӑ пулма ансат мар. Пӑрчӑкан — 
Пӳлӗхҫӗ тӗнчин шевли. Вӑл сӑваплӑ хӑватсене пуҫ таять.

Пӑрчӑкан ир те, каҫ та Турра кӗлтӑвать, ҫӳлти вӑйсенчен 
пулӑшу ыйтать.

— Турӑ пулӑшнипе хӗвел тухать — тухтӑр, ҫӗр ҫаврӑнать — 
ҫаврӑнтӑр, кун таврӑнать — таврӑнтӑр. Пире тытса таракан 
ҫутӑ Танкӑр! Пӑхса усравҫӑ аслӑ Пӳлӗхҫӗ! Амутке, маншӑн 
та хута кӗрӗрччӗ! Мана та телей кӳрӗрччӗ! Телейӗ вара ун 
пуҫхӗрлӗн ҫаврӑнса килчӗ. Танкӑра мар, Аллаха пуҫҫапса пу- 
рӑнма тиврӗ пикен. Ҫамрӑк хӗр пӗрчине Хусан ханӗ патне 
и лее кайрӗҫ. Икӗ хут качча тухса курчӗ вӑл. Иван ӗмпӳ Ху- 
сана парӑнтарма татӑклӑ шут тытсан вӑхӑтлӑха тӑван ялне 
таврӑнчӗ.

Виҫӗ ут кӳлнӗ чаплӑ кӳме Пӑрчӑкан хапхи умӗнче чарӑ- 
нать. Вырӑс вайпучӗ иккен. Чӑваш пики вара килӗнче ҫук. 
Аҫта хӑяматра ҫӳрет-ши? Кӑшт тӑрсан хӳхӗм юмӑҫ килни 
курӑнчӗ.

Унӑн тӑван ялӗ пысӑках та мар, анчах ӑмсанмалла хӑтлӑ 
та тӑпӑл-тӑпӑл. Пӗр вӗҫӗнчен тепӗр вӗҫне утса тухма мӗне 
тӑрать! Кашни ҫурт умӗнче лапсӑркка йӑмра, унпа юнашарах 
пике пек хитре пилеш. Йӑмри — ҫил-тӑвӑлтан хӳтӗленме, 
пилешӗ — усал-тӗселтен сыхланма. Ахальтен мар юратать 
тӑван ялне Ҫулӑмпи — ытарайми чӑваш пики. Тӑван ялӗшӗн 
вӑл пӗтӗм вӑй-халне пама хатӗр.

Анаткас урамӗсем тӑрӑх Ҫулӑмпи юрӑ янӑратса пырать.
Урхамах яр-яр пусать,
Пусмассерен йӗр юлать.
Эпӗ ӑҫта кайсан та 
Тӑван ялӑм, шел, юлать.
Чӗкеҫ, чӗкеҫ, чӗкеҫӗм,
Ан васкасам кӑнтӑра.
Ҫурхи кунсем ҫитсессӗн 
Таврӑн килне хӑвӑртрах.
Хур кайӑкпа пӗрле кай,
Вӗҫӗр иксӗр те пёр май.
Пӗрле кай та пӗрле кил,
Сана кӗтет тӑван кил.
Тем тӗрлӗ йӑва та пур,
Пирӗннинчен хӑтли ҫук.
Темӗн тӗрлӗ ҫурт-йӗр пур,
Тӑван килтен хакли ҫук.

Сумлӑ вайпут умӗнче Ҫулӑмпи юратнӑ юррине вырӑсла 
шӑрантарчӗ:

Конь куда бы ни шагал —
Остается след копыт.
Рок куда бы не кидал —
Родину нам не забыть.
Лети, ласточка, лети,
Путь далекий впереди.
Делать нечего зимой —
Ждем мы ласточку весной.

Вӗҫлеме памарё вайпут пикене, тӳрех хӑтӑрма пикенчӗ.

91



— Мӗншӗн килӗнте лармастӑн? Сана вӑн Иван ӗмпӳ хӑй 
шырать! Пулӑшу ыйтать...

Пике ҫивӗт пайӑркине тирпейлет те лӑпкӑн хуравлать:
— Казанка леш енче шуйттан йӑвинче пултӑмӑр. Амутке, 

вӑл хӑрушах мар иккен... Патшана пулӑшма хатӗр эпӗ.
Ытарайми чӑваш пики тепӗр кун вырӑс патши умӗнче 

тӑрать.
Ӗмпӳ мӑн кӑмӑллӑн пуплет:
— Пулӑшаятӑн-и? Пуҫна та касма пултаратпӑр вӗт. Хусан 

хулине санран лайӑх пӗлекен ҫук. Тӗрӗс-и?
Мӑн кӑмӑллӑ патша у мне Ҫулӑмпи сӑпайлӑн ҫывхарать.
— Хусанти ҫерҫисене хӑвӑр пата илентерӗр, серепесемпе, 

читлӗхсемпе ҫӗр те, пин те тытӑр. Урисем ҫумне кӳкӗртленӗ 
шӑрпӑк ҫыхӑр. Ури пӗҫерсен ҫерҫи ӑҫта каять? Килне, хула 
варрине. Хула ҫунма тытӑнсан нукерсен пушар сӳнтермелле 
пулса тухать. Хурал вӑйсӑрланать.

Хаяр Иван пике каланӑ пек тума хушать. Тӗкме айӗнчи 
тар пичкисене сирпӗтсен урисенчи кӳкӗртсене чёртсе ҫерҫи- 
сене вӗҫтерсе яраҫҫӗ. Хула ҫунма тытӑнать. Нукерсен пуша- 
ра та сӳнтермелле, вырӑссенчен те сыхланмалла.

— Ӑслӑ пике эсӗ. Хусан ханӗсем сана мӗншӗн юратнине 
ӑнланмалла, Сююмбике, — йӑл кулать сухалӗ халь ҫеҫ шӑтнӑ 
ҫамрӑк ӗмпӳ, Раҫҫей историйӗнче Хаяр Иван ятпа юлнӑ- 
скер. — Сан патна эпё мӗншӗн килнине чухлатӑн-и?

— Чухлатӑп ҫеҫ мар, лайӑхах пёлетӗп... ӑслӑ-тӑнлӑ хана, 
амутке, манран пулӑшу кирлӗ...

Ӑсӗпе, кӑмӑлӗпе, пултарулӑхӗпе пӗчӗккӗлех ырӑ сӑмах 
илтнӗ Ҫулӑмпи хӗр пӗрчин ячӗ Хусан ханӗн хӑлхине те кӗнӗ. 
Ҫулӑмпи патне вӑл хӑйӗн мӑрсине янӑ.

Ҫитрӗ юмӑҫ хӗр тутарсен шӗкӗр хулине. Хан умӗнче юрӑ 
шӑрантарчӗ:

Юрӗ те ҫурӗ пуль,
Ҫилӗ те вӗрчӗ пуль.
Эпё каяс ҫул ҫине 
Юр хӳсе лартрӗ пуль.
Инкек те килчӗ пуль,
Хуйхӑ та пусрӗ пуль,
Манӑн ҫут телее 
Сӳнтерсе лартрӗ пуль.

Ҫӗмӗртӗм, ан авӑн,
Ҫилпеле ан хуҫӑл.
Иртетех ҫил-тӑвӑл,
Ҫитетех лӑпкӑ кун.
Ҫӗмӗртӗм, ан хумхан,
Кӑмӑлпа ҫирӗп пул,
Ӑшӑ ҫу та иртмен,
Сивӗ кӗр те ҫитмен.
Савни, эс ан пӑлхан,
Ытлашши ан кулян.
Ҫут хӗвел те сӳнмен,
Ҫут тӗнче те пӗтмен.
Пӗр сӗнӳ ҫеҫ парам:
Чун савнине курсан 
Ӑшӑ сӑмах кала,
Мухтаса савӑнтар.

Ҫап-ҫамрӑк хӗрӗн хӳхӗм юрри хан чунне пырса тиврӗ. Мух- 
танӑран хӗрӗн ҫутӑ сӑнӗ татах та ҫуталчӗ, йӑл кулли палӑр- 
маллах илемленчӗ. Хура куҫӗ хӗм сапать, ӳт-пӗвӗнчен ырӑ 
туйӑм сарӑлать. Йӑрӑст кӗлетки те кӑмӑллӑ. Хитре тӗрӗллӗ 
шурӑ кӗпи килӗшӳллӗ.

Пике куҫӗнчен вут-хӗм сирпӗнет, кӑкӑрӗнчен вӗри туйӑм 
тапса тухать — сӳнми ҫулӑм тухнӑнах туйӑнать.

— Асатӑр пикене чӗкеҫ йӑвине! — хушать хан тарҫисене.
— Эппин, гарема, — тавҫӑрса илет Ҫулӑмпи, ялта Пӑрчӑ- 

кан ятпа ҫӳренӗскер. — Ырӑ ханӑмӑр, хирӗҫлеме юрамӗ-ши? 
Эпӗ унтан паянах тухса таратӑп: мана чаракан вӑй ҫук тӗн- 
чере.

Хусан ханӗ кӑмӑлсӑрланать пулин те, хӗре каялла, тӑван 
тӑрӑха, таврӑнма ирӗк парать.

— Сирӗн хан — чӑн-чӑн йӗкӗт. Хусаншӑн пит кирлӗ ҫын. 
Хулара чи таси те кӑмӑлли, ҫылӑхсӑрри те сӑвапли. Чунё 
ырӑран та ырӑ. Вӑй-халне тӗлсӗр тӑккаламасть ахӑр, — ка- 
ласа хӑварать юмӑҫ пике мӑрсана.

Хусан ханӗ хӗре хӑвӑртах манса каяймасть. Ячӗ чӗлхе вӗҫ- 
не килет, ҫутӑ сӑнӗ куҫ умне тухать. Хусканӑвӗ пӑрчӑканла 
вӑр-вар, хура куҫӗ вылянчӑк, уҫӑ сасӑпа калаҫать. Кӑшт тӑрсан 
хан хӗре каллех хӑй патне илсе килме хушать.

— Ханум пулма килӗшмерӗн. Ман арӑм вырӑнӗнче эсӗ 
мӗн тунӑ пулӑттӑн? — ыйтать вӑл йӑл кулса.

— Хула хӳтӗлевне тӗрӗслеттӗм, ӑҫта мӗн туса пӗтерменни- 
не палӑртӑттӑм.

Пӑрчӑкан Хусан карманӗпе кӑмӑллӑ юлчӗ, анчах ҫӑлсем 
ҫителӗксӗррине палӑртрӗ, вӗсене ӑҫта чавмаллине кӑтартрӗ — 
унта курӑк ҫӑра та ҫӳллӗ ӳсет. Кӑнтӑр енчи хӳме тӑршшӗпех 
шӗтӗрнексем лартмалла, тӑшман хӑпӑл-хапӑл хӑпарса ан 
кайтӑр. Нукерсен мӗншӗн ҫулӑм ухӑсем ҫук. Пӑлхар-сӑвас- 
сен унашкал ухӑсем тахҫанах пур. Тӑшман мӗн тунине сӑнама 
ятарлӑ ҫӳллӗ турул туса лартман.

Амутке, Пӑрчӑкан арҫын мар, пуҫӗпе вара ҫар нукерӗ пек 
шухӑшлать. Ҫакӑ тӗлӗнтерчӗ Хусан ханне. Вӑл ӑна Сююмби- 
ке ятпа чӗнме пуҫларӗ. Ханум пулса тӑчех Пӑрчӑкан.

Хусан ханӗ сасартӑк вилсен Ҫулӑмпи тепӗр ҫӗнӗ хан ҫу- 
мӗнче те ханум вырӑнӗнчех юлчӗ.

— Хулара пурӑнатпӑр та витӗр курӑнатпӑр. Халӑх умӗнче 
ханум — хан майри пулса тӑтӑм пулсан манӑн Пӳлӗхҫӗпе 
Пихампара пуҫҫапнипе ҫырлахмалла мар, мӑсӑльман шутӗн- 
че те тӑмалла. Хирӗҫлеме ан шутлӑр, хам ятпа кремльтех 
чаплӑ мечӗт тутаратӑп, Аллаха кӗлтума унта ҫӳретӗп...

Пике умӗнче хан ирӗксӗрех шӑлне ҫыртать. Сююмбикен 
ҫӳллӗ мечӗчӗ юмахри хӑвӑртлӑхпа ӳссе ларать. Чиперккене 
хӑйне курас ӗмӗтлисем унта ҫӳреме пуҫлаҫҫӗ.

Тепӗр ҫӗр алӑ ҫултан ҫак мечӗт вырӑнне Сююмбике баш- 
нине туса лартасса Ҫулӑмпи ханум тӗлленме те пултарай- 
ман.

Кам пуҫне кӗнӗ-ши ун ячӗпе палӑк лартас шухӑш? Вырӑс 
патши пуҫӗнче ханума чапа кӑларас шухӑш пулман. Хусан 
ханӗ те вырӑс патшине пулӑшнӑ Анаткас хӗрне каҫарман. 
Эппин, кам? Пӑлхар-чӑвашсем-и? Ҫулӑмпи башни ҫинчен ҫапла 
ҫырни пур: «Халӑх сӑмахне ӗненес пулсан вырӑс патши хӑйне 
пулӑшнӑ чӑвашсене чысласа Ҫулӑм пике ячӗпе Хусанта ҫичӗ 
хутлӑ, сакӑр кӗтеслӗ турул лартнӑ».

Чӑнах та, кам лартнӑ-ши ку турула?
Ытарайми чӑваш пики Ҫулӑмпи ячӗпе ӗмӗр-ӗмӗр сыхланас 

манӑҫми чаплӑ палӑк чӑвашсем лартнӑ. Турул тӑк турул — 
кервен те капмар.

Иккӗленмелли ҫук: турула чӑвашсем тунӑ — вырӑссем

хула тӗкмине сирпӗтсе кӗнӗ вырӑна. Чӑваш йӑли-йӗркинчен 
пачах пӑрӑнмасӑр: ӑна кӑштах тухӑҫалла тайӑлтарнӑ, вӑл 
чӗрӗлӗх тыткӑчисен — Аҫапа Аман хӑватне палӑртать, ӑна 
ҫичӗ хутлӑ, тӑватӑ тата сакӑр енлӗ тунӑ. Аялти виҫӗ хучӗ 
тӑватӑ кӗтеслӗ, ҫӳлтисем тӑваттӑшӗ — сакӑр кӗтеслӗ. Ҫулӑм- 
пи башнин тытӑмӗ вырӑссен авалхи архитектурипе, мӑсӑльман 
е тухӑҫ архитектурипе ҫыхӑнман, тӑрринче хӗрес те, ҫурла 
уйӑх та тупаймастӑн.

— Ҫулӑмпи керменӗнчен тӗтре витӗр чӑваш улӑпӗ курӑн- 
тӑр. Вӑл урисемпе ҫӗр ҫине пусса тӑтӑр, пуҫӗпе кӑвак тӳпене 
перӗнтӗр! — сӗнеҫҫё турул лартакансене Анаткас чӑвашӗсем.

— Кермен тӑрринчен тавралӑх янках курӑнтӑр, тӑшман 
килнине катаранах асӑрхамалла пултӑр! — паха канаш па- 
раҫҫӗ Хусан мӑсӑльманӗсем.

— Ана эпир Ҫулӑмпи керменӗ ят парӑпӑр! — евитлерӗҫ 
чаплӑ ҫурта тӑвакансем.

— Пире вара Сююмбике башни тесе калама ан чарӑр! — 
хистерӗҫ мӑсӑльмансем.

Мӗншӗн палӑка унта лартнӑ-ши? Сӑлтавӗ паллӑ: Сююмби
ке мечӗт шӑпах ҫавӑнта тутарнӑ.

Турул лартнӑ чӑвашсен ячӗсем паллӑ мар. Ун тӑррине 
хӑпартсанах турул тӑвакансене ҫурт-йӗр хӑпартма Мускава 
илсе кайнӑ. Унта темиҫе хӳхӗм кермен туса лартнӑ. У н а т 
кал чаплӑ керменсем урӑх ҫӗрте тӑвасран шикленсе вӗсене 
ҫӗр тӗпне тухмалла мар антарчӗҫ-ши е аслашшӗ-асламӑшпе 
курнӑҫма леш тӗнчене ӑсатрӗҫ-ши — ҫакна паянчченех пӗле- 
кен ҫук.

Вӑл пулнӑ, ку пулнӑ, апли-капли юлманах. Анаткас ялӗн- 
че Пӑрчӑкан ятлӑ хӗр пулнӑ, пултарулӑх енӗпе, ӑс-хакӑл ҫи- 
вӗчлӗхӗпе ӑна ҫитекенсем пулманах. Илемӗпе, ӑс-тӑнӗпе 
пӗтӗм Хусана тӗлӗнтернӗ, ҫапла майпа ханум пулса тӑнӑ. 
Ӑна эпир те сума сӑвар, Хусан кремлӗнчи ятарлӑ турула кайса 
курар. Хаяр Иван Хусана хупӑрласа илнине курсан ханум 
ҫавӑнтан сиксе вилнӗ тени шухӑшласа кӑларнӑ юмах кӑна: 
башнине вӑл вилсен пӗр ӗмӗр ҫурӑран кӑна тунӑ.

Санкт-Петербургран Хусана 2009 ҫулхи ҫу уйӑхӗн вӗҫӗнче 
Ксения Шереметьева-Юсупова графиня (качча кайсан Сфи-

ри) хӑйсен йӑхӗн историне кӑтартакан выставкӑна курма 
килнӗччӗ. Вӑл кунта кремль тарах ҫӳресе савӑнать. Ана несӗл- 
хурӑнташӗ, Сююмбике ханумӑн турулӗ питӗ кӑсӑклантарать. 
Вӑл ҫав тӗлӗнмелле хӗрарӑм нухайсен ханӗн Юсуфӑн тӑван 
хӗрӗ пулнине, Хаяр Иван патшан «хисеплӗ» тыткӑнӗнче пу- 
рӑннине, унтах пурнӑҫран уйрӑлнине аса илет.

Кунӗсем вӗҫленсе пынине туйсан Ҫулӑмпи Мускавра йӑла- 
йӗркепе ҫылӑх каҫарттарнӑ. «Кам ман пата пынӑ — ҫавна 
яланах чун ӑшши пама тӑрӑшрӑм. Анат Камӑри пӗр чыслӑ 
муллан ясар хӗрне тӑватӑ йӗкӗтпе туслаштартӑм. Тӑватӑ 
вӗлтӗрен кайӑкӗ ҫуратсан пиллӗкмӗш автанпа ҫыхӑнтарма тар- 
хасларӗ мулла хӗрӗ.

Нихӑш автанпа та тӑранманскере сӑмса урлӑ чышкӑ пама 
тиврӗ: хӗп-хӗрлӗ юн палкаса тухрӗ. Ҫулӑмпие ҫылӑхшӑн 
Танкӑр каҫартӑрах. Унашкалли урӑх пулман».

Сююмбике икӗ хана качча тухнӑ, унӑн чунне Аллах хӑй 
патне йышӑннӑ. Хевти вара Хусанти башньӑра ӗмӗрлӗхе тӑр- 
са юлнӑ.

Чӑвашсем тавҫӑрнӑ тӑрӑх, Ҫулӑмпи паян та чӗрӗ. Ун ту- 
рулё халь те кун ҫути парать. Ӑна туса лартнӑ чӑваш чулҫи- 
сем кӑна ҫӗр ҫӑтнӑ пекех ҫухалнӑ.

Ҫырлах пире, Пӳлӗхҫӗ! Хура халӑха ырлӑх-сывлӑх парне- 
ле, ҫутӑ кунпа тивӗҫтер, иксӗлми тивлет пар!

Аллах акбар! Унран асли ҫук. Аллах хӑй те, унӑн пророкӗ 
Мӑкамет та пире чӑнласах пулӑшчӑр!

*  *  *

Кави Кадырович Юлдашев журналист кал аса панипе никӗсленӗ. 
Патӑрьел район хаҫат редакцийӗнче эпир унпа пӗрле ӗҫленӗччӗ. 
Хаҫат валли ҫырса пама ыйтрӑмӑр — вӑхӑчӗ тупӑнмарӗ. Аллах 
патне кайма васкарӗ. Кави тутар пулсан та чӑвашла питӗ таса 
калаҫатчӗ, питӗ тӗрӗс ҫыратчӗ. Тӑпри ҫӑмӑл пултӑр!

7. Иван Тенюшев.



Ку вал сӗм ӗлӗкех пулнӑ. Атӑлҫи Пӑлхар-Чӑваш элӗнче, 
Кӗҫӗн Ҫарӑмсан шывӗ хӗрринчи хулара, ҫар пуҫӗн — пӳлерӗн 
тахҫантанпа кӗтнӗ ывӑл ҫуралать. «Унӑн ячӗпе тӳпере ҫӑлтӑр 
ҫунма пуҫлатӑр. Ача ӳссен паттӑра тухтӑр», — тархасласа 
ыйтнӑ пӳлер Ҫӳлти Турӑран — Танкӑртан. Ачана Аслут ят 
панӑ. Ҫапла пӗлӗтри ҫӑлтӑрсен йышне тепӗр ҫӑлтӑр хушӑннӑ.

Аслут паттӑрӑн ҫичӗ ывӑл ҫуралнӑ. Пӳлер Танкӑртан тил- 
мӗрсе ыйтнӑран кашни ывӑл ячӗпе ҫӗнӗ ҫӑлтӑр ҫунма пуҫ- 
ланӑ. Ҫичӗ ывӑлӑн ҫичӗ ҫӑлтӑр. Ҫичӗ ҫӑлтӑртан Алтӑр ҫӑлтӑр 
пулса тӑнӑ. Алтӑр ҫӑлтӑр — ҫич ҫӑлтӑр, ҫиччӗшӗ те ҫут ҫӑлтӑр. 
Пӑлхар-чӑвашӑн ҫич ывӑл, ҫиччӗшӗ те пит маттур.

Пӗр ырӑ кун Атӑлҫи Пӑлхар канӗ-патши Аслута хӑй пат- 
не чӗнтерет.

— Акӑ мӗн каласшӑн эпӗ. Пирӗн хулан кашни хапхинчен 
тӑватӑ еннелле тӑватӑ аслӑ ҫул каять. Ку ҫулсем тӑрӑх аякри 
ҫӗршывсемпе суту-илӳ тӑватпӑр. Пӗр ҫулӗ Аслӑ Пӑла хӗррипе 
пырать. Ҫав ҫула хӳтӗлеме карман тумалла. Хӑв вӑйпитти, 
ывӑлусем ҫитӗнчӗҫ. Ҫавӑнта турхан пулма килӗшмӗн-и?

Курать кан: Аслутран паттӑрри тупма йывӑр. Пӗлет Ас
лут: канӑн ӑсӗ ҫивӗч, шухӑшӗ ҫирӗп. Унӑн сӗнӗвӗпе хастар 
пӑлхар-чӑваш хапӑл тусах килӗшрӗ, йышлах мар тӗкӗртпе — 
хӑйӗн йӑхӗнчи темиҫе ямахатпа — тӑхтаса тӑмасӑр ҫула тухрӗ. 
Кайсан-кайсан Аслут юхан шыв хӗрринче тӗлӗнмелле вӗҫен 
кайӑк курчӗ. Пуҫӗ ҫинче мӑйракасем пек ик тӗпек тёк асӑр- 
харӗ. Ҫӳренӗ чухне тӗпекӗсене тӑратать, вӗҫсе кайнӑ чухне 
вырттарать. Ара, ку кайӑк текерлӗк-иҫ.

Пуян та илемлӗ кунта тавралӑх. Ҫӗтмен ҫереме сухаласа 
тырӑ акса тума пулать. Ҫаран таҫта ҫитиех тӑсӑлать. Инҫех 
те мар вӑрман. Ҫӑкасем ҫеҫке ҫурнӑ — пыл шӑрши кёрет. 
Таса юхӑмлӑ шывра пулӑ чампӑлт та чампӑлт сикет.

— Тӑхтӑр-ха, пӗр сӑмах калам: юхан шыв хӗрринчи вырӑн 
килӗшет-и сире? Ҫакӑнта тапӑр ярар мар-и?

Аслута хирӗҫлекен пулмарӗ. Тепӗр тесен, ӑна пӳлме ни
кам та хӑяймасть. Каларӗ — тумалла. Кӗҫех пӗтём тапӑр 
хӗрӳллӗ ӗҫе пуҫӑнчӗ — Тикеш карманне никӗсле пуҫларӗҫ. 
Чи малтан икӗ хутлӑ чул ҫурт купалама тытӑнчӗҫ. Ку вӑл 
кӗлӗ ҫурчӗ пулчӗ. Танкӑра хисепе хумасан темле инкек те 
сиксе тухӗ. Ахальтен каламаҫҫӗ: Танкӑрӑн парасси пӗтмен, 
этем ывӑлӗ-хӗрӗн йӗресси пӗтмен. Шартлама сивӗре ҫилпе- 
тӑвӑлпа ахӑракан вӑрманта хевтесӗр вӗҫен кайӑк лапсӑркка 
чӑрӑш хӳтлӗхне туртӑнать. Этем те инкек-синкекрен упран- 
малли хӳтлӗх шырать, ӑна Ҫӳлти Танкӑр хӑватӗнче тупасса 
шанать. Чӑн ӗнтӗ, пурнӑҫ чипер чухне этем Танкӑра аса ил- 
сех каймасть, инкек килсе вӑрӑнсан унран пулӑшу ыйтать. 
Апла-и, капла-и, турхан пушкарать: кирек мӗн тесен те ӗненӳ 
пысӑк вӑй. Ҫавӑнпа ҫӗнӗ вырӑна куҫса килнисем ваттисен 
авалхи йӑлипе малтанах кӗлӗ ҫурчӗ янтӑларӗҫ. Самаях пысӑк 
турӗҫ ӑна — кӗлӗ тӑвакансем пурте шӑнӑҫма пултарччӑр.

Пӑлхар-чӑвашсем ҫывӑхри вӑрманта йывӑҫ касрӗҫ, тӗрек- 
лӗ юман юпасенчен виҫӗ ҫӳллӗ хӳме хӑпартрӗҫ, вёсен хуш- 
шинче канавсем-шӳммесем чаврӗҫ те Аслӑ Пӑла шывӗпе тул- 
тарчӗҫ. Карман хӳмисем айне пӗрер кашкӑр пытарчӗҫ. Пӑл- 
хар-чӑвашсем хӑйсене кашкӑртан тӑван тенӗрен ӗнтӗ. Тавра- 
ра мӗн пурри — ҫуккине сӑнама хулашӑн кашни енне ҫӳллӗ 
башньӑсем — турулсем янтӑларӗҫ. Мӗн туни пӗтӗмпех Танкӑр 
сыхласа ӗлкӗреймен чухне тӑшмантан хӳтӗленме кирлӗ.

Тикеш карманӗ тӗлӗнчен иртекен мӑн ҫул Атӑлҫи Пӑлхар- 
Чӑваш элӗнчен Кейӳ (Киев) таранах илсе ҫитернӗ. Ун тӑрӑх 
каравансем пыл, тир-сӑран, ҫӑм, пир-авӑр тата ытти тавар- 
сем турттарнӑ.

Тӑп-тулли шывлӑ Аслӑ Пӑла тӑрӑх пысӑк кимӗсем, карап- 
сем ҫӳренӗ. Вӗсем Аслӑ Пӑларан Сӗвене, Сӗверен Атӑла тухнӑ. 
Аслӑ юхан шыв тӑрӑх таҫти-таҫти ҫӗршыва та ҫитме пул-

тарнӑ. Каравансемпе карапсем Тикеш карманӗ тӗлӗнче ча- 
рӑнса ҫӗр каҫнӑ, вӑрӑ-хурахран, тӗрлӗ усал-тӗселтен ҫакӑнта 
хӳтлӗх тупнӑ.

Этеме мӗн кирлӗ ҫавӑ ку тӑрӑхра ҫителӗклех. Ёҫлеме кӑна 
ан ӳркен. Пулӑхлӑ тӑпра ӗҫчен пӑлхар-чӑвашсене тухӑҫлӑ тыр- 
пул ҫитӗнтерме май парать. Юхан шыв ҫумӗнчи ҫарансенче 
выльӑх-чӗрлӗх валли капанӗ-капанӗпе утӑ ҫулса хатӗрлеҫҫӗ. 
Шӗшкӗ катисенчен пӑлхар-чӑвашсем лавӗ-лавӗпе мӑйӑр турт- 
тараҫҫӗ, ҫуркунне вӑрманта хурӑн тата вӗрене шывӗ юхта- 
раҫҫӗ.

Акапа утҫи хушшинче кунти халӑх чаплӑ уяв тӑвать. Уяв 
вӑхӑтӗнче вӑл ӗҫлемест. Паллӑ: уяв тени уяс тени пулать. 
Эппин, уяв — ӗҫрен пушаннӑ вӑхӑт. Ун чухне ҫынсем те, 
кӳлсе тухмалли выльӑх та канса вӑй илеҫҫӗ.

Пысӑк уяв ҫинчен пӗлтерсе урна кӑшкӑртса ярать. Кӗске 
тата вӑрӑм шӑхличсем — тӳтӳтпе кай — кӗвӗллӗ сасӑ па- 
раҫҫӗ. Унтан халӑх умне тӗн йӗркине тытса пыраканӗ — 
мӑчавӑр тухать:

— Ҫӳлте — Аслӑ Танкӑр, шӗкӗр хулара — хӑватлӑран та 
хӑватлӑ патша. Кунта, хамӑрӑн карманта, — паттӑртан та 
паттӑр турхан! Ӗрехметех сире пирӗншӗн тӑрӑшнӑшӑн! Сире 
пурсӑра та пуҫ таятпӑр! Пуҫҫапатпӑр!

— Пуҫ таятпӑр! Пуҫҫапатпӑр! — мӑчавӑр пекех чӗркуҫленчӗ 
халӑх.

— Аслӑ Танкӑр! Ырлӑх та пурлӑх санран кӗтетпӗр! Ут тур- 
тайми урпа, ал ҫӗклейми хӑмла туса илмелле пултӑрччӗ! 
Выльӑх-чӗрлӗх хунатӑр! Виҫ тӗслӗ выльӑха виҫ карта хупма 
пар! Мӗнпур пӑлхар-чӑваш артакпа — мирлӗн, килӗштерсе — 
пурӑнмалла пултӑр! Ҫарӑк мар, арӑк мар. Танкӑр пилӗнчен, 
патшапа турхан хушнинчен иртес мар. Уяв тума ирӗк па- 
рӑрччӗ пире! Ҫитни пулӗ, ҫитменни пулӗ, ҫак кӗлӗпе ҫырлахӑр. 
Айӑп ан тӑвӑр пире! Ҫырлахӑр!

— Айӑп ан тӑвӑр пире! Ҫырлахӑр! — мӑчавӑр пекех дамки- 
сене ҫӗр ҫумне перӗнтерчӗҫ ҫынсем.

Пӑлхар-чӑвашсем суха тума кӑна мар пӗлеҫҫӗ, сунара ҫӳре- 
ме те ӑста. Вӗсем сӑвӑ-юмах, юрӑ-кӗвӗпе те пултаруллӑ.

Ешӗл лапамра халӑх малтан сӑвӑ-халап итлесе савӑнать.

Сӑвӑҫсемпе халапҫӑсем пӗрин хыҫҫӑн тепри ӑмӑртмаллах пул- 
тарулӑхне кӑтартаҫҫӗ. Халӑх умне тухакана пёр курка сӑра 
параҫҫӗ. Ана хавхалану курки теҫҫӗ. Каласа пӗтерсен тав кур
ки ӗҫтереҫҫӗ. Аскат хӑта ытти ҫӗрте ытла ӑста мар та, сӑвӑ 
хайлассипе, халап калассипе ӑна ҫитекенни ҫук. Карман тур- 
ханӗ Аслут ӑна хӑйӗнпе юнашарах лартрӗ. Ватӑ сӑвӑҫпа тур- 
хан мӗн пупленине уява пухӑннӑ пӗтӗм халӑх тимлӗн тӑнлать.

— Аскат хӑта, килӗшетӗн-и, килӗшместӗн-и, ман шутпа, 
ҫапла: кӑнтӑрла тӑван чӗлхепе юрӑ янӑратаймасан, каҫсерен 
чӗп ҫутинче сӑвӑ хайламасан, юмах хыҫҫӑн юмах яма парах - 
сан халӑх пӗтет. Юрӑ-сӑвӑсӑр, юмах-халапсӑр малашлӑх та, 
пурӑнма та май ҫук. — Турханӑн шухӑшлӑ куҫӗнчен ӑшӑ 
хӗмсем сирпӗнсе тухаҫҫӗ, ӑслӑ сӑмахӗсем халӑх кӑмӑлне ҫӗк- 
леҫҫӗ.

— Ҫӳлте — Аслӑ Танкӑр, Атӑлҫи Пӑлхар-Чӑваш элӗнче — 
ырӑ кӑмӑллӑ кан, хамӑрӑн карманта — хастар турханӑмӑр! 
Сирӗн ырлӑхӑрпа пурӑнатпӑр! Пире ҫӑкӑр-тӑвар эсир ҫите- 
ретӗр! Ӗрехметех пурсӑра та! Тавтапуҫ сана, хисеплӗ турханӑм, 
хӑвӑн халӑхна, унӑн пултарулӑхне пысӑка хурса хакланӑшӑн. 
Малашне те ан иккӗленӗр: сӑвӑ-юрӑ, юмах-халап — чӑн пысӑк 
мул, Аслӑ Пӑлапа Хырла сӑввисем, юрри-кӗввисем калама ҫук 
хӳхӗм. Вӗсенче ырӑ шухӑш ҫеҫ мар, ҫутӑ ӗмӗт те пур... — 
килӗшет турханпа Аскат сӑвӑҫӑ. Унтан чеен ҫапла хушса ка- 
лать: — Сӑвӑҫпа илешмен турхана мухтамаҫҫӗ, халӑх тарҫи 
пулма ӑнтӑлман сӑвӑҫа та ырламаҫҫӗ.

Ҫивӗч куҫлӑ турхан сӑвӑҫ ҫине сӑнавлӑн пӑхса илет, уява 
хитре сӑвӑпа пуянлатма ыйтать. Аскат хӑтан Тикеш карманӗ 
ҫинчен ятарласа хывнӑ сӑвви тарӑн шухӑшлӑ, ҫав вӑхӑтрах 
эреветлӗ те теветлӗ. Ахахпа капӑрлатнӑ, мерченпе эрешленӗ 
тейӗн. Сӑввине ҫапла вӗҫлерӗ:

Юри килтӗм савӑнма,
Ӳлӗм килӗп калаҫма.
Чунтан саватӑп сире!
Айӑп ан тӑвӑр пире!

Уяв картине, чаплӑ тумлӑ турхан умне, Пӑрчӑкан пике ту- 
хать. Карманти ӑста тимӗрҫӗн Пертейӗн пӗртен-пӗр хӗрӗ вӑл. 
Тӗкӗрт валли тимӗр кӗпесене — кӳпесене ҫирӗп ӑсталаканни

карманта урӑх ҫук. Пӗве ҫитнӗ хӗрӗ вара юрӑ юрлама, так- 
мак калама ҫав тери ӑста. Ку енӗпе унран ирттерекеннине 
тупаймӑн. Вӑй вӗресе тӑракан йӗкӗтсем ун ҫине куҫ илми 
пӑхаҫҫӗ. Хӗрӗн ытармалла мар хӳхӗм кӗлетки илӗртӳллӗ 
туйӑм ҫуратать, асамлӑ вӑйпа хӑй патнелле туртать. Ӑшӑ 
кулли хитре сӑн-питне хӗвел пайӑрки пек ҫутатать. Хӗр тур- 
ханпа мӑчавӑра чӗркуҫленсе пуҫҫапать, пӗтӗм халӑха пуҫ та
ять, ҫут хӗлхемлӗ куҫӗпе яш-кӗрӗм хушшинче савнӑ каччи- 
не шырать. Сап-сарӑ ҫӳҫлӗ, кӑн-кӑвак куҫлӑ ҫамрӑка асӑр- 
харӗ-асӑрхарех. Унтан янкӑс сасӑпа юрӑ янӑратса ячӗ:

Тӗвик-тӗвик текерлӗк 
Йӑви тӗлне каламасть.
Пӗрле ӳснӗ пӗр йӗкӗт 
Варли камне каламасть.

Тӗвик-тӗвик текерлӗк,
Ӑҫта вӗҫсе ҫӳрен-ши?
Турӑ панӑ телейӗм,
Ӑҫта ҫӗтсе ҫӳрен-ши?

Юхан шывӑн леш енне 
Кашта хурса каҫма ҫук.
Хӑвна пӳрмен телее 
Укҫа парса илме ҫук.

Хӑй йӑвине пӑрахма 
Текерлӗке ҫӑмӑл мар.
Вӑрах кӗтме, кулянма 
Хӗр чӗрийӗ чултан мар.

Текерлӗкӗм, текерлӗк,
Чӗппӳсенчен ан уйрӑл.
Йёкӗтӗмҫӗм, cap йӗкӗт,
Саван хӗре ан хуйхӑрт.

Тӗвик-тӗвик текерлӗк,
Ӑҫта вӗҫсе ҫӳрен-ши?
Турӑ пӳрнӗ телейӗм,
Ӑҫта ҫӗтсе ҫӳрен-ши?

Пӑрчӑкан юрри вӗҫне ҫитсенех ҫамрӑксем унтан та кун- 
тан кӑшкӑрса ячӗҫ:

— Тепре юрлаттарас! Питӗ шеп ку юрӑ! Тепӗр хут юрлатӑр!
Чӑнах та, Пӑрчкан юрри пурне те килӗшрӗ. Сӑмахӗсем 

чуна ҫывӑх, асра юлаҫҫӗ. Кӗвви еплерех! Кӗвви мӗне тӑрать!

Халӑх ыйтнипе килӗшсе турхан пуҫне сулчӗ те, ырӑ кӑ- 
мӑллӑ, уҫӑ саслӑ хӗр юрра тепӗр хут шӑрантарчӗ. Халӗ ӗнтӗ 
вӑл пӗччен юрламасть. Кашни ҫаврӑм хыҫҫӑн уяврисем пурте 
харӑс янӑратса яраҫҫӗ:

Тӗвик-тӗвик текерлӗк,
Аҫта вӗҫсе ҫӳрен-ши?
Турӑ пӳрнӗ телейӗм,
Ӑҫта ҫётсе ҫӳрен-ши?

Пытармасӑр каласан, Пӑрчӑканӑн Турӑ пӳрнӗ телейӗ — 
турхан ывӑлӗ Тутирек. Ашшӗ чарнӑран кӑна йӗкӗт хӗрпе 
ҫывӑххӑн туслашма хӑяймасть. Турхан ӑна ытла та шухӑ тесе 
тиркет. Эппин, хӗр вӑр-вар та ҫивӗч пулни килӗшмест йӗкӗтӗн 
ашшӗне. Тӗрӗссипе, Пӑрчӑкан — пулмаллипех пулнӑ хӗр. 
Нихӑш ӗҫрен те пӑрӑнмасть, тем тума та ӑслай ҫитерет. 
Тимӗрҫӗ лаҫҫинче ашшӗне арҫын пекех хастар пулӑшать. Ту
тирек вара хӗре уйрӑмах ҫакӑншӑн кӑмӑллать.

Тятттӑ ункине нар пек хитре хӗрсем тухрӗҫ. Пурте шукӑль 
тумланнӑ: тӗрӗллӗ шап-шурӑ кӗпепе, чечеклӗ саппунсемпе. 
Улӑхри капӑр чечексем тейӗн. Эх, епле лайӑх ташлаҫҫӗ! Мӗн 
тери ҫыпӑҫуллӑ кашнин хусканӑвӗ! Ташлакансем кӑшӑл туса 
хӗвел май акӑшла ярӑнса куҫаҫҫӗ. Пӗрре ура тупанӗ ҫине 
пусаҫҫӗ, тепре чӗрне вӗҫҫӗн ҫӗкленеҫҫӗ. Аллисем вара ҫав 
вӑхӑтра кӑкӑр тӗлӗнче илемлӗн авкаланаҫҫӗ.

Унтан яш каччӑсем ташларӗҫ. Вёсен карти варрине мӑнаҫлӑ 
турхан хӑй чаплӑн кӗрсе тӑчӗ. Ташӑ курки ӗҫсенех яра пачӗ 
вӑл танина. Халӑх харӑссӑн та хаваслӑн алӑ ҫупрӗ. Хӗрсем 
турхана та такмак каласа ташлаттараҫҫӗ. Чун-кӑмӑла ҫӗкле- 
кен хаваслӑ ташӑ такмак хыҫҫӑн такмак ҫуратать.

Ҫулҫи ҫупать, улми ташлать 
Хӗвел ӳксен пахчана.
Халӑх юрлать, халӑх ташлать 
Мӑн уяв ҫитсен кӑна.
Турта хушши тур лаша 
Пур ыр ҫынна пӑхтарать.
Пирён турхан, тамаша,
Ташшипе савӑнтарать.
Шӑпӑрҫӑ, ан ывӑнсам!
Параппан, ан шӑплансам!
Ура тупанӗ хӗрет —
Турханӑн ташлас килет.

Турхан хӑй ташлама тухнӑран шӑпӑрҫӑсем ташӑ кӗввине 
татах та тӑрӑшарах калаҫҫӗ, параппан та хаваслӑрах тӳнкле- 
тет. Ташласа пӗтерсен турхана тепре сӑра ӗҫтереҫҫӗ.

Аттттттё хыҫҫӑнах Тутиреке ташлама кӑларчӗҫ. Мӗн тери са
тур ташлать вӑл! Хӑйне килӗшекен йӗкӗт ташлама тухсан 
Пӑрчӑкан ун ҫинчен пачах куҫ илмерӗ, такмак хыҫҫӑн так- 
мак каларӗ.

Чӳречене уҫса яр —
Сӗлкӗ вӗҫӗ курӑнтӑр.
Савнӑ хӗрне алӑ сул —
Эс юратни курӑнтӑр, —

ҫапла такмакларӗ ҫиҫен куҫлӑ хӗр. «Ку чӑнах та мана панӑ 
сӗнӳ-ши?» — иккӗленчӗ Тутирек. Тӑпӑртаттарса пычӗ-пычӗ 
те пӗрле ташлама сӗнсе хӗр умӗнче ура тапрӗ.

Сарӑ пурҫӑн пиҫиххи,
Ярапине мана пар!
Чунӑм савнӑ хӗр пёрчи,
Эс те ташша яра пар!

Килӗштернӗ чунсем — йӗкӗтпе хӗр — ярӑнса-ярӑнса таш- 
ланӑ чухне пӗтӗм халӑх алӑ ҫупрӗ.

Уявра ӑсталӑхпа мала тухнӑ ҫӗнтерӳҫӗсене карманти чи 
ватӑ старик — Ахман асатте — парне пачӗ. Аскат хӑтапа 
Тутиреке пӗрер сӗлкӗ — тӗрӗллӗ пит шӑлли, Пӑрчӑкан пике- 
не шӑтӑкласа тӗрленӗ тутӑр тивӗҫрӗ. Парне илнисен пичӗ- 
сем телейлӗ йӑл кулӑпа ҫуталчӗҫ.

— Ака тавра аки, ҫаран тавра ҫави. Турат куҫӗ куркипе, 
тумла шывӗ сӑрипе пурне те кӑмӑллӑ тӑвас! — хушать тур
хан ятлӑ-сумлӑ стариксене.

Лешсем пурне те ӗречӗпех сӑра ӗҫтереҫҫӗ.
— Ҫӳлте — Турӑ, ҫӗрте — кан, карманта — турхан. Ҫарӑк 

мар, арӑк мар, кулмалла мар, тутана шӑлмалла мар, кӗреке- 
рен ҫӳле ҫӗклемелле мар. Кулакана, тутине шӑлакана, кӗре- 
керен ҫӳле ҫӗклекене куркапа мар, алтӑрпа ӗҫтермелле! — 
ӳкӗтлет пӗр старикӗ.

— Ӗҫекенни путене, ӗҫейменни карӑш. Ытах ӗҫсе ярайман- 
ни савнийӗнчен сивӗнтӗр, упӑшкинчен уйрӑлтӑр! — хистет 
тепри.

104



— Турӑпа патшан, турханпа атте-анне сывлӑхӗшӗн ӗҫетпӗр! 
Тав сире, ӗрехмет! — хуравлаҫҫӗ сӑрапа сӑйланакансем.

...Пӑлхар-чӑвашсен уявӗ вӑхӑтӗнче Тикеш карманӗ ҫывӑх- 
не, икӗ ҫухрӑмри юман кати хӗррине, ҫичӗ ютсен темле ихӗл- 
ти эшкерӗ ҫитсе тӑрать.

— Кайӑр, тӗрӗслӗр, карманта мӗн тунине пӗлӗр, — хушать 
тытӑнкӑллӑ калаҫакан утаман хӑйӗн вӑшӑл-вашӑл куҫ-хӑлхи- 
сене.

Кусем хулашра пӑлхар-чӑваш тумӗпе вӑрттӑн сӑнаса ҫӳ- 
рерӗҫ. Ҫакна курчӗҫ: халӑх ҫурхи хаваслӑ уява пухӑннӑ. Мал- 
тан кунта тем тӗрлӗ сӑвӑ каларӗҫ, юмах ячӗҫ, янкӑс юрӑсем 
юрларӗҫ, унтан хӗрсемпе йӗкӗтсем ташӑ ункине тӑчӗҫ. Куҫ- 
хӑлхасем каялла таврӑнсан утамана ҫапла пӗлтерчӗҫ:

— Унта ӑнсӑртлӑха кӗтекен пачах ҫук. Сӑвӑ калаҫҫӗ те 
юмах яраҫҫӗ, юрлаҫҫӗ те ташлаҫҫӗ... Халех тапӑнар!

Тарӑн шыв пӑтранмасть, ӑслӑ-тӑнлӑ ҫын арпашӑнса кай- 
масть. Утаман ҫамки пӗрӗмсемпе картланчӗ. Вӑл ӗнсине кӑтӑр- 
кӑтӑр хыҫса илчӗ те ҫапла хирӗҫлерӗ:

— Ҫук, шӗвӗрккесем, апла тумастпӑр. Сӑмахӑра тӗплӗ-йӗр- 
лӗ калаҫӑр, юрлакана, ташлакана ан хурлӑр. Ӑслӑ-тӑнлӑ ҫын 
кӑна сӑвӑ хайлать, юмах ярать. Юрӑ юрлама янкӑс сасӑ ҫеҫ 
мар, пултарулӑх кирлӗ. Ташӑпа тӗлӗнтерме те чӑннипех ӑста 
пулмалла. Ҫурт-йӗр никӗсӗ — ҫирӗп чул, халӑх ӑс-хакӑлӗ — 
чӑн пысӑк мул. Унӑн пултарулӑхне хакламан ҫӗршывра пат- 
ши те пакша, турханӗ те кукша. Юрӑ-ташӑпа, сӑвӑпа та юмах- 
па туслӑ халӑха ҫӗнтерейместӗн. Кунтан каялла каяр!

Тытӑнчӑклӑ калаҫакан утаман ӑна-кӑна ӑнкаракан ҫын ик- 
кен. Хӑй каланӑ пекех турӗ: пӗтӗм тӗкёртне ӑҫтан килнӗ 
ҫавӑнта ертсе кайрӗ. Тикеш карманӗ тӗлне килсе капланнӑ 
синкер пӗлӗтсем сирӗлчӗҫ, хӗвел хаваслӑн кулса ячӗ.

Шел пулин те хӗвел вӑрах ялкӑшмарӗ ҫав. Таҫтан хӑямат- 
ран тискер хура пӗлӗтсем каллех шуса килчӗҫ. Тикеш кар- 
манӗ ҫывӑхне, юман кати хӗррине, услапсен тепӗр ӗренкесӗр 
эшкерӗ — вӑрӑ-хурах йышӗ ҫитсе чарӑнчӗ.

— Кайӑр, тӗрӗслӗр: кармана тапӑнса кӗме ӑҫтан тата хӑ- 
ҫан меллӗ? — хушать хӑнчӑр куҫлӑ утаман хӑйӗн куҫ-хӑлхи- 
сене. Кусем хӑпӑл-хапӑл каяҫҫӗ те кураҫҫӗ: халӑх уява пу-

хӑннӑ. Сӑвӑ калаҫҫӗ те юмах яраҫҫӗ, юрлаҫҫӗ те ташлаҫҫӗ. 
Куҫ-хӑлхасем вӑрах кӗттермерӗҫ, каялла таврӑнчӗҫ.

— Пӗтӗм халӑх аслӑ уявра. Тапӑнар! — кӑкӑрӗсене ка- 
ҫӑртрӗҫ куҫ-хӑлха пулса кайнисем.

Хӑнчӑр куҫлӑ утаман та ӑна-кӑна ӑнкаракан ҫын иккен. 
Тарӑн шыв пӑтранмасть, ӑслӑ-тӑнлӑ ҫын арпашӑнса каймасть. 
Утаман ҫамкине хутлам-хутлам картлантарчӗ, ӗнсине кӑтӑр- 
кӑтӑр хыҫрӗ, унтан пурте унӑн сулӑмлӑ сӑмахӗсене илтрӗҫ:

— Э, ҫук! Манӑн такама ҫапса хуҫмалӑх вӑй пур, юрӑ-кӗвӗпе 
пурӑнакана ҫӗнтерме ҫав вӑй ҫителӗксӗр. Ӑс-хакӑл пуянлӑх- 
не мала хуракана парӑнтараймастӑн. Сӑвӑ хайлама, юмах яма 
ӑс та, пӗлӳ те кирлӗ. Юрӑ-кӗвӗ шӑратассин хӑйӗн майӗ-мес- 
лечӗ пур. Пултарулӑхсӑр ташӑ ӑсти пулаймастӑн. Ҫурт-йӗр 
никӗсӗ — ҫирӗп чул, халӑх ӑс-хакӑлӗ — чӑн пысӑк мул. Унӑн 
пултарулӑхне хакламан ҫӗршывра патши те п акта , турханӗ 
те кукша...

Утаман ҫапла калать те сӑнӑллӑ-ухӑллӑ йыша каялла ҫа- 
вӑрса каять. Тикеш карманӗ тӗлне шуса килнӗ хура пӗлӗтсем 
каллех сирӗлчӗҫ, хӗвел хаваслӑн кулса ячӗ.

Пӗр-пӗр синкер вӑрӑнас пулсан вӑл сан патна хӑвӑнтан мал- 
тан ҫитсе тӑрать теҫҫӗ ваттисем. Чӑнахах иккен. Пӑлхар- 
чӑвашсен уявӗ ҫаплах малалла тӑсӑлатчӗ-ха, Тикеш карманӗ 
патне, юман кати хӗррине, тата тепӗр вӑрӑ-хурах эшкерӗ 
йӑпшӑнса ҫитрӗ. Утаманӗ ҫине пӑхма та хӑрушӑ. Сӑнӗ тис- 
кер, ҫӳҫӗ-пуҫӗ пӗтӗмпех эптертен кайнӑ, пулнӑ-пӗтнӗ эсрелех. 
Ҫапах вараланчӑк аллипе хӗвеллӗ тӳпене ярса тытма ӗмӗтле- 
нет.

— Кайӑр, тӗрӗслӗр: мӗн тӑваҫҫӗ халӗ карманта? — шӑлне 
шатӑртаттарса хушрё утаман икӗ хурахне.

Кӑравҫи — ҫапӑҫмалли хатӗр-хӗтӗр янтӑлаканни — утама- 
на ҫавӑнтах пёр курка пуҫа каякан шӗвек тултарса пачӗ. Ҫак 
шӗвеке ытла та кӑмӑллать утаман, кӑралҫине кӑна пӗр тум- 
лам та лекмест. Кушӑрканӑ тутине чӗлхипе япӑш-япӑш ҫула- 
са илнипех ҫырлахать. Куҫ-хӑлха пулса кайнисем вӑрах кӗт- 
термерӗҫ, каялла таврӑнчӗҫ.

— Пӗтӗм халӑх уявра. Сӑвӑ калаҫҫӗ те юмах яраҫҫӗ, юр- 
лаҫҫӗ те ташлаҫҫӗ... — евитлерӗҫ хайхискерсем.

— Пӗлмерӗр-и: пыл сӑра пичкисене ӑҫта упраҫҫӗ? — тӗпчет 
вӗҫкӗн те тӑрпалтай утаман.

— Апат-ҫимӗҫе упрама карманта ятарласа нӳхрепсем чавнӑ. 
Пыл сӑра пичкисем те унтах...

Ашӑх шыв пӑтранатех, тӑрлавсӑр этем тӑнран тухатех.
— Апла эппин! Тӑн кӗртмеллех ку халӑха! — чышкине 

кӑтартрӗ вӑл. — Хальлӗхе чарас мар, сӑввине те калаччӑр, 
юмахне те яччӑр, юр юрлаччӑр та ташлаччӑр. Эпир вӗсене 
урӑхла ташлаттарӑпӑр. Турханӗ пакшана тухӗ, тӗкӗртҫи- 
сем кукш а пулса тӑрӗҫ. Карман ҫине ҫӗрле, турхан ыйха 
путсан, тапӑнӑпӑр! — каллех шӑлне шатӑртаттарчӗ утаман. 
Пуҫа каякан шӗвек кӑрлавҫине тепре тултарма хушрӗ. Эк- 
кей этем! Тӗнче хӑть ҫурӑлса кайтӑр — ӑна эрех тултарса 
пар. Тӗнче касса ҫӳрекенскер ҫав шӗвекшӗн Аслӑ Пӑлана 
кутӑн сикме хатӗр. Пӗр ухмаха ере пуҫласан ҫын тем те 
хӑтланать ҫав.

Кармантисем те суккӑр мар иккен. Турул тӑрринчи хурал - 
ҫӑсем ката вӑрман хӗрринче ҫичӗ ют хӗвӗшнине асӑрхарӗҫ 
те турхана пӗлтерчӗҫ. Ытлах хыпӑнса ӳкмерӗ Аслут.

— Каҫ сӗмӗ ҫапсанах карман ҫумӗнчи лапа виҫ йӳпсем 
пӑрахса тухӑр, лашисем урасӑр юлччӑр, — хушрӗ вӑл тӗкӗрт- 
ҫӗсене.

Ӗҫ-пуҫ пӗртте ҫичӗ ют кӗтнӗ пек пулмарӗ — ку каҫ кар- 
манта никам та куҫ хупмарӗ. Пурте инкеке сирее яма хатӗр- 
ленчӗҫ.

Ҫур ҫӗр ҫитнине систерсе автансем авӑтма пуҫласанах ҫичӗ 
ют эшкерӗ утсем утланчӗ, шӑй-шай шӑхӑрса карман еннел- 
ле вирхӗнчӗ. Кармана кӗме мар, шӳмме патне — хулаш тав
ра чавса тунӑ канав хӗррине те ҫитеймерӗ. Унтан та кунтан 
кӑшкӑрашни, ҫуйхашни илтӗнсе кайрӗ. Малтисем ут диен- 
сен лапне ҫитнӗ иккен. Ку вӑл виҫӗ йӗплӗ тимӗр ҫаврашка. 
Вӗсене карманта Пӑрчӑкан ашшӗ Пертей тимӗрҫӗ туса хатӗр- 
ленӗ. Ут ун дине пусать те чикӗнсе каять, ҫӗре йӑванать. Ут 
ҫиенсем кӳнӗ пӑтӑрмах вӑхӑтӗнче вӑрӑ-хурах эшкерне хирӗҫ 
кармана хӳтӗлекенсен икӗ ушкӑнӗ тухрӗ. Тӗкӗртҫӗсем ҫӗмрен- 
семпе, айпӑлтисемпе те хӑртсемпе.

— Пӑлхар-чӑвашсем тӑшманпа ямахатӑн-ямахатӑн ҫапӑ- 
ҫаҫҫӗ. Кашни ушкӑнрах сакӑр-тӑхӑр ҫын. Пӑлхар-чӑвашсем 
вӑрӑ-хурахсене икӗ енчен хӗснӗҫемӗн хӗссе пычӗҫ, пӗрин хыҫ- 
ҫӑн тепӗрне леш тӗнчене ӑсатрӗҫ.

Турханӑн ывӑлӗсем ҫиччӗшӗ те тӑшманпа ҫапӑҫакансен 
ретӗнче. Тутирек вӑрӑ-хурахпа уйрӑмах хастарлӑн ҫапӑҫать. 
Пуҫне тухья евӗр шӗвӗр вӗҫлӗ сапар тӑхӑннӑ. Аллинче — 
ҫутӑ хӗҫ. Акӑ вӑл эшкер утаманне хирӗҫ ыткӑнчӗ. Унпа юна- 
шарах кӑралҫи. Тӑлпан кӑралҫӑна вӑл туххӑмрах тирпейлерӗ, 
утамана хӑйне тапӑнчӗ. Чанк та чанк! тӑваҫҫӗ хӗҫсем. Иккӗшӗ 
те лачкам тарларӗҫ. Шуйттан вӑйлӑ, Танкӑр татах та вӑйлӑ- 
рах. Утаман хастар, турхан ывӑлӗ татах та хастартарах. 
Тӑшманӑн хӗсӗк куҫӗ кашкӑрӑнни пек хаяррӑн йӑлтӑрать. 
Турхан ывӑлӗ куҫӗнчен ҫунтарса ярасла вут-хӗм тӑкӑнать. 
Хӑямата Тутирек хулӗнчен лектерчӗ-лектерчех. Анчах ҫичӗ 
юта та чустаран унаман-мӗн. Вӑл кукӑр хӗҫӗпе йӗкӗте кӑ- 
кӑрӗнчен тирме хӑтланчӗ — юрать-ха ҫирӗп кӳпи ҫӑлчӗ. Тӑш-

ман урса кайса ҫапӑҫать, шуйттан илесшёскер меллё самант- 
ра Тутиреке пӗҫҫинчен йывӑр амантрӗ — юн палкаса юхса 
тухрё.

Йӗкӗтӗн куҫӗ алчӑраса кайрӗ. Тытӑҫу мӗнпе пӗтетчӗ-ши, 
калама йывӑр. Юрать-ха Пӑрчӑкан пике урхамахпа вӗҫтерсе 
ҫитрӗ, утаман куҫне ывӑҫӗпех тусанлӑ тӑпра сапрӗ. Ҫавӑн чух
не утамана кӑкӑрӗнчен хӗҫпе тирчӗ те ӗнтӗ Тутирек. Тӑшман 
каснӑ йывӑҫ пек йӑванса кайрӗ. Пуҫа каякан шӗвек ыйтма 
та ӗлкӗреймерӗ, куҫне яланлӑхах хупрӗ. Иӗкӗт аманнине 
курчӗ те cap туса кайрӗ Пӑрчӑкан чӗри. Хӗр хӑвӑрт Тутирек 
суранне тутӑрӗпе туртса ҫыхрӗ, ӑна мекеҫлене-мекеҫлене ур- 
хамах ҫине вырнаҫтарчӗ, йывӑр аманнӑскере ыталаса хӑй 
хыҫала ларчӗ.

Аманнӑ ывӑлӗпе хӗре Аслут турхан карман умӗнче кӗтсе 
илчӗ.

— Тавах сана, Пӑрчӑканӑм, ывӑлӑма ҫӑлса хӑварнӑшӑн! 
Малашне иксӗре варлӑ пулма чармастӑп, кин пулмашкӑн 
пехиллетӗп! Ҫемьесӗр арҫын туратсӑр йывӑҫ пекех вӑл! Танкӑр 
упратӑр иксӗре те!

— Ҫӳлте — хӑватлӑ Танкӑр, Атӑлҫи Пӑлхар-Чӑваш элӗн- 
че — ырӑ кӑмӑллӑ кан, хамӑрӑн карманта — хастар турха- 
нӑмӑр! Сирӗн ырлӑхӑрпа пурӑнатпӑр! Ӗрехметех пурсӑра та! — 
сӑпайлӑн хуравларӗ кин пулас хӗр. Пит-куҫӗнче пытарайми 
савӑнӑҫ вылярӗ.

Тикеш карманӗ тӗлӗнчи тӳпе синкер пӗлӗтсенчен тасалчӗ. 
Cap хӗвел яланхиллех ӑшшӑн кулса ячӗ. Аслут тата унӑн 
ҫичӗ ывӑлӗ ячӗпе Танкӑр ҫутнӑ ҫӑлтӑрсем ҫӗрле хӑйсен вырӑ- 
нӗнчех ҫунаҫҫӗ. Алтӑр ҫӑлтӑр пӗтӗм тӳпене илем кӳрет. Чӑна- 
хах иккен: сӑвӑ-юмахпа, юрӑ-ташӑпа туслӑ халӑха парӑнта- 
раймастӑн, вӑл хӑй ҫӗнтерет.

Халап хайларӑм — халлантартӑм, тантӑшсене тӗлӗнтертӗм. 
Чун тӗпӗнчи сӑмаха каларӑм — пӗр сӑмах та суймарӑм. Ит- 
лекене — икерчӗ, калакана — кулачӑ.

3. Абейдуллина журналистка 
Аслӑ Пӑла ҫумӗнчи Тикешре илтнӗ халап.



Вӗсем пӑлхар-чӑваш ятне ҫӳле ҫӗкленӗ
Тай турхан икӗ ял хушшинче ҫырма хӗрринче карман тума 

шут тытать. Тен, ҫакӑ кирлех те марччӗ, куҫса ҫӳрекен халӑх 
эшкерӗсем кӑнтӑртан ҫаратма киле-киле тарӑхтарчӗҫ. Ял 
выльӑхне кӗтӗвӗпех хӑваласа каяҫҫӗ. Ҫынсене чуралӑха сут- 
ма ӑсатаҫҫӗ. Тем те кӗтме пулать путсёр эшкерсенчен.

Карман тума ялти пӗр-пӗрне килӗштернӗ йӗкӗтпе хӗр — 
Тай тата Пай тытӑнчӗҫ. Карман тӑвакансем Таяпа тата Пай- 
пи ятсене килӗштерчӗҫ. Хӗр сатуртан та сатур, илемлӗрен те 
илемлӗ, сарӑ сӑнлӑ, cap ҫӳҫлӗ пулнӑран Пайпие — Сарпи, 
Тая — Таяпа теме пуҫларӗҫ. Сарпи ят турхана та килӗшрӗ. 
Вӑл та ҫапла чӗнме пуҫларӗ.

Йӗкӗтпе хӗр тӑрӑшӑвне ытти ялсем те ырларӗҫ, пурте ни- 
мене тухрёҫ. Ку вал X ӗмӗрте пулнӑ теҫҫӗ. Ӗҫе юман пӗрене- 
сенчен икӗ рет тӗреклӗ хӳмесем тӑратнинчен пуҫларӗҫ, рет- 
сем хушшине тӑпра ҫапса хытарчӗҫ. Юман хӳме умне шӗ- 
вӗртнӗ пӗренесене шӗтӗрнек евӗрлӗ тӑрӑнтарса лартрӗҫ. Юна- 
шарах ҫӗр чавса тарӑн канав турӗҫ, унта туп-тулли шыв тул- 
тарчӗҫ. Ун урлӑ ятарлӑ кӗперпе ҫеҫ каҫаятӑн. Хӳтлӗхе пӗртен- 
пӗр тимӗр хапхаран кӑна кӗме пулать.

Мӗн вӑл карман? Ҫирӗплетнӗ хӳтлӗх. Унта тӑшман пырса 
кӗреймӗ. Шӳмме урлӑ каҫмалли кӗпер ҫёкленме те, хӑй 
вырӑнне анса ларма та пултарать. Карманӑн тӑватӑ кӗ- 
тессинче те турул. Енсен варрисенче хӑпартнӑ вӗсене. Пу- 
рӗ саккӑр. Кашниех тӑватӑ хутлӑ. Ку турулсем — шанчӑклӑ

хуралҫӑсем. Вёсен аякрине курмалла, инҫетрине илтмелле.
Ҫирӗп те хӑтлӑ карман туса ҫитерсен пӑлхар-чӑвашсем 

хӑйсен туррисене кӗлтурӗҫ:
— Эй, Аслӑ Танкӑр! Эй, Ҫутӑ Пӳлӗхҫӗ! Хамӑрӑн карманта 

мул тытма парӑрччӗ. Укҫамӑр арчана кӗми пултӑр, турул- 
сем айӗнче пичӗкесенче упрантӑр!

Кармана Ҫырмапуҫпа Юхӑмкасси ялӗсем хушшинче янтӑ- 
ларӗҫ, каярахпа ялӗсене Аслӑ Таяпа тата Кӗҫӗн Таяпа ятсем 
пачӗҫ.

Пӑлхар-чӑвашсене йӳркӗнсем канлӗх памаҫҫӗ. Вӗсем уй- 
сем-хирсем тӑрӑх куҫса ҫӳреме хӑнӑхнӑ. Анатри Атӑл тӑрӑ- 
хӗнчен вырӑс ҫӗрӗсем ҫине пӗр вӗҫӗм талпӑнса кӗреҫҫӗ, Ко- 
ломнӑпа Рязань хулисене хурахла ҫаратаҫҫӗ. Таяпа карманӗ 
те вӗсемшӗн илӗртӳллӗ кукӑль. Миҫе хут килсе тапӑнмарӗҫ- 
ши кунти ӗҫченсене?! Карманти хурала хурахсемпе тытӑҫма, 
ҫапӑҫма тивет.

Тапӑну хыҫҫӑн тапӑну, пӗр тытаҫу хыҫҫӑн тепри... Йӳр- 
кӗнсене миҫе хутчен хӑваласа янине шутласа та пӗтереймӗн!

Ҫапӑҫусенче Таяпапа Сарпи пӗрмаях юнашар. Пӗр-пӗрне 
пулӑшма яланах хатӗр. Таяпа савнӑ хӗрне сыхлать, хӗрӗ кач- 
чишӗн тӑрӑшать.

Эккей! Пӗр ҫапӑҫура турхан хӗре сыхлаймарӗ ҫав. Ҫӗр 
ҫӑтасшё нухрай ӑна сӑнӑпа хулӗ тӗлӗнчен амантрӗ. Суранё 
пирчеме пуҫланӑччӗ ӗнтӗ — йӳркёнсем каллех тусан вӗҫтер- 
се ҫитрӗҫ. Хальхинче вӗсем ытти чухнехинчен те йышлӑрах.

— Хапхӑр мӗншӗн тимӗртен?! Юписене мӗншӗн тарӑн чавса 
лартнӑ?! — хӑрӑлтатуллӑ сасӑпа кӑшкӑрса ячӗ йӗспе капӑр- 
латнӑ юпӑнчӑлли. — Халех уҫӑр!

Сарпи систерӳллӗн турхана ҫаннинчен туртрӗ.
— Чееленмесӗр ҫӗнтерес ҫук ку йыша. Хапха патӗнчи ху

рала пӑрӑнма хушар. Йӳркӗнсене кармана кӗртсенех хапха- 
на хупӑпӑр...

Хурахсем шӳллем урлӑ каҫсан кӗпер таҫта ҫӳле ҫӗкленчӗ. 
Тӑшман тамӑк пек хӗсӗкре тӑрса юлчӗ. Тинех лекрӗҫ хӑйхи- 
сем. Кӗреймеҫҫӗ те, тухаймаҫҫӗ те. Вӑрӑм сӑмсаллӑ пӗр йӳр- 
кӗнӗ пуҫне каҫӑртса турул ҫинчи Сарпие куҫӗпе тӑрӑнчӗ те 
юрласа ячӗ:

Шур перчетке ҫыхса 
Пӳрнем шӑтрӗ.
Савни сана кӗтсе 
Каҫ та пулчӗ.

Шуҫӑм ҫути килет,
Тул ҫутӑлать.
Уйрӑлассӑм килмест,
Чун хурланать.

Ӑсатса яр, савни,
Ӑсатса яр,
Кӗмӗл кӗпер урлӑ 
Каҫарса яр.

Кӗмӗл кӗпер урлӑ 
Каҫарса яр,
Кӗмӗл ҫӗрӗ витӗр 
Ай пӑхса юл.

Ыран кӗпер урлӑ 
Каллех килсен 
Сана тараватлӑн 
Кӗтсе илӗп.

Сарпи юррине йӳркӗн мӗн вӗҫне ҫитичченех юрларӗ, пӗтер- 
сен пӑлхар-чӑваш хӗрӗнчен ҫапла ыйтрӗ:

— Сарпиҫӗм, юрӑшӑн парне пулмӗ-ши? Сан юрру вӗт ку, — 
ыйтрӗ нухай.

— Пӑлхар-чӑваш чиперккин юрри вӑл. Халь ман юрра 
итлӗр.

Юрла, юрла тееҫҫӗ,
Юрламашкӑн сӗнеҫҫӗ.
Чӑннипе эп юрлани —
Тусӑма савӑнтарни.

Ҫукки ҫукшӑн кулянать,
Пурри пурпа мухтанать.
Ман куҫ тулли савни пур,
Ӗненмесен — килсе кур.

Ытарма ҫук ҫеҫпӗле,
Тыткӑнлать куккук сасси.
Илем ҫӑлать тӗнчене,
Илем хӑй патне чӗнет.

Ҫут тӗнче чӑнах хитре,
Кулӑ ҫуратать питре.

Эсӗ те илемлӗ пул,
Хӗпӗртесе йӑл-йӑл кул.
Кӗмӗл шывра ирӗлмест,
Ылтӑн хӑй тӗсне ямасть.
Эс те ылтӑн-кӗмӗл пул,
Тӗлӗнмелле ырӑ пул.

Илемлӗ пул чунупа,
Таса пулсам кӑмӑлпа.
Илем ҫӑлтӑр тӗнчене,
Телей кӳтӗр вӑл пире.

Пӑлхар-чӑваш турханӗ хӗвелтухӑҫ еннелле ҫаврӑнса тӑчӗ, 
ӳсӗркелерӗ те пуҫне ҫӳле ҫӗклерӗ. Унтан пурте унӑн мӑнаҫлӑ 
сассине илтрӗҫ:

— Ҫутӑ Танкӑр, ырӑ Пӳлӗхҫӗ, карманти хӗрт-сурт, ҫыр- 
лахсамӑр пире! Йӳркӗнсем, пурте тӑнлӑр! Пӑлхар-чӑвашсем — 
тӳлек те мирлӗ халӑх. Вӗсем нухайсен таврӑмне нихҫан та

ура ярса пусман, унашкал хӑтланма шутламаҫҫӗ те. Сире вара 
ҫут тӗнче тӑвӑр. Эккей самана! Пурте, пӗри юлми, урӑх кил- 
местпёр тесе сӑмах парсан, Тура умёнче тупа тусан ҫак кар- 
манти кӗпер хӑй вырӑнне анса ларать. Куҫӑм тек ан куртӑр 
сирӗн хӑтланӑвӑрсене, хӑлхам ан илттӗр эсир тулӑксӑр янӑ- 
рашнине.

Чуна пырса тивмелле каларӗ ӑслӑ-тӑнлӑ турхан. Йӳркӗнсен 
ертӳҫи вӑрах кёттермерё, ал лине чӗри тӗлне тытса тупа турӗ:

— Хамӑрӑн Туррӑмӑр ячӗпе калатӑп: сирӗн пата пӗр йӳр- 
кӗн та урӑх килмӗ! Суятӑп пулсан мана ҫакӑнтах ҫӗр ҫӑттӑр 
е аҫа ҫапса вӗлертӗр!

Хутлӑхри кӗпер кӗҫех хӑй вырӑнне ларчӗ, йӳркӗнсем кар- 
мантан вирхӗнсе тухрӗҫ, килнӗ ҫулпа каялла тапса сикрёҫ.

Нухайсем килме пӑрахсан Таяпа тинех Сарпие качча илет 
те ӗмӗрӗ вӗҫне тухичченех унпа телейлӗ пурӑнать.

Хастар Таяпан тата ӳркенме пӗлмен Сарпин пурнӑҫласа 
ҫитереймен ӗмӗтсем пайтах юлнӑ. Вёсен ӗҫне-хӗлне несӗлӗсем 
малалла тӑсаҫҫӗ. Таяпа карманне Кушламар пӳ ҫӗнетет, ҫи- 
рӗплетет. Карман варринче хӳхӗм кермен тутарать. Ашшӗ 
шутланӑ тӑрӑх, унта тӑван хӗрӗ Элбану мӑшӑрӗпе пӗрле пурӑн- 
малла.

Таяпа тӑрӑхӗнче пӗр вӑхӑт пурнӑҫ тӳлекленчӗ. Кушламар 
керменӗ умӗнчи хыр ҫине вӑрмантан карӑк килсе ларакан 
пулчӗ. Вӗҫен кайӑк хыр йӗппине тутанать, лӑпкӑн та савӑккӑн 
карӑк латать.

Кушламар пӳ тӑван хӗрӗпе пулас кӗрӳшне ҫапла калать:
— Тырӑ вырса пуҫтарсан кӗр мӑнтӑрӗпе туй кӗрлеттерӗпӗр 

савӑнса...
Акташпа Элбану аслӑ пӳ сӑмахне савӑнса тӑнларӗҫ. Анчах 

йӗкетпе хӗр шӑпи урӑхларах пулса тухрӗ.
Кушламар аслӑ пӳ ҫарӗ Аслӑ Таяпапа Кӗҫӗн Таяпа хуш- 

шинчи карманта тӑрать, ҫак тӑрӑха кунӗн-ҫӗрӗн сыхлать. 
Тӳлек пурнӑҫ вӑраха пымарӗ ҫав. Каллех хура пӗлӗтсем 
карӑнчӗҫ. Кӗрхи кунсем ҫитсен ҫанталӑк сулхӑнран сивве кай- 
са пычӗ. Пӗр сивлек кун чӑрсӑр монгол сем йышлӑн тӗпӗртет- 
терсе ҫитрӗҫ.

Ҫын куҫҫулӗ ҫӗре ӳкмест. Ҫакна шута илмерӗҫ ун чухне

монголсем. Никама та шеллемерӗҫ. Арҫынна чура шӑпи кӳ- 
ресшӗн, хӗрарӑма хӑрхӑм тӑвасшӑн хыпӑнчӗҫ вӗсем. Кушла- 
марӑн мухтавлӑ керменне хупӑрларӗҫ, тӗкӗрҫӗсене пӗри юл- 
миччен касса вакларӗҫ.

Мӗн тумалла? Кушламар аслӑ пӳ, харсӑр Акташ тӗкӗрҫӗ, 
Элбану пике карманта юнашар тӑрса тухрӗҫ. Кушламар ал- 
линче айпӑлти, Акташ сӑнӑпа, Элбану ухӑпа. Виҫҫӗшӗ те 
хӑюллӑ, виҫҫӗшӗ те Таяпапа Сарпи никӗсленӗ хулаша тӑшман- 
тан сыхласа хӑварасшӑн.

Пике шур кӗпепе, шурӑ саппунпа. Ку тӗс хӗр илемне тӳпе- 
рен те ҫӳлерех ҫӗклет. Хӳхӗм сасӑпа cap кайӑкла янӑравлӑн 
юрласа ячӗ Элбану:

Шулап ҫинчи шур кайӑк 
Вӗҫсе каяс шутлӑ мар.
Таяпара хӗр нумай,
Йӗкӗт шырас шутлӑ мар.

Кӳлнӗ лаша — cap ҫӑрха,
Унран чапли тата пур.
Ан мухтанӑр, йӗкӗтсем,
Сиртен маттур тата пур.

Мӑн кӗтӳре ут нумай,
Ҫӳрен хушка пӗрре ҫеҫ.
Ялта каччӑ пит нумай,
Эп юратни пӗрре ҫеҫ.

Тем тери хыт авсан та 
Пӗкӗ турта пулаймӗ.
Вӑрах кӗтрӗм пулсан та 
Сана ман чун пӑрахмӗ.

Cap кайӑк, уҫланкӑра 
Ҫӗнӗ юрӑ шӑрантар.
Савниҫӗм, курасшӑнччӗ,
Килтӗн пулсан ална пар.

— Юрру пӗтрӗ-и?! — кӑшкӑрчӗ пӗр хатарлӑ монгол. — Ак 
сана ҫавӑншӑн парне... — монгол сӑннине Элбану ҫинелле 
тӗллерӗ.

Акташ сӑннипе тӑшман сӑннине ҫавӑрттарса илчӗ те тимӗр 
монгола тӳнтерчӗ. Элбану уххине туртрӗ, Кушламар ҫичӗ ют 
кӑкӑрне айпӑлти тӑрӑнтарчӗ.

Кушламар пӳ, унӑн ытарайми хӗрӗ Элбану, хастар Акташ 
юнашар тӑрса тӑшманпа ҫапӑҫрӗҫ, виҫҫӗшӗ пӗрле пуҫ хучӗҫ. 
Вёсен ячӗпе тӳпере халӗ виҫӗ ҫӑлтӑр ҫунать.

Пӑлхар-чӑвашсем, Таяпапа Сарпи несӗлӗсем, тискер тӑшма- 
на ҫӗнтереймерӗҫ. Кармана монголсем тӗпӗ-йӗрӗпех ҫӗмӗрсе 
тӑкрӗҫ, хӳтлӗх карманӗн турулӗсене ҫунтарса ячӗҫ.

Ваттисем каланӑ тӑрӑх, ҫак карманӑн тӑватӑ кӗтессине пи- 
чӗкесемпе укҫа чикнӗ теҫҫӗ. Мӑнкун каҫӗсенче турулсем тӑнӑ 
тӗлте ҫав укҫа ҫунать теҫҫӗ. Хӑш-пӗр чухне ҫав укҫа качана 
путекки пулса чупса ҫӳрет тенине илтнӗ.

Аслӑ Танкӑр пурах ҫӗр ҫинче. Унӑн пулӑшуҫи Пӳлӗхҫӗ Турӑ 
та пурах. Вӗсем пулӑшнипе Таяпа ялӗсем пурте сыхланса 
юлнӑ. Эпир паттӑр пӑлхар-чӑвашсене темиҫе ӗмӗртен те ман- 
мастпӑр, сума суса, пуҫ тайса аса илетпӗр, пӗтӗм халӑхпа 
пӗрле чыслатпӑр.

Тав сире, чаплӑ несӗлӗмӗрсем! Ӗмӗр-ӗмӗр мухтав сире хар- 
сӑрсем, паттӑрсем!

Пурнӑҫ тикӗс шыв юххи мар, апла та пулать, калла та килсе 
тухать. «Пӑлхар-чӑвашӑн пуҫри шухӑшӗ ҫурхи шыв пек ан 
вылянтӑр. Пирӗн ҫинчен ят ан тухтӑр», — теҫҫӗ ваттисен 
йӑлипе хальхи таяпасем. Сире пурсӑра та Аслӑ Танкӑр, Ҫутӑ 
Пӳлӗхҫӗ ырӑ сунса пулӑшчӑр, вӑй паччӑр.

*  *  *

Таяпа тата Сарпи, пӑлхар-чӑваш пӳвӗ Кушламар, унӑн хӗрӗ Эл
бану, тӗкӗрҫӗ Акташ ҫинчен ырӑ халапсем паянчченех сыхланса 
юлнӑ. Вӗсем пӑлхар-чӑваш халӑхӗн сӳнми ҫӑлтӑрӗсем. Ҫав паттӑр- 
сем ҫинчен пире Елчӗк районӗнчи Энтепе ҫынни Александр Са
пожников кӑрнатир (гренадер), унӑн ывӑлӗ Пантелеймон Алексан
дрович каласа панӑччӗ.



Халап хӗлле хӗскӗчрен хӑтӑлать. Хам хӗпӗртесе хӑйчик- 
ки хӳттинче хӑлатла хӑлаҫланам, аваллӑх хунавӗнчен хитре 
халап хайлам.

Ашшӗ-амӑшӗ ӑна Юман ят панӑ, анчах ялта ку ятпа чӗн- 
меҫҫӗ. Акатуйӗнче хӑйпе кӗрешекенсене ҫулсеренех ҫӗнтер- 
нӗрен Паттӑр теҫҫӗ. Пурӑна киле ял-йыш унӑн чӑн ятне ма- 
нӑҫах хӑварать. Юлашки вӑхӑтра пурнӑҫӗ пӗртте ӑнса пы- 
масть ҫакӑн. Кӗтӳ кӑларсанах ӗни ӳкет, ҫу варринче мунчи 
ҫунса каять, ачи-пӑчи пӗрин хыҫҫӑн тепри чирлет. Аптранӑ 
енне Паттӑр ялти пӳлев (юмӑҫ) патне каять.

— Мана тата мӗн кӗтет? Каласа парсамччӗ пытармасӑр! — 
тархаслать вӑл карчӑка.

Тӑйлӑк-тайлӑк пӳрчӗ умӗнчи ҫӑка айӗнче ларать пӳлев, 
хытӑрканӑ пӳрнисемпе ҫӑм ҫиппи арлать. Аллине ҫулҫӑ ты- 
тать те юрланӑ сасӑпа калама пуҫлать:

— Акӑ кур: ҫӑка ҫулҫи ҫыруллӑ. Унта мӗн ҫырнине мансӑр 
пуҫне никам та каласа параймӗ. Чӗрӳне лӑплантар, чунна 
хытар, халиччен мӗн тӳсни ырӑ ута ҫулӑхнӑ пӑван кӑна. Сана 
пысӑкрах инкек кӗтет: ӗшеннӗ урхамаха кашкӑр тапӑнать. 
Тинкерсем: ҫулҫӑ ҫинчи ҫыру йӗрӗ татӑлать, эппин, кашкӑр- 
кашаман харсӑр урхамаха парӑнтарать. Урхамахӑн инҫе ҫула 
тарса тухма тивет...

Пӳлеве Паттӑр урӑх итлесе тӑмарӗ, темиҫе нухрат тыттарчӗ 
те ним каламасӑр унран пӑрӑнса кайрӗ.

Пӳлеве Паттӑр кӑлӑхах кӳреннӗ иккен. Пурнӑҫ шӑпи ҫав 
карчӑк каланӑ пекех пулса тухрӗ. Вӑхӑт нумаях та ирт-

мерӗ — яла тарҫисемпе пӗрле мӑрса килсе ҫитрӗ. Вӑл хӑй 
лутра та хытанка кӑна, ҫӑткӑнлӑхӗ вара Атӑлран та сарлака- 
рах. Ясак тӳлейменшӗн Паттӑрӑн мӗнпур выльӑхне хӑваласа 
тухма, унӑн пӗртен-пӗр хӗр ачине Энюша хӑйӗн хӑрхӑмӗ туса 
хума шут тытрӗ. Сӳннӗ хӑйӑн ҫути ҫук, мӑрса эшкерӗн намӑс- 
симӗс ҫук. Кашкӑр курсан — пӑрӑнса иртме, упа курсан — 
килелле утма, мӑрсана курсан — аяккалла тарма хушнӑ ват- 
тисем. Паттӑр паттӑрах ҫав — апла тума шутламарӗ, мӑрса 
мӗн шутланине пурнӑҫа кӗртме памарӗ, ӑна тарҫи-тӗрҫипех 
ялтан хӑваласа ячӗ. Эппин, мӑрса нукерсемпе пӗрле тӗпӗртет- 
терсе килессе кӗтсех тӑр. Паттӑр хӑйӗн кил-йышне, тӑванӗ- 
сене Хусан хыҫӗнчен инҫе ҫула и лее тухрӗ. Таркӑнсем Атӑл 
урлӑ каҫаҫҫӗ, кун ҫутипе кӑнтӑр-хӗвеланӑҫнелле каяҫҫӗ, ҫӗрле 
тапӑрта тӑраҫҫӗ. Малта пыракан хура вӑкӑр ҫула тухнӑранпа 
ниҫта та выртса канмарӗ, чарӑнсан та ура ҫинчех кавлесе 
тӑчӗ. Темиҫе кунран каҫ кӳлӗм вӑкӑр Аслӑ Пӑла юхан шыв 
хӗрринче уҫланкӑра чарӑнчӗ. Малтан ҫикелесе ҫӳрерӗ, унтан 
шыв ӗҫрӗ те курӑк ҫине канӑҫлӑн выртрӗ, чӑпӑрккапа юна- 
сан та вырӑнтан тапранмарӗ.

— Вӑкӑр выртнӑ вырӑнта тыр-пул аван пулать теҫҫӗ. Эп
пин, пирӗн ял ҫакӑнта, вӑкӑра килӗшнӗ вырӑнта, пултӑр! — 
татӑклӑн каларӗ Паттӑр хӑйпе пӗрле килнисене. Унӑн йышлӑ 
ҫемйи, тӑванӗсемпе хурӑнташӗсем ҫӗнӗ ҫӗрте вӑрман пайтах 
кӑкларӗҫ, унта тыр-пул акса тума тытӑнчӗҫ, выльӑх-чӗрлӗх 
ӗрчетрӗҫ, Аслӑ Пӑлара пулӑ тытрӗҫ.

Паттӑр ялӗнчи (Патӑрьелӗнчи) пӗтӗм йыш тутӑ та тулӑх 
пурнӑҫпа пурӑнма пуҫланӑччӗ кӑна, артаклӑ (мирлӗ) пурнӑҫ 
кӗтмен ҫӗртен татӑлчӗ. Хырла тата Шӑнкӑртам ҫырмисем 
урлӑ нухайсен вӑрӑ-хурах эшкерӗ килсе тапӑнчӗ. Паттӑр 
хӑйӗн ратнипе эшкере хирӗҫ хӑюллӑн тӑчӗ, анчах вӑйсем пӗр 
тан пулмарӗҫ ҫав. Паттӑр йышӗ ҫапӑҫа-ҫапӑҫа Аслӑ Пӑла леш 
енне каҫса ҫӑлӑнчӗ. Нухайсем картасенчи мӗнпур выльӑха 
хӑваласа кайрӗҫ, ҫӗр пӳртсенчи пур-ҫук пурлӑха сӗтӗрсе тухрӗҫ, 
ялта хӗрлӗ автана урӑм-сурӑм ташлаттарчӗҫ. Пуҫтахсем чи- 
пер пурӑнас ҫынсене пӗлӗтпе ҫӗр хушшине — килсӗр-ҫуртсӑр, 
выльӑх-чӗрлӗхсӗр, чӑх-чӗпсӗр — тӑратса хӑварчӗҫ. Йӗрес — 
куҫҫуль тухмасть, пулӑшу ыйтас — камран?

— Ҫук, кунта та пурӑнма май кил мест. Хура вӑкӑр пире 
ӑнӑҫлӑ вырӑна илсе килмен. Урӑх ҫӗре куҫса каяр! — шут 
тытрӗ ҫирӗп тымар ярса ӗлкӗреймен ял халӑхӗ. Пӗр ла- 
шасӑр, пӗр вӑкӑрсӑр тӑрса юлнӑ ҫынсем хальхинче пушӑ уй- 
сем урлӑ ҫурҫӗрелле Ункӑ тӑрӑхне танккарӗҫ. Кунта Ҫӗнӗ 
Патӑрьел (Богатырево) никӗслерӗҫ. Ӳксен тӑма йывӑр, ҫапах 
тӑрасах пулать. Ӗҫчен йыш ҫӗнӗ вырӑнта та сывлӑш ҫавӑрса 
ячӗ.

Шел, ырӑ пурнӑҫ кунта та вӑраха тӑсӑлмарӗ. Тӳрере укҫа 
татӑлмарӗ, пурпӗрех инкек курмалла пулса тухрӗ. Килсе ҫитрӗ 
Хусантан Салтак хан: пӗрремӗш хут — мӑрсасемпе, тӑлмач- 
семпе, иккӗмӗш хут — нукерсемпе, ҫар пуҫсемпе. Пӑри хӑ- 
партӑвне касмашкӑн хурҫӑ ҫӗҫӗ, Паттӑр ратнине ҫӗнмешкӗн 
вӑйлӑ эшкер кирлӗ. Ку вӑхӑта Паттӑр ывӑлӗсем ҫитӗнсе 
ҫитрӗҫ ӗнтӗ, кашниех вунӑ нукера тӑрать. Вӗсем ухӑпа тис- 
кер кайӑка та, мӑрса нукерне те ҫухрӑмран персе тивертме 
пултараҫҫӗ. Кинӗсем те хӑюллӑ: шӗвӗркке вӗҫлӗ сӑнӑсем ярса 
тытрӗҫ. Хаяр ҫапӑҫу пулать ял ҫывӑхӗнче. Паттӑр ратни ҫӗнте- 
рет-ҫӗнтеретех. Салтак хана Ҫавал урлӑ хӑваласа яраҫҫӗ. Унӑн 
нукерӗсен виллисене Ункӑпа Ҫавал анаталла юхтарса кайрӗҫ. 
Хӑйне вара халӑх Саплӑк хан теме пуҫларӗ. Ҫакӑн хыҫҫӑн 
хайхи хан Паттӑра манчӗ темелле. Мӑрсасемпе ҫар пуҫсем 
ун патне килсе ҫӳреме пӑрахрӗҫ.

— Кала-ха пире, — ыйтаҫҫӗ пӗррехинче ашшӗнчен ывӑлӗ- 
сем, — хӑв пек паттӑр пулас тесен пирӗн мӗн тумалла?

Те шӳтлесе, те чӑнласах вёсене ашшӗ ҫапла хуравлать:
— Паттӑр пулас тесен телей пӗлӗтне тупмалла. Ку пӗлӗт 

ҫулла шарлак ҫумӑр ҫуса кайсан тупӑнать. Ҫумӑр ҫунӑ чухне 
вӑл ҫӗр ҫумнелле лӑпчӑнать. Юр пек те шурӑ, кӑпӑк евӗр 
ҫемҫе. Ҫав асамлӑ пӗлӗте тупсан унпа ҫӑвӑнмалла. Телей пӗ- 
лӗчӗ тӗлне пулнӑ ҫын вара ҫил пек ҫивӗч, вут пек вӑйлӑ, 
шыв пек шиксӗр пулать.

Паттӑрӑн ытти ывӑлӗсем асамлӑ пӗлӗт тӗлне пулнӑ-ши, пул- 
ман-ши — пире паллӑ мар, Тӑлпай ятли шыраса тупни пир- 
ки пачах иккӗленместпӗр. Ахальтен мар ӗнтӗ вӑл акатуйсен- 
че ашшӗ пекех ҫулсерен паттӑра тухать.

Йӗкӗтӗн ачаран пыракан йӑпану пур. Ку вӑл аслашшӗн-

чен юлнӑ кӗсле. Вӑтӑр тӑватӑ хӗлӗхлӗскере ӑстаҫӑ чӑрӑшран 
тунӑ. Ҫамрӑк паттӑр кӗсле каланӑ чухне хӗрарӑмсем куҫ- 
ҫульпех йӗреҫҫӗ. Кайӑк тытма катана каяс пулсан та ӑна 
хӑйӗнчен хӑвармасть. Ҫурӑмӗ хыҫне тӑпӑл-тӑпӑл сарӑ арчара 
ҫакайса ярать. Каннӑ вӑхӑтра кӗсле каласа савӑнать.

Тӑлпай ашшӗнех хывнӑ. Ун пек ҫӳллӗ, вӑйлӑ та хастар. 
Тӑлпай кайӑка (сунара) тата пулла ҫӳреме кӑмӑллать. Хӑех 
тир тума вӗренчӗ, пулӑ типӗтсе айланать. Вырӑс салисене те, 
мишер аулӗсене те тир тата типӗтнӗ пула сутма ҫӳрет, ҫавна 
май вырӑсла тата тутарла перкелешме хӑнӑхрӗ. Тетӗшӗсем 
авланчӗҫ, ку вара пӗр-пӗр чиперкке тыткӑнне ҫаплах ҫакла- 
наймасть-ха.

Аттттттё парнеленӗ Ҫилҫунат урхамаха йӗкӗт ҫав тери юра- 
тать. Кайӑка ҫӳренӗрен унпа ӑҫта-ӑҫта ҫитсе курмарӗ-ши? Аслӑ 
Пӑла хӗррине, темиҫе ҫул каялла ашшё чӑмӑртанӑ ял вырӑнне, 
илсе тухрӗ ӑна пӗррехинче кайӑкҫӑ ҫулӗ. Ашшӗ ҫемйи кунта 
пурӑннӑ чухне Тӑлпай катӑк йӗмпе чупакан ачаччӗ. Ҫунтар- 
са янӑ ял тӗлӗнче халӗ кӗлпе кӑмрӑк, вутпуҫҫисем кӑна тӑрса 
юлнӑ. Нимрен те, никамран та шикленме пӗлмен Тӑлпайӑн 
ҫӳҫӗ вирелле тӑрса кайрӗ. Вӑл Пӳлӗхе пуҫҫапрӗ те ҫырма 
тӑрӑх анаталла анчӗ, пысӑк мар хӳшӗ туса лартрӗ.

Тулӑх шывлӑ ҫырма питӗ килӗшрӗ ӑна. Шӑрӑх кун шыв- 
ра хӗпӗртесех ишсе ҫӳрерӗ. Шывӗ тарӑн, пӳ ярса тӗпне ҫитей- 
мерӗ. Ҫилҫунатне те унта шыва кӗртрӗ. Янавар пуҫне каҫӑртрӗ 
те ҫырма урлӑ калла-малла савӑнсах ишсе каҫрӗ. Тата кунта, 
Аслӑ Пӑла тӑрӑхӗнче, тӑпра мӗне тӑрать! Хуп-хура, пулӑхлӑ. 
Тыр-пул туса илме питӗ шеп.

Ҫырма ҫыранӗсем вырӑн-вырӑнӑн вӑрманлӑ: юманлӑх та, 
ҫирӗклӗх те, ӑвӑслӑх та тӗл пулать. Тӑлпайӑн тӑпӑл-тӑпӑл 
хӳшши ҫырма кукӑр тунӑ ҫӗрте, ӑвӑслӑхра. Кунта вӑл тир 
типӗтмелли каштасем майлаштарчӗ.

Тӗттӗм пуласпа тискер кайӑксем Аслӑ Пӑла хӗррине уш- 
кӑнӑн-ушкӑнӑн шыв ӗҫме ҫӳреҫҫӗ. Кашни ушкӑнӑн хӑй хывнӑ 
сукмак пур. Кунта вӗсем пӗр-пӗрне тивмеҫҫӗ, тӗкӗнмеҫҫӗ. 
Кашкӑрӑн та мулкача курсан сӗлеки юхмасть. Шыв ӗҫме кил- 
нӗ вӑхӑтра тискер кайӑксене Тӑлпай тытмасть.

Пӗр каҫхине Тӑлпай тӗлӗрсе кӑна кайнӑччӗ, урхамахӗ кӗ-

ҫеннӗрен куҫне хӑвӑрт уҫрӗ те сӑнӑ тытса хӳшӗрен сиксе 
тухрӗ. Ак тамаша: лаша патӗнче темле йӗкӗт тӑра парать. 
Ҫилҫунат малти урисемпе ҫӗре кукалет, ют ҫынна хӑй ҫывӑх- 
не ямасть. Халиччен курман-пӗлмен йӗкӗт пиҫиххи ҫумӗнчи 
хӗҫне йӑпӑртах айккинелле пӑрахрӗ, тӳпеттейне хывса хул 
хушшине хӗстерчӗ.

— Бит якши синӗккӗ алаша! Чуппипе те аптрамасть пул- 
малла. Сутмастӑн-и? Туяннӑ пулӑттӑм, — йӑл кулчӗ йӗкӗт.

— Кайӑкҫӑ эпӗ. Тӑлпай ятлӑ. Урхамах хама кирлӗ. Сут- 
мастӑп, — хуравларӗ Тӑлпай.

— Мана эттей Камиль ят панӑ. Шӑнкӑртамри Абдрахман 
бай ывӑлӗ пулатӑп...

Ҫапла паллашрӗҫ пӗр-пӗринпе икӗ ҫамрӑк — чӑвашпа ми- 
шер. Пӗр-пӗрин чӗлхине пӗлсех ҫитереймесен те хӑшӗ мӗн 
каланине чиперех ӑнланчӗҫ. Тепӗр кун ҫав вӑхӑталлах хӳшӗ 
патне Камиль татах килчӗ.

— Безнен аулта иртегэ — ыран — сабантуй була. Урха- 
махпа пымастӑн-и? — сӗнчӗ Тӑлпая йӗкӗт. Унтан ҫапла пӗл- 
терчӗ: туслӑ чӑвашсем унта кашни ҫулах хутшӑнаҫҫё.

Тӑлпай вӑрах иккӗленсе тӑмарӗ — килӗшрӗ. Тепӗр кун 
ӑна Камиль cap укаллӑ тӳпеттей пачӗ, ярӑм-ярӑмлӑ халат 
тӑхӑнтартрӗ, пилӗкӗнчен ярапаллӑ сарлака пир пиҫиххи ҫых- 
тарчӗ. Хайхи чӑваш каснӑ лартнӑ мишер йӗкӗчӗ пулса тӑчӗ.

Капӑр тум тӑхӑннӑ ҫынсем — ҫамрӑксем те, ваттисем те — 
ял ҫумӗнчи ҫеремлӗ вырӑна пуҫтарӑнчӗҫ. Мишерсен аслӑ уя- 
вӗ — сабантуй — ир-ирех кӗрлеме пуҫларӗ. Каштасем ҫине 
тӗрленӗ сӗлкӗсем ҫакрӗҫ. Вӑйҫӑсем купӑспа мишер кӗввисе- 
не шӑрантараҫҫӗ. Параппансем тӳнлетеҫҫӗ, йӗс турилккесем 
чӑнкӑртатаҫҫӗ.

Мӗнле кӑна вӑй виҫмеҫҫӗ-ши сабантуйра: ҫуран чупаҫҫӗ, сик
се, кӗрешсе, ухӑран персе ӑмӑртаҫҫӗ. Ҫапах ут ярасси тӗп вырӑн- 
та! Кам ӑмсанса пӑхмасӑр чӑтайӗ ҫӑмарта пек чӑмӑр урхамах- 
сем ҫине! Мухтасса та юлан утҫӑна мар, ун утне мухтаҫҫӗ.

Пӗлтӗр сабантуйра ҫинҫе ураллӑ Газават ӑйӑрӗпе Камиль 
мала тухнӑччӗ. Кӑҫал вара ҫак телей Газавата пӳрмерӗ: Ҫил- 
ҫунат ӑна каярах хӑварчӗ, пӗрремӗш вырӑна йышӑнчӗ. Ми
шер хӗрӗсем тӗртнӗ кавире тивӗҫлӗ пулчӗ чӑваш йӗкӗчӗ.

Сабантуйра Тӑлпая хӑйпе кӗрешсе пӑхма сӗнчӗ Камиль.
— Пиҫиххисенчен е пилёкрен тытса? — ыйтрё Талпай.
Пилёкрен пилён тытса кӗрешме килӗшрӗҫ. Ай-вай вӑйлӑ

иккен мишер йёкёчё! Айккинелле — пёр енне те, тепёр енне 
те — пӑркалама хӑтланчӗ ӑна Тӑлпай. Аҫта унта! Тапратай- 
мастӑн та, хускатаймастӑн та. Эппин, урӑхла хӗсмелле. Тал- 
пай йӗкӗте ҫӳле ҫӗклесе илчӗ, хӑй тавра вӑр та вӑр ҫавӑрчӗ, 
унтан пуҫӗ урлӑ ҫӗрелле ывӑтрӗ... Тӑлпай сабантуй паттӑрӗ 
пулса тӑчӗ, ӑна така парса чысларӗҫ. Сабантуй халӑхӗ пӑхат- 
тире ҫӗклесе и лее ҫӳлелле ывӑтаканччӗ. Тӑлпай ҫӗнтерессе 
кӗтмен мишерсем ӑна ҫӳлелле ывӑтмарӗҫ, ҫапах алӑ ҫупса 
саламларӗҫ.

Кӑҫалхи сабантуйра Камилӗн Газавачӗ малти вырӑна йы- 
шӑнаймарӗ, хӑй те паттӑра тухаймарӗ. Ҫакӑншӑн ҫӗнӗ тусне 
ӳпкелеме шутламарӗ вӑл, хисепе хурса хӑй патне хӑнана 
чӗнчӗ. Бай ывӑлӗ чӑваш кунака тӑванла чысларӗ. Дильбара 
йӑмӑкӗ хӑй пӳлӗмӗн тӗнӗ евӗр шӑтӑкӗнчен пуҫне кӑна кӑ- 
тартрӗ, сабантуйри ӑнӑҫу ячӗпе саламларӗ. Мишер хӗрне ют 
арҫынна пӗтӗм пӗвӗпе курӑнма шариат хушмасть иккен. Ун 
чухне Тӑлпая ку хӗрӗн йӑрӑс кӗлеткине курма май килмерӗ, 
анчах унӑн кӗмӗл шӑнкӑравӑнни евӗр янӑравлӑ ҫепӗҫ сасси- 
не илтрӗ, пысӑк хӑмӑр куҫӗ ҫӑлтӑрла ҫуннине курчӗ, хӑйӗн 
ҫине кӑсӑкланса пӑхнине асӑрхарӗ. Сасси те, куҫӗн ҫути те 
чуна ҫу сӗреҫҫӗ.

Пуян ҫыннӑн сӗтелӗ ҫинче темле ҫимӗҫ те пур: ҫамрӑк тиха 
ашӗ, бавурсак (йӑвача), ҫӑмартапа тунӑ кӑрт, кӑмӑс... Хӗр 
тарҫӑ тин уҫласа ӳкернӗ услам ҫу вашмӑк тӑм чашӑкпа килсе 
лартрӗ.

— Кырт ятттттти, майӗбелен ҫи... — ҫине-ҫинех сӗнет ӑна 
Камиль.

«Халӗ те майӗпен ҫиетӗп-ҫке. Кулмасть-и вӑл манран», — 
тӗсесе пӑхать иптешӗ ҫине Тӑлпай. Унтан мишер сӑмахӗ 
«май» услам ҫӑва пӗлтернине аса илет те кулса ярать.

— Тӑлпайӑн тӑнсӑр пуҫне темле шухӑш та пырса кӗрет, — 
ӑнлантарса пачӗ вӑл хӑй мӗн пирки кулнине. Унтан пӗр шӳтле- 
месӗр ҫапла пӗлтерчӗ: — Ман сӑмахсенче ултавпа суя валли 
вырӑн ҫук, лайӑх ҫынна, унӑн йӑмӑкне хисеплесе тав тума эпӗ

тивӗҫлех. Тупата! Кавире те, такана та атте ялне Ункӑ хӗрри- 
не ҫити турттарса каяймастӑп. Такана — Камиле, кавире — 
хӑех тӗрлемен-ши — Дильбарӑна парнелеме ирӗк парӑрччӗ.

Хӗре хистесех сӗтел хушшине чӗнчӗҫ. Йӑмӑкӗ тетӗшӗ ҫине, 
тетӗшӗ йӑмӑкӗ ҫине пӑхса илчӗ. Чӑваш йӗкӗчӗн ырӑ кӑмӑлӗ 
нихӑшне те тӗлӗнтермерӗ. Парнесене иккӗшӗ те тав туса йы- 
шӑнчӗҫ.

Сабантуй хыҫҫӑн тепӗр кун вӑрманти хӳшше тетӗшӗпе 
йӑмӑкӗ — иккӗн икӗ утпа — килчӗҫ. Паллах, сӑлтавсӑр мар: 
вӗсем паттӑр чӑваш умӗнче парӑмра юласшӑн мар иккен. Ка
миль ӑна ҫиелтен тӑхӑнмалли тумтир — вӗр ҫӗнӗ бешмет — 
парнелерӗ. Дильбара вара именсе те хӗрелсе кайса асӑнмалӑх 
тӗрӗллӗ кӗпе пачӗ. Ҫакӑ Тӑлпая чун кӗртнӗ пек те вӑй хушнӑ 
пек пулчӗ. Чӑваш йӗкӗчӗ хӑнасене ӑшаланӑ ӑсанпа, сим пыл- 
па сӑйларӗ. Хӑй мишер хӗрӗ ҫине куҫ илмесӗр пӑхрӗ. Питӗ 
килӗшет ӑна ҫап-ҫаврака питлӗ, яштака пӳллӗ ҫамрӑк хӗр. 
Ҫакна тетӗшӗ те асӑрхарӗ ӗнтӗ.

Ытла та кӑмӑллӑ ҫын Камиль. Тавлашма, хирӗҫме юрат- 
масть. «Шылай кирэк, жул якши!» — ҫапла каласа хӑвӑрт 
килӗшет хӑйпе калаҫаканпа. «Ҫапла кирлӗ, ҫакӑ лайӑх!» тени 
пулать ӗнтӗ. Анчах хальхинче Камиль ку сӑмахсене кала- 
марӗ, чӑваша кулараххӑн ҫапла асӑрхаттарчӗ:

— Йӑмӑк ҫине куҫ ан хыв, тусӑм. Урӑх тӗн тытакана Ко
ран качча тухма чарать... — Унтан ҫилленсе мар, тарӑхса 
мар, лӑпкӑн йӑмӑкӗ еннелле ҫаврӑнчӗ: — Эсӗ те кӑтра пӗ- 
лӗтсем тӑррине хӑпарса ан кай.

Тетӗшне кӳренесси Дильбара асӗнче те ҫук. Вӑл сӑмси ҫине 
усӑнса аннӑ ҫӳҫ пӗрчисене сывлӑшпа вӗрсе сирчӗ те имен- 
чӗклӗн кулса ячӗ. Тул ҫутӑлнӑ вӑхӑтра cap кайӑксем юрлани- 
не итлеме юратать Дильбара. Ҫавӑнпах-ши «сандукач» сӑма- 
ха питӗ кӑмӑллать. Тӑлпая вара хӗр хӑйӗн сандукачӗ — cap 
кайӑкӗ — вырӑнне хума пуҫларӗ.

— Аллах бирсен! Анчах авланма шутламан йӗкӗте епле 
качча кайӑн-ха! Урӑх халӑх хӗрне качча илесси — ҫӳллӗ ту 
ҫине хӑпарасси... — пытармарӗ хӗр.

— Эсир чӑваш кӗввисене итлеме кӑмӑл тумӑр-и? — ыйтрӗ 
парнесемшӗн тата хӗр сӑмахӗсемшӗн хӗпӗртенӗ Тӑлпай. Леш-

сем килӗшессе кӗтмесӗрех каштаран ҫакӑнса таракан арча- 
ран кӗсле кӑларчӗ те ҫепӗҫ кӗвӗсем калама тытӑнчӗ. Эх, мӗн 
тери пултаруллӑ кӗслеҫӗ иккен чӑваш йӗкӗчӗ! Ун ҫеммисене 
тӑнланӑ май пуҫра тем тӗрлӗ ҫунатлӑ шухӑшсем ҫуралаҫҫӗ.

Кӗвӗ татӑлчӗ. Тӑлпай хӗлӗхлӗ мыскарана арчине хурас- 
шӑнччӗ ӗнтӗ, Дильбара итлесе тӑранайман иккен.

— Аллах бирсен! Тата кӑштах кала-ха... — йӗкӗте куҫӗн- 
чен пӑхрӗ хӗр. Чиперкке ыйтнине епле тивӗҫтермӗн-ха!

— Уксах Тимӗр Пӑлхара ҫунтарни ҫинчен юрӑ итлӗр эп- 
пин... — сӗнчӗ йӗкӗт. Кӗслепе пӗрле хӑй те янкӑс сасӑпа юр- 
ласа ячӗ.

Ку юрӑ тӑсӑмлӑ та хурлӑхлӑ. Пӑлхарсемпе чӑвашсен (сувар- 
сен) паттӑрлӑхӗ ҫинчен ӑнланмалла сӑмахсемпе чӗрене выр- 
наҫакан ҫемӗре каласа парать. Пӑлхар патшин виҫӗ хӗрӗ 
тӑшман аллине ҫакланассинчен хӑтӑлма, шурӑ акӑшсем пул- 
са ҫичӗ тинӗс леш енне вӗҫсе кайни Дильбарӑна тарӑн шухӑ- 
ша ячӗ. Тӗрӗссине тӗрӗсех калар, ку юрӑ хӗре уйрӑмах килӗш- 
рӗ, патша хӗрёсем вырӑнӗнче вӑл хӑй те ҫапла тунӑ пулӗччӗ.

Тӑлпайӑн Шӑнкӑртамра мишер туссем тупӑнчӗҫ. Вӑл ытти 
халӑх ҫыннисенчен пӗртте ютшӑнмасть. Тӑмпаелӗнче унӑн 
вырӑс вӑртах пур, Шӑмӑршӑра мӑкшӑ тус пурӑнать.

...Унтанпа вӑхӑт чылаях иртнӗ ӗнтӗ, анчах Дильбара сӑнӗ 
Тӑлпай куҫӗ умӗнчен каймасть. Ашшӗ хистет пулин те йӗкӗт 
ҫаплах авланмасть.

Кӗркунне ҫитет. Тыр-пула тирпейлӗн пуҫтарса кӗртнӗ. Вы- 
льӑхсем самӑрӑлнӑ, пичке пек ҫӳреҫҫӗ. Паттӑрӑн тӑхӑр ывӑл 
ҫуралнӑччӗ. Шел, пӗрне Ҫӳлти Турӑ вӑхӑтсӑр хӑй патне илчӗ. 
Саккӑрӑшӗ: Пайтуш, Пипар, Чатук, Чупай, Шакшан, Юлаш, 
Эткен тата Тӑлпай чиперех. Хӗрӗ Энюш килсе ернӗ Мамли 
чӑваша качча тухрӗ. Ҫӗнӗ ҫемье хальлӗхе хуньӑшӗ патӗнчех 
пурӑнать-ха.

Йӑлана кӗнӗ йӗркепе Паттӑр йӳҫӗ ӗҫсе тутлӑ калаҫма шут 
тытать, пысӑк ҫемйине кӗрхи тулӑх кӗрекене лартать. Кӗҫех 
Турра кӗлтума пӗтӗм ҫемье ура ҫине тӑрать. Ҫемье пуҫӗ ик 
аллине кӑкӑрӗ тӗлне тытса кӗлӗ самахӗсене калать:

— Эй, Турӑ, ҫырлах, Мӑн Турӑ, ҫырлах, Мӑн Турӑ Амӑшӗ, 
ҫырлах! Пӳлӗхҫӗ, ҫырлах, Пӳлӗхҫӗ Амӑшӗ, ҫырлах, Хӗрт-сурт,

ҫырлах, Хӗрт-сурт Амӑшӗ, ҫырлах! Ҫӗнё тырӑпа сире асӑ- 
натпӑр, ятарласа пичке пуҫлатпӑр. Ывӑлӑмсене телей пӳрме 
тархаслатӑп. Вӗсене ҫирӗп сывлӑх парсамӑр, ашшӗ-амӑшӗн- 
чен уйрӑммӑн чипер пурӑнмалла тусамӑр. Эй, ырӑ турӑсем, 
пирӗн пӗртен-пӗр хӗрӗмӗре ҫуртлӑ-йӗрлӗ тӑвӑр! Пире тыр- 
пулсӑр ан хӑварӑр, пурӑнмалӑх мул парӑр. Хӗвел амӑшӗ, 
хӗвелпе пӗҫертсе ан яр, ҫил амӑшӗ, ҫилпе типӗтсе ан яр, Пи- 
хампар, пирӗн хута кӗр. Акнӑ тырра-пулла пӗр пӗрчӗ акса 
пин пӗрчӗ илме парӑр. Ҫичӗ тӗслӗ тырра-пулла ҫичӗ пӳлме 
тытма парӑр. Авӑртсан ҫӑнӑх-кӗрпе перекетне парӑр. Виҫ па- 
йӗнчен пӗр пайне ӗҫмешкӗн-ҫимешкӗн, ҫын валли уйӑрмашкӑн 
тивӗҫтерӗр. Панӑ ҫӗртен ан палӑртӑр, илнӗ ҫӗртен ан иксӗлтӗр.

Кӗлӗ хыҫҫӑн пурте Турра пуҫҫапаҫҫӗ те сӗтел хушшине 
лараҫҫӗ, савӑш курки ӗҫеҫҫӗ, шӑкӑл-шӑкӑл пуплесе лараҫҫӗ. 
Ҫемье пуҫӗ каллех ура ҫине тӑрать:

— Ывӑлӑмсем, кинӗмсем, пӗр ҫемьере килӗштерсе пу- 
рӑннӑшӑн пурсӑра та тавтапуҫ. Пурте пӗрле кӑткӑ йӑвинчи 
пек йӑшӑлтатрӑмӑр. Тӑвӑр мар-и сире? Хӗсӗк мар-и? Ҫитет 
капла пурӑнса. Кашнин хӑйӗн йӑви пултӑр, кашниех ҫӗнӗ 
ял никӗслетӗр. Кӗрӗвӗм Мамли, сана та ҫапла тума пиллетӗп. 
Кӗҫӗн ывӑл ашшӗ килӗнчех юлтӑр, часах тепӗр кин кӗртӗпӗр.

Амӑшӗ чун парса, ӳстерсе ҫын тунӑ ывӑлӗсемпе хӗрӗ ҫине 
ӑшшӑн-ӑшшӑн пӑхать. Ҫывӑх уйрӑлу ӑна хурлантарать, ҫапах 
сасӑпа нимӗн те каламасть.

— Ёҫрӗмӗр те ҫирӗмӗр, аттемӗр сывӑ ҫӳретӗр, анне пире 
яланхиллех савтӑр, сӑра пички тулли тӑтӑр! — пуҫ тайса тав 
турӗҫ Паттӑра ывӑлӗсемпе кинӗсем, хӗрӗпе кӗрӳшӗ. Пӗлеҫҫӗ: 
ватӑсене сума сумасан хӑйсем те сум кураймӗҫ.

Ҫав кӗркуннех ҫичӗ ывӑлӗ ҫичӗ тӗлте ҫичӗ ял никӗслет. 
Кӗрӳшӗ те Энюшпа пӗрле ҫӗнӗ ял — Мамликасси — никӗсне 
хывать. Паттӑрӑн ывӑлӗсемпе кӗрӳшӗ Ункӑпа Ҫавал шывӗ- 
сем тӑрӑх вырнаҫаҫҫӗ. Маларах кайса калас тӑк вёсен ывӑ- 
лӗсемпе мӑнукӗсенчен пурӗ ҫирӗм сакӑр ял пуҫланса кайнӑ. 
Пурин ҫинчен те тӗпӗ-йӗрӗпе каласа пама мехел ҫитес ҫук, 
Тӑлпай пирки вара каламах тивет.

Ҫемье ҫавӑрса ашшӗ-амӑшне савӑнтарайман ҫав ҫулланнӑ 
йӗкӗт. Каҫӑр пуҫлӑ Ҫилҫунатне утланать те хӑй куҫ хывнӑ

Аслӑ Пӑла хӗррине ҫул тытать. Чаплӑ урхамаха ҫӗр алӑ 
ҫухрӑм та ним те мар. Ҫухрӑм вӑл ирӗксӗртен кайнӑ чухне 
вӑрӑм, чун туртнӑ чухне — кӗске.

Аслӑ Пӑла хӗрринчи хӳшӗ епле хӑварнӑ ҫаплах ларать те- 
мелле, анчах унта кӗрсе тухакан пулнӑ иккен. Сӗтел ҫине 
чечек ҫыххи хӑварнӑ. Чечекёсем шаннӑ, пурпӗр вӑрман уҫлан- 
кин ӗлккенлӗхӗпе тасалӑхне ҫухатман. Кам пуҫтарнӑ-ши вӗсе- 
не? Кам килме пултарнӑ хуҫасӑр хӳшше? Чечексене кӗрен 
хӑюпа кӑшӑл туса ҫыхнӑ. Аҫта курнӑччӗ-ха Тӑлпай кунаш- 
каллине? Эх, тӑмсай! Каснӑ лартнӑ тӑмсай! Тӑнлавне шӗвӗр 
пӳрнипе пӑраласа илчӗ йӗкӗт. Чӗкеҫ ҫунатти пек хура ҫивӗт- 
не Дильбара ҫапла ҫыхса ҫӳрет вӗт.

Тӑлпай тӳрех Шӑнкӑртама ҫул тытрӗ. Паллах, хӗрпе кур- 
нӑҫма мар, Камиле ҫӗр пӳрт тумашкӑн чӗнме. Хӗлле хӳшӗре 
пурӑнаймӑн. Чӗнессе Камиле ҫеҫ чӗннӗччӗ, тетӗшӗнчен йӑмӑ- 
кӗ те юлмарӗ. Пӗлме ҫук: тетӗшӗнчен-ши е ытарайми чӑваш 
йӗкӗтӗнчен?

— Юмахра аса илнӗ кӑвакал сӑмси ҫинчи ҫурт пекех пулчӗ 
ку! — савӑккӑн кулса ячӗ Дильбара ҫӗр пӳрте туса ҫитерсен.

Кирек мӗн калӑр та, Дильбара ытти хӗрсем пек мар, ӑшри 
шухӑшӗсене пытармасть. Кӑмӑллӑ сӑнӗ асамлӑ вӑйпа хӑй пат- 
нелле туртать.

Пӗрре кӗрхи сивӗре шӑнчӗ Тӑлпай, ӳсӗре пуҫларӗ, халсӑр- 
ланса тӑрайми пулчӗ, вутла ҫунма тытӑнчӗ. Ҫав вӑхӑтра ун 
патне Камильпе Дильбара килчӗҫ. Хӗр пӗр тӑхтамасӑр ҫӗнӗ 
ҫӗр пӳртре чул кӑмака хутса ячӗ, чирлӗ ҫынна пӗтнӗк чейӗ 
вӗретсе ӗҫтерчӗ. Ун ҫумӗнчен пӗр утӑм та хӑпмарӗ.

— Паян кунтах юлатӑп. Чирлӗ ҫынна пӑхакан кирлӗ, — 
ҫирӗппӗн каларӗ хӗр тетӗшне каҫ пуласпа. — Кур: ҫамкин- 
чен пӑчӑр-пӑчӑр тар юхать...

— Асту: Коран урӑх тӗнлӗ ҫынпа мӑшӑрланма чарать... — 
тепӗр хут аса илтерчӗ йӑмӑкне Камиль унччен каланӑ сӑма- 
хах, анчах ҫирӗппӗн мар, хӑй те иккӗленнӗ пек, тӑнӑҫлӑн.

— Мӑсӑльмана вӑл та юрамасть, кӑна та чараҫҫӗ! — тӗлӗнен- 
ҫи пулать Дильбара. — Тункӑс (сысна) ашӗ ҫимелле мар. 
Асамҫӑ пулма юрамасть. Юрани мӗн пур-ши? Урӑх тӗн тыта- 
канпа ҫемье ҫавӑрма хушмаҫҫӗ. Пурнӑҫ-и ку? Шариат пире

хальлӗхе сывлама кӑна чармасть... — Хӗр ҫӳллӗ ҫамкине карт- 
лантарать, шухӑша путнӑ пек пулать, унтан маларах калани 
ҫумне ҫакна хушать: — Эй, аплах мар пуль, унӑн хӑш-пӗр 
чарӑвӗсем чӑнах та вырӑнлӑ. Сӑмахран, ҫын ӗҫке ярӑннине, 
аскӑнла хӑтланнине халӑх та тӗрӗсех сивлет, анчах юрату 
ыйтӑвӗпе ирӗклӗх паманнине епле ырлӑн-ха? Эй, Аллах, пул- 
сам пирӗнпех! Пулӑшсам май пур таран!

Тӑлпай кӑкӑрӗ ҫумне ҫыпӑҫма хатӗр Дильбарӑн кӑмӑлӗ 
вылянчӑк мар. Вӑл ҫӑлтӑр пек ҫутӑ куҫне чеен хӗссе и лет, 
вӑтана-вӑтанах ҫапла калать:

— Кайӑкҫӑ йӗкӗтшӗн тӗнче тикӗс. Хӑйне мишер хӗрӗ 
кӑмӑлланине ӑҫтан асӑрхатӑр-ха вӑл? Шӑна кантӑка ҫапса 
ватаймасть, авланма шутламан йӗкӗте хӗр качча тухаймас- 
тех!

— Эпӗ Мӑхамета та, Христоса та ӗненместӗп. Ҫавӑнпа гяур — 
урӑх тӗн тытакан — тесе ан шутлӑр. Дильбарсӑр пуҫне мана 
урӑх нимӗнле Турӑ та кирлӗ мар, — вӑйсӑррӑн сӑмах хушрӗ 
чирлӗ Тӑлпай.

— Аллахӑм, Тӑлпая ура ҫине тӑратма карапат (хӑват) пар
сам! — тархаслать хӗр чун-чӗререн.

Дильбара сыв мар йӗкӗт патӗнче чӗрне вӗҫҫён ҫӳрет, ӑна 
сыватассишӗн чунне парать. «Сыватсам ман сандукача! Чи- 
пер ҫӳрекен тусамччӗ!» — пӗрмаях кӗлтӑвать вӑл пурне те 
пултаракан Аллаха.

Вӑй илсе ура ҫине тӑрсан Тӑлпай хӑйне тӑванла пӑхса 
сипленӗшӗн хӗре ик аллинчен тытса ӑшшӑн-ӑшшӑн тав турӗ.

— Тавтапуҫах! Рехмет! — терӗ вӑл. Унтан хӗре хӑй ҫумне 
чӑмӑртарӗ, ун ҫине темле шӑтарасла пӑхса илчӗ те питӗнчен, 
тутинчен темиҫе хут чуптурӗ. — Сӑмахӑмсенче ултавпа суя- 
на вырӑн ҫук, чунӑмра вара юрату ҫунать! Ӗненсем! — тупа 
тунӑ пекех каларӗ Тӑлпай.

Ҫак сӑмахсене илтсен хӗрӗн пӗтӗм ӳт-пӗвӗ ҫӑмӑлланса кай- 
рё. Таҫта, чӗри тӗпӗнче, ачаранах пӗлекен хаваслӑ юрӑ ҫу- 
ралчӗ:

Бас, кызым Дильбара,
Син басмиче мин басам...
Тагила, Дильбара хӗрӗм,
Ташламасан — эп ташлап...

9. Иван Тенюшев. 129



Тӑлпай сывалсан Дильбара Шӑнкӑртама таврӑнмарӗ. Ашшӗ 
хӗрне чӑваша туй туса качча пама килӗшмерӗ пулин те, икӗ 
ҫамрӑка пӗр-пӗринчен уйӑрма шутламарӗ. Камиль пек якши 
иптеш, Дильбара пек ӑшӑ чунлӑ чиперкке пуртан ҫут тӗнче 
тата илемлӗн туйӑнчӗ Тӑлпая. Ураса тухсан (типӗ тытасси 
иртсен) хӗрпе йӗкӗт мӑшӑрланчӗҫ.

Тепӗр эрнерен Ункӑ тӑрӑхӗнчи Патӑрьелӗнчен Аслӑ Пӑла 
хӗррине харӑсах ҫичӗ ҫемье куҫса килчӗ, Тӑлпая шыраса 
тупрӗ. Вӗсем Ункӑпа Ҫавал тӑрӑхӗнчи хыпарсене пӗлтерчӗҫ. 
Салтак хан каллех Паттӑрпа унӑн ывӑлӗсен ялӗсем ҫине пыр- 
са тапӑннӑ: ял-ял тӑрӑх сехре хӑпартса ҫӳренӗ, пысӑк ясак 
тӳлеттернӗ, чылай ҫӗре хӑй аллине туртса илнӗ, Паттӑр ялне 
Салтӑкьял (Салтыганово) теме хушнӑ.

— Халӑх ылханӗ Салтак ханӑн пуҫне вӑрӑнтӑрах! — тарах- 
сах усал сунчӗ ӑна Тӑлпай.

Ҫӗнӗрен килнӗ йыш ҫӗр пӳртсем чавса вырнаҫсанах вӑрман 
кӑклама пикенчӗ, ҫӗре сухаласа ыраш акрӗ. Ҫынсем пӗр вы- 
рӑнта тӗпленсе пурӑнма мӗн кирлине пурне те турӗҫ. Ҫапла 
яланлӑхах никӗсленчӗ Паттӑрӑн тепӗр ялӗ — Аслӑ Пӑла хӗр- 
ринчи Патӑрьел. Тӑлпайпа Дильбара пӗтӗм халӑхпа пӗрле 
ӗҫлерӗҫ. Мишер хӗрӗ халь чӑваш хӗрарӑмӗ пек тумланать. 
Ятне те урӑхлатнӑ: Тилпике тесе чӗнеҫҫӗ.

Аслӑ Пӑла хӗрринчи Патӑрьелпе Шӑнкӑртам пурнӑҫӗ тӳ- 
ремлӗхри шыв юххи пек тикӗс пымарӗ ҫав. Кӑнтӑр енчен 
нухайсем утсемпе кӗперленсе килчӗҫ те икӗ ялне те ҫаратрӗҫ, 
вут тӗртсе хӑварчӗҫ.

— Капла пурӑнма ҫук. Мӗн те пулин тумаллах! — терӗ 
Камиль иптешне.

— Тупата, ҫитет пире чӑх чӗпписем пулса пурӑнма! Ырӑ 
ят авалтан ютшӑнать хӑравҫӑран. Чӑвашсенчен пӗчӗкҫӗ тӗ- 
кӗрт йӗркелетӗп. Епле, мишерсем килӗшмӗҫ-и унта кӗме? — 
ыйтрӗ Тӑлпай пултӑрӗнчен — арӑмӗн пиччӗшӗнчен.

— Аллах бирсен! Алӑ усса пуҫтараймӑн пуса! — хутшӑнчӗ 
калаҫӑва Тилпике.

Хурӑнташлӑ ҫынсем пӗрне-пӗри пӑрахмаҫҫӗ, кирлӗ пулса- 
нах усӑ кӳме тӑрӑшаҫҫӗ. Камиль тӗкӗрте кӗме хапӑл тусах 
килӗшрӗ.

— Шылай кирек... Жул якши! — пулчӗ унӑн яланхи сӑ- 
махӗ.

Теветкел чӑвашсемпе мишерсем пысӑк мар тӗкӗрте чӑмӑр- 
танчӗҫ, ирӗклӗхшӗн паттӑррӑн кӗрешме Пӳлӗх, Аллах ячӗпе 
тупа турӗҫ. Ку тӗкӗрте мӑкшӑ-ирҫесем те пыра-пыра хушӑнчӗҫ.

Уйри тыр-пула пухса кӗртсен, кӗр кунӗсем ҫитсен, Арск 
карманӗнчен темиҫе теҫетке нукерпа эмир ӗрӗхтерсе килчӗҫ, 
кунти ялсене ҫаратма тытӑнчӗҫ. Тилпике йӑмӑкне Джамиль- 
ӑна хан гаремне и лее кайма кӑмӑл тунӑ эмир. Ку мӑшкӑла 
епле тӳсӗн-ха?! Кӗтне тӑрӑхне кайӑка кайнӑ Тӑлпайпа Ка
миль усал хыпара пӗлсен хыпалансах Патӑрьелне таврӑнчӗҫ, 
вӑрт-варт тӗкӗртпе Аслӑ Таяпа патӗнче эмира хӑваласа ҫитрӗҫ, 
нукерсене чӑл-пар салатрӗҫ, куҫҫульпе йӗрекен Джамильӑна 
каялла илсе таврӑнчӗҫ.

Шел, ку пӑтӑрмах ҫакӑнпа пӗтмерӗ. Тепӗр эрнеренех эмир 
Шӑнкӑртама самаях пысӑк ҫар ячӗ. Шӑши упана епле хирӗҫ 
тӑрӗ! Тӑлпайпа Камиль, Тилпикепе Джамиля Пӑла урлӑ ҫурҫӗр 
еннелле пушӑ уя кайса пытанчӗҫ. Эмир нукерӗсем Абдрах- 
ман бай ҫуртне тӗпӗ-йӗрӗпех ҫунтарса ячӗҫ, байне хӑйне тыт- 
са кайса Арскри касамата хупрӗҫ. Икӗ хӗрӗ ашшӗшӗн мӗн 
чухлӗ куҫҫуль тӑкмарӗҫ пулӗ. Камиль йӗрессе йӗмерӗ, анчах 
чӗмсӗр ҫӳрерӗ.

Вырӑс похочӗ ҫинчен хыпар Аслӑ Пӑла хӗррине хӑйсенчен 
малтан ҫитрӗ. Ҫар рачӗсем Улатӑр енчен килчӗҫ.

— Сирӗн ялта кам вырӑсла пӗлет? — ыйтрӗ Патӑрьелӗнче 
вырӑс вайпучӗ.

Ана тӳрех Тӑлпай патне ертсе кайрӗҫ.
— Эпир ҫар валли апат-ҫимӗҫ тата фураж туянасшӑн. Пу- 

лӑшма килӗшмӗр-ши? — пуҫ тайрӗ вайпут.
Тӗрлӗ халӑхӑн ҫар ҫыннисене Тӑлпай халиччен пайтах 

курнӑ: ыйтмаҫҫӗ — тӑпӑлтараҫҫӗ, туянмаҫҫӗ — ҫаратаҫҫӗ. 
Кусем вӑн туянасшӑн. Тӑлпай вырӑс полкне пулӑшма хапӑл 
тусах килӗшрӗ. Патӑрьелпе таврари ялсенче салтаксем вал
ли апат-ҫимӗҫ те, фураж та пайтах хатёрлеме май килчӗ. 
Вир кӗрпи, вӑкӑрпа така ашӗ нумай туянчӗ вайпут. Пӑрипе 
урпана та тиркемерӗ. Нумай ял ҫынни вырӑс ҫарне мӗн кир- 
лине пӗр тӳлевсӗр пачӗ.

Тӑлпай хӑйӗн тӗкӗрҫисене ҫапла каларӗ:
— Ирҫе пире туртӑнкӑ, мишер ҫывӑх хурӑнташ, вырӑс аслӑ 

тете вырӑнӗнче пултӑр! Халӗ пурте пӗрле хана хирӗҫ ҫапӑҫ- 
ма каяр!

Тупата, тӗрӗссине калать Паттӑр ывӑлӗ — Тӑлпай утаман: 
хан тата унӑн йыттисем ирҫепе чӑваша пӗрехмай хур кӑтар- 
таҫҫӗ, вырӑс ялӗсене вӑрӑ-хурахла тустараҫҫӗ, мишерсене те 
тӗрлӗ енчен хӗстереҫҫӗ, ҫапӑҫса юн юхтарма хӳтереҫҫӗ. Тӗкӗр- 
ҫисем умӗнчи сӑмахне утаман ҫапла вӗҫлет:

— Хӗсӗрленине, пусмӑрланине ҫитет чӑтса, ӑшӑмра вут 
ҫунать! Тупата туршӑн, тавӑрар Хусана!

Ку вӑл 1552 ҫулта пулнӑ. Патӑрьел тӗкӗрчӗ вырӑс ҫарӗпе 
пӗрле кайрӗ. Тӑлпай тӗкӗртне чӑвашсем пӗрмай хутшӑнаҫҫӗ. 
Тӗкӗртрен самаях пысӑк полк пулса тӑрать. Вырӑс патшин 
ҫарӗсене чӑвашсемпе мишерсем ҫул кӑтартаҫҫӗ, кӗперсем 
хываҫҫӗ, пур енӗпе те пулӑшма тӑрӑшаҫҫӗ. Кайӑк каҫман 
ҫырмаран та каҫса каять ҫар, упа тухман вӑрмантан та чи- 
перех тухать.

Походра полк умӗнче — Тӑлпайпа Камиль. Тӗкӗрҫӗсем 
хӑйсен юратнӑ юррине янӑратаҫҫӗ:

Уртса янӑ йӑмра кӑтрине 
Ҫумӗнчи Пӑла шывӗ ҫине.
Тӑван Патӑрьел — паттӑр ял,
Ытармалла мар лайӑх ял.

Сарӑ хӗр улмуҫҫи айӗнче 
Тӗрӗсем ӳкерет пир ҫине.
Йӗкӗчӗ тимӗрҫӗ лаҫҫинче 
Утӑ ҫулма туптать ҫавине.

Шуса тухрӗҫ таҫтан пӗлӗтсем,
Аслатиллӗ синкер ҫывхарать.
Алхасаҫҫё тискер хурахсем,
Вӗсене иртӗхме чармаллах.

У та эс васкасах йӗнерле,
Тӑван ялӑн чысне хӳтӗле!
Унӑн чысӗ — сӑваплӑ тупра,
Ҫамрӑкран ӑна эсӗ упра.

Пӑла шывӗ юхать явӑнса,
Вӑр та вӑр ҫавӑрать кӑпӑкне.

Асатать Патӑрьел кулянса 
Инҫетри похода йӗкӗтне.

Кам та нам ҫунмалла — вал путмасть,
Кам та кам путмалла — вӑл ҫунмасть.
Паттӑр пулччӑр патвар йӗкӗтсем,
Хастар пулччӑр ялти пикесем.

Уртса янӑ пилеш кӑтрине 
Ҫумӗнчи Пӑла шывӗ ҫине.
Тӑван Патӑрьел — паттӑр ял,
Ҫут тӗнче пекех хаклӑ ял.

Икӗ эрнерен вырӑс полкӗ Тӑлпайпа Камиль тӗкӗрчӗпе пӗр- 
ле Арск карманне хупӑрласа илчӗ.

— Пӳлӗх, пулӑшсам! — пуҫҫапрӗ Тӑлпай ҫапӑҫу умён.
— Аллах акбар! Аллах аслӑ! Хӑвӑн чуруна Камиле, Шӑн- 

кӑртамри Абдрахман ывӑлне, тӗрӗс тӗне тытакан ҫынна, ҫа- 
пӑҫура упра! — вӗрин кӗлтурӗ Камиль.

Тусӗпе юнашар тӑрса карманти касамат хапхине ҫӗмӗрсе 
кӗрсен Камиль хӑйӗн ашшӗне шыраса тупрӗ-тупрех. Абдрах
ман бай сӑн-пичӗ паллами улшӑннӑ: кӗлетки ҫав тери тип- 
шӗмленнӗ, шӑмми кӑна тӑрса юлнӑ. Тумтирӗ шалпар михӗ 
пек усӑнса тӑрать.

— Мухтав Аллаха! Курасса сунманччӗ, эттей, сана! — ыта- 
ласа илчӗ ашшӗне Камиль.

— Ах, ывӑлӑм, чӗр вилӗмрен ҫӑлса хӑвартӑн эс мана! — 
хаш сывласа ячӗ ашшӗ. Ашшӗн те, ывӑлӗн те куҫӗсем шыв- 
ланчӗҫ. Тӑлпайпа Камиль — кӗрӳшӗпе ывӑлӗ — ватӑ бая те- 
миҫе тӗкӗрҫӗпе пӗрле килне — Шӑнкӑртама — ӑсатса ячӗҫ. 
Аллах упраса усратӑрах ӑна!

Арска илсен вайпут ҫарне Хусан патне илсе кайрӗ, тӗп 
вӑйсемпе пӗрлешрӗ. Хан нукерӗсем вырӑссене крепость сте- 
ни ҫине ниепле те хӑпарма памаҫҫӗ. Иван ӗмпӳ кармана тар 
тултарнӑ пичкесемпе сирпӗтсе аркатма, вӗсене кирлӗ ҫӗре ларт- 
машкӑн ҫӗр айӗнчен ҫул чавма шут тытрӗ. Ҫӗр айӗнчен мӗн 
таран чавас пирки ыйту хускалсан ӑҫта ҫити чавмаллине виҫ- 
ме Тӑлпай килӗшрӗ.

— Аслӑ патшамӑр, мана хушӑр! — сӗнчӗ Паттӑр ывӑлӗ.
Йӑван ӗмпӳ чӑваш полкӗн утаманӗ ҫинчен ырӑ сӑмахсем

пӗрре кӑна мар илтнӗ, ҫывӑхран пуҫласа курать ӑна.

— Мӗнле майпа виҫесшӗн?
— Мӗнлине хӑвӑрах курӑр. Салтаксем пеме пачах чарӑнч- 

чӑр.
Хусана хӳтӗлекенсем Булак юхан шыв енчен крепость пат- 

нелле ҫын килнине кураҫҫӗ. Вӑл хӗҫ-пӑшалсӑр. Крепоҫе 
хӳтӗлекенсем ӑна пемерӗҫ. Леш ҫынни кӗсле калать. Уксах 
Тимӗр Пӑлхара ҫунтарса яни ҫинчен хурлӑхлӑ юрӑ юрлать. 
Сасси ҫӑл шывӗ пек таса та уҫӑ, янӑравлӑ. Юрӑ сӑмахӗсем 
уҫӑмлӑ, кӗвви кӑмӑла хускатать. Атӑлҫи Пӑлхар хулин чапӗ 
пӗтӗм тӗнчипех сарӑлнӑ. Тамерлан ҫарӗ Пӑлхар ҫине ҫеҫен 
хир ҫилӗ пек хӑвӑрт килсе тапӑнать, ӑна ҫунтарса яма, тӗппи- 
пех пӗтерме шут тытать.

Сыхлар хулана!
Сыхлар хулана!
Тӑван хулана — Пӑлхара!
Тӑшман, ан ӑмсан!
Тӑшман, ан ӑмсан!
Тӑван хулана памастпӑр сана!

Ҫапла каласа ыткӑнаҫҫӗ ҫичӗ ют ҫине пӑлхарсемпе чӑваш- 
сем. Самарканд ҫарӗ хулана хура пӗлӗт пек хупӑрласа илнӗ. 
Пӑлхарсемпе чӑвашсем сехӗрленсе ӳкмеҫҫӗ, хӑйсен хулине 
паттӑррӑн хӳтӗлеҫҫӗ. Стена ҫумӗнчен пӗр утӑм та чакмаҫҫӗ, 
вилмелле пулсан — унтах вилеҫҫӗ.

Хулара пушар вӑйланнӑҫемӗн вӑйланать. Кермене вут хып- 
сан пӑлхар патшин виҫӗ хӗрӗ ҫӳле — ҫи витти тӑррине — 
хӑпараҫҫӗ.

Хуламӑр пӗтмӗ!
Хуламӑр вилмӗ!
Вӑхӑт ҫитсен ҫӗнёрен ӳссе ларӗ!

Ҫакнашкал шанӑҫпа тапаҫҫӗ хӗрсен чӗрисем, анчах вёсен 
виҫҫӗшӗн те тӑван енпе сывпуллашма тивет.

Хуламӑр, сыв юл!
Текех эс ан ҫун!
Ҫич ют кулли эпир пулмастпӑр!

Ҫи витти шатӑртатса та кӗрлесе ҫуна пуҫласан патша хӗ- 
рӗсем шурӑ акӑшсем пулса ҫичӗ тинӗс леш енне вӗҫсе каяҫҫӗ, 
тӗнче пӗтеспе каялла таврӑнасса шантараҫҫӗ.

Хусан ханӗн нукерӗсем кӗслеҫе-юрӑҫа ҫемҫелнӗ кӑмӑлпа 
тӑнларӗҫ. Хӑшӗ-пӗри куҫҫульне шӑла-шӑла илчӗ.

Тӑлпай ҫапла юрла-юрла стена ҫумнех ҫитрӗ, кӑштах тӑчӗ 
те каялла ҫаврӑнчӗ. Кӗслине калать, юрлать — ҫав вӑхӑтрах 
утӑмӗсене те шутлама манмасть. Хӑйӗннисем патне каялла 
чиперех ҫитрӗ, стена миҫе утӑмрине патшана пӗлтерчӗ. Сал- 
таксем ҫӗр айӗнчи ҫула пилӗк талӑк чаврӗҫ, стена айӗнче 
нӳхреп турӗҫ, унта тар тултарнӑ хӗрӗх сакӑр пичке кустарса 
кӗртрӗҫ. Пичкисене уҫса ҫурта лартса хӑварчӗҫ.

— Мӗншӗн халӗ те сирпӗнмест? — пӑшӑрханать патша. 
Вӑл ҫамрӑк-ха, ҫирӗм виҫҫӗре кӑна. Ӗмпӳ чиркӗве кӗрет, 
сӑхсӑхса Турра кӗлтума пуҫлать. Ҫав вӑхӑтра калама ҫук 
пысӑк хӑватпа крепость стени арканса каять.

Халап хыр тӑрне, хам хапха витӗр Аслӑ Пӑла хӗррине. 
Патӑрьелпе Шӑнкӑртам тӗрӗс-тӗкел ларччӑр, хула пулмал- 
лах хуначчӑр.

*  *  *

Нумай ҫул пӗрле ӗҫленӗ юлташӑм, вӑхӑтсӑр ҫӗре кӗнӗ К.К. Юл
дашев журналист каласа панине никёсе хурса, ӑна тав туса тата 
сума суса ҫырнӑ. Вӑл таврапӗлӳҫӗрен илтнӗ истори халапӗ В.Д. Ди
митриев академикӑн «Чувашские предания о Казанском ханстве 
и присоединении Чувашии к России» статйинче (УЗ ЧНИИ, вып. 
60. Чебоксары, 1975), И.И. Одюков профессорӑн «Авалхи тата Атӑл- 
ҫи пӑлхарсем ҫинчен калакан истори халапёсем» кёнекинче (Шу- 
пашкар, 1984), И. Никифоровӑн «Пирён ял» асаилёвёнче калани- 
пе пёр килет.



Ҫуркунне, шыв-шур чакма пуҫласан, Кӗтнерен унӑн Хум 
ятлӑ юппинелле пӑрӑнса кӗрсе виҫӗ пысӑк мар сулӑ юхӑма 
хирӗҫ вӑраххӑн шуса пынӑ. Виҫӗ сулӑ ҫинче виҫӗ ҫемье. Су- 
лӑсем ҫине кантӑр пирӗнчен пуҫ пӗкмелӗх пӗчӗкҫӗ чатӑрсем 
карнӑ. Каскӑн ҫилпе шалкӑм ҫумӑра сахал мар курнӑран 
вӗсем лӑстанкӑланма пуҫланӑ. Чӑнах та, сулӑсен ҫулӗ сама- 
ях вӑрӑм пулнӑ. Тӑван ялӗнчен тарса тухнӑ чӑрсӑр чӑваш- 
сем Кӗлӗм, Энтри тата Чӑрӑш анлӑ Атӑлран сӗвек ҫыранлӑ 
Сӗвене ишсе кӗнӗ, чӑтӑмлӑн шухӑ Кӗтне тӑрӑх тухнӑ. Вӗсем 
мулла ҫитеймен, мӑрса куҫӗ курман улах вырӑн шыранӑ.

Пурӑнасса ку чӑвашсем ҫак таранччен Атӑл леш енче чи- 
перех пурӑннӑ тет. Инкек ура айӗнченех сиксе тухнӑ-мӗн. 
Вёсен ялне шакла пуҫлӑ мулла ҫӳреме иленнӗ, вӗҫӗмсӗрех 
хулӑн кӗнеке — Коран — вуланине итлеттернӗ, темле Мӑка- 
мета — тӳпери уйӑха ҫурлапа ҫаклатса туртнӑскере — пуҫ- 
ҫапма хистенӗ. Епле апла, кунти чӑвашсен тархасламалли ту- 
рӑсем унсӑрах пур-ҫке! Вӗсене ӗненме пӑрахни атте-анне 
чысне манниех пулать вӗт. Ҫакӑн пирки тарса тухнӑ та ӗнтӗ 
виҫӗ чӑваш. «Хамӑрӑн Турра пӑрахас тӑк ҫут тӗнчене курар 
та мар», — тупа тунӑ вӗсем.

Хум ҫырминче харсӑр чӑвашсем турпас татӑкӗсем юхни- 
не асӑрханӑ.

— Ку юхан шыв тӑрӑхӗнче те ҫынсем пурӑнаҫҫӗ иккен. 
Тен, вёсен те муллапа мӑрса пур? Мӑйкӑчах кӗрсе ӳкиччен 
ҫакӑнталла чарӑнса пӑхар мар-и? — тенӗ пӗри — Кӗлӗм ятли.

Энтрипе Чяряпт хӑйсен юлташӗн ӑслӑ сӑмахӗсемпе килӗшнӗ,

шывпа шӳсе йывӑрланнӑ йывӑҫ сулӑсем ҫӑра хӑвалӑх сулхӑн- 
не пырса йӑпшӑннӑ.

Кунта хайхи чӑвашсен куҫӗ умне ейӳ илекен улӑх тухса 
тӑнӑ, аякрах та мар ката вӑрмансем курӑннӑ.

Энтри хӗвелтухӑҫнелле пӑхса чӗркуҫҫи ҫине ларнӑ та тар- 
хаслакан сасӑпа кӗлтума пуҫланӑ:

— Эй, аслӑ Пӳлӗхҫӗ, аслӑ Пӳлӗхҫӗ Амӑшӗ — хӑрпан, хӑр- 
пан амӑшӗ — хӑт, хӑт амӑшӗ — юсав, юсав амӑшӗ — ырӑ 
уйӑх-хӗвел, ҫӗр-шыв, юман, йывӑҫ — ирӗк парӑрччӗ пире ҫа- 
кӑнта пурӑнма!

Чӑрӑшӑн кӗлли кӗскерех пулнӑ:
— Эпир Турӑпа Пӳлӗхӗн чунӗсем. Пире Турӑ лайӑха ҫыртӑр, 

Пӳлӗхҫӗ лайӑха пӳртӗр, — тенӗ Чӑрӑш, унтан пӗшкӗнсе тӑпра- 
на чуптунӑ.

Турӑсӑртарах Кӗлӗм хӑйне евӗр кӗлтунӑ:
— Эпир хамӑрӑн атте-анне ачисем, Пӳлӗх мунчине вут 

тӗртмен, Пӳлӗх пӑрушне пусса ҫимен! Унӑн пире кӳренме сӑлтав 
ҫук! — ҫапла каланӑ та вырнаҫмалли вырӑн шырама утнӑ...

Калмӑк арманӗнчен анатарах, Хум хӗрринче, Райхыҫ те- 
кен ушах вырӑн пур. Ҫавӑнта вырнаҫнӑ та ӗнтӗ чи малтан 
ку таврари виҫӗ ялӑн тӗп аслашшӗсем. Анчах Райхыҫӗнче 
вӑрах пурӑнайман вӗсем: шыв илнипе аптӑранӑран сӑнаса 
пӑхмалла виҫӗ чӑваш виҫӗ тӗле куҫса ларнӑ. Ҫӗнӗ вырӑнсем 
виҫҫӗшӗн те ӑнӑҫлӑ пулнӑ. Вӗсем пӗр ҫӗре куҫма пӗрне-пӗри 
пайтах ӳкӗтленӗ, анчах нихӑшӗ те вырӑнтан тапранман. Виҫӗ 
ҫемье виҫӗ тӗлте хунама пуҫланӑ.

Ку хӑҫан пулнине асаттесем те маннӑ ӗнтӗ, мӗншӗн тесен ун- 
танпа Хум тӑрӑх шыв сахал мар юхса иртнӗ, ватӑлнӑ йывӑҫсем 
вырӑнне ҫӗннисем ӳсе-ӳсе ларнӑ. Ҫулсем иртсе пынӑ май 
Кӗлӗмкасси, Энтриел тата Чӑрӑшкасси ялӗсем пулса кайнӑ. Ял- 
йышсем хӑйсен тӗп аслашшӗсене манман, вёсен ячӗсене ҫӗнӗ 
ӑру асӑнмалӑх хӑйсен ялӗсен ячӗсенче сума суса сыхласа хӑварнӑ.

Ҫӗнӗ ялсем никӗсленӗ виҫӗ чӑваш несӗлӗсем Мӑкамета 
йышӑнман, вӗсене киремет те кирлӗ мар пулса тӑрать.

Йӗпреҫ районӗнчи Кӗлӗм- 
кассинчи В.И. Иванова пенсионерка 

ал ҫырӑвӗ тӑрӑх ҫырнӑ.



«Чӑваш Ен Вырӑс патшалӑхӗпе пӗрлешсен XVI ӗмӗрӗн иккӗмӗш ҫур- 
ринчен тытӑнса тата XVII ӗмӗрте Хум юхан шывӗпе ун юпписем тӑ- 
рӑхӗнчи ҫӗрсем ҫине ҫурҫӗр-хӗвелтухӑҫпа хӗвелтухӑҫран тата Хусан леш 
енчен чӑвашсем куҫа-куҫа килнӗ, Хум шывӗ (Кӗтнен сулахай юппи) ун 
чухне тулӑх шывлӑ пулнӑ. Ҫӗнӗ ҫӗре килекенсем юхан шыв пуҫне ҫити- 
ех хӑпарса Хумпуҫ Патӑрьел (паллӑ мар Патӑрьелӗнчен куҫса килекен
сем), Йӗпреҫ тата Шӑрттан (Хусан леш енчен килекенсем) ялӗсене никӗс- 
ленӗ. Ахйртнех, чӑваш сунарҫисем тата вӑрманта пыл тытакансем кун- 
ти вырӑнсене унчченех пӗлсе тӑнӑ пулмалла».

(Г.Б. МАТВЕЕВ. Ибресинский край.
Чебоксары, 1993. С. 15)

Каччӑпа хӗр мӗн ҫинчен юрлаҫҫӗ?
Хурамак вӑрмантан юхса тухать. Унӑн юпписем таҫти-таҫ- 

ти чӑтлӑхсен сӗмлӗхӗнчен тӑсӑлса килеҫҫӗ те вӑрман хӗррин- 
че пӗр вӑйлӑ юхӑма пӗрлешеҫҫӗ. Ҫу каҫиччен тулӑх шывлӑ 
ку юхан шыв. Тарӑн авӑрсенче шыв вӑр та вӑр ҫаврӑнать, 
ҫӑрттан шампӑрт та шампӑрт сикет. Хӑмӑшлӑх тӗлӗнче партас 
ҫатӑлтатать. Юхан шыв ҫыранӗсем хӑвалӑхлӑ та курӑклӑ. 
Лапам тӑрӑх таҫта ҫитиех йӑлӑм тӑсӑлать. Ку юхан шыв 
вӑйне-хӑватне Чулман Атӑла парса тӑрать.

Хурамак ик енӗпе мӑн ял — Хурамакасси — ларать. Пысӑк 
ялта тата таврари ялсенче патвар йӗкӗтсем ката вӑрманти 
катмар юмансем пекех йышлӑ. Вӗсенчен чи маттурри Ше- 
мек ятлӑ. Сире ун ҫинчен каласа парам. Аслӑ ялта тата тав
рари ялсенче чипер хӗрсем хӗвеллӗ уҫланкӑри ҫырла ҫеҫки 
чухлех. Вӗсенчен чи илемли те харсӑрри Йӗпреҫ ятлӑ. Сире 
ҫав хӗрпе паллаштарам.

Ачаранах кӗтӳҫӗре ҫӳренӗ Кивкасри Пурмар. Куланайшӑн 
пит хӗстернӗрен хура Хуралккаран кивҫен укҫа илнӗ те 
вӑхӑтра тавӑрса парайман. Ҫавӑнпа ывӑлӗ Шемек аршӑн 
ҫӳллӗш ӳссенех ӑна та вӑрӑм пушӑ явма вӗрентнӗ, унпа пӗрле 
пӗтӗм ял кӗтӗвне кӗтме кӗрӗшнӗ. Унтанпа Шемек хулӗ ҫин- 
чен кӗтӳ пушши анмасть. Юр ирӗлсе тепре ҫӑвиччен хӑй явнӑ 
пушша сӗтӗрет, хӗлле вара платникре ҫӳрет.

Ҫамрӑкрах чухне Хуралкка суту-илӳпе айланнӑ. Ку ӗҫ ӑна 
таҫти-таҫти ҫӗршыва та илсе ҫитернӗ. Сутуҫа кӑнтӑрти пӗр 
ялта казахсем ҫунатлӑ ҫуртра акӑш-макӑш пысӑк икӗ ҫавра- 
ка чул хушшинче ҫӑнӑх авӑртни тӗлӗнтернӗ. Пирӗн те тырра 
ҫапла авӑртмалла тӑвасчӗ! Ҫак ӗмӗтпе таврӑннӑ вӑл. Кӑнтӑрти 
асӑннӑ ялта ӗмӗте арман тенӗ. Хӑйӗн ӗмӗтне пурнӑҫа кӗрт- 
месӗр те лӑпланман Хуралкка. Ҫунатлӑ ҫурт туса лартнӑ, унта 
таврари мӗнпур ял тыррине авӑртма пуҫланӑ, авӑртнӑшӑн 
кӗреҫе курки сӑптӑрнӑ. Ҫунатлӑ ҫурта арман ят панӑ. Ҫавӑн- 
танпа чӑвашсем пурте ӑна арман теҫҫӗ. Ывӑлӗ Ентиер ҫитӗн- 
сен вара хайхи Хуралкка Хурамака пӗвелесе шыв арманӗ те 
туса лартрӗ. Ҫӑкалӑх ӗшнинче вёсен пысӑк утар пур. Унти 
каска вӗлле шутне хӑйсем те пӗлмеҫҫӗ имӗш. Пӗрех Хуралкка 
кассан та юн тухми хыт кукар.

Ҫилпе-ҫумӑрпа касӑлнӑран, хӗвелпе хӗртӗннӗрен, ӗҫпе пи- 
ҫӗхнӗрен ҫирӗп те тӗреклӗ ӳссе ҫитӗнет Шемек. Чунӗпе вӑл 
тин шӑтнӑ ешӗл курӑк пек таса, кӑмӑлӗпе кӑвак кӑвакарчӑн 
пек йӑваш. Кӗтӗве кӑнтӑрла Хурамак хӗррине тапӑра тӑрат- 
сан кӗтӳҫӗ ҫӑка туратӗнчен шӑхлич тӑвать, унпа тем тери 
ҫепӗҫ кӗвӗсем калать. Ҫав кӗвӗсем янӑранӑ чухне таврари 
cap кайӑксем те шӑпланаҫҫӗ. Ун чухне ашшӗ улача кӗпин 
ҫанни вӗҫӗпе куҫҫульне шӑлса ларать. Шемек юрлама та ӑста. 
Унӑн тӑсӑмлӑ та хурлӑхлӑ юррисем тӗксӗм Хурамакӑн лӑпкӑ 
та мӑнаҫлӑ юхӑмӗпе килӗшӳллӗ.

Юрласан-юрласан каччӑ юхан шыв хӗррипе вӑрманалла 
утать. Пӗр тӗлте Хурамак питӗ авӑк кукӑр тӑвать. Шемек 
ҫав кукӑрти яка чулсем патне ҫӳрет, вӗсем ҫине васкамасӑр 
темӗнле ӳкерчӗксем тӑвать.

Каччӑн чӗре патне пыракан юррисене итлеме cap кайӑк 
ҫеҫ мар, пӗве ҫитнӗ сарӑ хӗр те иленнӗ иккен. Ку вӑл Тукас-

ри ҫӗрме пуян Хуралкка хӗрӗ Йӗпреҫ. Ҫав пике пӗррехинче 
каччӑ хыҫҫӑн вӑрттӑн йӗрлесе пырать. Чулсем ҫинчи ӳкер- 
чӗксенче вӑл хӑйӗн сӑнне палласа и лет. Миҫе чул, ҫавӑн чухлӗ 
Йӗпреҫ. Хура куҫлӑ, хура пурҫӑн пек куҫ харшиллӗ. Сула- 
хай пит ҫӑмартийӗ ҫинчи шӗпӗнӗ те хӑй вырӑнӗнчех. Пит
ые ӑшӑ кулӑ илемлетет. Ӳкерӳҫӗ ӑсталӑхӗнчен тӗлӗнсе пӗр 
вӑхӑт хӗр шак хытса кайнӑн пӑхса тӑчӗ. Шемеке ӑшӑ сӑмах- 
сем каласси килчӗ, анчах хӑй хыҫҫӑн сӑнаса ҫӳрекен пурри- 
не ан пӗлтӗр тесе ун патне пымарӗ. Халиччен пӗлмен ырӑ 
туйӑм кӗрсе тулчӗ хӗр чӗрине. Ҫав туйӑм юрату пулса тӑрасса 
чухлаймарӗ-ха вӑл.

Кӗтӳҫе Йӗпреҫ каҫхи вӑййа тухсан курчӗ. Вӑл шурӑ пир 
кӗпепе, улачаран ҫӗленӗ йӗмпе. Урине ҫӑм чӑлха тӑхӑнса 
ҫӑпата сырнӑ. Унӑн ҫӑра куҫ харшийӗсем ҫӳлелле ҫӗкленнӗ, 
ҫамрӑклӑх хавалӗ куҫне ҫуттӑн йӑлтӑртаттарать. Пӑхаттир 
пек каччӑ ҫине Йӗпреҫ куҫ илми пӑхать, ӑна курсан савӑнни- 
пе чӗри кӑлт та кӑлт тапать. Шемек те куҫӗпе хӗре шыраса 
тупрӗ, тем каласшӑн пулса куҫне мӑчлаттарса илчӗ. Анчах 
каччӑпа хӗр ҫав каҫ тӗл пулаймарӗҫ — имении чарчӗ.

Хӗр ашшӗ таҫти хуларан ывӑлӗ валли хӗрӗх хӗлӗхлӗ кӗсле 
туянса килнӗ. Ентиер унпа аппаланма ерҫеймест, Йӗпреҫ вара 
кӗсле калама хӑвӑрт хӑнӑхрӗ. Акӑ каҫ пулсан вӑл кӗслепе 
урама хӑйсен сачӗ тӗлне тухса ларчӗ. Кӗсле каланӑ май хӗр 
такмаклама та ӳркенмест:

Кӗсле тытса каласан 
Пире каччӑ илтӗ-ши?
Каччӑ хёре курсассӑн 
Кӑчӑк туртса илӗ-ши?

Ҫывӑхри ҫӗмӗрт хыҫне тахӑш вӑхӑтра Шемек ҫитнӗ тӑнӑ. 
«Тата юрла-ха, Йӗпреҫ. Тепрер ҫаврӑм итлесчӗ», — тет хӑй 
ӑшӗнче каччӑ. Хӗр ун кӑмӑлне пӗлчӗ тейӗн ҫав. Унӑн Хура- 
мак шӑнкӑр-шӑнкӑр юхнӑ чухнехи евӗр хӳхӗм сасси каллех 
янӑраса кайрӗ:

Каска ҫинче лараттӑм,
Хӗвел ӳкрӗ пит ҫине.
Ӳссе-ӳссе пыраттӑм,
Саврӑм кӗтӳҫ ачине.

Шемек пӗтӗм кӗлеткипе чӗтренсе илчӗ. Нивушлӗ ун ҫин- 
чен юрлать хӗр? Шемекӗн хӗре куриччен курас килет, кур- 
сан — ҫывӑхарма хӑяймасть. Хальхинче вара хӑюлӑх ҫи- 
терчӗ-ҫитерчех, хӗр у мне пырса тӑчӗ.

— Эсӗ-и? — кӗтнӗ пекех ура ҫине тӑчӗ хӗр, яштака каччӑ 
аллине хыттӑн-хыттӑн чӑмӑртарӗ, унтан пуҫне ун кӑкӑрӗ 
ҫумне пӗкрӗ. Ҫавӑн чухне ӗнтӗ каччӑн тути пӗрремӗш хут 
ҫепӗҫрен те ҫепӗҫ сӑмахсем каларӗ:

— Юрататӑп сана, Йӗпреҫӗмҫӗм... Эсӗ маншӑн шурӑмпуҫ 
ҫӑлтӑрӗ пулсам!

Хӗр чёрн ун чухне шӑнӑҫми савӑнӑҫпа тапрӗ, сӑнӗ-пичӗ 
вутла ҫунчӗ. Ашшӗ те, тетӗшӗ те хура сӑнлӑ, Йӗпреҫ вара са- 
рӑ. Амӑшне пӑхнӑ пулинех. Куҫ тулли хӗр такам кӑмӑлне те 
килӗ. Шемекпе Йӗпреҫ ыталашса сак ҫине юнашар ларчӗҫ.

— Мана савӑнтарас шутпа тепӗр авӑк юрламӑн-и? — хӗр 
куҫӗнчен тилмӗрӳллӗн пӑхрӗ Шемек.

Йӗпреҫ тархаслаттармарӗ, хӑй юратнӑ юрра пуҫарчӗ:
Ҫӗнӗ паха енчӗкӗн 
Шереписем пурҫӑнтан,
Тулне ука тултрӑмӑр,
Ӑшне кӗмӗл хутӑмӑр.
Хамӑр ялӑн йӗкӗчӗ 
Пуплет манпа кӑмӑлтан.
Ун ҫине куҫ хыврӑмӑр,
Юратрӑмӑр, саврӑмӑр.
Улӑх тӑрӑх эп утрӑм 
Ухлӗм курӑк шыраса.
Ухлӗм курӑк шӑтман пуль,
Шӑтнӑ пуль те типнӗ пуль.
Урам тӑрӑх эп утрӑм 
Хам савнине шыраса.
Туе урама тухман пуль,
Тухнӑ пуль те кёнё пуль.
Утса-чупса ҫырла татрӑм 
Кунеем шӑрӑх вӑхӑтра.
Ҫапах пурак тулмарӗ,
Ҫырли урӑх пулмарӗ.
Юрларӑм та ташларӑм 
Тантӑшсемпе каҫпалан.
Пурпӗр кӑмӑл тулмарӗ —
Савни унта пулмарӗ.
Вӑрман витӗр тухнӑ чух

Сарӑ мӑйӑр эп куртӑм.
Мӑйӑр татса пулмарӗ —
Ҫумӑр килсе хупларӗ.
Савни манӑн чӗрере,
Ир те, каҫ та асӑмра.
Урӑххине шырас мар!
Ыталашса чуптӑвар!

Хӗр юрри Шемеке тем тери килӗшрӗ, лайӑх юрӑшӑн тесе 
ӑна тутлӑн-тутлӑн чуптурӗ.

— Ӳкерме ӑстине куртӑм-ха, — йӑлтӑр кулӑпа пӑхса илчӗ 
хӗр Шемек ҫине. — Сан юрруна итлес килет!

Каччи те тепре ыйтасса кӗтмерё, янравлӑ сасӑпа тӑсӑмлӑн 
янӑратса ячӗ.

Хӗрпе каччӑ пӗр-пӗринчен тул ҫутӑласпа тин уйрӑлчӗҫ.

Шемек евчӗ ярать
Кӗтӳҫӗ Шемекӗн авланма шухӑш пур, анчах евчӗ яма ашшӗ 

чарать. Унӑн ялан пӗр сӑмах:
— Эх, ывӑлӑм! Йӗпреҫ хӑй ай-хай ӗҫчен те кӑмӑллӑ, ашшӗ 

вара питӗ ҫӑткӑн. Ҫичӗ сурӑха ҫухатнӑ тесе вӑл иксӗмӗре 
пӗр картшӑн та тӳлемерӗ. Ӗнисем хӗҫ пек тӑрса юлнӑ тесе 
хӑртрӗ. Хӑвах куратӑн: хӑйне парӑмлӑ ҫынсене вӑл мӗн тери 
ӗҫлеттерсе хӑшкӑлтарать! Пуян ҫынпа хурӑнташлӑ пуличчен 
упана ҫулӑх.

Кӗтӳҫӗ Шемек сӑнӗ Йӗпреҫ куҫӗ умӗнчен пӗртте каймасть, 
чул ҫинчи ӳкерчӗксем пёр саманта та асран тухмаҫҫӗ. Хӗр 
Пурмар кинӗ пулма паян тесен паян хатӗр.

Хурамакассисем тепӗр хӗл хӗсӗнкелесе каҫрӗҫ. Ашшӗ чар- 
сан та Шемек хӗр ҫураҫма Хуралкка патне евчӗ ярать.

— Хулӑм мӗн чухлӗ тӳлет? — ыйтать хӗр ашшӗ.
— Кӑҫалхи кӗтӳ тыррине пӗтӗмпех хулӑм шутне парать...
— Акӑ епле иккен... Арӑмне выҫах усрасшӑн-им вара? 

Малтан лайӑх ҫурт-йӗр ҫавӑртӑр, ман хӗр хура ҫурта пы- 
масть.., — тесе кӑларса ярать евче Хуралкка.

Пуян ҫын хӗрӗ илемлӗ те, анчах туй лартса пулӗ-ши? 
Мӑн кӑмӑллӑ Хуралкка тӗллевӗсем паллӑ: хӗрӗ валли мул
ла упӑшка шырать.

— Эсӗ, хӗрӗм, ан васка-ха... Малтан хурапа шурра уйӑра-

кан пул. Садри улмуҫҫи чечекне кӑҫал хура тӑм ӳксе пӗтерчӗ. 
Тӑрнаккай Шемек те хӗр телейне ҫавнашкал таптасшӑн. Вӑл 
кӗтӳ хыҫҫӑн хура тусан ҫӑтса ҫӳретӗрех. Сан валли урӑххи 
тупӑпӑр, — ӑс парать ашшӗ хӗрне.

Анчах каччӑпа хӗр юратӑвӗ ӳпре ёмӗрӗ пек кӗске мар ик- 
кен. Хӗр ҫураҫасси мӗнпе вӗҫленнине пӗлсен Йӗпреҫ салху- 
ланнӑ каччӑна пир енчӗкпе укҫа тыттарать.

— Ҫакна мана хёр ту при хатӗрлеме Ентиер тете пачӗ. Эсӗ 
унпа ҫурт-йӗр ҫавӑр...

ҪУР ҫултан кӗтӳҫӗ вӗр ҫӗнӗ ҫурт-йӗр ҫавӑрать, чӑх-чӗп вӗҫ- 
се каҫайми хӳме хӳтерет.

Хӗл каҫсан Шемек хӗр ҫураҫма тепре ярать.
— Хулӑм мӗн чухлӗ тӳлет? — ыйтать хӗр ашшӗ.
— Кӑҫалхи кӗтӳ тыррине пӗтӗмпех хулӑм шутне парать...
— Акӑ епле иккен... Арӑмӗпе иккӗш шӑл хушпгине мӗн 

хурӗҫ? Картиш тулли выльӑх-чӗрлӗх пулсанччӗ тата хӑть... — 
тесе кӑларса ярать евче Хуралкка.

Пуян ҫын хӗрӗ кӑмӑла килет те, ӑна качча илме ансат мар 
иккен.

— Ай-хай! Хӗрӗ хуйхӑрни, каччи кулянни чунсӑр Хуралк- 
кана урайӗнчи ҫӳп вырӑнне те тӑмасть ҫав, — ассӑн сывлать 
ватӑ кӗтӳҫӗ Пурмар. Унтан ҫапла хушса хурать: — Хивре 
пуян ҫын кӑмӑлӗ!

Пурмар кӗлетки пӗкӗрӗлнӗ, ӳчӗ-тирӗ пирченӗ, пӗтӗмпех 
хӗрлӗ хура тӗслӗ пулса тӑнӑ. Шур ҫӳҫлӗ пуҫӗ кӑкӑрӗ ҫинел- 
ле усӑнать, хытӑ хуйхӑрнӑран ыратма та хӗсме пуҫлать. Ста
рик вара хӑяра ҫурмаран ҫурать, ӑна тутӑр ӑшне хурса ҫамки 
тӗлне тытать.

Хуралкка хӑй пек пуян кӗрӳ тупасшӑн, мул ҫумне мул 
хушӑнмалла тӑвасшӑн.

— Ыйтам санран: хӑвӑншӑн ҫеҫ пурӑнни пурнӑҫ-и вӑл? 
Пирӗншӗн те пурӑн: аҫу ятне ҫӳле ҫӗкле, хӗр тупри ҫумне кӗ- 
рӳ мулӗ хушӑнтӑр. Пурмарӑн вара пӗтӗм ратни те ӗнепе вӑ- 
кӑр, сурӑхпа качака кӗтӗвӗ кӑна. Вӗсем те хӑйӗн мар. Ҫав- 
семпе ӗҫсе ҫимелле пулать-и манӑн? — ыйтрӗ ашшӗ хӗрӗнчен.

Ҫапах каччӑпа хӗрӗн кӑмӑлӗ хӑрӑк турат пек хуҫӑлмарӗ. 
Йӗпреҫ пӑшӑрханакан каччӑна пурҫӑн енчӗкпе укҫа тыттарать.

— Ҫакна мана хӗр ту при хатӗрлеме атте пачӗ. Эсӗ унпа 
выльӑх-чӗрлӗх, хур-кӑвакал туян.

Тӑрӑшсан-тӑрӑшсан Шемек картиш тулли выльӑх-чӗрлӗх, 
хур-кӑвакал усракан пулать. Хурамакассинчи йывӑҫсем ҫул- 
ҫисене кӗрхи ҫилпе вӗҫтерчӗҫ, ҫуркуннене ҫӗнӗрен ҫулҫӑ 
кӑларчӗҫ. Шемек хӗр ҫураҫма евчӗ виҫҫӗмӗш хут ярать.

— Хулӑм мӗн чухлӗ тӳлет? — ыйтать хӗр ашшӗ.
— Кӑҫалхи кӗтӳ тыррине пӗтӗмпех хулӑм шутне парать.
— Акӑ епле иккен... Арӑмӗпе иккӗшӗ ҫимесӗрех хӗл ка- 

ҫасшӑн-им? Акатуйӗнче паттӑра тухтӑр — вара хӗр пӗр сӑмах- 
сӑрах унӑн пулать! — куҫне сиввӗн ҫиҫтерет Хуралкка.

Пуян ҫын хӗрне юратма пулать, анчах ӑна качча илме май 
кил мест пулӗ ҫав! Ҫак шухӑш пӑралать Шемек пуҫне.

— Савнийӗм, ҫӗнтерекене парне хам хатӗрлетӗп. Тулӗк асту: 
Ентиер упа пек вӑйлӑ. Ана чеелӗхпе кӑна ҫӗнтерме пулать.

Йӗпреҫ каччӑна тутинчен чуптӑвать, савса cap укаллӑ ал 
тутри парать. Кӗҫех ял тӑрӑх хыпар сарӑлать: Хуралкка хӑйӗн 
хӗрне качча парать. Акатуйӗнче кӗрешсе кам паттӑра ту- 
хать, ҫавна хӑйӗн кӗрӳшӗ тӑвать.

Йӳтемен Хуралкка ачисене мӗн пӗчӗкренех ҫапла вӗрентнӗ: 
ыйхӑ вӑрлакан — ыйхӑ вӑрлать, кам ӗҫ вӑрлакан — хӑйне 
усӑ кӳрет. Аттттттё хистенӗрен Йӗпреҫ хӗлле кунӗн-ҫӗрӗн ҫип 
арлать, ҫуркуннепе пир тӗртме ларать. Хӗҫ витӗр илме кӳршӗ 
хӗр ачи пулӑшать. Хӗр ҫиччӗ хӗҫӗпе тӑла тӗртет. Ут хӗлӗх 
пек ҫипрен майра пуставӗ пек тӑла пулать. Кӑҫал Йӗпреҫ 
йӗтӗн ҫиппинчен пир тӗртрӗ, ураҫҫине мамӑк ҫиппи ярса пычӗ. 
Пирне таса юр ҫине сарса шуратрӗ, юр кайсан каска ҫине 
илсе тухса ҫапрӗ, тӑсӑлтӑр тесе тантӑшӗпе ик еннелле туртрӗҫ. 
Кайран хӗр ҫинҫе пир кӗпи ҫӗлерӗ.

Кӗтӳ тапӑрта чухне Шемек вӑй пухас шутпа пӗр вӗҫӗмсӗр 
тункатасем кӑкларӗ, май килсен хӑй пек ҫирӗп каччӑсемпе 
ҫине-ҫинех вӑй виҫрӗ.

Ака тусан, вӑй пухсан хурамакассисем акатуй тума шут- 
ларӗҫ. Ун умён хӗрсем чир-чӗртен тата усал-тӗселтен сыхла- 
ма акапуҫ туртса ял йёри-тавра ҫаврӑнаҫҫӗ. Хӑйсем ҫивӗчӗ- 
сене лӑстӑр салатнӑ, пиҫиххийӗсене салтса янӑ, Йӗпреҫ те 
вӗсем хушшинче пулчӗ. Акапуҫне Шемек тытса пычӗ.

Акӑ ял-йыш уява пухӑнчӗ. Эй, пӗсмӗлле! Халӑхӗ кӗр те 
кӗр кӗрлет. Ваттисем ватӑ хурамана пуҫҫапаҫҫӗ.

— Эй, пире пӑхан ырӑ Турӑ! Хӑвӑн ҫыннусене ан пӑрахчӗ! 
Уя тухсан уйра тухӑҫлӑх кӳрччӗ, киле кӗртсен килте перекет 
парччӗ! Акатуйран акатуя усрасам! Чӳк, ҫырлах! Сана йӳҫҫи, 
пире юсманпа шерпет!

Кӗрешме тухиччен Шемек куҫӗпе яш-кӗрӗм хушшинче 
Йӗпреҫе шыраса тупрӗ те ӑна куҫ хӗсрӗ. «Ан пӑшӑрхан, хама 
хур тума памӑп», — тенине пӗлтерчӗ ҫакӑ. Шемекшӗн Йӗпреҫ 
паян нихҫанхинчен те илемлӗ. Унӑн ятуллӑ пӗвӗ Хурамак 
хӗрринчи тирек пек йӑрӑс. Вӑл шап-шурӑ кӗпепе, симӗс тӗслӗ 
саппунпа, ука янӑ пиҫиххипе. Ҫи-пуҫӗ ҫинҫе пилӗкне ҫӑт тыт- 
са тӑрать. Пит ҫӑмартийӗ темӗнле ҫепӗҫ ҫутӑпа йӑлтӑрать. 
Пилӗкне хытӑ ҫыхать, ӑсне ҫирӗп тытать ку хӗр. Ятне ямӗ 
ял ҫине, пит пӗҫертмӗ ҫын ҫинче.

Ентиерпе кӗрешме тытӑнсан Шемек туххӑмрах ӑнланчӗ: 
ку мӑйӑр ҫирӗп хупӑллӑ. Пӗлет Ентиер евче ашшӗ мӗн Кали
нине. Унӑн та йӑмӑкне кӗтӳҫе качча парас килмест. Ҫапах 
Шемек ӑна парӑнтарчӗ-парӑнтарчех. Кӑкӑрӗн пӗтӗм вӑйӗпе 
хирӗҫ тӑнӑ ҫӗртен сасартӑк ӳкесле тайӑлчӗ те тытӑнкӑлӑхне 
ҫухатнӑ Ентиере хӑй урлӑ ҫавӑрса ҫапрӗ, самантрах ун ҫине 
утланса ларчӗ.

Паттӑра шур акӑш пек шап-шурӑ ҫинҫе пир кӗпи Йӗпреҫ 
хӑй тӑхӑнтартрӗ. Кӗпи умне тӗрленӗ, ҫухине укапа эрешленӗ.

— Кӗпи пӗттӗр, пуҫӗ юлтӑр! — терӗ вӑл паттӑра тутинчен 
чуптуса.

Анчах хӗр качча чуптума васканӑ иккен. Хуралкка хӑйӗн 
хӗрне каччӑран хӑвӑрт пырса уйӑрчӗ. Иккӗшӗн хушшине сивӗ 
шыв сапнӑ евӗр ҫапла лаплаттарса хучӗ:

— Хурамак юхӑмне хӑҫан тепӗр май ҫавӑраять, ҫавӑн чух
не Шемек ман хӗре качча илет!

— Шалт аптрамалла! — кӑшкӑрса ячӗ Шемек. Пӳлӗх хӑйне 
телей кӳрессе кӗтсе пурӑннӑ каччӑ, тӑм ӳкнипе шанса кайнӑ 
курӑк пек, тӑруках сӳрӗкленчӗ.

Икӗ арман хуҫи Хуралкка пуян кӗрӳ тупма ӗмӗтленет, ятлӑ- 
сумлӑ ҫынсемпе хурӑнташлӑ пулма шутлать.

— Асту, хӗрӗм, ашшӗ-амӑшне итлеменни пархатар кур-

масть. Ашшӗ-амӑшӗ пиллесен пин пулать, пиллемесен — кёл 
пулать. Ан иккёлен: Шемек сан упӑшку пул ас ҫын мар, — 
каллех ӑс вёрентет ашшё хёрне.

Апла пулин те каччӑпа хӗр ӗмӗчӗ ӳкен ҫӑлтӑр пек чӑл-пар 
саланса каймасть. Йӗпреҫ хӑйӗн шӑпи пирки Ентиере ашшё- 
пе калаҫса пӑхма тилмӗрет. Ашшӗпе калаҫасса калаҫать лешӗ, 
анчах...

— Куҫ курӗ-ха. Васкани пӳрмен, пӳрни пӳрнӗ... — пыта- 
рать тӳррине Ентиер.

У рампа хӗрсем юрласа пыраҫҫӗ:
Мӗн пӑхатӑр-ха пире,
Хальччен хӑмач курман-им?
Мӗн пӑхатӑр-ха пӗве,
Ӑвӑс ҫурта курман-им?
Лупашкари вӗт турпас 
Сикет, сикет — тухаймасть.
Пирӗн касри сарӑ хӗр 
Каять, каять — каяймасть.

Ҫак юрра илтсессӗн сарӑ хӗрӗн Йӗпреҫӗн пуҫӗ лӑнках усӑ- 
нать, ӑшӗ ҫунма пуҫлать. Вӑл хурланнипе хуллен юрласа 
ярать:

Хусан ҫулӗ — хура ҫул,
Хура тусан тӑраять,
Пирӗн пит ҫумне ҫыпӑҫать.
Ёмӗр питрен каяс ҫук,
Куҫран куҫҫуль типес ҫук,
Алӑран тутӑр каяс ҫук.

Кирек ӑҫта кайсан та пӗр хӗвел
Хурамак хӗрринчи чӑваш ялӗн пурнӑҫӗ хӗсӗнсех пырать. 

Пӗрчӗн-пӗрчӗн пухнӑ вӑрлӑхпа хура анасене шуратса хӑварма 
вӑй ҫитерессе ҫитереҫҫӗ, анчах хӗл ларсанах пӳлӗмсем хӑвӑрт 
пушанса юлаҫҫё те, выҫӑллӑ-тутӑллӑ ҫынсен чуна упраса хӑва- 
рассишён тӑрмашма тивет. Тӳре-шара халӑха тимӗр кӑшӑлпа 
хӗстернӗ пекех хӗсӗрлет, пӗрмай хырҫӑ-марҫӑ сӑптӑрать. Ста
роста та пулин ял укҫине хӑйне вал л и хӗстерсе хӑварать.

Пӗлтӗр ҫулла ҫанталӑк питӗ шӑрӑх та типӗ тӑчӗ, ҫумӑр 
ҫуманнипе калчасем ӗнсе кайрӗҫ. Хурамак типсе каясла 
хухрӗ. Ялан шыв айӗнче пулнӑ чулсем те ҫиеле тухрӗҫ. Халӑх

Шывӗ сивӗ те — тути лайӑх
Кӗсменсемпе авӑсса икӗ ҫамрӑк Чулман Атӑла ишсе тухрӗ, 

аслӑ Атӑл урлӑ каҫрӗ, Сӗве тӑрӑх Кӗтнене, унтан Хум хумӗ- 
сен ытамне пырса ҫитрӗ. Хум пуҫланнӑ тӗлелле ҫитеспе 
Йӗпреҫпе Шемек вӑрӑм ҫул тунӑ кимме хӑмӑшлӑха сӗтӗрсе 
кӗртсе лартрӗҫ. Ҫывӑхрах пилӗк-ултӑ хӳшӗ ларать.

— Пирӗн ял Хумпуҫ Патӑрьел ятлӑ. Эпир Ҫавал тӑрӑхӗнчи 
Патӑрьелӗнчен куҫса килтӗмӗр, — пӗлтерчӗҫ ҫӗнӗ ял ҫынни- 
сем. — Кӑмӑлласан эсир те пирӗн ял пулӑр.

Ҫыран хӗрринче кунти каччӑпа хӗр хулӑн пӗтӗрнӗ кантӑр 
ҫиппинчен тетел ҫыхаҫҫӗ. Каччи хӗре куҫ уҫма та памасть, 
пӗрмай тӑрӑхлать:

Хура лутра хӗрсене 
Айне вӗт чул сарае та,
Ҫине ашӑк витес те 
Кӳпке-кӳпке ҫывратас.
Сарӑ вӑрӑм хӗрсене 
Шурӑ саппун ҫактарас,
Паха тутӑр ҫыхтарас,
Савнӑ сарӑ каччипе 
Йӑкӑл-йӑкӑл ҫӳретес.

Лутака хӗр пӗрчи малтан ҫав йӗкӗлтекен каччӑ ҫине, ун
тан кӗрнеклӗ Шемек ҫине вутла ҫунакан куҫпа пӑхса илет те 
хуравне ҫийӗнчех тупать:

Шӳпке пулӑ пулмасан 
Урӑххине тытатпӑр.
Хамӑр каччӑ савмасан 
Урӑххине тупатпӑр.

Хӗр чӑрсӑрлӑхӗ хурӑн хуппи пек хӑвӑрт тивсе каякан Йӗп- 
реҫе тарӑхтарсах ярать. Вӑл леш хӗре тӳрех чышкӑ кӑтартать:

Апла мар, хура хӗр.
Юрамасть, лутра хӗр.
Хамӑрӑнне памӑпӑр.
Хӑлха чикки кӗтсе тӑр.

Унтан йӑпӑртах Шемек еннелле ҫаврӑнать: — Ку хӗр енне 
куҫна ан ҫиҫтер! Кимӗпе малалла каяр!

Йӗпреҫе хирӗҫлеме хӑяймасть Шемек. Вӗсем малалла кай
ма тапраннӑччӗ ӗнтӗ, тетел ҫыхакан каччӑ кимме пырса тытрӗ.

— Ял теҫетникӗпе Хум паттӑрпа курса калаҫмасӑр ан 
кайӑр...

— Ҫӑкӑр-тӑварпа сӑйламасӑр ямастпӑр... — тӑхтама сӗнчӗ 
леш лутра хӗр те.

Сунара кайма ухӑ йӗпписем хатӗрленӗ ҫӗртен Хум паттӑр 
хӑвӑрт килсе ҫитрӗ. Ҫӗнӗ ҫӗр шыракансене пуҫ тайса салам- 
ласан ӑҫтан тата ӑҫталла ҫул тытнине ыйтса пӗлчӗ.

— Пастай, эсир Султанпа Савкан ялӗнчен эппин. Иккӗшӗ 
те ман хӑнасем пулнӑччӗ. Атӑл леш енчен кунта куҫса кил- 
ме шутлатчӗҫ. Унччен пӑхса усрама икӗ ут хӑварчӗҫ. Вирьял 
Кушлавӑш уйӗнче хаклӑ тирсемпе улӑштарса туяннӑччӗ.

Хӑнасене тарават Хум паттӑр мулкач ашӗпе, вӑрман хӑмли 
сӑрипе сӑйларӗ, тавралӑха пӑхса ҫӳреме Султанпа Савкан учӗ- 
сене пачӗ.

— Тӑпра эйпет-и ку таврара? — ыйтрӗ Шемек.
— Эйпетне эйпет, анчах вырӑн-вырӑнӑн вара йӗпресе тӑ- 

рать... — пулчӗ хурав.
Шалт аптрамалла! Эппин, вырнаҫиччен тӑпра мӗнлине ла- 

йӑх чамалас пулать.
Ут утланнӑ Иӗпреҫпе Шемек виҫ-тӑватӑ ҫухрӑм кайсан пӗр 

ҫырма пуҫӗнче ҫӑл палкаса тухнине асӑрхарӗҫ, ун шывне ту- 
танса пӑхрӗҫ.

— Ай-уй, пулать те иккен сивӗ шыв! — ҫӳҫеннӗ пек пулчӗ 
Йӗпреҫ.

— Сивви сивӗ те — тути лайӑх, — тепӗр йӗкӗр ывӑҫ ӑсса 
илчӗ Шемек ҫӑл шывне.

Утсем те шыв патне туртӑнчӗҫ, анчах янаварсене чуптарса 
килнӗ хыҫҫӑн шӑварсан вӗрилле пулать. Ҫав вӑхӑтра ҫӑлран 
инҫех те мар ҫамрӑк хунавсем хушшипе темле чӗр чунсем 
чӑштӑр-чӑштӑр тутарса пыни илтӗнчӗ, кӗҫех хӑйсем те ку- 
рӑнчӗҫ. Вёсен хӑлхисем пысӑк та вӑрӑм. Пысӑккисемпе пӗрле 
икӗ пӑрушӗ.

— Пӑшисем кусем, — пӑшӑлтатса пӗлтерчӗ Шемек.
Ӑна кӗтӳ кӗтнӗ чухне вӗсене курма пӗрре ҫеҫ мар тӗл килнӗ. 

Ҫамрӑк хунав ҫулҫисене ҫикелесе пӑши ҫемйи лӑпкӑн вӑрман 
еннелле кайрӗ.

— Акӑ мӗн, Йӗпреҫӗм. Пирӗн тапӑр хальлӗхе ҫакӑнта пул-

выҫҫа тӑрса юлчӗ. Унта та кунта ҫынсем ҫӗнӗ ҫӗре куҫса 
каясси пирки пупленине илтме пулать.

Тутӑ пурнӑҫ, йӗркеллӗ ҫи-пуҫ тӑвас ӗмӗтпе ял халӑхӗ ки- 
ремете пуҫҫапать, парнесем кӳрет. Ҫакӑ та кӑлӑхах. Кӳршӗллӗ 
тутар ялӗнчен мулла килсе ҫӳрет, ислама куҫма ӳкӗтлет, Мӑка- 
мет ылханӗпе юнать. Чиркӳллӗ вырӑс ялӗнчен хӗрес тытнӑ 
пачӑшкӑ килсе каймасӑр пёр кун та иртмест. Вӑл Христос 
тӗнне йышӑнма хистет, тамӑкра ҫунтарассипе хӑратать. Мул
ла та, пачӑшкӑ та чӑваш тӗнне хытӑ тапӑнаҫҫӗ, хура тӗспе 
сӑрлаҫҫӗ те пылчӑкпа витсе хураҫҫӗ. Пуп пӗрмай правосла
вие мухтать. Ку таранччен пӗлмен-курман ҫав тӗнрен пӑрӑн- 
нӑшӑн тӳре-шара арҫынсене ирӗксӗрлесех рекрута пуҫтарать. 
Ҫул ҫитнӗ Шемекӗн те ят тухрӗ. Патвар качча ҫавнашкал 
шӑпа кӗтни кӗҫ-вӗҫ качча тухма ӗмӗтленекен хӗре — тевет- 
кел Йӗпреҫе — тарӑхтарсах ячӗ. Христос тӗнне Йӗпреҫ пурпӗр 
чун ҫывӑхне ярасшӑн мар. Асаттесемпе асаннесен тӗнне мӗн 
ҫиттӗр? Вёсен тӗнӗ чи тӗрӗсси тесе шутлать ӑслӑ-тӑнлӑ хӗр.

Хуйха ӳкнӗ икӗ чун Пурмар ҫурчӗн хапхи умӗнче кӑвак 
шуҫӑм киличченех тӑчӗҫ.

— Йӗпреҫӗм, эс илтмен-и? Кӑвак хуппи уҫӑлса кайнӑ са- 
мантра чунри ӗмӗте каласа ӗлкӗрсен каланӑ пекех пулать...

— Аҫтан пӗлетӗн?
— Атте хӑй каларӗ.
— Эсӗ вара мӗн ыйтӑттӑн?
— Иксӗмӗре пӗрлештерме...
— Хӑҫан уҫӑлать-ши кӑвак хуппи?
— Халь-халь уҫӑлса кайма пултарать. Вӑл уҫӑласса ирпе 

шурӑмпуҫ килес умён сыхламалла тет. Ҫиҫӗм ҫиҫнӗ евӗр ялт 
курӑнать, симӗссӗн-кӑваккӑн йӑлтӑртатать, анчах самантрах 
пӗтет тет. Пӗтиччен каласа ӗлкӗрмелле пирӗн...

— Кӑвак хуппи уҫӑласса кӗтместпӗр! Атте пире пӗрлешме 
пӗлӗт ҫӗр ҫине йӑтӑнса анмасӑр та пехиллемӗ. Атя иксӗмӗр, 
аҫу килӗшсен, виҫсӗмӗр... ҫӗнӗ ҫӗре куҫса каяр.

Ҫак сӗнӳ каччӑна тӳрех килӗшрӗ. Иккӗшӗ те хӑйсен ӗмӗтне 
епле пурнӑҫласси пирки шухӑшлама тытӑнчӗҫ. Нумаях та пул- 
масть вёсен ялӗнчи Султанпа Савкан таҫти катари вӑрмансене 
сунара кайса ҫӳрерӗҫ. Унта вӗсем кӑш-сӑсар та, упа та, ытти

тискер кайӑксем те тытнӑ. Йӗпреҫ ҫавсемпе тӗл пулса калаҫрӗ.
— Эпир кайнӑ ҫӗрте улах вырӑнсем ҫук мар. Куҫса ка- 

ясчӗ те — шикленетпӗр, — хуравларӗҫ лешсем.
Паян Йӗпреҫӗн ашшӗпе тетӗшӗ Ҫӑкалӑхри утара кайрӗҫ. 

Ирпе ҫанталӑк ӑмӑрччӗ, кӑнтӑрла тӗлнелле пӗлӗтсем хӗвел 
тӗлӗнчен сирӗлчӗҫ. Тӳпе тӑрна куҫӗ пек тӑрӑлчӗ.

— Халех тете кимми ҫине ларатпӑр та ҫула тухатпӑр! Вас
ка! — хирӗҫлеме юрами сасӑпа хушрӗ хӗр каччӑна.

Шемекпе Йӗпреҫе ӑсатма пӗр ватӑ Пурмар кӑна тухрӗ.
— Хамӑр мӗскӗнрен ахлатма та хуйхӑрма тивет ҫав, — 

ассӑн сывлать ватӑ кӗтӳҫӗ.
Хуйхӑ-суйхӑпа хуҫӑлнӑ старике хӑйсемпе пӗрле ҫӗнӗ ҫӗре 

пыма ҫамрӑксем тем тери ӳкӗтлеҫҫӗ, лешӗ пурпӗр пуҫне кӑна 
пӑркаласа тӑрать.

— Эпӗ сирӗнпе пыраймӑп ӗнтӗ. Шӑннӑ пирки шӑм-шак 
чарӑнмасӑр сурать. Ну, ывӑлӑм, савса паманнине савса илетӗн. 
Савса илетӗн тёк — савса усра. Манран пехил сире иксӗре те!

Кӑвакарнӑ сухалне каҫӑртса старик ҫамрӑксене иккӗшне 
те хӑй ҫумне чӑмӑртарӗ, унтан тухӑҫалла ҫаврӑнса тӑчӗ:

— Ай-хай ырӑ пирӗштисем — чун хӳтӗлевҫисем, пӗв сых- 
лакансем! Пирӗн тӗле тем те килсе тухӗ, эсир ҫамрӑк мӑшӑр- 
тан усала сирсе тӑрӑр! Курӑнми ҫунатӑрсемпе вӗсем валли 
ҫул уҫса парӑр! — пӑшӑлтатрӗ вӑл кушӑрканӑ тутипе. Унтан 
каллех ывӑлӗпе кинӗ еннелле ҫаврӑнчӗ: — Ҫулӑр ӑнӑҫтӑр! — 
яттттттян ырӑ сунчӗ ватӑ кӗтӳҫӗ. Унпа пӗрлех ватӑ хурама та 
чипер кайӑр тенӗн туйӑнчӗ.

Кимӗ ҫине вырнаҫса ларсан икӗ ҫамрӑк каялла ҫаврӑнса 
пӑхрӗҫ.

— Кирек ӑҫта кайсан та пӗр хӗвел, ҫуралса ӳснӗ ялӑм — 
ҫав шел юлать! — терӗ ӳкнӗ сасӑпа Йӗпреҫ.

Шемек ҫакна илтмӗш пулчё, хӗр шухӑшне хӑвӑрт урӑххи 
ҫине пӑрчӗ:

— Шалт аптрамалла! Пӗлетӗн-и, паян эп ҫӑвара ҫӑкӑр пӗр 
хӗлхем яман!

Йӗпреҫ каччӑна ӑнланчӗ: пӑшӑрханма парасшӑн мар ӗнтӗ 
хӗр чӗрине. Иккӗш пӗрле чӗре сури тусан кимӗ Хурамак тӑрӑх 
юхӑма май инҫе ҫула тухрӗ.

тӑр. Ӗҫме юрӑхлӑ шыв иксӗлми, вӑрман юнашарах. Эппин, 
ҫимелли те тупӑнӗ, — сӗнчӗ Шемек.

Йӗпреҫ хирӗҫлемерӗ. Утсене тӑлласа курӑк ҫине ячӗҫ. 
Хӑйсем тӳрех ӗҫе пикенчӗҫ: утсене тӑратмалли тӗкме турӗҫ. 
Унсӑрӑн вӗсене кашкӑрсем килсе ҫурма пултараҫҫӗ-ҫке-ха.

Ҫӗнӗ ҫӗрте пурӑнма мӗн кирлине тӑвассин йывӑр лавне Ше- 
мекпе Йӗпреҫ иккӗшӗ пӗрле туртаҫҫӗ. Икӗ кун ҫӗр пӳрт чаврӗҫ. 
Ун тӑррине йывӑҫ турачӗсемпе, хурӑн хуппипе витрӗҫ.

— Алчамуй ӗҫлетӗн! Тачӑрах хур, хӗсерех хур, унсӑрӑн 
тӑпра тӑкӑнӗ! — асӑрхаттарсах тӑрать Шемеке арӑмӗ.

— Тӑпрапа витиччен маччана тӑм сӗрсе тикӗслетӗп-ха, — 
лӑплантарать ӑна упӑшки. Кӗме-тухма тата тӗтӗм кӑларма 
вӑл курӑс хуппинчен алӑк хӑрталарӗ.

Ирхи шуҫӑм ҫутипе тӑрса хӗвел аничченех ӗҫлет ҫемье. Ше
мек юманран кӗпе валашки чавса тӑвать, ҫӑкаран алтӑр ал- 
тать — кӗпе ҫунӑ чухне валашкана шыв яма кирлӗ. Вӑрмана 
сунара ҫӳреме вӑхӑт тупать вӑл, Йӗпреҫ вара ҫырла-кӑмпа пуҫ- 
тарать. Амӑр ҫанталӑкра Шемек кил валли, тӗрӗсемпе илем- 
летсе, тӑм савӑт-сапа тӑвать. Кирек мӗне те алли ҫыпӑҫать 
унӑн. Тӑмранах вӗҫен кайӑк кӗлеткисем ӑсталаса арӑмне пар
не лет. У па кӗлеткине пысӑк турӗ, вутпа хӗртсе типӗтрӗ.

— Ытла кӗрӗс-мерӗс. Ҫӗр пӳртре унсӑр та тӑвӑр, — тесе 
тула кӑларса пӑрахрӗ Йӗпреҫ тӑм упана.

— Ай турах, упа хӑй ан пӗлтӗрех! — упӑшки чӗлхи вӗҫне 
килчӗ ҫак сӑмах.

Упи вара тепӗр ирех Шемек хурӑн хуппи ҫине кӑмрӑкпа 
мӑшӑрӗн сӑнне ӳкерсе тӑнӑ ҫӗре пырса тухрӗ.

— Кай каялла! Унсӑрӑн ҫапса пашалу туса хурӑп! Ан кил! — 
юнарӗ Шемек упана, хӑй ҫаплах ӳкерме пӑрахмарӗ. Упи вара 
ӑна янах шӑмми тыттарчӗ. Шемек лӗпсӗр йӑванса кайрӗ. Ута- 
ман ӑна кӳпкеме пикенчӗ.

Ҫав вӑхӑтра Йӗпреҫ ҫӗр пӳртре кӗрмешнӗ: тӑм чӳлмекпе 
шаркку лартнӑ, вӗри чул ҫинче юсман пӗҫернӗ. Тултан ҫуйӑн- 
ҫайӑн илтӗннӗ. Йӗпреҫ хӑвӑрт тулалла вирхӗнсе тухать те 
упӑшкине мӗкӗрекен упа айӗнче курать. Чунтан тарӑхса ка
ять Йӗпреҫ. Сулмаклӑ пуртӑпа упана пуҫӗнчен ҫапать, ҫӑм- 
ламаса йӑвантарать те упӑшки патне пӗшкӗнет:

— Ай-уй, хытӑ ислетнӗ! Мӑнтарӑн ҫынни, аран хӑшлатса 
выртать.

Шемекӗн сывлӑшӗ пӳлӗннӗ, куҫне аран вылятать. Йӗпреҫ 
упӑшкине ҫӗклесе тӑратса лартрӗ, юман ҫумне таянтарчӗ. Кай- 
ран ӑна пайтах вӑхӑт тӗрлӗ курӑкпа сиплерӗ, анчах Шемеке 
пурпӗр унчченхи вӑйӗ таврӑнмарӗ.

Пурнӑҫ тилхепине хӑй еккипе тытса пыракан Йӗпреҫ халӗ 
ӗнтӗ ӑна ҫирӗппӗнех ярса илчӗ. Ывӑлӗсем Икунтейпе Имӗл- 
ле ун куҫӗнчен пӑхрӗҫ. Шемек те арӑмӗпе тавлашӑва кӗмест.

Хурамакассинчен Султан, Савкан тата тӑлӑх хӗрарӑм Уль 
икӗ ывӑлӗпе куҫса килчӗҫ. Малтан Султан Хура ҫырма юхса 
тухакан вырӑнта, Кӑнья уҫланкинче, Савкан Йӑмра ҫырми 
хӗрринче, Уль вара Шӗкӗлчемре вырнаҫрӗҫ. Йӗпреҫ вӗсене 
хистесех хӑй пурӑнакан вырӑна куҫарса килчӗ. Атӑл леш 
енчен куҫса килекен ытти чӑвашсене те хастар хӗрарӑм хӑ- 
йӗн ҫӗр пӳрчӗ тавра вырнаҫтарчӗ. Ҫапла чӑмӑртанчӗ Йӗпреҫ 
ялё.

Ик-виҫ ҫухрӑмри Шӑрттана куҫса килекенсем хурӑнташӗ- 
сене тунсӑхласа Атӑл урлӑ тӑван ялне Хурамакассине кайнӑ 
та лайӑх мар хыпарсемпе таврӑннӑ. Ҫил-тӑман вӑхӑтӗнче ар- 
ман тӑрри лӑпах хуҫи ҫине йӑтӑнса аннӑ та — Хуралккаран 
пашалу чусти кӑна тӑрса юлнӑ. Ҫакӑн хыҫҫӑн унӑн ывӑлӗ — 
акатуйсенче паттӑра юлакан Ентиер — ӗҫке ярӑннӑ. Пӗрмай 
пыл кӑрчамипе лӳшкеннӗ. Ҫӑкалӑхри пыл хурчӗсене хуҫи 
ӗҫке ерни тарӑхтарнӑ-ши е урӑх сӑлтавпа, ӳсӗр Ентиер ҫине 
тапӑннӑ та вилмеллех сӑхса пӗтернӗ. Ҫӗрме пуянӑн ишӗлнӗ 
ҫил арманӗ те, шыв арманӗ те, утарӗ те, кермен пек кил- 
ҫурчӗ те, пӗр сӑмахпа каласан, ӗмӗр тӑршшӗпе пухнӑ пӗтӗм 
мулӗ хуҫасӑр тӑрса юлнӑ. Хисеплӗ кӗтӳҫӗ ватӑ Пурмар та 
ҫӗре кӗнӗ иккен.

Йёпреҫпе Шемек ӳчӗсем виҫ ҫӗр ҫул каялла тӑпра пулнӑ 
ӗнтӗ, вёсен ячӗсем вара ҫынсен асӗнче яланлӑхах юлчӗҫ. Ха
стар хӗрарӑм ятне аслӑ ял хӑй ятӗнче упрать.

Пӗрле ӗҫленӗ юлташӑм, вӑхӑтсӑр ҫӗре кӗнӗ 
В.И. Андреев (Хурамал)  —  журналист 

mama сӑвӑҫ —  каланине тӗпе хурса ҫырнӑ.



Асаттесен аслашшӗсем ӗнентернӗ тӑрӑх, авал «алман» сӑ- 
мах хырҫӑна е куланая пӗлтернӗ. Хырҫӑ пуҫтаракана алманч 
тенӗ. Ҫавал тӑрӑхӗнчи ҫав пилсӗр ҫын пурӑнакан яла та Ал
манч ят панӑ. Ку ял Шӑхрантан, хальхи пек каласан Ка- 
нашран, вӑтӑр-хӗрӗх ҫухрӑмра. Унӑн ячӗ халичченех улшӑн- 
масӑр юлнӑ. Куланайҫӑ Ахмат ҫӗрме пуян пулнӑ, ял ҫынни- 
сене пурне те хӑй аллинче тытнӑ. Унӑн ывӑлӗ Турай тимӗрҫӗ 
хӗрне — сӑпайлӑ та чипер Чӗкеҫе юратнӑ. Ҫак хӗр чечекри 
улмуҫҫи пек чечен те илемлӗ, ҫурхи хӗвел пек ырӑ та ӑшӑ 
кӑмӑллӑ. Чун-чӗри савӑк, ӗмӗчӗсем ҫутӑ. Ӳт-пӗвӗнче ҫирӗплӗх, 
хастарлӑх. Сассинче ытарайми ҫепӗҫлӗх, ачашлӑх. Чӗкеҫ чунӗ 
Турайшӑн ҫуннӑ. Анчах каччӑн ашшӗ арман хуҫин кӑпӑшка 
та самӑркка хӗрне кин тӑвасшӑн ӑнтӑлнӑ: кӑкӑр ӗмнӗ чух- 
нех ӑна ҫураҫса хунӑ.

Куланайҫӑ та сӑхӑ пулса ҫуралман. Малтанхи вӑхӑтра вӑл 
ялти ытти хресченсенчен пӗчӗкҫӗ утар тытнипе кӑна уйрӑла- 
рах тӑнӑ, тутӑрах пурӑннӑ. Ахмат ятлӑскер, вӑл та ыттисем- 
пе пӗрлех Хусан мӑрси пусмӑрне тӳснӗ.

Таврари чӑваш ялӗсем пурте Карамыш мӑрсана пӑхӑнса 
тӑнӑ. Вӑл Упаҫырми ҫывӑхӗнче хулаш тутарнӑ. Мӑрса нуке- 
рӗсемпе чӑвашсем ун тавра шӳмме, хальхи пек каласан ка
нал, алтса ҫаврӑннӑ. Тӑпра купаласа ҫӳллӗ вал тунӑ. Кара
мыш кашни ялтах чӑвашран ясак пуҫтаракан уйӑрса лартнӑ. 
Халӑха хӑех суд тунӑ, ҫаптарнӑ, асаплантарнӑ, пӑхӑнманни- 
сене вута пӑрахса ҫунтарнӑ. Чӑвашсене хан ҫарӗ валли дул- 
сем, кӗперсем тутарнӑ, лава янӑ, ҫамрӑкраххисене хӑй патне

хӗсмете илнӗ. Хулашри ҫара чӑвашсем тӑрантарса усрамал- 
ла пулнӑ.

Пӗррехинче кӗр еннелле Карамыш мӑрса пысӑк мар сви- 
типе, хӑйпе пӗрле ҫӳрекенсемпе ӗнтӗ, темле майпа Ахмат пат- 
не чей ӗҫме кӗрет. Пысӑк кунака — кукша пуҫлӑ мӑрсана, 
унӑн свитине Ахмат тем тери чысласа хӑналать, пёр чӗрес пыл, 
карҫинкка тулли хӗп-хӗрлӗ пан улми кучченеҫ парса ярать. 
Ҫавӑнтанпа Ахмат утарӗнчен Упаҫырмине пыл чӗресӗ-чӗресӗпе 
ӑсанать, утар хуҫи вара алманч Ахматран Ахмед пулса тӑрать.

Пёр те пёр шутласан £1лманч нимех те мар: халӑхран ясак 
пуҫтарать те Упаҫырмине мӑрсана леҫсе парать, лешӗ вара 
Хусана хан патне ӑсатать. Анчах пухӑннӑ шутран мӑрса та, 
Ахмед та май килнё таран хӗстере-хӗстере хӑвараҫҫӗ. Хурчӑ- 
ка вӗҫмесӗр пурӑнаймасть. Ахмед ҫын укҫине хӑй кӗсйине 
чикмесӗр чӑтаймасть. Чухӑн пирки ясак вӑхӑтра тӳлеймен- 
ни ялта пайтах. Ку вара алманчшӑн йывӑрлӑх мар, пурлӑх 
ҫӑлкуҫӗ пулса тӑрать. Вӑхӑтра тӳлейместӗн пулсан — алманч 
ани ҫинче ӗҫлесе пар, унӑн выльӑхне кӗт. Ҫуркунне кивҫен 
илетӗн — кӗркунне пӑт пуҫне пӑт ҫурӑ тавӑрса пар.

Пӗр ҫулхине ҫанталӑк ытла та сикчӗллӗ килчӗ. Ҫумӑр кур- 
маннипе тӑпра типсе ҫуркаланчӗ. Ҫавалта чӑх ури йӗпенмелӗх 
те шыв юлмарӗ. Ҫил ана ҫинчен тусан ҫӗклесен унӑн хӳри 
вара таҫта ҫитиех тӑсӑлчӗ. Уйри тыр-пул ӗнсе-ҫунса кайрӗ. 
Халӑх выҫҫа тӑрса юлчӗ. Алман та килсе капланать. Тӳле- 
мелле. Чунсӑр Ахмед вӑхӑтра тӳлейменнисен ӗнисене хӑй 
патне хӑваласа каять, уйрӑм картана хупса хурать. Чухӑн 
хресченӗн Асаматӑн ӗни те унта лекет. Унӑн выҫӑ ларакан 
ачисем ҫари ҫухӑрса йӗреҫҫӗ, ашшӗ-амӑшӗн чӗрине вутсӑр ҫун- 
тараҫҫӗ. Хайхи Асамат хӑй пек телейсӗрсемпе пӗрле Чӗкеҫ 
ашшӗ патне тимӗрҫӗ лаҫҫине пырать, кашнинех ҫивӗч хӗҫ туп- 
таса пама тархаслать. Лайӑх ҫын пулнӑ ҫав тимӗрҫӗ Ахмад, 
ыйтнӑ пекех тунӑ. Хӗҫ тытнӑ хресченсене алманч хирӗҫлесе 
тӑмасть, ӗнисене тавӑрса парать. Хӑй тепӗр кунах Упаҫыр- 
минчен мӑрса нукерӗсене ертсе килет. Вӗсем йышлине курса 
Асамат юлташӗсене ҫапла калать: «Хырӑм пирки ҫурӑмсӑр 
юлма юрамасть. Атьӑр ялтан тарар». Асаматпа юлташӗсем 
таҫти вӑрмана тарса пытанаҫҫӗ. Ахмад тимӗрҫӗ ун пек тума

килӗшмест, ялтах юлать. Ана вара нукерсем хӑй тунӑ хӗҫӗпех 
касса вӗлереҫҫӗ, тимӗрҫӗ лаҫҫине вут тӗртсе ҫунтараҫҫӗ.

Ашшӗне пытарсан Чӗкеҫ тимӗрҫӗ лаҫҫи вырӑнне кайса 
пӑхрӗ: кӑмрӑк купи тата сунталпа вӗркӗч кӑшкарне ҫеҫ курчӗ 
вӑл. Кунта ашшӗн сӑпрай мӑй таранахчӗ: ҫава туптатчӗ, 
ҫурла шӑллатчӗ, лаша таканлатчӗ... Тимӗрҫӗ алли вӑйлӑ та 
ҫирӗпчӗ. Хӑйне вӗлериччен вӑл мӑрсан виҫӗ нукерне кӑнтма 
ӗлкӗрнӗ. Ҫавнашкал паттӑр ҫын, хӗртсе туптанӑ паха тимӗр 
пекех, ӗмӗр пурӑнмалла пек. Ашшӗне урӑх курас ҫуккине 
Чӗкеҫ ӗненесшӗн те мар. Ун хӑлхинчен хушӑран мӑлатук сас- 
си янӑранӑ пек пулса каять. Ашшӗ ҫук, амӑшӗ чирлӗ. Хӗр 
пуҫӗ пӗкӗрӗлет, ҫан-ҫурӑмӗ лӗштӗрех усӑнать. Халӗ ӗнтӗ тӑлӑх 
туратӑн пӗртен-пӗр шанчӑкӗ савнӑ каччи ҫинче. Чӗкеҫ ҫунса 
кӗлленнӗ тимӗрҫӗ лаҫҫи вырӑнӗнче хуйхӑрса тӑрать, Турая 
аса илет те хурлӑхлӑ юрӑ пуҫарать:

Ах, мӗншӗн шутсӑр хурланатӑн 
Кӗр ҫитсен эс, хурлӑхан?
Сӑлтавсӑр-мӗнсӗр тайӑлатӑн,
Хӑмла ҫырли енне пӑхан.
Ах, мӗншӗн питӗ кулянатӑн 
Эс, хӗр упраҫ, пӗве ҫитсен?
Чӳречерен ялан пӑхатӑн,
Кама-ши чӑтӑмсӑр кӗтен?
Хур кайӑксем вӗҫсе иртсессӗн 
Салхулӑх пуснӑн туйӑнать.
Савниҫӗм, эс аса килсессӗн 
Куҫҫулӗ шӑпӑр тӑкӑнать.
Типсе каять садра улмийё 
Кунеем пит шӑрӑх вӑхӑтра.
Вут пек ҫунать cap хёр чӗрийӗ 
Пӗччен куляннӑ вӑхӑтра.
Тенкел сармийӗ сарӑ пурҫӑн,
Ларса пӑхмашкӑн ан ӳркен.
Пирӗн тӗлтен иртсе пыруҫӑн 
Кӗрсе тухмашкӑн ан ӳркен.

Хӗрӗн чӗрене витекен хӳхём юррине Турай ҫырма хӗррин- 
чи ҫӗмӗрт хыҫӗнче тӑнласа тӑнӑ-мӗн. Чӗкеҫ еннелле ҫывхарчӗ 
каччӑ, унтан лӑпкӑн-лӑпкӑн юрласа ячӗ:

Ан кулян, юрлах ялан, пикеҫӗм,
Пӗтӗм ял итлетӗр юрруна.
Шантаратӑп, манӑҫми Чӗкеҫӗм,
Чӗремре ман ҫӑлтӑр эс кӑна.

Юррусем сан калама ҫук ырӑ,
Юрататӑп эпӗ вӗсене.
Тыткӑнлатӑр эс юрланӑ юрӑ 
Ҫепӗҫҫӗн ман ҫамрӑк чӗрене.
Ёненсем, Чӗкеҫӗмҫӗм, савнийӗм,
Кӑмӑла килни ман урӑх ҫук.
Манӑн чуншӑн ҫывӑххи, хаклийӗ 
Пӗтӗм тӗнчипе те урӑх ҫук.
Пурнӑҫ ҫулӗ пирӗн пит тумхахлӑ,
Ан кулян ҫапах та кӑлӑхах.
Эс пул ҫирӗп, вӑйлӑ та хӑватлӑ,
Тел ее тупатпӑр хамӑрах.
Ҫӳремешкӗн йывӑр ҫулсӑр-мӗнсӗр,
Пултӑрах йӗррӳ тап-такӑр ҫул.
Ан шутлатӑр ҫыпӑҫмашкӑн сӗмсӗр,
Ирттӗрех телейлӗ сан кун-ҫул.
Ик вӗҫе пӗр тӗвӗпе ҫыхсассӑн 
Пурӑнӑпӑр иксӗмӗр тату.
Пӗр-пӗрне чунтан-вартан савсассӑн 
Ёмӗрлӗхех пырӗ юрату.

Тӑвалла йывӑр лавпа лайӑх ут та аран хӑпарать. Ҫавӑн 
пекех кун хыҫҫӑн кун выҫӑ ялта аран-аран иртсе пырать. 
Пысӑк хуйхӑпа хуҫӑлнӑран тимӗрҫӗ Ахмал мӑшӑрӗ те ну- 
май пурӑнайман, часах ӑна упӑшкипе юнашар пытарма тивнӗ. 
Чёкеҫ сӗм тӑлӑха тӑрса юлнӑ. Ҫапах вӑл хуйха-суйха парӑн- 
ман: хӑла лашине ҫитерме ҫӳренӗ, ӗнине пӑхнӑ, уйри ӗҫе те 
ӗлкӗрнӗ. Пичӗ хӗвелпе пирченӗ, ҫилпе кушӑрканӑ. Хӗре усал- 
тӗселтен пӗр Улайкка йытӑ сыхланӑ. Чӗкеҫ хӑйне савакан 
Турайран та ютшӑннӑ пек пулнӑ.

Тантӑшӗсемпе ката вӑрмантан ҫырларан таврӑннӑ чухнехи 
пӑтӑрмах хыҫҫӑн ку туйӑм татах та вӑйланчӗ. Ушкӑнра ар- 
ман хуҫи хӗрӗ Эмине те, уксахларах утаканскер, пурччӗ. 
Хӗрсем пасар ҫулӗпе кайрӗҫ, Чӗкеҫе вара Турикас хӗрӗ тӳрӗ 
сукмак кӑтартрӗ, пӗрле пыма килӗшрӗ. Ку сукмакпа Чӗкеҫ 
халиччен ҫӳресе курман. Вӑрмантан тухаспа сылтӑм енче 
хӗвел питтинче хӑйӑрлӑ тайлӑм, сулахайра — ҫӗрме пуҫланӑ 
тункатасем.

— Эс утма ҫулпа тӳрех ут, эпӗ сана хӑваласа ҫитетӗп, — 
тет Турикас хӗрӗ Чӗкеҫе.

Чӗкеҫ ним шухӑшламасӑр малалла утать, чӑштӑр-чӑштӑр 
сасӑсем илтӗнсен тӑп чарӑнать. Пӑхать те — чунӗ сӳ туса

каять: сукмак урлӑ теҫетке ытла хура ҫӗлен шуса каҫать. 
Кӗвенте пек хура ҫӗленсем сехре хӑпартмалла чашкӑраҫҫӗ. 
Ҫапах Чӗкеҫ шуса ҫӳрекенскерсене хуйхатмарӗ, вӗсем иртсе 
каймасӑр вырӑнтан та тапранмарӗ.

Кайран пӗлчӗ вӑл: Турикас хӗрӗ ӑна Эмине хушнипе ҫав 
сукмакпа ертсе кайнӑ иккен.

Чӗкеҫӗн ҫӑнӑх пӗтсе ҫитет. Урапа ҫине пӗр михӗ ыраш ху- 
рать те шыв арманне каять. Ҫав вӑхӑтрах унта пари миххи- 
сем тиенӗ лавпа Турай пырса ҫитет.

— Халӗ мӑрса валли кулачлӑх шур ҫӑнӑх авӑрать. Унтан 
пӗрмене Турай пӑри ярӗ, ҫавӑн хыҫҫӑн вара чиперккене те 
черет ҫитӗ, — пӗлтерчӗ арман хуҫин тарҫи. — Ӗҫленипе 
аллӑр татӑлса ӳкмесен вӑхӑт ирттермелле кӑштах вутӑ тат- 
мӑр-ши?

Турайпа Чӗкеҫ вутӑ татса ҫурнӑ вӑхӑтра арман пӳртне Эми
не кӗрсе тухрӗ, унта пушӑ михӗ пӑрахса хӑварчӗ. Ӗҫ пӗтер- 
сен каччӑпа хӗр арман пӳртне кӗреҫҫӗ. Вӗсем сӗтел хушши- 
не ларса тӗлӗрсе каяҫҫӗ. Ҫав вӑхӑтра Эмине пӑрахса хӑварнӑ 
михӗрен хура ҫӗлен шуса тухать, Чӗкеҫ ури патне явкаланса 
пырать. Хӗр тӗлӗк курать: ун урине Улайкка сӗртӗнет пек, 
хӑй шӑнса кайнӑ, чӗтрет. Чӗкеҫ ӑна тивмест, ӑшӑнтӑрах ман 
ура ҫумӗнче тесе шутлать.

Хура ҫӗлен вара Турай ури патне шуса пырать. Каччӑ та 
тӗлӗк курать: Эмине ун урине сивӗ пӑрпа тӗкет пек. Тарӑхса 
каять Турай, кӑшкӑрса ярать те пӗрех тапать ӑна. Ҫав са- 
мантра сӑхать те ӑна уринчен ҫӗлен.

Турай кӑшкӑрнипе вӑранса кайрӗ хӗр. Урай тӑрӑх ҫӗлен 
явӑннине курсан ӑна турчӑкапа ҫаклатса алӑкран кӑларса 
ывӑтрӗ.

— Ай-уй, сӑхрӗ-и? Урунтан-и?
Лешӗ мӗскӗннӗн пуҫне кӑна сӗлтрӗ.
— Пакӑлчакран сӑхнӑ...
— Мӗн пӑхса тӑратӑн тата? Хӑпарт шӑлавар пӗҫҫине! — 

хаярлансах хушрӗ Чӗкеҫ. Каччӑ хирӗҫленине пӑхмасӑр сӑхнӑ 
хыҫҫӑн юлнӑ икӗ пӑнчӑна вӑл сётел ҫинче выртакан ҫӗҫӗпе 
касса ҫурчӗ те сурантан юна ӗмсе и лее сурса пӑрахрӗ, тепре 
ӗмсе илчӗ — каллех сурса кӑларчӗ.

— Мӗн хытса тӑратӑн? — тинех куланҫи турӗ Чӗкеҫ. Ун- 
тан ҫӑварне чӳхеме ҫӑл патне чупрӗ.

Ҫӗлен сӑхсан хушӑран ҫын вилнине те калаҫҫӗ. Турай ун 
пек инкекрен хӑтӑлчӗ. Пӗр вӑхӑт малтанласа пуҫӗ ҫаврӑнка- 
ларӗ ӗнтӗ, тепӗр куннех каччӑ ҫӗлен сӑхни пирки пачах маи
са кайрӗ. Чун-чӗрине вара ниҫта та аптраса ӳкмен Чӗкеҫ 
ӗмӗрлӗхех кӗрсе вырнаҫрӗ. Пёр кунхине килтисем шакал- 
шакал калаҫса ларнине курса Турай хӑюлӑх пухать те ҫапла 
калать:

— Аттеҫӗм, аннеҫӗм, каҫарӑр та, пуҫ тайса ыйтса пӑхма 
шутларӑм: мана авланма ирӗк пулмӗ-ши сиртен?

Сивлек сӑн-питлӗ Ахмед тинкерӳллӗн арӑмӗ ҫине пӑхса 
илет, унтан канашланӑ пек пулать.

— Эсӗ мӗнлерех шутлатӑн, амӑшӗ? Ман шутпа, ҫул ҫитнӗ 
каччӑ мӑшӑрланнине хурлама кирлӗ мар. Ҫемьере йыш ӳсӗ, 
тупра ҫумне хулӑм хушӑнӗ. Ҫапла-и, ывӑлӑм?

— Аплах мар ҫав, атте. Пулас кинӗр тӑлӑх турат кӑна. 
Ашшӗ-амӑшӗ ун вал ли мул тавраш хӑварайман. — Турай 
ҫапла каларӗ те ашшӗ ҫине хӑвӑрт пӑхса илчӗ. Пӗлет ывӑлӗ: 
ашшӗпе асӑрханса калаҫмалла. Ҫил хӑй майлӑ вӗрнӗ чухне 
вӑл ҫын пекех, ҫил хирӗҫле вӗрсен — унра ҫын латти пӗтет.

Халӗ те Ахмат пӗрре шурса, тепре кӑвакарса кайрӗ, питӗн- 
че юн тӗсӗ пачах юлмарӗ.

— Кам пирки калаҫатӑн эс? — тӑруках сассине хӑпартрӗ 
вӑл. — Сан ҫураҫнӑ хӗр пур. Пӳлӗх умӗнчи ҫылӑхран хӑра. 
Ҫураҫнӑ хӗр мулӗ сана ӗмӗр пурӑнма ҫитӗ. Арман хуҫин урӑх 
ача-пӑча ҫук. Пӗртен-пӗр Эмине ҫеҫ. Алманчран кам ирттӗр? 
Хальлӗхе эпир хуҫа. Алманчран кам пуян? Хальлӗхе аҫу-аннӳ 
пуян. Питӗ шеп туй тӑвӑпӑр.

— Ӗҫ тӗлне пӗлмен Эмине хӗрлех кӑвас чӗрес пек мӑн- 
тӑрланнӑ. Ҫӗлен чӗлхине чухлать тенине те илтме пулать ялта 
ун ҫинчен. Ҫитменнине, уринче айӑп пур: уксахлать. Мана 
Чӗкеҫех илсе парӑр.

— Ка-ма? Эсӗ шухӑшласа калаҫатӑн-и? Эминен ячӗ мӗне 
тӑрать! Мӑрса хӗрӗпе пӗр ятлӑ вӑл, — сӑнӗ-пуҫӗ тискерленнӗ 
Ахмед ура ҫине тӑрать, урай тӑрӑх саркаланса та хӑлаҫланса 
утма пуҫлать.

Ашшӗ-амӑшӗпе калаҫса татӑлаймарӗ Турай. Ашшӗ ывӑлӗ- 
пе калаҫнӑ чухне амӑшӗ пӗр сӑмах та шарламарӗ. Турай кар- 
тишне тухсанах упӑшкине асар-писер тӑвӑл кӑларса тустарчӗ:

— Мӗншӗн кӳрентеретӗн-ха ывӑлна? Юратнӑ хӗрне илме 
ма чаратӑн? Хӑв мӗнле авланнине мантӑн-им? Чӗлхӳнте ним 
чарак та ҫук. Пуҫна мӗн килет, ҫавна персе яратӑн. Усал хӗ- 
рарӑмла туххӑмрах таҫта та ҫитсе килетӗн, — ай ятларӗ арӑмӗ 
Ахмеда, ну пӗҫертрӗ. Вӗри ҫатма ҫулаттарманни кӑна.

Ахмечӗ вара арӑмӗн сӑмахӗсене пурпӗр хӑлхине чимерӗ. 
Тӑрст! ҫапайрӗ чышкипе сӗтеле.

— Ҫитет! Кам хуҫа ҫемьере — эсӗ-и, эпӗ-и? Мӗнле вӑл хӑлха 
пуҫран иртсе каймалла? Хамӑн ывӑла хам ӑс пама тивӗҫ, унӑн 
айванлӑхӗ хыҫҫӑн каймӑп, сана та ухмахланма памӑп, — 
татӑклӑн каласа хучӗ вӑл. Пуҫӗнче вара хӑрушӑ та синкер 
шухӑш амаланчӗ: «Ҫав арман пӗви мӗншӗн татӑла-татӑла ка- 
ять-ха? Пӳлӗх умӗнчи ҫылӑхран аякра тӑрар та, пӗвене сых- 
лама Чӗкеҫе хушмалла мар-ши?» Ахмед васкамасӑр тумланчӗ, 
арман хуҫи патне тухса сулланчӗ.

Асар-писер ҫил тухрӗ, пӳрт тӑррисене вистерӗ, Чӗкеҫсен 
вите тӑррине ҫӗре ҫавӑрса ҫапрӗ. Ун хыҫҫӑн ҫумӑр лӳшкерӗ. 
Ҫумӑр иртсе ҫил тамалсанах Чӗкеҫ пӗр лав пӗлтӗрхи улӑм 
турттарса килчӗ. Виҫӗ юплӗ вӑрӑм йывӑҫ сенӗкпе улӑма 
йӑта-йӑта илсе вите тӑррине витме пикенчӗ. Шӑп ҫав вӑхӑтра 
картишне Турай килсе кӗчӗ, хӗре сывлӑх сунчӗ те ҫапла 
хушрӗ:

— Эсӗ, Чӗкеҫ, кӗреплепе вите тӑррине хӑпар, улӑмне аял- 
тан эпӗ парса тӑрӑп. Асӑрхануллӑ пул, ан ӳк.

Икӗ ҫамрӑкӑн ӗҫ ӑнса пычӗ. Улӑм ҫӗклесе панӑ майӑн Ту
рай савнӑ хӗрӗ ҫине вӑрттӑн пӑха-пӑха илчӗ. Чӗкеҫӗн сӑнӗ 
салхуллӑ, анчах вӑл пурпӗр ытармалла мар илемлӗ. Алли- 
урин кашни хусканӑвӗ килӗшӳллӗ. Вите тӑррине витсен ҫам- 
рӑксем кӑмакара кустарса пӗҫернӗ ҫӗр улми ҫирӗҫ, Чӗкеҫ ха- 
тӗрленӗ сулхӑн кӑваса ӗҫрӗҫ.

— Атте-анне мана сана качча илме чарать... — вӑраххӑн 
пуҫларӗ сӑмахне Турай.

— Чӗкеҫ Турая качча тухма шутламан та, — сасартӑк пӳлчӗ 
ӑна хӗр. — Сан ҫураҫнӑ хӗр пур. Ҫав хӗр ӗмӗтне татнӑшӑн

Пӳлӗхҫӗ мана ҫитмӗл хут тытса хуҫлатӗ, ӗмӗр-ӗмӗр асап 
кӑтартӗ.

— Атте-анне мана Чӗкеҫе качча илме чарать, — ҫав сӑма- 
хах тепӗр хут пуҫларӗ Турай. — Чунӑмҫӑм, хӗвелӗм, кӗрт 
мана киле. Куҫам эп сан патна пурӑнма. Асапне пӗрле тӳ- 
сӗпӗр. Вите тӑррине ҫил ҫавӑрса ҫапсан пӗрле витӗпӗр... — 
Хӗр чӗнменнине кура Турай ун ҫине тилмӗрсе пӑхрӗ, ӑшӑ- 
ӑшӑ сӑмахсем каларӗ: — Мана ҫырнӑ хӗр упраҫӑн пилӗкӗ 
ҫинҫе, куҫӗ пиҫнӗ ҫӗмӗрт тӗслӗ, ҫӳҫӗ йӗпкӗн хура. Ячӗ Чӗкеҫ, 
хӑй те ҫав вӗҫен кайӑкран пӗртте кая мар...

Хӗр качча итлерӗ-итлерӗ те, унӑн пичӗ ҫине хӗвел ҫути 
ӳкнӗ пекех пулчӗ. Ашшӗ-амӑшӗ килӗшменнипе Турай ҫуначӗ 
пачах хуҫӑлман иккен. Чӗкеҫ темшӗн-ҫке вӑтанса кайрӗ, пуҫне 
аялалла пӗкрӗ. Ҫавӑн чухне ӗнтӗ каччӑ Чӗкеҫе пӗрремӗш хут 
чуптурӗ. Хӗр те унран пӑрӑнмарӗ. Анчах алманч ывӑлӗ Чӗкеҫ 
патне киле кӗме ӗлкӗреймерӗ, ашшӗ ӑна темиҫе лавпа тир 
тиеттерсе Хусана кӑларса ячӗ.

Чуна килӗшекен каччӑпа пӗрлешме сӑмах татнӑ хыҫҫӑн Чӗ- 
кеҫ ҫунатланчӗ тейӗн. Пӳртне ҫуса тасатрӗ, картишне тирпей- 
лерӗ, анкартинче утӑ ҫулчӗ. Ун аллинче ӗҫ вӗресе кӑна тӑчӗ. Ин- 
кек кӗтмен ҫӗртен сиксе тухрӗ. Хаяррӑн вӗрекен Улайкка ҫӗрле 
сасартӑк йынӑшса ячӗ те пачах шӑпланчӗ. Ырӑ мара сиссе 
Чӗкеҫ пуртӑ тытрӗ, картишне тухрӗ. Пӗлмен ҫав хӑюллӑ хӗр 
унта хӑйне мӗн кӗтнине: ӑна йывӑҫ тукмакпа пуҫран ҫапса мин- 
ретнӗ те шӑналӑкпа чӗркесе арман пӗви хӗррине йӑтса кайнӑ. 
Пичӗсене хупӑрланӑ икӗ тискер арҫын мӗскӗн хӗр мӑйӗнчен 
йывӑр чул ҫыхса ҫакнӑ. Ҫав хушӑра хӑйсем пӗрехмай кӗлтунӑ:

— Эй, Пӳлӗхҫӗ, каҫар. Ҫылӑх тесе ан шутла, кирлӗрен ҫап- 
ла тума тивет, хуҫа хушнипе хӗр пурнӑҫне тататпӑр, — мӑ- 
кӑртатнӑ пӗри.

— Эсӗ, Чӗкеҫ, ан кутӑнлаш: арман пӗвине лайӑх сыхла, 
татса кайма ан пар, — лӑпӑртатнӑ тепри.

Эсреметсем хӗре сулласа шыва пӑрахма хатӗрччӗ ӗнтӗ, са- 
сартӑк тӗмсем хыҫӗнчен темиҫен сикрӗҫ тухрӗҫ, хӑлхасӑр та 
илтмелле кӑшкӑрса ячӗҫ:

— Эй, мӗн тӑватӑр эсир?!
Эсреметсем иккӗшӗ те самантрах куҫран ҫухалчӗҫ. Вӗсене

усалтан та усал ӗҫе вӗҫне ҫитерме чаракансем Асамат матту- 
рӗсем пулнӑ иккен. Хӗр мӑйӗнчен ҫыхнӑ сулмаклӑ чула Аса
мат шыва илсе печӗ, кӗпи ҫухавине вӗҫертрӗ, юн таппине 
тёрёслерё.

— Сывлать, чёрн тапать, — кӗҫех пӗлтерчӗ вӑл юлташё- 
сене.

Виҫӗ кун, виҫӗ каҫ Асамат паттӑрӗсем Чӗкеҫ килӗнчен тух- 
марӗҫ. Ана тӑна кӗрсе вӑй илме пулӑшрӗҫ, усал-тӗсел шухӑш- 
лисенчен сыхларӗҫ. Ҫак вӑхӑтра Турай та Хусантан таврӑнчӗ. 
Вӑл ҫул ҫӳренӗ хушӑра тӑван ялӗнче мӗн пулса иртнине 
пӗлсен унӑн чышкисем хӑйсемех чӑмӑртанчӗҫ. Ана Асамат 
лӑплантарчӗ: «Пӳлӗх курать, вӑл суккӑр мар. Мӗнле тавӑр- 
маллине вӑл пире калӗ. Эпир вара канлӗх кӗтместпӗр, ҫӑ- 
мӑллӑх шырамастпӑр, пусмӑра хирӗҫ тӑратпӑр», — шантарчӗ 
вӑл Турайпа Чӗкеҫе.

Каччӑпа хӗртен вӗсем ҫывӑх тӑвансем пекех алӑ парса та 
ыталашса уйрӑлчӗҫ. «Кирлӗ пулсан мана Ахрат варӗнче шы- 
ра», — шӑппӑн пӗлтерчӗ Асамат Турая тухса каяс умён.

Пӗр-ик кунран Алманчра ҫӑвартан ҫӑвара хыпар сарӑлчӗ: 
арман хуҫи ҫухалнӑ, б и л л и  те ҫук. Унтан ялти инкесем тепӗр 
хыпар шӗкӗлчерӗҫ: Чӗкеҫ патне Турай киле кӗнӗ тет. Ал
манчра чӑнах та ҫӗнӗ ҫемье ҫуралать. Анчах ҫӗнӗ ҫынсен те- 
лейӗ вӑраха пымасть. Вӑхӑтсӑр ҫӗре кӗнӗ тимӗрҫӗн шанчӑк- 
лӑ тусӗ Тевет пӳлев тӑшмансем ҫамрӑк мӑшӑрӑн кил-ҫурт- 
не хӗрлӗ автан ярасси ҫинчен ятарласа килсе систерет.

— Ватӑлтӑм ӗнтӗ. Шӑммӑм-шаккӑм чарӑнмасӑр сурать. 
Мана халь тин нимӗн те кирлӗ мар. Тен, телей курма сирӗн 
урӑх вырӑна куҫса каймалла? — пулчӗ ун сӑмахӗ. Теветӗн 
кӑмӑлӗ пусӑрӑнчӑк, сӑнӗ пӑшӑрхануллӑ. Кӑкӑрӗнчен сывлӑш 
йывӑррӑн тухать.

Вӑл нумай калаҫса тӑмарӗ. Тевет мӗн калани Турай пуҫӗн- 
чен пӗртте тухмарӗ.

— Чӑнах та, пурӑнма май ҫук кунта. Тухар та каяр ирӗк 
ҫӗрелле. Пирӗншӗн те телей пӗтмен пулӗ-ха, ӑҫта та пулин 
тупӑпӑрах, — шухӑш тытрӗ Турай.

Халиччен куҫҫуль кӑларса курман Чӗкеҫ йӗрсе ячӗ, пуҫӗпе 
упӑшки кӑкӑрӗ ҫумне тӗршӗнчӗ.

— Аттен хуран тулли ылтӑн укҫа, арча тулли хут укҫа. 
Хӑшне илме хушатӑн? — ыйтрӗ Турай арӑмӗ чӗнменнине 
кура.

— Мӗн калаҫатӑн эс? Эпир вӑрӑ-хурах мар вӗт. Анчах пӗр 
ут аҫу-аннӳнтен тивӗҫлех сана. Ӗҫ лаши суйласа ил — кирлӗ 
пулӗ. Эпӗ хамӑрӑн хӑлапа пырӑп, — хуравларӗ Чӗкеҫ.

Тӗттӗм каҫ вӗсем лакӑмпа сӑра, шӑрттан, хӑпарту илеҫҫӗ, 
иккӗшӗ икӗ ут утланаҫҫӗ, инҫе ҫула тухаҫҫӗ.

— Сӗт ҫулӗпе кайӑр, ҫу ҫулӗпе ҫӳрӗр, — ырӑ сунса ӑсатрӗ 
ҫамрӑк мӑшӑра ырӑ кӑмӑллӑ Тевет. Чӗкеҫе вара ҫакӑ тӑван 
ашшӗ пехиллесе ӑсатнӑ пекех пулчӗ. Икӗ юлан ут куҫран 
ҫухалсан та Тевет вӗсем кайнӑ еннелле чылайччен пӑхса тӑчӗ, 
пуҫне пӑркаларӗ, ҫине-ҫинех ассӑн сывларӗ. Унӑн кӑмӑлӗ хур- 
ланчӑк, сӑнӗ хуйхӑллӑ, чунӗ ыратмаллипех ыратать.

Телей шыраса кӑнтӑралла каяҫҫӗ хастар чӗреллӗ ҫамрӑк- 
сем. Пёр яла та кӗмеҫҫӗ, пӑрӑна-пӑрӑна иртеҫҫӗ. Кӑнтӑрла 
улах вырӑнта утсене курӑк ҫине тӑлласа яраҫҫӗ, шӑвараҫҫӗ, 
каҫпа каллех ҫула тухаҫҫӗ. Виҫҫӗмӗш каҫ Аслӑ Пӑла юхан 
шыв хӗрринчи чӑваш ялӗ Аслӑ Патӑрьел хыҫа тӑрса юлать. 
Ир енне тепӗр юхан шыв урлӑ каҫаҫҫӗ, хыр вӑрманне кӗреҫҫӗ.

— Миҫе ҫухрӑм килтӗмӗр-ши? Нивушлӗ пире шырама ҫа- 
кӑнта ҫитиех тапаҫланӗҫ? — упӑшкине куҫӗнчен чӑр-р пӑхрӗ 
Чӗкеҫ.

— Вырӑн килӗшет-и сана? Эппин, ӳпле тӑвар, — сӗнчӗ Ту
рай.

Хырлӑхри лапамра пысӑк ӳплере ҫӗнӗ ҫынсем эрне ытла 
пурӑнаҫҫӗ. Турай пушӑт касать, сунара ҫӳрет, Чӗкеҫ йӗкел, 
кӑмпа пуҫтарса типӗтет, пилеш татать. Кунта вӗсене вӑрӑм 
ту на пит аптӑратса ҫитерет. Ҫавӑнпа вӑрмантан тухса юхан 
шыв тепӗр енче ҫӗр пӳрт чаваҫҫӗ, унта пурӑнаҫҫӗ. Икӗ ывӑл 
ҫуратса ӳстереҫҫӗ вӗсем. Асли, Упи ятли, Патирекрен хӗр и лее 
килет, унпа пӗрлешет те сунара ҫӳреме ирӗк пултӑр тесе пӗр 
пилӗк ҫухрӑма пурӑнмаллипех куҫса каять. Кӗҫӗнни, Сар- 
паттӑр, ашшӗпе пӗрле юлать. Ҫапла никӗсленеҫҫӗ иккӗмӗш 
Алманчӑпа Упи ялӗсем. Эппин, алманчсемпе уписем, пурте 
Турайпа Чӗкеҫ, Сарпаттӑрпа Упи несӗлӗсем пулаҫҫӗ.



Ӗлӗк-авал, Ҫӗрӗк Ҫӑпата патшара ларнӑ ҫулсенче, пичке 
хырӑмлӑ, кӗреҫе питлӗ ҫӗрме пуян Вунпӳ пурӑннӑ, вӑл вунӑ 
яла тытса тӑнӑ. Унӑн ачаш хӗрӗ Ачӑла пулнӑ. Ӑна тӑлӑх 
турат Тӑхӑла пӑхнӑ. Ачӑла лутака пӳллӗ, шатра питлӗ пулнӑ, 
ҫапах ӑна пике тенӗ. Тӑхӑла улма пек те ҫырла пек пулнӑ, 
ҫапах ӑна хӑрхӑм тенӗ. Ачӑлан капӑр тумне укапа, кӗмӗл 
тенкӗпе эрешленӗ. Тӑхӑла шӑла пир кӗпепе ҫӳренӗ.

Пасар пӗрле те, телей расна теҫҫӗ ҫав. Ачӑла ҫу ҫинчи тӑ- 
пӑрч пек савӑнса пурӑннӑ, Тӑхӑла ир те, каҫ та куҫҫульпе ша- 
парнӑ. Ачӑла умӗнчен пылпа шерпет нихӑҫан та татӑлман, 
хӑймаллӑ сӗт лекнӗ. Тӑхӑла тӑраниччен ҫӑкӑр ҫисе курман, 
шывне те куҫҫульпе хутӑш ӗҫнӗ. «Пӗрех хутчен курка сӗт 
ҫийӗттӗм, вара вилсен те вилӗттӗм», — ӗмӗтленнӗ Тӑхӑла. Ача 
чухне ӑна асламӑшӗ таҫти-таҫти ҫӗршывра Сӗт кӳлли пуррине 
пӗлтернӗ. Ҫак кӳлӗ ҫинчен хӗр час-часах шухӑшланӑ, ӑна каҫ- 
каҫ тӗлӗкре курнӑ. Тӗлӗкӗнче вӑл ҫав кӳлӗ хӗрринче ҫӳренӗ, 
ыйхӑран вӑрансан — каллех тамӑка кӗрсе ӳкнӗ. Патак ҫимен 
кун пулман ун! Хуҫисем ӑна сӳс пушӑпа систернӗ, чӗн пушӑпа 
чӗнтернӗ, тепӗр чухне ларайми-тӑрайми пуличченех хӗненӗ.

Тем тӗрлӗ те шухӑшланӑ Тӑхӑла, йывӑр пурнӑҫран хӑтӑлма 
ӗмӗтленнӗ. Анчах ку саплӑк сӳтсе пӑрахасси мар ҫав.

Хуҫа хӗрӗ Ачӑла шутсӑр кӗвӗҫ чунлӑ пулнӑ. Вӑл ӗҫ тӑвас 
шутпа пилӗкне авса курман, хӗр пулса ӳссе йӗп тытса витӗр- 
мен, Тӑхӑлана чӑтма пултарайман, ун ҫинчен элек сармасӑр, 
ӑна нехек кӑтартмасӑр пёр кун ирттермен, апла та элекленӗ, 
капла та суеҫтернӗ.

— Тӗсне курас килмест ҫав хӑрхӑмӑнне, сассине илтсен 
хӑсӑк тухать. Пӗлместӗп, мӗншӗн усратӑр пуль вӑл харам 
пыра...

Питӗ ӗҫчен пулнӑ Тӑхӑла. Хӗвелтен малтан тӑрса сӗм ҫӗр- 
лечченех ҫӗрме пуян ӗҫне тунӑ, ҫынсем ҫывӑрма выртсан тӗрӗ 
тӗрлеме пикеннӗ. Ытла та хӳхӗм тӗрлеме пӗлнӗ вӑл. Ку ӑста- 
лӑха ӑна асламӑшӗ вӗрентнӗ, вилес умён вӑл ҫапла халалласа 
хӑварнӑ:

— Эх, хӗрӗм, манран телей курасси пулмарӗ, пӗрех хут 
сан пуҫна инкек тивмин лайӑхчӗ. Эс ҫитӗнсе ҫитиччен шӑм- 
мӑм витӗр те курӑк шӑтӗ, анчах ман сӑмаха ан ман: лӳппер 
ан пул, вӑрт-варт пул. Сылтӑм аллу тунине сулахай аллу ан 
систӗр. Араскална тупас тесен хӑвна валли телей тутӑрӗ тӗрле. 
Ӑна тӗрлеме хӗрӗх те пӗр ҫип тупмалла, ҫипне ирхи сывлӑм 
шывӗпе хӗрӗх те пӗр хут ҫумалла та хӗрӗх те пӗр ҫилпе ти- 
пӗтмелле.

Асламӑшӗ вӗрентсе хӑварнӑ пекех тунӑ хӗр. Хӗрӗх те пӗр 
тӗрлӗ ҫип тупнӑ, ҫипне ирхи сывлӑм шывӗпе хӗрӗх те пӗр 
хут ҫунӑ та хӗрӗх те пӗр ҫилпе типӗтнӗ, вара телей тутӑрӗ 
тӗрлеме пикеннӗ. Ку калама ҫук кӑткӑс ӗҫ пулнӑ. Йӗп час- 
часах тирӗннӗрен хӗр пӳрнисем шыҫса кайнӑ, чӑтмалла мар 
сурса ыратнӑ. Ҫапах вӑл пӗр пуҫӑннӑ ӗҫе пӑрахман, хӑвӑртрах 
тӗрлесе пӗтересшӗн пулса ҫӗрӗ-ҫӗрӗпе куҫ хупман. Тӗрленӗ 
май шӑппӑн юрӑ ӗнӗрленӗ. Тӗрленӗ те юрланӑ, юрланӑ та 
тӗрленӗ. Юрри йӗрсе ямалла хурлӑхлӑ пулнӑ:

Уй варринчи тункати,
Ҫил тивменни пӗр кун ҫук.
Тӑлӑх турат пуҫӑм пур,
Хурлӑх курман пӗр кун ҫук.

Ашне пусарма телейсӗр Тӑхӑлан пӗр чун кӑна пулнӑ: 
лаптӑк тӑрӑллӑ пӗр пӗчӗкҫӗ пӳртре тӑр пӗчченҫи тӑван шӑллӗ 
пурӑннӑ. Анчах Вунпӳ хӑйӗн тарҫи-тӗрҫисене яла ҫӳретмен, 
Тӑхӑлан шӑллӗне те аппӑшӗ патне кермене кӗртмен.

Ҫӑлтӑр та вӗҫсӗр ҫунмасть, унӑн та ҫути пӗтет. Ҫавнашка- 
лах Тӑхӑла та йывӑр пурнӑҫа чӑтайми пулса ҫитет. «Мӗн 
пулать-килет, тухам та тарам, Сӗт кӳлли ҫӗршывне шы- 
рам!» — шухӑшлать вӑл. Ӑна телей тутӑрне тӗрлесе пӗте-

рейменни чарса тӑрать. Тӑхӑла ҫил пулать, тӑвӑл пулать, ту- 
тӑрне тӗрлесе пӗтерме васкать. Хӑвӑрт ӗҫленӗрен унӑн сылтӑм 
алли мӗн тунине сулахай алли сиссе те юлаймасть. Пӗр каҫхи- 
не вӑл юлашки тӗрре туса ҫитерет. Хӗр тутӑр ҫине пӑхать те 
хӑй ӗҫӗнчен хӑй тӗлӗнет: телей тутӑрӗ вутӑн-хӗмӗн ҫунса тӑрать, 
хӗвел пек те уйӑх пек йӑлтӑрать, ҫӳҫисем-шереписем вёл те 
вёл вӗҫеҫҫӗ. Тӑхӑла тутӑра хулӗ урлӑ уртса ярать, вара калама 
ҫук илемленсе-чиперленсе каять. Ҫавӑн чухне ӑна Ачӑла курнӑ 
пулсан кӗвӗҫнипе супӑнь хӑмпиллех ҫурӑлса кайнӑ пулӗччӗ.

Тӑхӑла нумай шухӑшласа тӑмасть, Вунпӳ керменӗнчен 
вӑрттӑн шӑвӑнса тухать, ӑҫталла куҫ курать — унталла ка
ять. Сӗт кӳллине шырать. Куран-пӗр тӗлӗнет ҫак чипер 
хӗртен: утпа пыран анса пӑхать, ҫуран пыран чарӑнса тӑрать.

Шав малалла пырать хӗр, утнӑ ҫӗрте утать, чупнӑ ҫӗрте 
чупать. Сахал каять-и, нумай-и, кайсан-кайсан вӑл пӗлӗт 
хӗррин леш енчи, хыр вӑрманӗ хӗрринчи ҫӳллӗ чул ту патне 
пырса тухать. Пӑхать те тӗлӗнсех каять Тӑхӑла: кунта Турай 
паттӑр асапланать-мӗн. Турай паттӑр та, Тӑхӑла пекех, Вунпӳ 
тарҫи пулнӑ. Теветкел пуҫлӑскер, вӑл Вунпӳ тарҫи-тӗрҫине хӑй 
майлӑ ҫавӑрнӑ та ҫӗрме пуяна хирӗҫ пӑлхав пуҫарса янӑ. Ҫӗнте- 
реймен ҫав шеремет пӑлхавҫӑсем. Пӑлхав пуҫӗ Турай паттӑр 
выҫӑ кашкӑртан та хаяр Вунпӳ аллине ҫакланнӑ. Вара Вунпӳ 
эшкерӗ Турай паттӑра пӗлёт хӗррин леш енчи, хыр вӑрманӗ 
хӗрринчи чӑнкӑ чул ту ҫумне ҫӗр те пӗр сӑнчӑрпа сӑнчӑрласа 
хунӑ. Ту тӑррине упӑте пуҫлӑ, алтӑр куҫлӑ вунӑ тискер упана 
тӑратнӑ. Упасем тем пысӑкӑш чулсене Турай паттӑр ҫинелле 
кустара-кустара яраҫҫё. Харсӑр паттӑр ҫав чулсене аякалла 
ывӑтать, питӗнчен шӑпӑр-шӑпӑр тар юхать.

— Эй, мӑнтарӑн этемӗ, — тет Тӑхӑла куҫҫуль витӗр, — сан 
асапун вӗҫӗ-хӗрри пур-ши е ҫук-ши?

Турай паттӑр ҫын сассине илтсе пӗр самантлӑха кӑна ҫав- 
рӑнса пӑхать те юмахри евӗр акӑш-макӑш чипер хӗре ку
рать. Хӗр тутӑрӗ вутӑн-хӗмӗн ҫунса тӑрать, хӗвел пек те уйӑх 
пек йӑлтӑртатать, ҫӳҫисем-шереписем вёл те вёл вӗҫеҫҫӗ.

Юраман ҫав Турай паттӑра ҫаврӑнса пӑхма: пӗр кӗрӗс-мӗрӗс 
чул ӑна кӑкӑрӗнчен пырса лекет те, Турай паттӑр ешӗл курӑк 
ҫине тӗшӗрӗлсе ӳкет, мӑшӑр куҫӗ самантрах сӳнсе хупӑнать.

Ҫакна курсан упӑте пуҫлӑ, алтӑр куҫлӑ тискер упасем савӑн- 
нипе ахӑл-ахӑл кулма пуҫлаҫҫӗ. Чунӗ кӳтсе килнипе Тӑхӑла 
ача пек ӗсӗклесе йӗрсе ярать:

— Хамӑн ӑраскал ҫукки ҫитмест, мана пула мӗнешкел 
паттӑр вилсе выртрӗ... Аҫта-ши ман телейӗм?..

Хӗр ҫапла калама ӗлкӗрет ҫеҫ, ҫӗр виҫӗ хутчен унталла та 
кунталла чӗтренсе илет те, каласа та ӗненес ҫук, хӗр умне 
ватӑла пӗлми, ӗмӗрне вилми чипертен те чипер каччӑ тухса 
тӑрать, пуҫ таять те ҫапла калать:

— Эп Телей ятлӑ, ҫӗнми хӑватлӑ. Ман ятпа тутӑр тӗрле- 
кеншӗн виҫӗ хутчен тарҫӑ пулатӑп, мӗн ыйтнине пикешӗн 
ыйтнӑ пекех тӑватӑп!

— Эп пике мар, хӑрхӑм ҫеҫ. Мана пула Турай паттӑр вил
се выртрӗ. Ман пӗрремӗш ыйту ҫакӑ пултӑр, ӑна пурнӑҫлама 
сан вӑю пултӑр: чӗртсе парччӗ каччӑна, чун кӗртсемччӗ эс 
ӑна! — тилмӗрет Тӑхӑла.

Телей паттӑр хӗвелтухӑҫнелле ҫаврӑнса тӑрать те хӑвӑрттӑн 
сӑвӑлама пуҫлать:

— Ип пултӑр, сип пултӑр, мӗн калани пур пултӑр! Тӑхӑла 
пике ыйтнипе, Телей паттӑр хушнипе Турай паттӑр чӗрӗлсе 
тӑтӑр! Ҫӗр те пӗр сӑнчӑр татӑлтӑр!

Телей паттӑр ҫапла калама ӗлкӗрет ҫеҫ — Турай паттӑр 
вӑштах сиксе тӑрать те Тӑхӑлапа Телей паттӑра тав тӑвать, 
ырлӑх-сывлӑх сунать. Телей паттӑр ик ҫамрӑкпа сывпулла- 
шать те, кӗҫех вӑл тӑнӑ вырӑнта тӗтре кӑна юлать.

— Манӑн халь ӗҫпе васкамалла... Кӑмӑлу пулсан атя пӗр- 
ле, — сӗнет Турай паттӑр хӗре.

— Манӑн хам ҫитес ҫӗре ҫитмелле, ху пыр манпа, — ху- 
равлать Тӑхӑла.

Вӗсем алӑ тытса сывпуллашаҫҫӗ те иккӗшӗ ик еннелле 
уйрӑлса каяҫҫӗ. Тӑхӑла Сӗт кӳллине шыраса ӑҫталла куҫ ку- 
рать, унталла каять. Шав малалла пырать вӑл, утнӑ ҫӗрте утать, 
чупнӑ ҫӗрте чупать. Сахал каять-и, нумай-и, кайсан-кайсан 
ывӑнса ҫитет, вӑй-халӗ те пӗтет. Сӗт кӳллине ҫаплах тупай- 
масть. Тӑхӑла ҫул ҫинче ларать те хуйхӑрса йӗме пуҫлать.

— Эй, мӗскӗн пуҫӑм! Мӗншӗн ӑраскалсӑр-ши эпӗ? Ӑҫта-ши 
ман телейӗм?..

Унччен те пулмасть — ҫӗр виҫӗ хутчен унталла та кунтал- 
ла чётренсе илет те, хӗр умне ватӑла пёлми, ёмёрне вилми 
чипертен те чипер каччӑ тухса тӑрать, пуҫ таять те ҫапла 
калать:

— Эп Телей ятлӑ, ҫӗнми хӑватлӑ. Ман ятпа тутӑр тёрле- 
кеншӗн хапӑл тусах тарҫӑ пулатӑп, мӗн ыйтнине пикешӗн 
ыйтнӑ пекех тӑватӑп!

— Эп пике мар, хӑрхӑм ҫеҫ. Ман иккӗмӗш ыйту ҫакӑ 
пултӑр, ӑна пурнӑҫлама сан вӑю пултӑр: ман Сӗт кӳлли ҫӗр- 
шывне тупасчӗ, унта ырлӑх курса пурӑнасчӗ, — тилмӗрет 
Тӑхӑла.

Телей паттӑр хӗвелтухӑҫнелле ҫаврӑнса тӑрать те хӑвӑрттӑн 
сӑвӑлама пуҫлать:

— Ип пултӑр, сип пултӑр, мӗн калани пур пултӑр! Тӑхӑла 
пике ыйтнипе, Телей паттӑр хушнипе Сӗт кӳлли ҫӗршывне 
кайма ҫул пултӑр!

Телей паттӑр ҫапла калама ӗлкӗрет ҫеҫ — Тӑхӑла ури вӗҫ- 
нех асамат кӗперӗ пурҫӑн тилхепе пек карӑнса анать. Вӑл 
ҫитмӗл те ҫичӗ тӗспе ҫиҫет, ун варрипе, крыльца ҫинчи евӗрлӗ, 
картлаҫсем ҫӳлелле тӑсӑлаҫҫӗ.

— Ман ятпа тутӑр тӗрлекеншӗн тата тепӗр хут тарҫӑ пу- 
латӑп, мӗн ыйтнине пикешӗн ыйтнӑ пекех тӑватӑп! — тет 
хайхи Телей паттӑр. Ҫавӑн хыҫҫӑн вӑл тӑнӑ вырӑнта тӗтре 
кӑна юлать.

Асамат кӗперӗ ҫинчи картлаҫсем тӑрӑх ҫӑмӑллӑн утать 
Тӑхӑла. Утсан-утсан хӗвелтен инҫетри, уйӑхран аякри акӑш- 
макӑш чаплӑ ҫӗршыва пырса тухать вӑл. Кунта пахчан-пах- 
чан улмуҫҫи ӳсет, чи тӑрринчи cap улми хӗр алли татасса 
кӗтет. Сад варринче куҫпа виҫейми пысӑк кӳлӗ пур. Тӑхӑла 
кӳлӗ ҫине пӑхать те шалтах тӗлӗнет: кӳлӗ шывӗ шӗвви шӗвӗ, 
анчах шыв мар, шурри шурӑ, анчах юр мар. Пирӗн хӗр ӑна 
астивсе-тутанса пӑхать. Ак хайхи, шыв та мар, мӗн те мар, 
ытарайми тутлӑ сӗт иккен. Тӑхӑла хӑй сӗт кӳллине тупнине 
тинех ӑнкарса илет.

Ыр курса та савӑнса пурӑнать вӑл ҫак ҫӗршывра. Эрне хыҫ- 
ҫӑн эрне иртет, уйӑх хыҫҫӑн уйӑх иртет. Анчах Тӑхӑла кун- 
ран-кун кичемленсе пырать, ӑшӗ вӑркама пуҫлать. Йӑ-

лӑхтарать пикене кӳлӗри хӑймаллӑ сӗт, садри хӗрлӗ улма- 
сем те ӑна текех илӗртмеҫҫӗ. Темшӗн-ҫке ӑна тӑван ялӗ час- 
часах аса килет, куҫӗ умне хӑй ҫуралса ӳснӗ лапчӑк тӑрӑллӑ 
пӗчӗкҫӗ пӳрт туха-туха тӑрать. Хӑлтӑр-халтӑр та тӑйлӑк- 
тайлӑк вӑл пӳрт, пурпӗр шухӑш ҫав киле вӗҫе-вӗҫе ӳкет, 
пурпӗр кӑмӑл ун еннелле туртӑнать. Хӗр чӗри ӑнланми тун- 
сӑхпа хӗсӗне-хӗсӗне илет. «Ӑҫта ҫӳрет-ши Турай паттӑр? Аса 
илет-ши вӑл мана?» — шухӑшлать Тӑхӑла. Акӑ вӑл, юмахри 
евӗр хитрескер, Сӗт кӳлли хӗррине тухса тӑрать. Кунти ҫӗр- 
шывра садсем ешернӗ вӑхӑт, ҫулҫӑ сарӑлнӑ вӑхӑт, Тӑхӑла пи- 
кен вара — ӑшӗ ҫуннӑ вӑхӑт. Вӑл тӑван ҫӗршывӗ еннелле 
тунсӑхлӑн ӑнтӑлса тинкерет те кӗрхи кун пек салхуланса ка
ять. Ютри телей — телей мар иккен. Ҫӗрме пуян патӗнче 
пурӑннӑ чухнехи пекех, Тӑхӑла хурлӑхлӑ юрӑ пуҫарать:

Уй варринчи ут кӑшкарӗн 
Ҫулҫи вӑр-вӑр ай ҫаврӑнать,
Вӑрри шӑпӑр ай тӑкӑнать.
Тӑван яла аса илсен 
Ӑш-чик вӑр-вӑр ай ҫаврӑнать,
Куҫҫуль шӑпӑр ай тӑкӑнать.
Мӑн шыв юхать ай сарлака,
Каҫӑ хурсан — каҫӑ ҫитмест,
Кӗпер хывсан — кӗпер ҫитмест.
Ҫуралнӑ ял ман аякра,
Хыпар ярсан — хыпар ҫитмест,
Салам ярсан — салам ҫитмест.

Пуҫ тӗлӗнчен хур кайӑксем какӑлтатса иртеҫҫӗ. Тӑхӑла ҫав 
вӗҫен кайӑксем хӑйӗн килӗ еннелле вӗҫнине курать те — 
чӗрине ҫӗҫӗ кӗнӗ пекех пулса каять. Вара пирӗн хӗр Сӗт кӳлли 
хӗррине ларать те хуйхӑрса йӗме пуҫлать:

— Эх, мӗскӗн пуҫӑм! Мӗншӗн ӑраскалсӑр-ши эсӗ? Ӑҫта-ши 
ман телейӗм?..

Унччен те пулмасть — ҫӗр виҫӗ хутчен унталла та кунталла 
чӗтренсе илет. Хӗр умне ватӑла пӗлми, ӗмӗрне вилми чипертен 
те чипер каччӑ тухса тӑрать, пуҫ таять те ҫапла калать:

— Эп Телей ятлӑ, ҫӗнми хӑватлӑ. Ман ятпа тутӑр тӗрле- 
кеншӗн хапӑл тусах тарҫӑ пулатӑп, мӗн ыйтнине пикешӗн 
ыйтнӑ пекех тӑватӑп!

— Эп пике мар, хӑрхӑм ҫеҫ. Ман юлашки ыйту ҫакӑ пул-

тӑр: манӑн тӑван яла каялла таврӑнасчӗ, Турай паттӑра ку- 
расчӗ, — тилмӗрет Тӑхӑла.

Телей паттӑр хӗвелтухӑҫнелле ҫаврӑнса тӑрать те хӑвӑрттӑн 
сӑвӑлама пуҫлать:

— Ип пултӑр, сип пултӑр, мӗн калани пур пултӑр! Телей 
паттӑр хушнипе, Тӑхӑла хӑй ыйтнипе куҫ уҫса хупнӑ ҫӗре 
вӑл тӑван ялӗнче пултӑр, харсӑр Турай паттӑра куртӑр!

Тӑхӑла куҫне хупса уҫать те тӑван ялне курах каять. 
Чӳлмек лартнӑ мӑрьесенчен тӗтӗм мӑкӑрланать. Вунпӳ кер- 
менӗ ҫывӑхӗнче темле ҫынсем хӗвӗшеҫҫӗ, те ырӑ ӗҫ, те усал 
ӗҫ тӑваҫҫӗ. Пике тинкерсе пӑхать те ҫакна ӑнкарса илет: кунта 
Турай паттӑр Вунпӳ эшкерӗпе ҫапӑҫать иккен. Харсӑррӑн ҫа- 
пӑҫать вӑл: сулмассерен сукмак тӑвать, ҫапмассерен ҫул хы- 
вать. Ҫапах ӑна Вунпӳ эшкерӗ хӗснӗҫемӗн хӗсет.

Тӑхӑла хӑвӑрт тӑван килӗ еннелле чупать, ури ҫӗре тивнӗ 
ҫӗрте тивет, тивмен ҫӗрте тивмест. Хӗр лапчӑк тӑрӑллӑ пӗчӗкҫӗ 
пӳрте чупса кӗрет.

Шӑллӗ ҫав вӑхӑтра ал арманӗпе мӑян вӑрри авӑртнӑ пулнӑ. 
Ҫӑкӑр пӗҫерме ӗнтӗ!

— Парах, шӑллӑм, ӗҫне, хура халӑха пухмалла, Турай пат- 
тара пулӑшмалла! — хушать ӑна Тӑхӑла.

Шӑллӗпе аппӑшӗ ял тӑрӑх пёр килтен тепӗр киле чупаҫҫӗ, 
хура халӑха кар тухма, Турай паттӑра пулӑшма йыхравлаҫҫӗ.

Акӑ ӗнтӗ, кур ӗнтӗ, тӑйлӑк-тайлӑк ҫуртсенчен, лӑчӑр-лачӑр 
лаҫсенчен кар тӑрса халӑх тухать, Турай паттӑра пулӑшма 
чупать.

Кӗрешӳ те ҫапӑҫу хӗрсех каять. Турай паттӑр малта ҫапӑ- 
ҫать. Анчах Вунпӳ те парӑнмасть, упӑте пуҫлӑ, алтӑр куҫлӑ 
тискер упасене чӗнсе илет.

Ҫав вӑхӑтра ҫёр виҫӗ хутчен унталла та кунталла чӗтренсе 
илет те, хура халӑх умне ватӑла пӗлми, ӗмӗрне вилми чипер- 
тен те чипер каччӑ тухса тӑрать, пуҫ таять те ҫапла калать:

— Эп Телей ятлӑ, ҫӗнми хӑватлӑ. Хам ирӗкпе, кӑмӑл турт- 
нипе тӗрӗс ӗҫ тарҫи пулатӑп, халӑх майлӑ тӑратӑп!

Телей паттӑр кӗҫех Турай паттӑрпа юнашар пырса тӑрать 
те тискер упасене чукмарпа хирме пуҫлать. Иккӗн сулаҫ- 
ҫӗ — икӗ сукмак пулса тӑрать, иккӗн ҫапаҫҫӗ — икӗ ҫул

пулса тӑрать. Икӗ паттӑра хыҫалтан хура халӑх пулӑшать. 
Тӳсеймест Вунпӳ эшкерӗ, тарса-тарса пырать те ҫӗр хӑвӑлне 
чӑма парать. Пичке хырӑм, кӗреҫе пит Вунпӳ те унтах кӗрсе 
ӳкет. Хыҫранах ун ачаш хӗрӗ Ачӑла та ҫӗр хӑвӑлне анса ка
ять. Турай паттӑрпа Телей паттӑр халӑх пулӑшнипе ҫӳллӗ 
сӑрта ишсе антараҫҫӗ те ҫӗр хӑвӑлне хупласа хураҫҫӗ.

Телей паттӑр хура халӑха, унтан Турай паттӑрпа Тӑхӑла 
пикене уйрӑммӑн пуҫ таять те ҫапла калать:

— Пӗлетӗр ӗнтӗ: эп Телей ятлӑ, ҫӗнми хӑватлӑ. Йышӑнӑр 
мана хӑвӑрпа пӗрле пурӑнма!

Хура халӑх савӑнать, Телей паттӑра хапӑл туса йышӑнать. 
Ҫавӑнтанпа телей халӑх хушшинче пурӑнать, килтен киле 
кӗрсе ҫӳрет. Аҫта кӗрет — унта кил-ҫурт тулӑх пурнӑҫпа ту- 
лать, сӗт-турӑхпа ҫу-тӑпӑрчӑ кӗрекене ларать.

Вунпӳ эшкерне тёп тусан Турай паттӑр пике патне тав 
тума пынӑ. Ҫав вӑхӑтра лӑпкӑ ҫилӗ ӑшшӑн-ӑшшӑн вӗрме 
тытӑннӑ, хӗвелӗ ҫутӑрах ҫутатма пуҫланӑ. Телей илемлетнӗ- 
рен-ши, хӗр чӑнах та куҫ илмелле мар хитре пулнӑ. Каччӑ 
ҫине Тӑхӑла ҫав тери ырӑ кӑмӑлпа именсе пӑхнӑ, савӑннипе 
чӗри кӑлт та кӑлт сикнӗ. Ун пуҫӗнче хӑй тӗрленӗ телей 
тутӑрӗ вутӑн-хӗмӗн ҫунса тӑнӑ.

Унтанпа вӑхӑт нумай иртнӗ-и, сахал-и, ку пире паллӑ мар, 
сире те ку кирлӗ мар, Турай паттӑрпа Тӑхӑла пике мӑшӑр- 
ланнӑ. Ыр курса та савӑнса пурӑнма тытӑннӑ вӗсем.

Тӑхӑла патӗнче эп те пулса куртӑм. Таҫти-таҫти ҫӗршыври 
Сӗт кӳлли ҫинчен вӑл маннӑ ӗнтӗ. Чун-чӗрепе тӑрӑшсан Сӗт 
кӳлли хамӑр ялтах тума пулать.

*  *  *

Ҫӗр чӑмӑрӗ ҫинче тулӑх пурнӑҫа ырми-канми ӗҫ тытса тӑрать. 
Турай паттӑрпа Тӑхӑла кин чӑннипех те мухтавлӑ ӗҫченсем пулнӑ. 
Хальхи яш-кӗрӗмӗн те вӗсем пек пуласчӗ, хӑйсен хастарлӑхёпе 
пӗтӗм халӑха тӗлӗнтересчӗ. Хаваслӑ хастарлӑх халӑха хавхалан- 
тарать, хӗпӗртеттерет. Паттӑрсен хӑвачӗ пире харсӑрлӑхпа хӑюлӑх 
парать.

Патӑрьел районӗнчи Алманчӑри 
К. Степанова халапӗ тӑрӑх йӗркеленӗ.



Асамат — ӗҫчен тимӗрҫӗ. Сухапуҫ тимӗрӗпе сӳре шӑлӗ, ҫава- 
ҫурла, пӑчкӑ-пуртӑ ӑсталать тӑван ялӗнчи тата кӳршё ялсен- 
чи ҫынсем валли. Тем те тума пултарать, халӑха мӗн кир- 
лине йӑлтах хӑй янтӑлать. Тимӗрҫӗ лаҫҫинче Асамат ир пуд- 
ласа каҫчен, пӗрмай хӑйӗн ӗҫне тӑвать. Ҫак маттур тимӗрҫӗ 
сӑран атӑпа ҫӳрет, атти тӗпӗ ҫыруллӑ, пуснӑ йӗрӗ эрешлӗ.

Ытарайми хитре Илемпи ялта чи пултаруллӑ ал ӗҫ ӑсти. 
Ун тӗррисем ҫумӑр хыҫҫӑнхи хӗвеллӗ ҫанталӑк пек ҫуталса 
тӑраҫҫӗ. Вӑл ҫыхнӑ чӗнтӗр кирек кам куҫне те илӗртет. Илем
пи тӗртнӗ капӑр кавир чечеклӗ улӑха аса илтерет, кил-ҫурта 
илем кӳрет.

Ал ӗҫ туман хӗрсене шарад пирӗ мӗн тума? Тӗрре пӗлмен 
хӗрсене cap пурҫӑн та кирлӗ мар. Ӳркевсӗр Илемпие вара, 
ҫаксемсӗр пуҫне, ука та кирлӗ, вӗт шӑрҫа та кансӗрлемест.

Асамат тем шырать именчӗк хӗр ҫумӗнче, каях тӑрать ун 
килне, ӑна мӗн кирлине пӗрмаях тупса пама тӑрӑшать. Илем- 
пин пилӗкӗ ҫинҫе, сӑнӗ чипер, пичӗ ҫинче хӗвел ҫути пур. 
Асамат савнийӗ таҫтанах хитрен курӑнать: икӗ тӑнлавне икӗ 
cap кӑтра капӑрлатать. Ҫапла, тӗлӗнтерет вӑл тӗррипе, ӑмсан- 
тарать ӑсӗпе, савӑнтарать сӑнӗпе.

Пӗр-пӗрне чун-чӗререн савакан каччӑпа хӗршӗн инкек 
кӗтмен ҫӗртен килсе тухнӑ.

Ҫав таврара, сӑрт-ту тӗлӗнчи синкерлӗ пӗлӗтсем хыҫӗнче, 
ҫут тӗнчен чи ҫӳлти хутӗнче, акӑш-макӑш сарлака ҫунатлӑ, 
виҫӗ пуҫлӑ пысӑк ҫӗлен — тискер Аҫтаха пурӑнать. Ку эсре- 
мет — таврари ҫӗлен-калта патши. Вӑл шунӑ ҫӗрте шӑвать,

лапӑстатнӑ ҫӗрте лапӑстатать. Ҫынна та, выльӑха та, ытти 
чӗр чунсене те тиркемесӗр хыпа-хыпа ҫӑтать. Ҫӗлен ҫӗлене 
кӑна ҫимест. Малтан алтӑр пек куҫӗпе ҫиҫӗм ҫиҫтерет, ҫӗлен 
хырӑмне кӗрес чунӑн куҫӗ алчӑраса каять, унтан Аҫтаха ӑна 
хӳрипе ҫапать — лешӗн пуҫӗ минрет. Ҫавӑн чухне хыпса 
ҫӑтать те ӗнтӗ Аҫтаха алчӑранӑ та минренӗ чӗр чуна. Хӑй те 
хӑрушӑ, хӑямат сарлакӑш ҫӑварӗ тата хӑрушӑрах. Усал сыв- 
лӑшне пӗрре вӗрсе кӑларать те, таврара вичкӗн ҫил выляма 
тытӑнать: йывӑҫ тӑррисене авӑнтарать, юртакан ута тӑратать. 
Ҫил алхаснӑ вӑхӑтра авӑнаканни аванса юлать, лутӑркана- 
канни лутӑрканса юлать.

Аҫтаха тепре вӗрет — асар-писер ҫавра ҫил кӑларать: йы- 
вӑҫсем ҫӗре ҫити тайӑлаҫҫӗ, утса пыракан ут кукленсе ларать, 
тӑракан ҫын хутланать, чӗркуҫленет. Куҫ уҫмалла мар ҫав- 
ра ҫил вӑхӑтӗнче ванаканни ванса юлать, ҫӗмӗрӗлекенни ҫӗ- 
мӗрӗлсе юлать.

Аҫтаха виҫҫӗмӗш хут вӗрет — юхтаракан ҫумӑрлӑ, ҫунта- 
ракан ҫиҫӗмлӗ акӑш-макӑш хӑрушӑ тӑвӑл тапранать: йывӑҫ- 
сем шатӑрт та шатӑрт! хуҫӑлаҫҫӗ, кукленнӗ ут лапах тӳнет, 
чӗркуҫленнӗ ҫын йӑвансах каять. Хуҫӑлнине ҫумӑр шывӗ ҫав- 
рӑнса тарӑн авӑра юхтарать, тӳнни-йӑванни таҫта хӑямата 
юхса кайса ҫухалать.

Шавлӑ ӗҫкӗ-ҫикӗ мар, ҫурла-ҫава сасси мар, ял варринчех 
Аҫтаха янӑрашать, урӑм-сурӑм ҫуй тӑвать. Ши-ши! шӑхӑрать, 
пӗтӗм яла ян ярать. Хӗвел ансан тапратать, лӑпах ҫур ҫӗрччен 
шавлать. Кӳпсен-чыхсан кӗленче керменне таврӑнать, кунӗ- 
пех ыйха туртать.

Аҫтаха вӗрни-шӑхӑрни ҫитмӗл ҫичӗ ҫухрӑмран илтӗнет. Ӑна 
илтсен шикленекенни сехрине хӑпартать, сехӗрленекенни чӗтре- 
не ерет. Шиксӗр чӗр чун кӑна пуҫ усмасть, урипе ҫӗре кука- 
лет, хӑрушлӑх еннелле тӑпра сирпӗтет. Паттӑр ҫын кӑна хӑнк 
та тумасть, пуҫне ялт ҫӗклет, хӑрушлӑха хирӗҫ кӑкӑрӗпе тӑрать.

Ял-ял хушшине Аҫтаха килсе ҫапӑнсан ҫанталӑк та пӑ- 
сӑлать, асар-писер ҫил-тӑвӑл тапранать, кӳлӗре хума хун хаш- 
ка-хашка хӑвалать. Спикер хура пӗлӗт пек ҫӗрле вӗҫе-вӗҫе 
килет Аҫтаха. Чӑваш ҫӗрӗ тӑрӑх каскӑн вӑрӑ-хурахла ҫӳрет, 
инкек те синкек кӳрет. Ҫӑткӑнран хӑтӑлма халӑх ҫырма-ҫат-

рана, вӑрмана-катана тарса пытанать, хӑйпе пӗрле выльӑх- 
чӗрлӗхне те хӳтерет.

— Ах тур, тур, тур! Пӗтерет ку пирӗн пурнӑҫа пӗтӗм- 
пех! — ахлатаҫҫӗ арҫынсем ахрат ҫырминче.

— Мӗн-ма инкӑр-ханкӑра анса каймасть ҫав Аҫтаха! — 
тарӑн варта тарӑхаҫҫӗ теприсем.

Хӗрарӑмсем хурланса хуйхӑраҫҫӗ. Ачи-пӑчи шари ҫухӑрать.
Аҫтаха сап-сарӑ сӑнлӑ Илемпие те асӑрханӑ. Ку хӗре ҫӑтма 

хапсӑнать те хӗрӗнет, анчах мехелӗ ҫитеймест те тивеймест.
Асамат Илемпи килне Илепи карчӑка евчӗ туса ярать, хӑҫан 

туй лартасси пирки калаҫса татӑлма хушать. «Патвар тимӗрҫӗ 
мӑшӑрӗ пуласси маншӑн пысӑк телей. Анчах халех туй тума 
вӑхӑт ҫук — пичче вал ли ҫурт лартатпӑр», — хуравлать евче 
Илемпи. Ваттисем туя чӳк уйӑхӗнче тума килӗшеҫҫӗ. Ҫакӑн 
ҫинчен Илепи карчӑк никама та каламарӗ, кӳршӗри тӑхла- 
чине кӑна пӑшӑлтатса систерчӗ. Анчах хӗрӗх шӑл витӗр тух- 
сассӑн хӗрӗх яла сарӑлать ҫав. Кӗркуннепе хӳхӗм туй пу
ласси ҫинчен пӗтӗм ял калаҫма тытӑнать.

Инкек кӗтмен ҫӗртен килсе тухрӗ. Пӗррехинче ыйхӑ вӗҫнӗ 
Аҫтаха пике улӑх варринче утӑ ҫулнине курах каять. Ҫӑтса 
ямашкӑн хапха пысӑкӑш ҫӑварне карнӑччӗ ӗнтӗ — Илемпин 
шап-шурӑ тутӑрӗн яр ҫутӑ тӗрри Аҫтаха куҫне йӑмӑхтарать- 
шартарать, унӑн нар пек сӑнӗ тискер ҫӗленӗн хыпса ҫӑтас 
ӗмӗтне сирсе ярать.

Ҫапла, хитрелӗх Илемпие вилӗмрен ҫӑласса ҫӑлать, даван
ия пӗрлех тепӗр енчен шар кӑтартать: йӑтса тарать пикене 
Аҫтаха сӑрт-ту тӗлӗнчи синкерлӗ пӗлӗтсем хыҫне, кукӑр- 
макӑр ним латтисӗр керменне. Пуҫланать вара Илемпин та- 
мӑкри пек пурнӑҫ. Сехӗрленмесӗр сехет иртмест, куҫҫуль 
кӑлармасӑр кун иртмест. Чӑлкӑм куҫ хупмасӑр ҫӗр каҫать, 
чӗри Асаматшӑн ҫулӑмсӑр ҫунать.

Ҫав тери кичем Аҫтахан кӗрёс-мерӗс керменӗ. Хӗвеле тӳртӗн 
ларнӑран, хура пӗлӗт хупӑрланӑран хӗвел ҫути шала пачах 
кӗмест. Аҫтаха хӗвел тӳпене хӑпарса ҫитичченех ним туйми 
ҫывӑрать, ҫывӑрса тӑрсан кантӑк керменӗ тӑрӑх лӳпперрӗн 
лапӑстатса та анасласа ҫӳрет, тӗттӗм пулсан ҫутӑ тӗнчен 
тӑваттӑмӗш хутне — ҫӗр пичӗ ҫине кӳпме те чыхма, каскӑн-

ланма та хурахланма тухса каять. Тискер тӗлӗнтермӗш тёт- 
тӗмре теветкелленет, хӗвеле пачах юратмасть, ӑна ҫӑтса яма 
та хатӗр. Хӗвел йӗтем пысӑкӑш тенине пёр тухатмӑшран 
илтнё те пырне ларасран шикленет.

Илемпи пуҫӗнчен пёр шухӑш тухмасть: «Нивушлё пирён 
юрату ӑраскалсӑр пулё-ши?» Аҫтаха вӑрӑ-хураха тухса лапӑс- 
татсан хуйха ернӗ хӗр хурлӑхлӑн хӳхлеме тытӑнать, хӑйӗн 
ҫемҫе чӗлхипе тӑсса ярать хурлӑхлӑ юррине:

Ҫил иртӗхет ӗнтӗ улӑхра,
Тертленетӗп эпӗ хурлӑхра.
Ут юртаймасть ҫумӑр ҫунӑран,
Эп юрлатӑп ӑшӑм ҫуннӑран.
Хыр ҫумӗнче хура хурама,
Эп ҫуралнӑ ӑша ҫунтарма.
Хуйхӑрать-ҫке хура хурлӑхан,
Хуйхӑрать пуль маншӑн пур тӑван.
Сӳтӗлтӗрех сарӑ ҫип ҫӑмхи,
Ман юрра илттӗрччӗ тус хӑлхи.
Вӗҫен кайӑк пулса тӑрӑттӑм,
Вӗҫсеех те пырса курӑттӑм.
Тӑрӑттӑмччӗ уйра тыр вырма,
Ҫурли шӑлсӑр тесе калас ҫук.
Калӑттӑмччӗ ҫулӑмлӑ сӑмах,
Юнашар, савнийӗм, эсӗ ҫук.
Тӑрӑттӑмччӗ эп урпа вырма,
Хӑлчӑк алла тирет темӗттӗм.
Илтеесчӗ санран ӑш сӑмах,
Сунтална чупту эс темӗттӗм.
Сарӑ тулӑ вырмашкӑн хушсан 
Турткаланса тӑман пулӑттӑм.
Пилӗк ҫине эс алӑ хурсан 
Сан ҫумна йӑпшӑннӑ пулӑттӑм.
Тухмарӗ-ши хирте ҫил-тӑман,
Манмарӑн-ши мана, Асамат?
Маннӑ пулсан хӑвӑрт аса ил,
Майне туп та хӑтармашкӑн кил.
Кӑвакал ишет мӑн кӳлӗре,
Юрату упратӑп чӗрере.
Чунӑм юратнийӗ тӗнчере —
Хӑвах та пёлетӗн — эс пӗрре.

Сӑрт айккинче ҫӗр ҫырли, хӗвел ӑшшӑн пӑхсассӑн — тата 
пиҫес кӑмӑл пур. Кантӑк читлӗхре сарӑ хӗр, тел ей пӗтмен 
пулсассӑн — килне таврӑнас ӗмӗт пур. Анчах хӑвӑн тӗлне

хӑв хӗвел яраймастӑн, ҫук телее алӑпа туртса илейместӗн. 
Шыв хӗрринче хӗп-хӗрлӗ пилеш пиҫет, ҫупкӑмӑн-ҫупкӑмӑн 
шыва ӳкет. Пилеш мар тӑкӑнать шыв ҫине, Илемпи куҫҫулӗ 
юхать чӗрҫи ҫине. Хуйхӑрсан-хуйхӑрсан пике аллисене ҫӳле- 
ҫӳле ҫӗклет те асамлӑ вӑйсене тархасласа кӗлтума тытӑнать:

Эй, ҫап-ҫутӑ ҫӑлтӑрсем,
Пулӑрччӗ маншӑн туссем.
Ҫитнӗ таран вӑй-халӑр 
Асамата вӑй парӑр.
Эй, уйӑхӑм, каҫхине 
Ҫутатсам каччӑ ҫулне.
Ҫав ҫулпа Асамата 
Илсе килех ман пата.
Эй, хёвелӗм, хӗрхенсем,
Ыр тумашкӑн эс пӗлсем:
Пулӑшсамччӗ каччӑна 
Тамӑкран ҫӑлма мана.
Асаматӑм, эс каҫар,
Хатӗрле пӗр-пӗр каҫа 
Хӑв валли мӑшӑр ҫунат,
Унпала сан ҫул ӑнать.
Ӗнтӗ чӑтӑмлӑх пӗтет,
Ман чӗрем сана кӗтет.
Юратӑвӑм ӗмӗре,
Яланах пулар пӗрле.

Ҫын ӗҫпе мар, хуйхӑпа туртӑнать. Аҫтаха хӑйне итлемен 
Илемпие выҫӑ асаплантарать, шыв памасӑр ӑшне ҫунтарать. 
Хӗрӗн ҫутӑ сӑнӗ тӗксӗмленет, яштака кӗлетки типшӗмленет. 
Вӑл хӑй пӗлнӗ пек ҫеҫ мар, амӑшӗ вӗрентнӗ пек ир те, каҫ 
та пуҫҫапса Турра кӗлтӑвать:

— Ырӑ Турӑ, Турӑ Амӑшӗ, Пӳлӗхҫӗ, Пӳлӗхҫӗ Амӑшӗ, 
Хӑрпан, Хӑрпан амӑшӗ — хӑт, хӑт амӑшӗ — юсав, юсав амӑ- 
шӗ, ырӑ уйӑх, хӗвел, ҫӗр-шыв, юман, йывӑҫ — пурте ҫыр- 
лахӑр. Пирӗн ялти ӗҫчен тимӗрҫе Асамата хӑвӑр ырлӑхӑртан 
ан хӑварӑр: ӑна ҫирӗп сывлӑх сунӑр, ӑс парӑр та паха канаш 
сӗнӗр, хӗрне хатарлӑ хаяр хӑяматран хӑвӑрт хӑтарма хар- 
сӑрлӑх, хӑват хӑлачӗ халаллӑр!

Аякран-аякран ҫил ачисем Асамат хӑлхине Илемпин хур- 
лӑхлӑ юррисене, ирхипе каҫхи кӗлӗ сӑмахӗсене асамлӑ май- 
па илсе ҫитереҫҫӗ, вӑл тилмӗрсе ыйтнине пурнӑҫлама хис- 
теҫҫӗ.

Асамат та кашни ир Турӑран тархасласа ыйтать:
— Эй, Пӳлӗхҫӗ, ырлӑх кӳрекен Туррӑмӑр! Пирӗн ял хӗрне 

Илемпие, Аҫтаха касмӑкне лекнӗскере, каҫ выртсан канлӗх 
пар, ир тӑрсан чӑтӑмлӑхпа хастарлӑх пар. Ӑна тыткӑнран та 
касмӑкран ҫӑлсам.

Анчах Пӳлӗхҫе тархаслакансем нумай ҫав. Кашнин кӑ- 
мӑлне тивӗҫтерме мехел ҫитереймест пулмалла. Илемпи ҫап- 
лах тыткӑнра та касмӑкра. Тӑван чӑваш халӑхӗ ҫаплах Аҫта- 
хан пусмӑрне тӳсет. Шӗшкӗ тин шӑтнӑ юмана хӗвел ҫути 
кӑтартмасӑр хупласа тӑнӑ пек, Аҫтаха ҫамрӑк пикене тел ей 
курма памасть, пӗтӗм ӑрӑскалне таптать. Чӑн ӗнтӗ, ӳссен юман 
шӗшкӗ пусмӑрне ҫӗнтерет-ҫӗнтеретех, унран нумай ҫӳле ӳссе 
хӑпарать, анчах Аҫтаха пусмӑрӗнчен пике епле хӑтӑлӗ-ши? 
Тӑван халӑх хӑҫанччен пусмӑр тӳсӗ-ши?

Ҫапли ҫапла, анчах Асамат халӑха епле пулӑшмаллине 
пӗлмест, савнӑ хӗрне мӗнле майпа ҫӑлмаллине пушкараймасть.

Пӗр ирхине каччӑ кӳлӗ хӗррине пулла кайрӗ, вӑлтапа пӗчӗк 
пулӑ туртса кӑларчӗ. Пӑхрӗ-пӑхрӗ те кӑвак ӳтлӗскерне каял- 
ла шыва чӑмтарчӗ. Самантранах кӳлӗрен, тарӑн ҫӗртен, Вутӑш 
ишсе тухрӗ. Хӑй ҫын пекех, вӑрӑм ҫӳҫлӗ, анчах ӳчӗ кӑвак.

— Лайӑх ҫын эсӗ, Асамат: тӑван чӗппӗн пурнӑҫне тат- 
марӑн... Мӗнпе пулӑшам сана?

— Тӑван халӑха Аҫтахаран хӑтарасчӗ, хамӑр ял хӗрне Илем
пие касмӑкран ҫӑласчӗ...

— Лайӑх ҫын эсӗ, Асамат: халӑх хуйхипе хыпса ҫунатӑн. 
Эпӗ ҫак кӳлӗре кӑна хуҫа. Ну юрӗ, шыв-шурти ытти вутӑш- 
сем пулӑшнипе вӑйлӑ ҫумӑр ҫутарӑпӑр, тӳпенелле ҫӳле-ҫӳле 
пурҫӑн кӗпер карӑнтарӑпӑр. Ҫав кӗпер тӑрӑх Аслати урхама- 
хупа Аҫтаха патне ҫитме пултарӑн. Акӑ сана асамлӑ вун икӗ 
юсман. Ана шыврисем имлӗ курӑксенчен дӗҫернӗ. Аслатипе 
иксӗр вӑй-халӑр иксӗлсен пӗрер юсман, тарласа чӑм шыва 
ӳксен икшер юсман, йӑлтах халран кайсан — виҫшер юсман 
ҫийӗр те малалла талпӑнӑр.

«Ёнтӗ, савнӑ тусӑм, ҫунатӑмҫӑм, хӑвна пырса хӑтариччен 
йӗр те тӳс»!» — тесе калӗччӗ май пулсан каччӑ хӗре. Аса- 
матӑн кӑкӑрӗ сарлака, алли-ури ҫирӗп, вӑйӗ-халӗ такама та 
ҫӗнтересле. Чӑн-чӑн паттӑр. Халӑха Аҫтаха пусмӑрӗнчен хӑ-

тарма, савнӑ хӗрне тыткӑнран ҫӑлма хурҫӑ хӗҫ хатӗрлет, юман 
тымарӗнчен сулмаклӑ чукмар тӑвать.

Ҫав тери хӳхӗм Асаматӑн урхамахӗ Аслати. Чаплӑ урха- 
мах кӗҫӗнет — уяр кун аслати авӑтать, аҫа-ҫиҫӗм ҫиҫет. Ур- 
хамаха та вӑрӑм ҫула хатӗрлет Асамат: утӑ-урпа ытлӑн-ҫитлӗн 
ҫитерет, мӑн кӗлеткине хырчӑкласа та ҫуса тасатать. Темиҫе 
кунран каччӑ урхамахӑн чуппи-юртти хӑвӑртлӑхне, хурҫӑ 
хӗҫӗпе юман чукмарӗн ҫирӗплӗхне тӗрӗслесе пӑхать.

Паллӑ: сӑваплӑ ӗҫе кун ҫутипе тӑваҫҫӗ. Асамат ир-ирех Ас- 
латие утланать те аякри ҫула теветкелленсе тухать. Ырӑ утӑн 
ури ҫӗре тивмест, пуҫӗ пӗлӗте лекмест, утни-чупни сисӗнмест, 
шыв пек юхать, ҫил пек вӗҫет.

Асамат лайӑх пӗлет: ҫутӑ тӗнче ҫичӗ хутлӑ. Виҫӗ хучӗ ҫӗр 
тӗпӗнче, тӑваттӑмӗшӗ — ҫӗр пичӗ, ытти виҫӗ хучӗ — тӳпере. 
Эппин, Аҫтаха тӳпери виҫҫӗмӗш хутра. Чӑл-чӑл ҫунан вут 
ҫути, катаран курнан кӑвайт ҫути еннелле тӑсӑлать сӗрен 
кӗперри. Кун ытла та хӑвӑрт иртет. Ара, хӗвел кӑнтӑрлаччен 
вӑкӑр ҫинче пырать тет, апатран вара — лаша ҫинче. Пӗр 
кун иртет — каҫ кӳлӗм Асамат урхамахпа тӗнчен пиллӗкмӗш 
хутне хӑпарса ҫитет.

Аҫтаха ахӑрса ӑна хирӗҫ тухать. Вӑл усал сывлӑшне пӗрре 
вӗрсе кӑларать те таврара вичкӗн ҫил выляма тытӑнать. Ҫил 
алхаснӑ вӑхӑтра авӑнаканни аванса юлать, лутӑрканаканни 
лутӑрканса юлать. Сӗрен кӗперри чӗтренсе чӗтренет, ҫапах 
пёр шит те шалтӑрккалла шӑвӑнмасть. Асаматпа Аслатин 
вӑйӗ-халӗ палӑрмаллах иксӗлет. Каччӑ ҫурӑмӗ хыҫӗнчи пеш- 
тӗртен икӗ юсман кӑларать. Иккӗшӗ те ҫатма пек ҫаврака, 
хӑйӑ евӗр ҫӳхе. Асамат пӗрне хӑй ҫиет, теприне урхамахне 
чӑмлаттарать. Чӑнах иккӗшне те вӑй кӗрет. Аҫтаха — аш- 
кӑнакан анчӑк, ӑна ҫапсассӑн та ҫылӑх ҫук. Асамат виҫӗ пуҫлӑ 
тискер Аҫтахана юман чукмарӗпе пӗррех ҫапать те пӗр пу- 
ҫӗнчен арпа тӑвать. Ик пуҫӑн кӑна юлнӑ хайхи хӑнтӑр-хантӑр 
аран тарса хӑтӑлать.

Чӑл-чӑл ҫунан вут ҫути, катаран курӑнан кӑвайт ҫути ен
нелле ҫӗкленет сӗрен кӗперри, Асамат ҫав кӗпер тӑрӑх ҫӳлел- 
ле ҫул тытать. Урхамахӑн ури ҫӗре тивмест, пуҫӗ пӗлӗте лек
мест, утни-чупни сисӗнмест, шыв пек юхать, ҫил пек вӗҫет.

Иккӗмӗш кун каҫ пуласпа паттӑр Асамат тӗнчен улттӑмӗш 
хутне хӑпарса ҫитет. Аҫтаха ахӑрса ӑна иккӗмӗш хут хирӗҫ 
тухать, хаярланса иккӗмӗш хут вӗрет — куҫ уҫайми ҫавра 
ҫил кӑларать. Ҫав ҫавра ҫил вӑхӑтӗнче ванаканни ванса, 
ҫӗмрӗлекенни ҫӗмрӗлсе юлать. Сӗрен кӗперри силленессе сил- 
ленет, ҫапах пӗр аршӑн та аялалла авӑнмасть.

Аслати кукленсе ларчӗ, ут ҫинчен ӳкнӗ Асамата чӗркуҫ- 
ленме тиврӗ. Чӑваш паттӑрӗ те, унӑн урхамахӗ те тарласа 
чӑм шыва ӳкеҫҫӗ. Асамат ҫурӑмӗ хыҫӗнчи пештӗртен тӑватӑ 
юсман кӑларать. Тӑваттӑшӗ те тулли уйӑх пек ҫаврака, пир 
пек ҫӳхе. Каччӑ иккӗшне хӑй ҫиет, утне икӗ юсман чӑмлат- 
тарать. Чӑнах та иккӗшне те вӑй кӗрет. Аҫтаха — ашкӑна- 
кан айван, ҫапсассӑн та ҫылӑх ҫук. Асамат хаяр Аҫтахана 
юман чукмарӗпе ҫапмаллипех ҫапать те тепӗр пуҫне ҫилпе 
вӗҫмелли кӗл туса хурать. Пӗр пуҫӑн ҫеҫ юлнӑ хайхи хӑямат 
аран тарса хӑтӑлать.

Чӑл-чӑл ҫунан вут ҫути, катаран курӑнан кӑвайт ҫути ен- 
нелле хӑпарать сӗрен кӗперри. Асамат ҫав кӗпер тӑрӑх ҫӳлелле 
ҫул тытать. Урхамахӑн ури ҫӗре тивмест, пуҫӗ пӗлӗте лек- 
мест, утни-чупни сисӗнмест, шыв пек юхать, ҫил пек вӗҫет. 
Виҫҫӗмӗш кун каҫ пуласпа паттӑр Асамат тӗнчен чи ҫӳлти 
хутне хӑпарса ҫитет. Кунта юн ӗҫен эсремет керменӗ курӑ- 
нать. Аҫтаха ахӑрса Асамата хирӗҫ виҫҫӗмӗш хут кӑра ҫиллӗн 
вӗҫсе тухать. Виҫҫӗмӗш хут вӗрсе кӑларать Аҫтаха йӗтем сар- 
лакӑш ҫӑварӗнчен хаяр сывлӑша — юхтаракан ҫумӑрлӑ, дун- 
таракан ҫиҫӗмлӗ акӑш-макӑш хӑрушӑ тӑвӑл тапранать. Сӗрен 
кӗперри сулланасса сулланать, ҫапах пӗр хӑлаҫ та халтӑрк- 
калла тайӑлмасть.

Асамат та, Аслати те пӗтӗмпех халтан каяддё, сёрен кёпер- 
ри дине юнашарах тӳнеҫҫӗ. Асамат ҫурӑмӗ хыдёнчи пештёр- 
тен юлашки ултӑ юсмана кӑларать. Улттӑшӗ те хёвел пек 
ҫаврака, пӳс пек ҫӳхе. Каччӑ виҫҫӗшне хӑй диет, утне виҫӗ 
юсман парать. Чӑнах иккёшне те ҫӗнӗрен вӑй кёрет. Адта- 
ха — армак-чармак аскӑн, ҫапсассӑн та ҫылӑх дук. Асамат 
тискер Адтахана юман чукмарёпе вирлён дапать те, унӑн 
юлашки пуҫӗнчен йӗпе вырӑн кӑна тӑрса юлать, элес-мелес 
хапи хӑмӑр хӑнкӑлалла хавшаса хӑтсӑрланать.

Ҫав вӑхӑтра хӗвел пӗлӗтсем хушшинчен савӑккӑн кулса 
тухать, пётӗм ҫут тӗнче хитреленсе каять. Асаматпа Илемпи 
урхамаха утланаҫҫӗ те сӗрен кӗперри тӑрӑх тӑван ялне тав- 
рӑнаҫҫӗ, шавлӑ туй тума хатӗрленеҫҫӗ.

Ҫапла, хитрелӗх хӗре вилӗмрен хӑтарчӗ, паттӑрлӑх ӑна тыт- 
кӑнран ҫӑлчӗ. Сӳнмен таса юрату вара Асамата та, Илемпие 
те ҫутӑ шанчӑк кӳчӗ, вёсен чун-чӗринче ҫӗнӗ ӗмӗтсем ҫуратрӗ. 
Асамат валли вутӑшсем карнӑ ҫӑлӑнӑҫ кӗперне хӗвеллӗ ҫумӑр 
ҫунӑ чухне халӗ те курма пулать. Ана пурте Асамат кӗперри 
теҫҫӗ. Хӑюллӑ та харсӑр качча мухтаса, таса юратӑва ырласа 
вӑл ҫичӗ тӗспе ҫиҫет, хӗвел куллипе ялтӑрать.

Вашават Асамат туй умён яланхи йӑлипе кӳлӗ хӗррине 
пулӑ тытма каять. Кунта Вутӑш вӑрӑм ҫӳҫне тураса ларать.

— Вутӑш, ҫырлах! Вутӑш, ҫырлах! — тесе ҫывхарать ун 
патне тимӗрҫӗ.

— Ах, Асамат, эсӗ пысӑк йӑнӑш тунӑ: Аҫтаха пуҫёсене ка- 
тертнӗ, хапине ҫаплипех хӑварнӑ. Халӗ унӑн ҫӗнӗ пуҫ ӳссе 
ларнӑ. Ҫут тӗнчери мӗнпур ҫӗлен-калтана халь хӑй тавра пуҫ- 
тарать. Часах сан патна вӑрҫӑпа килет. Тӑван ялна тӗппипе 
пӗтерме шӑл хӑйрать, Илемпие татах илсе кайма ӗмӗтленет.

Ҫав вӑхӑтра Аҫтаха чӑнах та пикенсех вӑрҫа хатӗрленет. 
Хӑй патне чи малтан хантар хӑтӑшне — хурӑн пуҫлисен, йӗс 
ҫӗленсемпе туй ҫӗленсен аслӑ йӑнӑралне чӗнтерет.

— Ну мӗнле, ик cap пӑнчӑ йӑнӑрал, эсӗ йӗмсӗр ҫарупа вӑрҫа 
пыма ёриса-и, ҫук-и?

— Кампа вӑрҫмалла? — хӑюланса ыйтать ик cap пӑнчӑлли.
— Кампа-кампа... Паллӑ: Асаматпа.
Ку ята илтсен аслӑ йӑнӑрал иккӗленсе тӑрать, анчах ҫӗлен- 

калта патши халь-халь тилӗрессине курсан васкасах килӗ- 
шет:

— Ӗриса, ӗриса...
Унтан Аҫтаха хура ҫӗленсен йӑнӑралне — кутӑн куккӑш- 

не кермене чӗнтерет:
— Ну мӗнле, сивӗ куҫ йӑнӑрал, эсӗ наркӑмӑшлӑ ҫарупа 

вӑрҫа пыма ӗриса-и, ҫук-и? Е манӑн ҫӗнӗ йӑнӑрал тупмалла?
Ҫакна илтсен кутӑн куккӑшӗ кампа вӑрҫмаллине ыйтса 

тӑмасть — тӳрех килӗшет.

Ҫӗлен-калта патши вӑрҫа ҫаплалла хатӗрленни ҫинчен чӑ- 
ваш тимӗрҫине Вутӑш каласа парать.

— Пулӑшсамччӗ, аслӑ Вутӑш, ӑс парсамччӗ: халӗ ман мӗн 
тумалла? — пуҫҫапать ӑна чӑваш паттӑрӗ.

— Лайӑх ҫын эсӗ, Асамат. Халӑх хуйхипе хыпса ҫунатӑн. 
Эпӗ ҫак кӳлӗре кӑна асли, ҫӗр ҫинче хуҫа мар. Вырӑс салин- 
чи Влас тимӗрҫе кайса тилмӗр, вӑл та санпа пӗрле хӗҫпе-сӑнӑпа 
Аҫтаха ҫарне хирӗҫ тухтӑр...

— Килӗшмест пулӗ ҫав... — ассӑн сывлать Асамат.
Вутяттт ҫине тӑрсах Власа тархаслама хистет:
— Калаҫса пӑхнӑшӑн чӗлхе ҫӗтӗлмест. Ашши те, сивви те 

пӗр ҫӑвартанах тухать. Вашават та тарават ҫын ҫӑварӗнчен 
сивӗ сӑмах тухас ҫук.

Вутӑш хушнӑ пекех тӑвать Асамат: вырӑс ялне Влас патне 
ҫул тытать, хуйхине ӑна каласа парать.

— Пулӑшсам мана, вырӑс паттӑрӗ, тӑван яла Аҫтахаран 
хӑтарма! — тилмӗрет вырӑса чӑваш. Унтан шухӑшлӑн юрӑ 
пуҫарать:

Утасчӗ ман ҫулпалан —
Ик айккипе хурӑн пур.
Савӑк пурӑнӑттӑм ялан —
Пуҫ ҫӗклеми хуйхӑ пур.
Вӑрман урлӑ хурт вёҫет 
Хӑвӑл йывӑҫ шыраса.
Пуҫри шухӑшӑм вӗҫет 
Шанчӑклӑ туе шыраса.
Вырӑс — эсӗ тимӗрҫё,
Чӑваш — эп те тимӗрҫӗ.
Иккӗн пӗрле туптасан 
Ёҫ ӑнатех, пулӑшсам.
И лӑс хурӑн, лӑс хурӑн,
Хӑв ҫывӑхна ярсамччӗ.
И ыр вырӑс, ыр вырӑс,
Пулӑшу эс парсамччӗ.
Ҫӑткӑн тӑшман тапӑнсан —
Ҫамрӑк ҫыннӑн юн вӗрет.
Юлташӑмӑр пулӑшсан —
Никам ҫӗнми вӑй кӗрет.
Кам хӑюллӑн пулӑшать —
Пулӗ чи ҫывӑх юлташ.
Эсӗ вырӑс, эп чӑваш,
Пулар ҫывӑх хурӑнташ.

Асамат тархаслани, унӑн тилмӗрӳллӗ юрри Влас чӗринех 
пырса тиврӗ, чӑваша пулӑшма вырӑс хапӑл туса килӗшрӗ. 
Ҫапӑҫӑва тухма, пулӑшма хатӗрри ҫинчен хӑй хайланӑ тӑ- 
сӑмлӑ юрӑпа пӗлтерчӗ:

Вӑрман тумне мӗскер илем кӳрет?
Сип-симӗс ҫулҫӑ — ҫав илем кӳрет.
Пур халӑха мӗскер телей кӳрет?
Юлташлӑх, туслӑх — ҫав телей кӳрет.
Ҫӑлкуҫӑн шывӗ сулхӑн та таса,
Ана упра, типтерлӗн усӑ кур!
Юлташ тупсассӑн хӑв кӑмӑлласа —
Унран ан сивӗн, ӗмӗр туслӑ пул!
Ав Асамат та тимӗре туптать,
Пурнӑҫ тӑвасшӑн йывӑр лав туртать.
Эппин, чӑваш та пирӗн пек этем.
Вӑл пултӑр шӑллӑм, эп пулам тете.
Юлташсӑр ҫын — тымарсӑр йывӑҫ пек,
Туссемсӗр пурнӑҫ — йӳҫӗ пӑрӑҫ пек.
Юлташлӑх, туслӑх кирлӗ яланах.
Тӑсса паратӑп алӑ эп сана.

Илтсеттӗм эп чӑваш каланине,
Кӗресчӗ ҫав кашнийӗн хӑлхине:
Нумай та пӗтет, сахал та ҫитет!
Пӗрле пурӑннине мён ҫитет!

Вашават Влас ҫапла калать:
— Пире атте-анне ҫуратнӑ. Сана Пӳлӗх, мана Турӑ пӑхса 

ӳстернӗ. Тӑнлӑ-пуҫлӑ пулас тесе пурӑнтӑмӑр. Иксӗмӗр те 
тимӗрҫӗ. Эппин, пулар юрӑхлӑ юлташ, тӳсӗмлӗ туе та хаклӑ 
хурӑнташ...

Этем лайӑххи калаҫнинчен курӑнать. Ку ҫын ҫав тери тан- 
тан, чӑнах та тӑнлӑ-пуҫлӑ.

Картишӗнче Влас урхамахӗ Ӑмӑрткайӑк кӗҫенет — сасси 
ҫут тӗнчен пур хучӗсене те ҫитмелле янках каять. Ана итле
се Аслати кӗҫенсе ярать — уяр кун аслати авӑтать. Ай, чӑнах 
та аван ку урхамахсем, урисене тӑп-тӑп тытаҫҫӗ, пуҫӗсене ҫӳле 
каҫӑртаҫҫӗ.

Чӑваш тимӗрҫи Вутӑш патне тепре каять, хӑйне Влас вырӑс 
пулӑшма пулни ҫинчен пӗлтерет. Вутӑш ӑна хӑюллӑ пулма 
хушать, унтан ҫапла калать:

— Акӑ сана ҫирӗм тӑватӑ асамлӑ юсман. Ӑна шыврисем 
имлӗ курӑксенчен пӗҫернӗ. Пӗр ҫарпа ҫапӑҫса хӑшкӑлсан Влас- 
па иксӗр пӗрер юсман ҫийӗр, урхамахӑрсене те пӗрер юсман 
чӑмлаттарӑр. Тепӗр ҫарпа ҫапӑҫса ӗшенсен икшер юсман 
ҫийӗр, утсене те икшер юсман парӑр. Юлашки ҫапӑҫӑва вӗҫ- 
леме хал ҫитмесен виҫшер юсман ҫийӗр, утсене те виҫшер 
юсман чӑмлаттарӑр.

Икӗ паттӑр: вӑйпитти вырӑс Влас йӗпкӗн хура хӳхӗм 
Ӑмӑрткайӑк урхамах утланса — хӗҫпе-сӑнӑпа, чыслӑ чӑваш 
Асамат улма чӑпар ут утланса — хӗҫпе-чукмарпа, халӑха 
хӑтсӑр хӑяматран хӑтарма хирти хирсем хушшинчи хутлӑх- 
ра хӑрамасӑр, хускалмасӑр хурал тӑраҫҫӗ. Ҫакна курсан Аҫта- 
хан пӗрремӗш мӑн ҫарӗ — хӑратсан та хӑраманни — тӑпах 
чарӑнать, ик cap пӑнчӑллӑ йӑлттам йӑнӑрал та куҫне чарсах 
пӑхать. Мӑн ҫар чӑнахах хӑрамалла чухне те хӑрамасть, 
йӳтенӗ йӑнӑралӗ вара йӑхсӑрла йӑпшӑнмасть, йӑпӑлтисенчен 
йӑлӑхмасть, йӑлтӑрккине юратать, йӑлттамӗпе йӑпанать. Вӑл 
ҫапӑҫура ҫӗнтерме хыпӑнчӑк хаяр Аҫтахапа пӗрле ҫарамас ҫар

пуҫтарнӑ: хатарлӑ хурӑнташӗсене, хытӑркка хунчӑкамӗсене, 
хыткан хӑтисене, хевтесӗр хӑйматлӑхӗсене хӗсмете хутшӑн- 
тарнӑ, халсӑр хантарсене те хӑйсенчен хӑварман. Ҫӗрӗн ку
сан, шывӑн ишен, ураллисен утан йышне пурне те вӑрӑ-ху- 
рах ҫарне пуҫтарнӑ.

Хӑрушӑ патша хулӑмкка Аҫтаха хуҫӑк хурама хыҫӗнче ху- 
ҫаланать. Хыпӑнса хыпакан хуплӑвне хӗвӗнчи хутаҫа хурать. 
Ҫӗнӗрен ӳссе ларнӑ ҫӑткӑн ҫӑварӗ вӗрсе ҫавра ҫил ҫавӑртта- 
раймасть ӗнтӗ, халӗ вӑл пысӑк йышлӑ икӗ ҫарӗ ҫине ша- 
нать. Икӗ паттӑра — вырӑспа чӑваша хирӗҫ пӗрремӗш ҫара 
ярать. Малта музыкҫӑсем: параппанӗ тӑн-тӑн-тӑн, купӑс пек- 
ки нӑй-нӑй-нӑй. Ҫар пуҫӗнче Аҫтаханӑн хантар хӑтӑшӗ — 
йӳтенӗ йӑнӑрал: тӑн-тӑн пӑхкалать, шуйлануллӑн шукалать.

Ырӑ кӑмӑллӑ Власпа Асаматӑн чунӗсемпе ирӗксӗрех хаяр- 
ланма тивет.

— Пирӗн тӑшман тухатмӑшпа пӗртӑван, вупӑрпа вӑртахлӑ, 
ҫӑткӑнсемпе ҫыхланчӑк. Ана тӑруках пусӑнтараймӑн. Ҫапах 
тытӑҫса пӑхар-ха, — пуҫне ялт ҫӗклет вӑйламас Влас.

— Эс таҫтаччӗ, тете, эп таҫтаччӗ, явӑҫтарчӗ пире пӗр тӗллев. 
Эппин, Пӳлӗхҫӗ, пиллесем пире! Эппин, Туррӑмӑр, пулӑшсам 
пире! — ҫутӑлтарать куҫне чӑваш паттӑрӗ.

Тӑр кӑнтӑрла тӗлӗнче, хӗвел чи ҫӳле улӑхсан, ҫапӑҫу пуҫ- 
ланать. Шӑван-кусансене пӗри сӑнӑпа тирет, тепри чукмарпа 
ҫапать. Вырӑспа чӑваш пӗрне-пӗри юлташла та тусла пулӑ- 
шаҫҫӗ, тӑшмана иккӗн ик енчен хиреҫҫӗ, сывлӑш ҫавӑрса илме 
те памаҫҫӗ.

Аҫтаха ҫарӗ чуна сехӗрлентермелле ши те ши шӑхӑрать, 
ҫӗнтересшӗн ҫапӑҫать. Авкаланаканни авкаланать, шӑвакан- 
ни шӑвать. Пӗри те тепри хӳрисемпе ҫапаҫҫӗ, ыраттармалла 
ҫыртаҫҫӗ. Икӗ паттӑрпа вёсен урхамахӗсене хӑйӗн каҫхи апачӗ 
тума ӗмӗтленет Аҫтаха.

Власпа Асамат канмасӑр ҫапӑҫнӑран хӑшкӑлса ҫитеҫҫӗ. Акӑ 
Асамат шыврисем парнеленӗ тӑватӑ юсмана кӑларать. Вы- 
рӑспа чӑваш пӗрер юсман ҫиеҫҫӗ, иккӗшне икӗ ута чӑмлатта- 
раҫҫӗ. Ҫыннисен те, учӗсен те хал хушӑнать, хӑват тупӑнать, 
хастарланса ҫапӑҫаҫҫӗ. Сурӑх кӗтӗвӗ кашкӑртан тарса чӑл- 
пар саланнӑ пек мӑн ҫар та йӑлтах пусӑрӑнчӗ. Хуҫӑк хурама

хыҫӗнчен хуп-хура хапаллӑ тепӗр эшкер хыпӑнса килсе хӑмса- 
рать. Аҫтахан хантар хӑтӑшӗ — йӳтенӗ йӑнӑрал кунтах хӑтсӑр 
хӑтланать. Икӗ паттӑр пӗр-пӗрин патне ҫул хывать, пӗри теп- 
рине пулӑшать, хирӗлекен хӑтана кӳпкет. Авкаланакан ирсӗр 
ӳтӗнчен кӗсел туса хучӗҫ, хӑйсем тӗшӗрнӗ ҫӗленсене ун ҫине 
купаларӗҫ. Аптӑрами Асаматпа вӑйламас Влас ҫӗлен-калта 
ҫарне тӑрайми ҫапса салатрӗҫ.

Ҫавна курсан апӑрша Аҫтахан нӗрсӗр пичӗ-куҫӗ пушшех 
тискерленет, хӑй чӗтреме, турткалашма та тапкалашма пуҫ- 
лать. Кашкӑрла улать, упалла урать, хурахла хаярланать. Вӑл 
ахӑрса анрашать, хура хурлӑханла хурланать, хуҫӑк хурама 
хыҫӗнче хуйхӑрса хыҫаланать. Хӑрнӑ хырӑмне хӑнтӑрамак 
хирет, хыпӑнса хыпакан хуплӑвне хӗвӗнчи хутаҫа хурать. Хай- 
хи хӑямат Аҫтаха вырӑспа чӑваша хирӗҫ тепӗр ҫарне ярать — 
хальхинче хура ҫӗленсене вӑскӑртать. Мал та музыкҫӑсем: па- 
раппанӗ тӑн-тӑн-тӑн, купӑс пекки нӑй-нӑй-нӑй. Ҫар пуҫӗнче 
Аҫтаханӑн кутӑн куккӑшӗ — яваланчӑк йӑнӑрал: унӑн-кунӑн 
пӑхкалать, пӑлтӑр-пӑлтӑр шукалать.

Каллех вӑйлӑ ҫапӑҫу тапранать. Власпа Асамат шӑван-ку- 
сан хурахсене хӗҫпе ваклаҫҫӗ, чукмарпа ӗнселеҫҫӗ. Урхамах- 
сем — Аслатипе Ӑмӑрткайӑк — хӑрасса хӑраҫҫӗ, хартлатас- 
са хартлатаҫҫӗ, тискер ҫӗленсене пурпӗр тапта-тапта лапчӑ- 
таҫҫӗ. Хура ҫӗленсем хӳрисемпе ҫапаҫҫӗ, сӑннисемпе сӑхса 
наркӑмӑшпа вӗлерме хӑтланаҫҫӗ. Аҫтахан анчӑкла акӑш- 
макӑш алхасакан ҫарне Асамат арӑсланла аркатать. Вӑйлӑран 
та вӑйлӑ Влас вӗриленсех пӗрмай малалла вирхӗнет, тӑшма- 
на пӗрин хыҫҫӑн теприне хирет. Катаран каллех кӑтӑрнӑ эш
кер кӑштӑр килсе капланать. Айван Аҫтахан калӑпсӑр калт- 
там кукша куккӑшӗ хӑй те кунтах каскӑнланать, куштанла 
кӑшкӑрашать. Икӗ паттӑр пӗр-пӗрин патне ҫул хываҫҫӗ, пӗрне- 
пӗри пулӑшаҫҫӗ, каппайчӑк кукшана кӳпкелеҫҫӗ, куҫ кӗретех 
курнӑҫланма памаҫҫӗ, авкаланакан ирсӗр ӳтӗнчен нимӗр туса 
хураҫҫӗ, хӑйсем лачӑртаттарнӑ ҫӗленсене ун ҫине купалаҫҫӗ. 
Каҫ кӳлӗм Власпа Асамат ҫав тери ӗшенеҫҫӗ. Акӑ Асамат 
Вутятп парнеленӗ сакӑр юсмана кӑларать. Вырӑспа чӑваш ик- 
шер юсман ҫиеҫҫӗ, икӗ урхамаха та икшер юсман параҫҫӗ. 
Чӑвашпа вырӑсӑн та, урхамахӗсен те вӑй-хал хушӑнать. Икӗ

паттӑр хавхаланса ҫапӑҫать, хура ҫӗленсен ҫарне хӗҫпе ту- 
рать, сӑнӑпа-чукмарпа кӑнтать, урхамахсемпе таптать.

Ҫапӑҫу вӑраха кайнӑран Асаматӑн та, Власӑн та вӑй-халӗ 
пӗтсе ҫитет. Урхамахӗсем шап-шурӑ кӑпӑка ӳкеҫҫӗ. Акӑ Аса- 
мат шыврисен вун икӗ юсманне пештӗртен кӑларать. Вырӑс- 
па чӑваш виҫшер юсман ҫиеҫҫӗ, икӗ урхамаха та виҫшер юс- 
ман чӑмлаттараҫҫӗ. Чӑвашпа вырӑсӑн та, урхамахӗсен те хал 
хушӑнать. Икӗ паттӑр каллех ҫапӑҫма тытӑнаҫҫӗ. Хура ҫӗлен- 
сен ҫарӗ ним юлми пӗтет.

Ҫавна курсан Аҫтахан пичӗ-куҫӗ татах та тискерленет. 
Ҫӗлен-калта патши тилпӗрен вӑрри ҫинӗ пек тилӗрсе каять, 
хурчӑка хунчӑкамӗ пек хыпӑнать. Хӑй пуринпе те хӑлӑхсӑрла 
харкашать, хирӗҫет, хӑлтӑ хӑйматлӑхне те хӑмсарать. Хурах- 
ран та хурах хуҫӑк хурама хыҫӗнче хурланать-хуйхӑрать, 
хӑнкӑла ернӗн хыҫаланать. Хӑйӗн хӑмпӑланнӑ хырӑмӗнче 
хӑнтӑрамак хускалать. Хӑй ҫапах хастарланма хӑтланать. «Вы- 
рӑспа чӑваш ачи-пӑчине халӗ хам ачашлама шутлатӑп. Пӗлсех 
тӑччӑр: вӗсем пеккисене кӑна эп куркаланӑ ӗнтӗ!» — лапчӑк 
кӑкӑрне ҫунаттипе ҫапать ҫав ҫатӑлти. Хӑпартланасси хӑпарт- 
ланать, ҫапах тӑр-тӑр чӗтрет.

Хайхи хӑямат чӑнах та ҫапӑҫма хӑй тухать — икӗ паттӑр- 
па вёсен урхамахӗсене ҫӑтса ярасшӑн хӑтланать, шӑлӗсемпе 
шаккать, ҫуначӗсемпе май мар ҫатӑлтатать. Ҫав йӗксӗке Влас 
вырӑс сӑнӑпа тирет те ҫӳлтипе аялти ирсӗр тутине уҫӑлми 
ҫыпӑҫтарса хурать. Асамат чукмарпа ик ҫунатне те ҫапса ху
дать, пуҫне хӗҫпе татать. Хура юн пӗрӗхтерекен хурахран Аса
мат пӑрӑнса каясшӑн пулать.

— Э, ҫук, хапинчен каллех тепӗр пуҫ ӳссе ларать, — ча- 
рать ӑна Влас. Икӗ паттӑр Аҫтаха хапине татса-касса вак- 
лаҫҫӗ, татӑкӗсене унталла та кунталла ывӑтаҫҫӗ.

Ҫав самантрах аслати кӗмсӗртетет, ялтӑртатса ҫиҫӗм ҫиҫет, 
ятття ҫумӑр ҫума тапратать. Паттӑрсен ҫӗнтерӗвӗшӗн cap хӗвел 
те хӗпӗртет. Аҫтаха шӑпи тулнӑшӑн пӗтӗм ҫут ҫанталӑк са- 
вӑнать. Ҫапла ҫав, вӑкӑр кукалет-кукалет те хӑй ҫинех сир- 
пӗтет. Аскӑн Аҫтахан та ҫапла пулса тухрӗ: пӗр ӗмӗр иртӗхрӗ, 
икӗ ӗмӗр алхасрӗ, халӑха инкек ҫине синкек кӳчӗ, виҫҫӗмӗ- 
шӗнче хӑй ӗмӗрлӗхех кӑнчӗ.

Аҫтахана тӗп тунӑ хыҫҫӑн халӑх ҫӑмӑллӑн сывласа ячӗ. 
Асаматпа Илемпи савӑк туй туса пӗрлешрӗҫ. Иккӗшӗ тем 
тери килӗштерсе пурӑнаҫҫӗ, куҫран куҫа пӑхса йӑл кулаҫҫӗ, 
сак тулли ача-пӑча ӳстереҫҫӗ.

Асамат унчченхи пекех тимӗрҫӗ лаҫҫинче вӑй хурать. 
Сывлӑхӗ ҫирӗп, кӑмӑлӗ хаваслӑ. Пӗлет: чи пысӑк тел ей, чи 
пысӑк савӑнӑҫ халӑха усӑ кӳме пултарнинче. Илемпи ку тав- 
рара чи ӑста тӗрӗҫӗ те чӗнтерӳҫӗ. Вӑл та телейне ытти ҫын- 
семшӗн усӑллӑ ӗҫре тата савса пурӑнан ҫемьере тупнӑ. Нимӗн 
те калаймӑн, хӑюлӑхпа паттӑрлӑх, туслӑхпа таса юрату тем- 
ле инкекрен те хӑтараҫҫӗ-хӑтараҫҫех, ҫутӑ телей кӳреҫҫӗ-кӳ- 
реҫҫех.

Власпа Асамат пӗр-пӗрин патне хӑнана ҫӳреҫҫӗ, пӗрне-пӗри 
хурӑнташ пек те тӑван пек хакла хураҫҫӗ. Тӗрӗсрех калас 
тӑк, вырӑспа чӑваш яланлӑхах тетӗшӗпе шӑллӗ пулса тӑчӗҫ. 
Килен-каяна кирек хӑҫан та тарават: шӑнса килекене ӑшӑ- 
таҫҫӗ, выҫса килекене тӑрантараҫҫӗ. Ачисемпе мӑнукӗсем те 
вӗсене пӑхнӑ: пуринпе те туслӑ пурӑнаҫҫӗ.

Чун-чӗререн ҫапла сунам: ёмӗрӗсем пурин те сурпан пек 
вӑрӑм пулччӑр, хушпу кӗмӗлӗ пек ҫутӑ пулччӑр! Турӑ тутӑ- 
лӑха та тӑнӑҫлӑха тивӗҫлӗ тутӑр, Пӳлӗхҫӗ пехетлӗ пурнӑҫ 
пӳртӗр.

Халап халапах ӗнтӗ. Чӑна пурте мухтаҫҫӗ, суяна кирек кам 
та ӗненмест. Эпир каласа пани вара пӗтӗмпех чӑн.

Патӑрьел районӗнчи Алманчӑри 
А.П. Чихина халапӗ тӑрӑх хатӗрленӗ.



Кал асан та ӗненес ҫук, каласа памасӑр та чун чӑтмасть. 
Мӗн пулни пулнах ӗнтӗ. Унран тӗтрепе тӗтӗм ҫеҫ мар, юмах- 
халап кӑна мар, ҫухалми йӗрсем тӑрса юлнӑ.

Те хӑй теветкел пулнӑран, те чӑн л асах маттуртан, Амалах 
чӑваша шӑпа тем те курма пӳрнӗ. Аслӑ та чаплӑ Пӑлхар 
хулинче ӳссе ҫитӗннӗ ҫав харсӑр ҫын. Хулана сыхласа хӑва- 
рассишӗн монголсене хирӗҫ паттӑррӑн ҫапӑҫнӑ. Ӑна тӑшман 
кӗле ҫавӑрсан Амалах хӑйӗн ҫемйипе, ратни-тӑванӗсемпе 
Хырла тӑрӑхне куҫса килнӗ. Вӑрман хӗрринче, хӑйӑрлӑрах 
вырӑнта, таса та тирпейлӗ ял пуҫарса янӑ вӑл. Кунта пуҫ 
усма хӑнӑхман манӑҫ ҫынсем пурӑннӑ.

Темиҫе ҫултан Хусан ханӗ хӳхӗм ял пуҫаракана, хӑйне 
кирлӗ ҫынна тӳре ят панӑ, таврари ялсене пӑхӑнтарса тӑма, 
хан валли куланай пуҫтарма хушнӑ. Каярахпа ку ял ятне 
хут ҫине Амалах ячӗпе Шӑмалак (Шемалаково) тесе ҫырса 
хунӑ. Ун ҫемйинче ҫичӗ паттӑр ывӑл ӳснӗ. Вӗсем пурте кӗр- 
неклӗ, вӑйлӑ, хастар. Кӗҫӗн ывӑлӗ Тайман та ҫӳллӗ пӳллӗ, 
сарлака хул-ҫурӑмлӑ. Амӑшӗ вӗсем ҫине пӑхса тӑранаймасть, 
ҫавӑнпа пӗрлех хӗр ҫуралманшӑн пӑшӑрханать.

Тайман пӗр хӗвеллӗ кун Хырлана пулла кайнӑ. Кунти пу- 
лӑсен хӳри кӗскерен нумай тытайман. Хӑвалӑх хӳттипе кайӑк 
кӑвакал ҫичӗ чӗппипе ишсе ҫӳренине курать те вӗсене атма- 
па ҫаклатса илсе килне таврӑнать. Кӑвакалӗ килти евӗрех, 
пӗчӗкрех кӑна. Сӑмси тӑрринче тем шурри пур. Ытла та ка- 
нӑҫсӑр хӑй: кил картинче пӗр вӗҫӗмсӗр нартлатрӗ. Чёпписем 
те чарӑна пӗлми какӑлтатрӗҫ.

Пӗр кунхине тӳре килне курпун карчӑк Тухантей пырса 
кӗрет. Хӑй карта урлӑ каҫаймасть ӗнтӗ, пурпӗр теме те пул- 
тарать: чӗлхе пӗлет, куҫӑхнӑ ача-пӑчана юман кӑмпипе 
тӗтӗрет. Кашнинчех ӑна сурпан е урӑх япала параҫҫӗ.

— Ман килес! Тайманпа калаҫмалли пур, — тесе карчӑк 
сӗтел хушшине ларать. — Куккук мал енче авӑтнине илтсес- 
сӗн лайӑха теҫҫӗ. Эпӗ куккук кай енче авӑтнине илтрӗм — ку 
аван мара пӗлтерет, — васкамасӑр пуплет Тухантей.

Ку карчӑка тухатма пӗлет теҫҫӗ. Кӗҫӗн ҫимӗк каҫ пӑсӑмҫӑ 
ӗҫне тума кушак пулса ҫӳрет имӗш. Кушак пулнӑ тухатмӑ- 
ша тытсан вӑл лаша пулса тапать тет, ӗне пулса сӗкет тет, 
вут пулса ҫунтарать тет, анчах хӑраман ҫынна нимӗнле сиен 
те тӑваймасть тет.

— Эпӗ сан патна сиен тума килмен, ырӑ канаш пама 
килтӗм, — тӑсать сӑмахне хайхи карчӑк. — Ку кӑвакал чӗппи- 
сене пӑхса ӳстерме юрамасть, вёсен варӗнчен ҫип-ҫинҫе ҫӗлен- 
сем йӑшӑлтатса тухма пултараҫҫӗ. Эсир амӑшне те, чӗпписе- 
не те йыт-качкана ҫитерӗр е мана парса ярӑр. Ҫавӑн пек ту- 
масан шар куратӑр: ҫемйӗрте инкек кӳрен хӗр ача ҫуралӗ. 
Канаш патӑм, халь парне кирлӗ.

Карчӑк канашне Тайман йышӑнмарӗ, парне пирки вара 
хирӗҫлемерӗ: пӗр кӗмӗл тенкӗ хӗрхенмерӗ.

— Пӳлӗхҫӗм, паракана укҫа-тенкӗрен татӑк ан ту, — хӗ- 
пӗртерӗ Тухантей. — Эпӗ мӗн калани хамӑр хушӑмӑрта юлтӑр, 
ҫын ҫине сӑмах ан кӑларӑр.

Карчӑк пуҫне сӗлтрӗ те тухах кайрӗ. Йӑмӑк курас ӗмӗтлӗ 
Тайман пачах пӳлев каланӑ пек тумарӗ: кӑвакал чӗпписене 
чиперех пӑхса ӳстерчӗ. Кӑвакал амӑшне Кукша пуҫ ят пачӗ. 
Пӗр вӑхӑт тӗкӗ тӑкӑнчӗ те — ҫакӑн ятлӑ пулса юлчӗ. Кӗр 
ҫитсен йӗкӗт кайӑк кӑвакалсене ирӗке вӗҫтерсе ячӗ.

Ҫулталӑкран Тухантей карчӑк сӑмахӗ ҫиеле тухрӗ: тӳре 
ҫемйинче ҫӗнӗ кайӑк тупӑнчӗ.

— Ылтӑн-и, кӗмӗл-и? — ыйтрӗ ашшӗ.
— Кӗмӗл... — хуравларӗ тем тери савӑннӑ амӑшӗ.
— Ӗмӗрлӗ пултӑр, кунлӑ-ҫуллӑ пултӑр! — хӗпӗртерӗ ашшӗ те.
Хӗр ачана Нарпике ят пачӗҫ. Ытарайми илемлӗ ӳссе ҫи-

тӗнчӗ пуҫлӑх хӗрӗ. Амалах тӳре ялӗнчи — Шӑмалакри —

йӗкӗтсем пурте ун ҫине ӑмсанса пӑхаҫҫӗ: кама телей кӳрӗ- 
ши ку пике?

Хӗр вара унта-кунта питех тухса ҫӳремест. Йӗкӗтсенчен 
вӑтанать, пӗри-пӗри килсен павара кӗрсе пытанать. Нарпи- 
кене ҫӗвӗҫ ывӑлӗ Аванкка килӗшет. Вӑл сӑхман та, кӗрӗк те 
ашшӗ пекех ятуллӑ ҫӗлет. Йӗкӗт юрла-юрла ҫӗвӗ ҫӗлесе лар- 
нине итлеме те, курса тӑма та кӑмӑллӑ. Нарпикене вӑл кил- 
ти тӑларан мӗн тери хӳхӗм шурӑ сӑхман ҫӗлесе пачӗ. Аршӑн 
патакӗпе виҫнӗ чухне йӗкӗт аллине хӗр пилӗкӗ ҫине хучӗ 
кӑна — лешӗн пӗтӗм кӗлетки сӑрӑлтатса илчӗ. Нарпикепе 
курнӑҫса пуплесен йӗкӗтӗн чун ҫунаттине пӗтӗм анлӑшӗпе 
сарса ярас килет, пуҫӗнче вара ҫуркунне ейӗве тухнӑ Хырла 
пекех анлӑ юрӑ ҫуралать.

Амалах тӳре кӑмӑлӗ урӑхла: вӑл Нарпикене ҫамрӑк ҫӗвӗҫ- 
пе явӑҫма чарать, тивӗҫлӗреххи тупӑнасса шантарать.

— Эпир атте-анне ачисем, Турӑпа Пӳлӗхӗн чунӗсем. Тура- 
па Пӳлӗх ямасан пирӗн тел ее таптамӗҫ. Турӑ ҫырнӑ пулсан, 
Пӳлӗх пӳрнӗ пулсан иксӗмӗр мӑшӑрланӑпӑрах, — лӑпланта- 
рать йӗкӗт Нарпикене.

— Турӑ, лайӑха ҫырсам, Пӳлӗхҫӗ, пархатар пӳрсем! Пӳлӗх- 
ҫӗ, ан пӑрах! Пӳлӗхҫӗ Амӑшӗ, ӗмӗтӗмӗре пурнӑҫа кӗртме пу- 
лӑшсам! — тилмӗрсех Турра кӗлтӑвать тӳре хӗрӗ.

Анчах пӗр-пӗрне савакан икӗ ҫамрӑка арлӑ-арӑмлӑ пулма 
Турӑ ҫырман, Пӳлӗхҫӗ пӳрмен пулмалла ҫав. Хитре пулни 
лайӑх, тепӗр чух ҫакӑ телей вырӑнне инкек кӳме те пулта- 
рать. Лӑпах ҫавӑн пек пулса тухрӗ Нарпикепе.

Хусан ханӗн эмирӗ пёр туменпе Мускав еннелле кайма тух- 
нӑ-мӗн. Ҫула май хӑйӗн тӳри Амалах патне хӑнана кӗрет.

— Хапӑл тӑватпӑр! Иртӗр тӗпеле! Ларӑр кӗрекене! — йӑтса 
илесле кӗтсе и лет эмира Амалах.

— Ку таранччен сана курманччё, курасса та сунманччё. 
Акӑ курнӑҫрӑмӑр... — йӗрӗнӳллӗн йӑсларӗ хӑна йӗпренчӗк 
тутипе.

Йӗрӗнчӗкрен йӗрӗнме шутламарӗ тӳре — ӑна тараватлӑн 
чысларӗ, паха ҫимӗҫсемпе сӑйларӗ.

Тӳре хӗрӗ паварта амӑшӗ хушнипе йӳҫӗ чустаран ҫатмапа 
кӳптӗрме пӗҫеретчӗ, пиҫсен ӑна сарӑ ҫу сӗретчӗ. Чӗнмен хӑ-

насене тӑрантармалла вӗт. Ҫавӑн чухне эмирӑн шанчӑклӑ 
ҫынни — чапа тухнӑ нукер — павар алӑкне уҫрӗ ячӗ, вут 
умӗнче хӗрелсе кайнӑ хӗр ҫине пӑхрӗ-пӑхрӗ те каялла пӳрте 
кӗчӗ, эмира хӑлхинчен пӑшӑл-пӑшӑл тем каларӗ.

— Хисеплӗ тӳре, хӗрне мёншӗн пиртен пытаратӑн? Килтӗр- 
ха, курар ӑна... — куланҫи турӗ эмир.

Пысӑк хӑна ыйтнине ашшӗн тивӗҫтермеллех пулчӗ. Нар- 
пике пӳрте кӗчӗ те хӑнасене именсе пуҫ тайрӗ. Эмир хӗр ҫине 
купӑстана кӑмӑллакан качака куҫӗпе пӑхать: ҫӳллӗ мар, 
вӑтам пӳ-силлӗ темелле, куҫӗ хура мар, тӗксӗм ҫӳҫӗ те хура 
мар, ҫырӑ. Эмир хӗре ылтӑн манит парнелерӗ те кайма ирӗк 
пачӗ.

Ирпе эмир ӗне суса кӗрекен Нарпикене тепре курчӗ. Хӗр 
сёт лакӑмне тӗрленӗ пит шӑллипе витнӗ, ҫинҫе пилӗкне яра- 
паллӑ пиҫиххипе туртса ҫыхнӑ. Шап-шурӑ кӗпепе. Кӗпи умне 
хӑмаҫпа кӳнчӗк тытнӑ. Сӑнӗ ҫурхи хӗвел пек йӑлтӑрать. 
Ҫӑварне курак вӗҫсе кӗмелле карса пӑрахрӗ эмир. Эй, Ҫӳлти

Танкӑр! Ытарайми хитре тӳре хӗрӗ! «Ман гаремра лӑпах ҫак 
хӗр ҫитмест...» — ҫуралчӗ шухӑш эмир пуҫӗнче.

Хӗр эмир ҫине куҫ хӳрипе кӑна пӑхса илчӗ. Ку арҫыннӑн 
тути кӑвас икерчи евӗр хулӑн, куҫӗ пӳрт тӗнни пекех хӗсӗк. 
Кӑмӑла килмен ҫынран хӗр хӑвӑрт пӑрӑнса иртрӗ.

Ирхи апата эмир нихӑҫан та хальхи пек кӑмӑлласа ҫимен 
пулӗ. Сарӑхнӑ шӑлӗсемпе авӑртрӗ кӑна.

— Ҫӑкӑр-тӑвартан аслӑ пулма хушман. Ырӑ апата сая ярич- 
чен усал хырӑма тултарас! — палкать хӑй чӑваш шӑрттанне 
чӑмланӑ май кӑкшӑмран тухнӑ пек хулӑн сасӑпа. Унтан тул- 
тармӑш паккама пикенчӗ. Кӑҫал тӳре садӗнчи пан улми те 
курӑмлӑ, хӑна умне лартма кӑмӑллӑ. Тӑранми хырӑм ку 
ҫимӗҫе те курманла чыхать.

Кӑшт каярахпа Нарпике кил картинче тетӗшӗнчен шӑппӑн 
ҫапла ыйтрӗ:

— Усал эмир текенни ҫакӑ-и ӗнтӗ?
— Ҫакӑ, ҫакӑ... Хусан ханлӑхӗн чи хаяр эмирӗ, сӗмсӗрри 

те тискерри. Кӗтӳҫӗ пулнӑ вӑл. Пуҫтахскер кӗрешнӗ чухне 
урине хуҫнӑ, ҫавӑнпа тимӗр ура лартма тивнӗ, — йӑмӑкӗ пе
кех шӑппӑн хуравларӗ тетӗшӗ.

Тайман татах та тем каласа парасшӑнччӗ, анчах сӑрапа 
тата сим пылпа ӳсӗрӗлнӗ эмир кил картине тухни чӑрман- 
тарчӗ. Тетӗшӗ те, йӑмӑкӗ те хӑвӑрт куҫран ҫухалчӗҫ.

Тӳрен улма сачӗ варринче, вар хӗрринче, чаплӑ мунча пур. 
Эмира Амалах мунча хутса кӗртрӗ, ун каҫанне хурӑн милӗк- 
пе хӑй хӗртрӗ. Пит кӑмӑлларӗ чӑваш мунчине мӑнаҫлӑ эмир. 
Сӑрапа сим пыл лӗрккесен-лӗрккесен вӑл Тайманӑн купӑсне 
ярса илчӗ. Уксах эмир тутарла кӗвӗ калать, Амалах тӳре 
чӑвашла ташлать. Чаплӑран та чаплӑ хӑнана вӑл кӳшелкке- 
не тӳнккесе тултарнӑ кучченеҫпе, лакӑм тулли сим пылпа 
ӑсатрӗ.

Аслӑ хир варринчи тӳпемре Хӑлат вӑрманӗ кашлать. Унта 
хӑлатсем йӑва ҫавӑрнӑран ҫавӑн пек ят панӑ. Ку вӗҫен кайӑк 
хӑйӗн йӑвине шӑши сӗтӗрет. Мӑн хӑлат мулкача та ансат 
ҫаклатать. Уксах эмир хӑйӗн тӗкӗртне тапӑра тӑратма ҫак 
вӑрмана, ун ҫумӗнчи улӑха кӑмӑлларӗ. Хӑлат вӑрманӗнчен 
ҫурҫӗрелле, Аслӑ Пӑла айлӑмӗнчи Тури Туҫа еннелле, ҫырма

шӑнкӑр-шӑнкӑр юхса выртать. Тутарсем учӗсене унта шӑва- 
раҫҫӗ. Кунтан Шӑмалак та инҫе мар, ҫичӗ-сакӑр ҫухрӑмра 
кӑна. Кунсӑр пуҫне таврари ялсем ҫук мар, хырҫӑпа ытти 
тӳлевсем пуҫтарма май пур.

— Вырӑссен улусне кӗрсе кайиччен малтан куҫ-хӑлха ярса 
пӑхар. Утсене кантарар, пушаннӑ лавсем ҫине типӗтнӗ ашпа 
пулӑ, сӗлӗпе пӑри тиер, — пӗлтерчӗ эмир хӑйӗн шухӑшне 
нукерсене. «Ҫав хушӑра Нарпикене ҫураҫар!» — тухмарӗ асӗн- 
чен вӑрттӑн ӗмӗт, анчах ун пирки тӗкӗрт ертӳҫисем умӗнче 
нимӗн те шарламарӗ.

Нукерсемшӗн рехет пурнӑҫ пуҫланчӗ: ҫивӗч учӗсене Пӳле 
авӑрӗсенче шыва кӗртеҫҫӗ, таврари ялсенче йытӑсем пек 
кӑйӑн-кайӑн пӑхкаласа ҫӳреҫҫӗ. Мӗнле килчӗ ҫапла хуҫала- 
наҫҫӗ. Вёсен пӗр тӗллев: ӑҫта мӗн ҫаратма май пур — унтал- 
ла. Выльӑхсене кӗтӳрен те, картаран та ҫавӑта-ҫавӑта каяҫҫӗ. 
Кил-ҫуртра мӗн лайӑххи кураҫҫӗ, ҫавна сӗлӗ хутаҫне чикеҫҫӗ. 
Вӗрлӗк хапхасене тапа-тапа ватаҫҫӗ те хуралтӑсенчи чаплӑ 
япаласене тӑсмака урапасем ҫине кӑлараҫҫӗ, ылтӑн-кӗмӗле 
хӑйсенчен хӑвармаҫҫӗ. Мӗн каламалли, тем те хӑтланаҫҫӗ ну- 
керсем ялсенче.

Пӗр ҫар пуҫ темиҫе нукерпа вӑрманта пӑши тытнӑ, ӑна 
вӗренпе мӑйкӑчланӑ та пар утлӑ урапа хыҫне кӑкарнӑ. Тепӗр 
урапа хыҫӗнче йӑлмакланӑ ула ӗне пырать.

Хӗрсемпе арӑмсене ӑҫта тӗл пулсан та — хирте-и, улӑхра-и, 
вӗсем ҫине нукерсем кашкӑрла тапӑнаҫҫӗ: хурах кӑшкӑртса 
тӳрех ҫӗре йӑвантараҫҫӗ. Унта мӗн пулса иртнине вара пӑвӑн- 
нӑ сасӑсем тӑрӑх кӑна тавҫӑрма пулать. Кӑмӑлне тултарсан 
ҫавскерсем хӗрсемпе ҫамрӑк арӑмсене мӑшӑрӑн-мӑшӑрӑн 
ҫыхса хӑрхӑм тума е чуралӑха сутма ӑсатаҫҫӗ. Килӗнче пӗр 
хӗр кисӗппе тӑвар кӑлтӑртаттарса тӗветчӗ. Нукер ун аллине 
хыҫалалла ҫавӑрса ҫыхрӗ те кисӗпне мӑйӗнчен ҫакрӗ, унтан 
сӗтӗрсе тухса йӗнерӗнчен кӑкарчӗ.

Хӑйсене хирӗҫ тӑракансене намӑссӑрсем йыт ҫимен патак 
туянтараҫҫӗ. Пӗр ҫамрӑк нукер Тухантей пӳлеве те хӗрхен- 
мен — саламатпа хӗртнӗ. Те Тухантей тухатнӑран, те урӑх 
сӑлтавпа — ҫавӑн хыҫҫӑн ку нукерӑн сӑмси чалӑшса ларнӑ.

— Эккей, хир варринчи вӑрманта ҫунатлӑ хӑлатсем иртӗ-

хетчӗҫ, халӗ унта ҫунатсӑр хӑяматсем пуҫтахланаҫҫӗ... — пӗҫ- 
ҫисене шарт ҫапаҫҫӗ чӑвашсем.

Кунти вӑрмантан тӑрри кӑна юлчӗ ӗнтӗ. Нукерсем йывӑҫ 
касса ҫӗр пӳртсем турӗҫ, ҫунтарма та нумай касса вакларӗҫ. 
Чипер ларас йывӑҫах тӗтӗме, кӑмрӑка ҫавӑраҫҫӗ.

Пӑри хылчӑкӗ куҫа кӗрсен час кӑлараймӑн. Эмир пуҫне 
вара шухӑш пырса кӗрсен кӳсекпе ҫапса та кӑлараймастӑн. 
Вӑл миҫемӗш кун ӗнтӗ Нарпикене арӑм тӑвас ӗмӗтпе йӑпа- 
нать. Хӑйӗн пӗр паскакне хӗр ҫураҫмашкӑн яма шут тытрӗ.

— Пӳкле каякан пӳлӗнет, ҫавра каякан ҫу ҫиет теҫҫӗ. Эсӗ 
те кӑштах чеелен, ҫавра ҫулсем шыра. Ашшӗне тӳререн ӳке- 
рессипе хӑрат, хӗрне чаплӑ эмирӑн мӑшӑрӗ пулассипе 
илӗрт, — ӑс пачӗ эмир паскака.

Амалах ӑс-хакӑлне кирлӗ пек витӗм кӳме, эмир вӗрентсе 
каланине шута илсе, паскак катаран пуҫларӗ:

— Аллах кӑнтӑрла ҫутатма хӗвел тунӑ. Хӗвел ҫут тӗнчере 
кӑнтӑрла хуҫа. Ҫӗрле хуҫа пулма Аллах уйӑхпа ҫӑлтӑрсем 
туса ҫакнӑ. Хӗвелӗн хӑйне кура мухтав, уйӑхпа ҫӑлтӑрсен 
урӑхла чап. Ку енӗпе ҫӑлтӑр та ҫӑлтӑртан уйрӑлса тӑрать. 
Эмир чапӗ анчах урӑхла. Ҫӳлти тӗнчерине, пӗлӗт ҫинчине 
Аллах тытса тӑрать, ҫӗр ҫинче вара чӑн-чӑн хуҫасем ханпа 
эмир. Вёсен кӑмӑлне пӳлме никам та хӑяймасть: кӑнтӑрла 
та, ҫӗрле те!

Тӳре итлессе итлет, анчах пуҫне пурпӗр енчен енне сул- 
лать.

— Пӳлӗх хӗре ирӗксӗрлесе качча пама хушмасть. Эппин, 
хӑйӗнчен ыйтӑр.

Хӗрне пӳрте чӗнсе кӗртсен ашшӗ тӳрех ҫапла пӗлтерчӗ:
— Хёрӗм, акӑ мӗн: паскак пирӗн пата евчӗ пулса килнӗ. 

Сана эмир качча илесшӗн. Паллах, вӑл пирӗн ҫемьепе хурӑн- 
ташлӑ пулма шутлани пысӑк чыс. Евче мӗн каласа ярасси 
хӑвӑнтан килет. Каласам тӳррине: эмир мӑшӑрӗ пулма килӗ- 
шетӗн-и е ҫук-и?

Аттттттё сӑмахӗсене илтсен Нарпике хӑранипе, тарӑхнипе 
кӑвакарса кайрӗ, чӗтрене ерчӗ, ҫапах чӗри мӗн хушнине ка
лама хӑюлӑх ҫитерчех:

— Пысӑк чыс тунӑшӑн эмира тавтапуҫ! Анчах ун мӑшӑрӗ

пулма тивӗҫӗм ҫук. Тата, аттем, ҫакна калам: хуть касӑр, 
хуть ҫакӑр — ҫӗвӗҫӗ Аванккасӑр пуҫне эпӗ никама та качча 
тухмастӑп! — Хӗр вӑрт ҫаврӑнчӗ те тухса кайрӗ.

— Эппин, хӗр хӑй каланӑ пек пултӑр, ун сӑмахӗнчен 
иртмӗп. Ҫӑхан хӑҫан кӑвак пӗлӗте ҫитсе ҫуначӗпе ҫапать, ҫавӑн 
чухне тин урӑхла тӑвӑп, — татӑклӑн хуравларӗ евче тӳре.

Паскак ҫаплах Амалаха ӳкӗте кӗртесшӗн:
— Эмир ҫиллине хӑвӑн ҫине кӳрес мар тесен чаплӑ сӗнӳпе 

килӗшмеллех сан... — Тӳре кӑмӑлне ним каласа та ҫавӑрай- 
марӗ хайхискер, юлашкинчен юнаса хӑварчӗ: — Манран ка
ласа пул тар: сан Нарпикене гарема памаллах. Унсӑрӑн тем 
сиксе тухӗ. Асту, вӗре пӗлмен йытӑ кашкӑр кӳнӗ тет!

Амалах пуҫне хыҫса тӑрса юлать, ҫапах хӗрӗ пирки шухӑш- 
не улӑштармасть.

Ҫав кун эмир тапӑҫакан ӑйӑрла шӑмарса кӑна ҫӳрерӗ — 
ӑш-чикӗ пӳлӗнсе тӑрать, ним туса лӑпланаймасть. Сӑр леш 
енчи даругӑна эмир ҫилхӑван утсемпе куҫ-хӑлхасем янӑч- 
чӗ. Вӗсене вырӑс княҫӗ йӗрлесе тытни ҫинчен пӗлтерчӗҫ паян 
эмира.

— Вӑл ман нукерсемпе ҫапла хӑтланать-и-ха? Йӗксӗк вырӑс 
ман ҫула пӳлесшӗн... ӑна хӑйне тытӑр, хупса лартӑр тимӗр 
читлӗхе, вара ман пата и лее килӗр! — хушать эмир пӗр ҫар 
пуҫне.

Ҫавӑн хыҫҫӑнах эмира тепӗр усал хыпар пӗлтереҫҫӗ: Хыр- 
ла хӗрринче хӑвалӑхра тӑватӑ нукер виллине тупнӑ. Вёсен 
кӑкӑрӗсене чӑваш ҫӗмренӗсем шӑтарнӑ.

— Сехмет килсе ан ҫакӑнтӑр! Сыхла пире, аслӑ Аллах! — 
пӑшӑлтатать эмир тути. Шӑмалакран евчӗ таврӑнасса чӑтӑм- 
сӑррӑн кӗтет.

— Ну, кала, тӳре еплерех калаҫать: хӗрне парас пек-и е 
ҫук-и? — ыйтрӗ вӑл евчӗ Шӑмалакран килсе ҫитсенех.

Леш ырӑ мар хыпар пӗлтерсен эмир пушшех шӑртланса 
кайрӗ, кӳпшек пичӗ ҫинчи шӑнӑрсем тӑлт-тӑлт сикме пуҫ- 
ларӗҫ.

— Хӑямат! Мӗнпур ӗҫе эсӗ пӑсатӑн! — тӑрст тапрӗ вӑл урине.
Паскак ыйтуллӑн пӑхса илчӗ ун ҫине.
— Эсӗ ҫав! Эс пулмасӑр кам пултӑр!

— Хисеплӗ эмирӑм, кӑлӑхах пӑшӑрханатӑн. Хӗрӗ сана ти- 
вӗҫли мар: пирён чёлхене пёлмест, Аллаха ёненмест...

— Ҫитет! Хӑвӑн шухӑшна хӑвӑнтах тыт! Аслисем калаҫнӑ 
чух вёсен сӑмахне ан пӳл, вёсен кӑмӑлне ан тат... — хӑтӑрса 
калать эмир паскака. — Кала-ха: мӗн пур ҫав мӗскӗн ҫӗвӗҫ 
ҫумӗнче? Катӑк ҫур пуслӑх хурҫӑ? Килттӗм-кайттӑм кӗвенте 
кӑна вӗт. Таяпари яма и лее кайӑр та шатӑрт тутарӑр унӑн 
ҫурӑм шӑммине. Тӑхта, Арскри касамата ӑсатӑр, унта ман 
нукерсем валли тум мӗн виличченех ҫӗлетӗр. Тен, хӗрхене- 
кен Аллах каҫарӗ ӑна.

Пысӑк ҫылӑхлӑ ҫынна Аллах шуйттана кӑларать тенине 
илтнӗ-ха эмир. Анчах вӑл хӑй ҫылӑхран хӑрамасть, шуйттан 
пуласран та шикленмест.

— Амалах тӳрепе тепре калаҫ. Ӑслӑ-тӑнлӑ хӗр нихӑҫан та 
ашшӗ-амӑшӗ ирӗкӗнчен тухмасть. Иккӗшне те темӗн тӗрлӗ 
асла хурать. Ашшӗ-амӑшӗ те итлеттереймесен Нарпикене ирӗк- 
сӗрлесе, ҫыхса пӑрахса и лее килӗр! — тӑрст тапать уксах урине 
эмир.

Паскак ӑнланать: эмир чӑваш пикине юравлӑ упӑшка мар. 
Пӗри ватӑ, тепри ҫамрӑк. Пӗри хыт хура, тепри ешӗл курӑк. 
Ҫапах усал ҫынпа хӑй урапи ҫине ларса кустарас пулать. 
Хӗр ҫураҫасси ӑнӑҫсан, тен, паскак аслӑраха тухӗ.

— Ырӑ ут такӑнмасӑр пулмасть, ырӑ ҫын йӑнӑшмасӑр пул- 
масть. Эсӗ каланӑ пекех тӑвӑпӑр! — тесе тухса каять вӑл 
эмир патӗнчен.

Чипер ҫӗртенех Аванкка ҫӗвӗҫ ҫухалать. Ӑҫта кайса кӗ- 
нӗ — ялта пӗлекен ҫук. Нарпикепе курнӑҫма вӑл вӑрман 
хӗррине кутамас юман патне тухмаллаччӗ. Унта темччен 
тӑрсан та хӗр йӗкӗте кӗтсе илеймерӗ. Юманӗ хӑй вырӑнӗн- 
чех ларать, Аванкка вара ун патне текех килмерӗ. Нарпи- 
ке кулянма пуҫларӗ. Ӑҫта Аванкка? Инкеке лекмен-ши вӑл? 
Йӗкӗт хыпарне пӗлме ун килне хӗр тетӗшне Таймана ячӗ, 
анчах усси пулмарӗ: вӑл ӑҫтине килтисем те пӗлмеҫҫӗ.

Кӗтсе илме те пултарайман ҫав. Тӳрен вӑталӑх ывӑлӗ тепӗр 
кун пӗр нукертан акӑ мӗн пӗлнӗ: Аванкка ҫӗвӗҫе такам вӑр- 
ман хӗрринчи кутамас юман патӗнче ҫапса ӳкернӗ. Ҫитмен- 
нине тата, кӑкӑрӗ ҫине хӑпарса сикнӗ. Ҫакӑн хыҫҫӑн чӗрӗ

юлайӗ-ши? Нукерсем ӑна пӗтрене — пысӑк чӑпта миххе — 
пуҫхӗрлӗ чикнӗ те Аслӑ Таяпари яма илсе кайнӑ.

— Мӗнле пурӑнас, епле кун курас? — чун-чӗрипе хуҫӑлса 
хуйхӑрать хӗр усал хыпара илтнӗренпе. — Кӑкӑртан чун ту- 
хиччен эп ӑна манас ҫук... — ӗсӗклесех йӗрсе ярать Нарпике.

— Уксах ҫичӗ ют пире хур кӑтартать. Пӑхма ҫын пекех, 
ӑшӗ-чикки — хура юн... Хӑйсен Аллахӗ каҫарсан та пирӗн 
Турӑпа Пӳлӗх каҫармаҫҫех ӑна, — тӳсеймерӗ ӑшри шухӑшне 
каламасӑр Амалах. Ырӑ мара сиссе тӳре ывӑлӗсем ҫиччӗшӗ 
те тӑван йӑвана пуҫтарӑннӑ.

Вӑрӑм хӳреллӗ чакак чӳрече умнех ларчӗ те чакаклатма 
тытӑнчӗ.

— Ырра мар ку... — Чӗтренсе илчӗ хӗр кӗлетки.
Кӗҫех ҫулпа юлан утсем тапӑртаттарса килни илтӗнчӗ.
— Нарпикене вӑйпа и лее кайма килеҫҫӗ. Эпӗ икӗ ывӑлпа 

алӑк умне тухам, иккӗн икӗ чӳрече умне ухӑсемпе тӑрӑр, виҫ- 
ҫӗн хӑртсемпе хапхана сыхлӑр. Вӑйпа илсе кайма памастпӑ- 
рах! — хушрӗ ашшӗ ывӑлӗсене.

Эмир эшкерӗ чӑнах та тӳре ҫурчӗ ҫывӑхнех пырса чарӑнчӗ.
— Хисеплӗ тӳре, эмиртан салам! Вӑл сан ҫемйӳпе хурӑн- 

ташлӑ пуласшӑн. Эпир Нарпикене пар ут кӳлнӗ сӑран кӳме- 
пе лартса каятпӑр. Хирӗҫлеме юрамасть! Тем курӑн — тӳре- 
рен ӳкерӗ! — мӗкӗрчӗ хулӑн сасӑпа паскак.

— Хӑҫан та хӑҫан пӗлӗт ҫӗр ҫине йӑтӑнса анать, ҫавӑн чух
не хӗр сирӗн пулать! — илтрӗ тӳре хуравне паскак.

Ҫавӑн хыҫҫӑнах ҫичӗ ют эшкерӗ Амалах килне вӑр-хурах- 
ла тапӑнчӗ. Кӑнтӑр кунӗ лайӑхчӗ, тавралӑхра уярччӗ, анчах 
халӗ пӗтӗм тӗнче тӗттӗмленчӗ. Нукерсем пӳртелле те кар- 
тишнелле сӗкӗнеҫҫӗ. Пӳрт чӳречисенчен ухӑ йӗпписем вӑшик! 
вӑшик! вирхӗнме тытӑнчӗҫ. Алӑк умӗнчисем виҫҫӗн виҫӗ ну
кера хӑртсемпе ҫапса йӑвантарчӗҫ. Амалах ҫемйи арӑсланла 
ҫапӑҫать: алӑк умӗнче те, хапха тӗлӗнче те нукерсем пӗрин 
хыҫҫӑн тепри ҫӗре кӳплетсе ӳкеҫҫӗ. Нарпике айпӑлти тытнӑ 
та хӑяматсене хирӗҫ тетӗшӗсемпе пӗрле хапха умӗнче тытӑ- 
ҫать. Анчах йышлӑ эшкере пӗр ҫемье мӗнех тӑвайӗ. Пӗртӑван 
хӳтӗлевҫӗсем ҫиччӗшӗ те чунӗсене Пӳлӗх аллине пачӗҫ. Тис- 
кер нукерсем ҫӳҫӗ кӑвакарнӑ Амалаха та ҫапса ӳкерчӗҫ.

Мӗскӗн Нарпике ним тума пӗлмесӗр пӳрт тӑррине тарса 
хӑпарчӗ.

— Ҫунатӑмсем пулсан вӗҫӗттӗм те кайӑттӑм, Аванккана 
шырӑттӑм! — кӑшкӑрса ячӗ вӑл хыттӑн. — Аҫта эс, тусӑм?

Ӑна аса илсенех хӗр питне уҫӑ сывлӑш килсе ҫапать, вӑл 
ҫӑмӑлраххӑн сывлама пуҫлать. Анчах Аванкка вырӑнне кайӑк 
кӑвакал вӗҫсе килчӗ те хӗр ури ҫумне ларчӗ. Тетӗшӗ Тайман 
каласа панине астунӑ тӑрӑх, Нарпике ӑна тӳрех палласа илчӗ: 
Тайман пӑхса ӳстернӗ кӑвакалсен амӑшӗ, Кукша пуҫ ятли...

— Санӑн васкас пулать, — ҫынла сӑмах хушрӗ кӑвакал. — 
Паян санӑн тӑван ялпа уйрӑлма тивет...

Нарпике Кукша пуҫ ҫине пӑхрӗ те — чӗри йӗппе чикнӗ 
пек ыратса кайрӗ. Тӳсеймерӗ вӑл, чунне пусарас тесе тӑсӑмлӑн, 
хурлӑхлӑн юрласа ячӗ:

Ҫӳлелле пӑхрӑм — тӗлӗнтӗм 
Кайӑк хурсем епле вӗҫнинчен.
Шухӑшларӑм эп — тӗлӗнтӗм 
Ҫамрӑк ӗмӗр иртсе кайнинчен.
Утайӑттӑм эп сукмакпалан —
Чӑрмав кӳрен пысӑк чулсем пур.
Пурӑнӑттӑм савнӑ туспалан —
Ура хуран усал тӑшман пур.
Шывра ишсе савӑнасси 
Ҫӑка пылӗ пекех лайӑхчӗ.
Чун юратнӑ туса курасси 
Ҫутӑ тӗнче пекех хаклӑччӗ.
Эсӗ халӗ мӗншӗн, хурлӑхан,
Пит салхуллӑ пуҫ пӗксе ларан?
Тӑрса юлтӑм эп те хурлӑха,
Татрӗ манӑн ӗмӗте тӑшман.
Ҫыр хӗрринчи ай хурлӑхан,
Унӑн хураласси паян кун.
Тӑван ялӑм, ай Шӑмалак,
Уйрӑласси ҫитрӗ паян кун.
Арман шывӗ, ай хура шыв,
Хура кӗпӳсене ҫуса юл.
Эп каятӑп, тӑван ял-йыш,
Ӑраскалсӑр хӗрне курса юл.
Ҫитрӗ хӑвӑрт ай кӗркунне,
Маншӑн пулмӗ текех ҫуркунне.
Сывӑ пулӑр, ай пур пулӑр,
Мана тӑрук манса ан кайӑр.

Хӗр чӗри ыратмаллипех ыратать. Пуҫӗнче шухӑш хыҫҫӑн 
шухӑш пӑтранать: телейсӗр хӗр пулса ӳсиччен ҫӑрттан пулӑ 
пулса шыва чӑмас-мӗн. Юратман ҫынна качча кайиччен кайӑк 
кӑвакал пулса вӗҫсе каяс-мӗн.

Ҫанталӑк лӑпланайми тулашать: ҫил вӑйланса кайрӗ, йы- 
вӑҫсем хуҫӑласла авӑнаҫҫӗ.

— Санӑн васкас пулать, — каллех астутарчӗ хӗре кӑва- 
кал. — Пӗтӗм чӗр чуна пӑхса тӑран Пихампар мӑшӑр ҫунат 
патӑр...

Нарпике чӗркуҫленсе ларчӗ те хӑватлӑ Пихампара пуҫҫапрӗ:
— Эй, Ҫӳлти Турӑ Пихампар, мӑшӑр ҫунат пар мана — 

тусӑма шырама каям!
Ҫапла каланӑ-каламанах хӗр кайӑк кӑвакал пулса тӑчӗ. 

Вӑл Кукша пуҫпа пӗрле ҫӳле-ҫӳле ҫӗкленчӗ, таҫта аякка-аяк- 
ка вӗҫсе кайрё. Паллах, Аванккана шырама. Нукерсене хӑ- 
юллӑн хирӗҫ тӑнӑ тӳрене, унӑн паттӑр ывӑлӗсене пӗтӗм Шӑма- 
лак пысӑк чыспа пытарчӗ, ӳсекен ӑрӑва Амалах ҫемйи пек 
пулма сунчӗ.

Шӑмалакри юнлӑ тытӑҫу ҫинчен каласа парсан эмирӑн куҫ- 
пуҫӗ алчӑрасах каять. Кӑшт лӑплансан аллине кӑна сулать:

— Мӗнех вара... Кӑкшӑмне кура пӑкки, ялне кура тӳри! 
Халиччен ман валли хырҫӑ-марҫӑ Амалах тӳре пуҫтаратчӗ, 
халӗ ӑна Мачар Упи урлӑ пуҫтармалла тӑвӑпӑр. Шӑмалака 
тӗппипех ҫунтарса ярӑр! — хаяррӑн ҫиҫтерет куҫне эмир.

Нукерсем хан хушнипе Шӑмалака тӗпӗ-йӗрӗпех ҫунтарма 
килсен ял ҫыннисем вӑрмана, Хырла енчи тарӑн варсене 
тарчӗҫ. Ҫакӑн хыҫҫӑн Шӑмалакран кӗл пулать, хан валли 
хырҫӑ-марҫӑ Мачар Упире пуҫтарма пуҫлаҫҫӗ.

— Ӑҫта каятӑр? — ыйтаҫҫӗ ҫав яла каякансенчен.
— Упие: патша валли хырҫӑ тӳлеме! — хуравлаҫҫӗ чӑваш- 

сем.
— В Убеево едем — на царя платить дань! — хуравлаҫҫӗ 

вырӑссем.
— На чар платить дань! — ӑнлантараҫҫӗ вырӑсла пӗлсех 

кайманнисем.
— Начар Упие! — кӗскетеҫҫӗ сӑмаха хӑшӗ-пӗрисем. Ҫапла 

ял ячё Начар Упи пулса тӑрать. Тёрёссипе, ку яла Аранспик

турханӑн кӗҫӗн ывӑлӗ Мачар никӗсленӗ, ҫавӑнпа ӑна Мачар 
Упи тенӗ. Саманине кура вара Мачартан Начар пулать. Хырҫӑ 
тӳленине чӑвашсем тӗвӗ туса е карт картса палӑртнӑ, ӑна 
«Начар Упи ҫыххи» е «Начар Упи карчӗ» тенӗ.

Ялсенче пурнӑҫ татах та тӑварлӑрах пулса тӑрать. Хырҫа 
пысӑклатса Хусан ханлӑхӗ ҫын тирне ҫичӗ хут сӗвет, унӑн 
юлашки сӗткенне сӑрӑхтарса илет.

— Эх, пурнӑҫ! Ытла та арӑш-пирӗш эсӗ! — ассӑн сывлаҫҫӗ 
чӑвашсем.

Кам ҫав арӑш-пирӗше тӳсеймест, ҫав шӑмалаксем патне 
вӑрмана тарать.

— Хӑравҫӑ мулкачсем эпир. Хамӑр ҫӗр ҫинче хамӑр пы- 
танса пурӑнатпӑр. Кӑшкӑрнипех кӑшкар ҫаврӑнмасть. Таҫтан 
хӑяматран килнӗ хӗсӗк куҫсене сӑмса урлӑ ҫапар мар-и? — 
чӗнет халӑха таврари паллӑ кайӑкҫӑ — кашкӑртан та хӑра- 
ман, упана та парӑнман Ишпаттӑр.

Тухантей карчӑк ассӑн сывласа та кулянса Ишпаттӑра 
ҫапла евитлет:

— Кӑлӑхах тӑнламарӗҫ вӗсем ман сӑмаха! Ҫавна пулах 
ҫемйипех пӗтрӗҫ! Пӗтӗм яла инкек кӳчӗҫ!

— Камсем?
— Камсем, камсем... Амалах ҫемйи пирки калатӑп. «Кайӑк 

кӑвакал чӗпписене пӑхса ӳстерни сире инкек кӳрӗ — ҫемйӗр- 
те хӗр ҫуралӗ. Кӑларса ярӑр вӗсене йыт-качка патне», — тесе 
систернӗччӗ. Аҫта унта?! Итлемерӗҫ...

— Ҫук, йӑнӑшатӑн эсӗ, Тухантей аппа! — хуравларӗ ӑна 
Ишпаттӑр. — Пусмӑра парӑнма шутламан ҫемьен харсӑрлӑ- 
хӗ, Нарпике теветкеллӗхӗ тӗлсӗр-йӗрсӗр ҫухалмарӗ. Ку ҫемье 
паттӑрлӑхӗ пире хӑюлӑх пачӗ, вӑй-хал хушрӗ. Пусмӑра хирӗҫ 
эпир те кӗрешме пуҫлатпӑр!

Нукерсемпе ҫапӑҫма кӑмӑл тӑвакансене вӑл Шӑлан сӑрчӗ 
ҫине ертсе каять. Кунта талккӑшӗпех шӑлан тӗмӗсем ӳснӗ. 
Ҫавӑнпа ӑна Шӑлан сӑрчӗ тенӗ. Ку ят яланлӑхах ҫирӗпле- 
неймен. Нумайранпа ӑна Чакӑрчек теҫҫӗ. Вӑл Тимӗрлепе юна- 
шарах. Ҫакӑнта нукерсенчен вӑрттӑн каҫ сӗмӗнче пырса кӗрей- 
ми хӳтлӗхсем тутарать Ишпаттӑр, ҫирӗплетнӗ ҫӗр пӳртсем 
чавтарать. Уйӑха яхӑн ӗҫлесен Шӑлан сӑрчӗ нукерсен сӑмси

умӗнчех ҫирӗп карман-ту пулса тӑрать. Ҫакӑнтан каҫсерен 
кая-кая тапӑнма пуҫлать те Ишпаттӑр хӑйӗн пысӑк мар тӗ- 
кӗрчӗпе Тимӗрле енне. Нукерсем тӗкӗрте Шӑлан сӑртне ҫити- 
ех хӳтерсе килеҫҫӗ, анчах ӑспа-тӑнпа ҫирӗплетнӗ хӳтлӗхе ни- 
епле те ҫӗмӗрсе кӗреймеҫҫӗ.

Ишпаттӑр пусмӑрҫӑсемпе чӑрсӑррӑн ҫапӑҫать. Нукерсен ҫар 
пуҫӗнчен туртса илнӗ йывӑр ҫавра хӗҫпе темле хирӗҫ тӑрана 
та чӗркуҫлентерет. Ухӑпа та питӗ тӗл перет вӑл.

Паян тытӑҫу ытла та хаяр пулчӗ. Кӑкӑрӗ тӗлӗнчи питлӗх- 
не ҫӗмренсем ҫине-ҫинех киле-киле тӑрӑнчӗҫ, ҫавӑнпа ӑна виҫӗ 
хут ылмаштарма тиврӗ. Виҫҫӗмӗш хут ылмаштарнӑ чухне ӑна 
нукер ҫӗмренӗ кӑкӑрӗнчен амантать, харсӑр йӗкӗт пурпӗр ҫа- 
пӑҫма пӑрахмасть.

Йӑлӑхтарсах ҫитерет уксах эмира йӗп пек ыраттарса тӑрӑна- 
кан тӗкӗртпе кӗрешесси. Ҫитменнине тата, Шӑлан сӑртне ҫӗнӗ 
вӑйсем киле-киле хушӑнаҫҫӗ. Таврари ялсем ханлӑх хурлӑхне 
тӳсесшӗн мар. Тимӗрлере эмир ҫар пуҫӗсен аслӑ канашне пу- 
хать.

— Упа тытма кайнӑ чухне ҫерҫипе аппаланма вӑхӑт ҫук 
пирӗн. Эмир нумай калаҫмасть. Калассине каларӑм, инҫе ҫула 
пуҫтарӑнӑр! — тӑн пачӗ вӑл ҫар пуҫӗсене.

Нарпике кайӑк кӑвакал пулса вӗҫсе кайнӑ хыҫҫӑн ханлӑх 
ҫарӗ Тимӗрлере вӑрах тӑмасть. Выҫӑ кашкӑрла хаярланнӑ 
уксах эмир хӑйӗн ҫарӗпе Мускав ҫывӑхнех ҫитет тет, анчах 
вырӑс дружинисем хӗснипе каялла таврӑнма тивет.

Пӗлтӗмӗр: Шӑлан сӑрчӗ Тимӗрлерен хӗвелтухӑҫнерех. Ка- 
ярахпа хӑйӗн кӑкӑрӗ ҫинче ҫав сӑрт — Ишпаттӑр хӳтлӗхӗ — 
тепӗр маттура ҫунат сарма май парать. Ун ҫинчен кӗскен 
ҫеҫ калам. Алманчӑри Юман ҫемйи нумай ҫул ачаллӑ-пӑчаллӑ 
пулайман. Пурӑнсан-пурӑнсан, Шӑнкӑртампа Хырла тӑрӑх 
шыв юхсан-юхсан, ача туман хӗрарӑм пысӑк савӑнӑҫ кӳрет: 
ывӑл ҫуратать. Куҫӗ тӗсне кура Чакӑр чечек тесе савса ӳсте- 
рет ӑна ашшӗ-амӑшӗ, ял-йышра вара Чакӑрчек ят илет. Ҫи- 
тӗнсен ҫак хӑюллӑ та шиксӗр йӗкӗт аллине кӑрал тытса пус- 
мӑрҫӑсене хирӗҫ Ишпаттӑр пекех хастар кӗрешет. Ахальтен 
мар ӗнтӗ Шӑлан сӑртне Чакӑрчек ят параҫҫӗ. Ку ят халичче- 
нех сыхланса юлнӑ.

Уйӑхлӑ каҫсенче Шӑлан сӑрчӗ ҫине унччен ҫивӗч ҫавра хӗҫ 
тытнӑ Ишпаттӑрпа Чакӑрчек юлташӗсемпе пӗрле тухса тӑнӑ 
тет. Ҫын пырса тухас пулсан, хӑратас мар тесе, паттӑр ҫар 
куҫран ҫухалнӑ тет. Халӗ Ишпаттӑрпа Чакӑрчек курӑнмаҫҫӗ, 
юлташӗсем те вӑрӑм ыйхӑран вӑранса чӑрманмаҫҫӗ.

Юлашкинчен Нарпике пирки. Ҫӗнӗрен чӗрӗлнӗ Шӑмалак- 
ра маттур хӗрсем татах та пулнӑ, анчах Нарпикене ҫитей- 
мен. Кайӑк кӑвакал пулса тӑнӑскер, вӑл савнӑ тусне Аванк- 
кана тупайнӑ-ши, тупайман-ши — ҫакӑ халичченех паллӑ мар. 
Ялти хӗрсем унӑн юррине маннӑ ӗнтӗ, уйрӑм сыпӑксене кӑна 
асра тытаҫҫӗ. Начар Упие вара ку саманара Красномайск 
теҫҫӗ. Шӑмалак Елчӗк районне, Красномайск Патӑрьел ра- 
йонне кӗреҫҫӗ.

Ну юрӗ. Тен, малтан калас сӑмах кая юлчӗ пулӗ, кайран 
каласси малтан пулчӗ пулӗ — ан ӳпкелӗр, ан ятлӑр. Ерҫӳ 
пулсан татах мӗн те пулин каласа парӑп.

Елчӗк районӗнчи Шӑмалакри 
шкул директорӗ пулнӑ МА. Васильев педагог 

1940 ҫулта каласа пани тӑрӑх ҫырнӑ.



Турхан нукерӗсем Вӑрӑм юхан шывӗ хӗрринчи Вӑрӑмпуҫ- 
не Таяпа хулашӗнчен кӑнтӑрла килсе ҫитрӗҫ. Хулашпа ял хуш- 
ши инҫе теме ҫук, ҫапах ҫӑмарта пек яп-яка самӑр утсем шап- 
шурӑ кӑпӑка ӳкнӗ. Васкавлӑ ӗҫпе килнӗ пулмалла. Нукерсем 
хӑртсемпе — вӑрӑм авӑрлӑ, ҫур уйӑх евӗрлӗ пуртӑсемпе. Хӑ- 
шӗ-пӗрин — пырса ан перӗн! — вӑрӑм кӗпҫеллӗ кӗрӗс-мерӗс 
йывӑр пӑшал. Вутпа перекенни, пищаль текенни. Ӑна кӗпҫин 
вӗҫӗ енчен авӑрламалла, тарне кӗпчӗк енчи шӑтӑкран чӗртсе 
ямалла. Тем тери хаклӑ тӑракан ҫак тӗлӗнтермӗше турхан 
шанчӑклӑраххисене хан хушнипе парнеленӗ.

Хусан ханӗ Ибрагима аслӑ улпут туса турхан ят панӑ. Пал- 
лах, сӑлтавсӑр мар. Вӑл ханӑн шанчӑклӑ ҫынни, пӑлхавҫӑсе- 
не тыта-тыта парать, маттур йӗкӗтсене — вуннӑран пӗрне — 
хӗсмете ярать, чи хитре хӗрсене Хусана ӑсатать. Ӗлӗкрех ку 
таврара ханшӑн алманчӑпа (алманч пуҫтаракан ӗнтӗ) мӑрсана 
пулӑшакан паскак та тӑрӑшнӑ. Халӗ вӗсем кирлӗ мар пулса 
тӑнӑ. Кирех хӑш ӗҫе тума та, унта-кунта ҫитме те Ибрагим 
турхан хӑех ӗлкӗрет. Пӗрмаях Хусан куҫӗнчен пӑхса тӑрать, 
унпа пӗр сӑмах тупма тӑрӑшать.

Эшкер пуҫӗ — ҫын пӗтермӗш хайван — Вӑрӑмпуҫ арҫын- 
нисене хурал пӳрчӗ патне пуҫтарма хушрӗ. Хӑй чӑваш пу- 
лин те хутлӑ-хутлӑ сӑмахсемпе тутарла-вырӑсла ҫӑрса ятла- 
ҫать. Те чӑвашсен ун пек сӑмах ҫук, те эшкер пуҫӗ вӗсене 
пӗлмест. Вӑл ял-йышпа тӑктӑмал хирӗҫет, пӗр ҫын юлми 
ҫаппа-ҫарамаса хӑварма хатӗр.

— Хусантан приказ килнӗ: паянах Таяпана кашни килтен

пӗрер лав тырӑ тиесе леҫмелле. Хан ҫарӗ валли. Кам та кам 
тырӑ леҫеймест, ҫав ҫемьерен вӑйпитти арҫын хӗсмете тӑмал- 
ла. Мускавран вырӑссем хӗссе килеҫҫӗ. Пурин те вӗсене хирӗҫ 
тӑмалла... — пӗлтерчӗ ял халӑхне эшкер пуҫӗ. Вӑл пӗр ҫӳллӗ 
нукере чӗркуҫленсе ларма хушрӗ, урипе ун ҫурӑмӗ ҫине пус- 
са утне утланчӗ.

Хайхи эшкер тусан кӑларса ялтан кӗҫех тухса кайрӗ. Кӑтӑр- 
кӑтӑр ӗнсе хыҫрӗҫ хресченсем. Эшкер пуҫӗн хушӑвӗ ӑҫтан 
кӑмӑла килтӗр-ха? Хан ячӗпе каласан та вырнаҫуллӑ мар. 
Тырӑ пӳлмисене шӑпӑрпах шӑлса тасатнӑ.

— Ай-яй, пурӑнма май ҫук кунта... Ҫӗнӗ ҫёре куҫса кай- 
малла мар-ши? — хӑюсӑррӑн сӗнчӗ хуйхӑллӑ Туш. Унӑн ани 
ҫинче палламан ҫыннӑн виллине тупнӑ та, эшкер пуҫӗ ана 
хуҫине айӑпласшӑн ӑшталанать.

— Капла пурӑнса пулмасть, чӑнах та тухас та тарас ял
тан, — шӑппӑн каларӗ сап-сарӑ сӑнлӑ Аксарин.

Эшкер пуҫӗ питӗ хаяр сӑнлӑ. Турхан ҫавӑншӑн ӑна асли 
туса хунӑ, хӑйӗн шанчӑклӑ тарҫи пулма хушнӑ. Ҫав чӑваш 
халӗ ханпа турханӑн пичеври лаши вырӑнӗнче, вӗсемшӗн чун- 
не парса тӑрӑшать. Халӑхри хавха тӑрӑх, хӑй чӑвашне маи
са кайнӑ ӗнтӗ пӑр чӗреллӗ этем. Тӑван халӑх туррисене хи- 
сеплеме вуҫех пӑрахнӑ, киремете пуҫҫапмасть. Турхан хисте- 
нипе мӑсӑльман тӗнне йышӑннӑ. Пихампара мар, Мӑхамета 
кӗлтӑвать. Уншӑн тӑван халӑхӑн ырӑ туррисем мар, чӑваш 
пӗлмен-туман Аллах хаклӑрах. Ашшӗ-амӑшӗ пилленӗ ята 
мулла панипе ылмаштарнӑ. Тӑван ялӗнче ӑна Илтемен ятпа 
пӗлеҫҫӗ, ҫурӑмӗ хыҫӗнче чышкӑ кӑтартаҫҫӗ. Хан тарҫисем вара 
Исмаил тесе чӗнеҫҫӗ, Ик айкки те тӑвайкки тесе витлеҫҫӗ. 
Киремете ислампа ылмаштарнӑран ӗнтӗ.

Капӑр тумлӑ Исмаил ҫӳҫне мӑрса евӗр шакла кастарнӑ. 
Хӑй лутака кӑна, хырӑмӗ вара арпа кунтӑкӗнчен те сарла- 
карах. Пӗрре ларсах ҫур така ҫисе ярать. Унӑн тӑранми 
хырӑмӗ пирки халӑх хушшинче ҫакӑн пек сӑмах ҫӳрет: «Ас- 
тӑвӑр-ха хӑлата, чӑх чӗппине сӗтӗрет. Астӑвӑр-ха Исмаила, 
сӑхӑм пуҫне сӗтӗрет». Сӑхӑмӗ ашлӑх пусакан лашана пӗлте- 
рет. Исмаил нукерсем пекех лаша ашне кӑмӑллать. Тата ӑна 
тутар хӗрарӑмӗсем хатӗрлекен ҫимӗҫ — кӑрт уйрӑмах килӗ-

шет. Кӑрт пӗҫерекенсене хӑйсене те тиркемест. Мулла пек 
виҫӗ катынпа (арӑмпа) пурӑнать. Пӗр арӑмӗ — асли — чӑваш, 
иккӗшӗ кӗҫӗннисем — тутар.

Исмаил хӑйӗн эшкерӗпе Таяпана тухса кайнӑ-кайманах 
Вӑрӑмпуҫ хӗвӗшме тытӑнчӗ. Ҫӗрле ял пушансах юлчӗ. Пай- 
тах ҫемье ҫурт-йӗрне пӑрахсах ялтан тухса тарчӗ.

Тепӗр кун Исмаил хурчкалла йышӗпе Вӑрӑмпуҫне ир-ирех 
вӗҫтерсе килчӗ. Ял пушанса юлнине курсан тем тери тарах- 
са вӗриленчӗ, каллех хӑр-хар кӑшкӑрашма тытӑнчӗ:

— Чӑваш йӑваш теҫҫӗ. Ҫук, вӑл хӑлӑхсӑр иккен. Хан 
ырлӑхӗ ҫине сурать, унӑн хӗсметӗнчен пӑрӑнать. Аякка кай- 
мӗҫ, тытатпӑр, сутӑнчӑксене каялла тавӑратпӑр!

— Кам сутӑнчӑкне тавҫӑраймӑн кунта... — шахвӑртуллӑн 
пӑшӑлтатаҫҫӗ куҫса каймасӑр тӑрса юлнӑ вӑрӑмпуҫсем.

Таркӑнсене хӑваласа тытма Исмаил икӗ ушкӑн нукер кӑ- 
ларса ярать. Ҫак ушкӑнсем хыҫӗнче тусан ҫӗкленессе ҫӗкле- 
нет, анчах пӗри те таркӑнсен йӗрӗ ҫине ӳкеймест. Ҫӑпата сыр- 
нисем ҫулпа йышлӑн таҫталла кайнӑ, пушӑт сӗвемӗн урлӑ- 
пирлӗ ӳкерчӗкӗсем тусан ҫинче уҫӑмлӑнах курӑнмаҫҫӗ, ан
чах ут е ӗне йӗрёсем ҫукрах. Мӗн тесен те таркӑнсем лаша- 
сӑр кайман ӗнтӗ. Ӗнисемпе пӑрушӗсене те ҫавӑтнӑ пулӗ-ха. 
Пуҫӗсем ӗҫлемен мар нукерсен, ҫапах куҫса каякан чӑваш- 
сен чеелӗхне пушкарайман: лешсем утсене те, ӗнисене те 
ҫӑпата сыртарнӑ иккен. Ҫакна тавҫӑрса илейменнипе нимӗн- 
сӗрех таврӑнма тивнӗ нукерсен. Аслӑ-тӑнлӑ вӑрӑмпуҫсем ҫап- 
ла сенӗкпе ҫил хӑвалаттарнӑ вӗсене.

— Ватӑ йывӑҫа куҫарса лартмаҫҫӗ. Тӑван кӗтес ӑшши кир- 
лӗ ватлӑхра. Куҫса кайнисем ак, амутке, вӑрах кӗттермӗҫ — 
каялла персе ҫитӗҫ, — хӑйне хӑй лӑплантарнӑ эшкер пу- 
ҫӗ. Пӑртакран каллех хӗремесленсе те юнаса хушса хунӑ: — 
А-а-а! Пурпӗр лекеҫҫӗ-ха вӗсем, амутке. Пире мар тӑк — вырӑс 
улпучӗ аллине. Шӑпи тулать.

...Таркӑнсем: тӑлпан Яман, кӑлкан ҫӳҫлӗ Аксарин, хӑюсӑр 
Туш виҫҫӗш пӗрле виҫҫӗмӗш кунне хӑтлӑ вырӑн тупрӗҫ. Ҫӗнӗ 
вырӑнта кама хӑҫан пӳрт лартса парассине татса пама шӑпа 
ячӗҫ. Малтан Аксарин, унтан Яман, юлашкинчен Туш валли 
лартмалла пулса тухрӗ. Шӑпа епле тухнӑ ҫапла турӗ виҫӗ

чӑваш. Чи малтан Аксарин валли пӳрт лартрӗҫ, анчах ӑна 
пусахласах Яман йышӑнчӗ. Хирӗҫлеме хӑнӑхман Туш ҫакӑн- 
тан шалт тӗлӗнчӗ, ҫапах ҫӑварне шыв сыпнӑ пек нимӗн те 
шарламарӗ. Алл и хӑпарса тухса хӑмпӑланнӑ Аксаринпа усал 
Яман тӳпелешсе те илчӗҫ, пӗр-пӗрне самаях лӑскарӗҫ. Аҫта унта 
Ямана парӑнтарма! Сарлака хул-ҫурӑмлӑскер, упа пек вӑйлӑ. 
Кӳреннӗ Аксарин куҫ умӗнче урӑх вырӑна куҫса кайрӗ. Вӑл 
чарӑннӑ вырӑнта Ҫӑлпуҫ (Аксарино) ятпа ял хунама пуҫларӗ.

— Сан валли пӳрт лартма кӑштах тӑхтӑпӑр, хальлӗхе ман 
ҫуртӑмра пурӑн-ха, — сӗнчӗ хурчӑкалла хӑтланакан Яман хап- 
сӑнусӑр Туша.

Туш килӗшессе килӗшрӗ, анчах ҫакӑ ӳкӗнмелле пулса 
тухрӗ. Ун валли пӳрт лартасси пирки Яман кайран ҫӑвар та 
уҫтармарӗ. Хайхи Туш майӗпен-майӗпенех Яман тарҫи пулса 
тӑчӗ. Тарҫӑн акмалла та вырмалла, тырра ҫапса типӗтмелле 
те авӑртмалла. Ҫиессе хуҫа ҫемйи ҫиет. Тарҫӑнах утӑ ҫулмал- 
ла, пуҫтарса купаламалла. Хуҫа выльӑхне те унӑнах тӑран- 
тармалла, шӑвармалла. Куллен ҫапла тӗпӗр-тӗпӗр. Паян та, 
ыран та ӗҫ мӑй таранах. Кирек мӗншӗн те ӑна хӑтӑраҫҫӗ, 
кашни сӑлтӑкшӑн ӑна ятлаҫҫӗ. Ҫаран ути купине ҫил лӑска- 
са тӳнтернӗ — ҫакӑншӑн хуҫа Туша айӑплать. Тына пӑру 
тем шыраса пӑлтӑра кӗнё — сӑрана такса янӑ. Куншӑн та 
тарҫӑ яваплӑ иккен. Ял кулли ҫеҫ мар, тӗнче кулли ку.

Хуҫа тарҫа темшӗн ҫын вырӑнне хумасть. Унӑн ялан пӗр 
сӑмах: апла ӗҫле те капла тар юхтар, кӗтме пӗл те чӑтма хӑ- 
нӑх. Хӑй вара урлӑ выртаканнине те тӑрӑх ҫавӑрса хумасть. 
Янттине ҫав тери юратать. Хӑй ҫӑкӑр мурӗ кӑна, пурпӗр 
кӑшкӑрма, хушма, мӗн тумаллине кӑтартма яланах хатӗр.

Туш мӑшӑрӗ Туйнепи — тӗрӗ ӑсти. Вӑл тӗрленӗ пуҫ тутри 
улӑхри чечек пекех хитре. Мӑшӑрӗ тӗрленӗ шурӑ кӗпине 
тӑхӑнсан Туш ҫамрӑкланнӑ пек пулса каять. Туйнепин кӑткӑс 
ӗҫӗ кирек кама та килӗшет, кашнин чунне ҫӗклентерсе ярать. 
Анчах выҫӑ куҫлӑ Яман тӗрӗҫӗ Туйнепие те хӑйӗн чури вырӑн- 
не хурать, вӑл мӗн тӗрленӗ — ҫавна пурне те хӑй валли и лет.

Туш ывӑлӗ Темен ҫурт-йӗре чӑваш эрешӗпе илемлетме хӑ- 
нӑхнӑ. Тӑван халӑх тӗррипе кантӑк хашакӗсене пӑхса хӗпӗрте- 
мелле капӑрлатать, лаша пӗккисене ӑмсанмалла хитрелетет.

Несӗпсӗр Яман Темене те тарҫӑ вырӑнне хурать, хӑйӗн хуҫа- 
лӑхӗнче кӑна ӗҫлеттерет.

Тем пулчӗ Ямана, юлашки вӑхӑтра саҫҫим хаярланса кай- 
рӗ. Кирлӗ-кирлӗ маршӑн пӑскӑртать, пуршӑн-ҫукшӑн тулхӑрса 
хӑр-хар кӑшкӑрать. Нимрен те ытларах чӗрене ыраттаракан- 
ни — Туша хӑй ҫемйишӗн нимӗн те тума паманни. Унӑн 
пурнӑҫӗ питӗ йывӑрланса ҫитрӗ. Яман кил-ҫуртӗнче вӑл хӑйне 
тӑвӑр пичкери пек туять. Хӑй кунта — Яманкассинче, ӗмӗчӗпе, 
чунӗпе урӑх ҫӗрте ӗнтӗ вӑл. Хуҫа чышкӑпа хӑмсарма тытӑн- 
сан кӑптӑрмӑш Туш та текех тӳсеймерӗ: хӑла ут кӳлсе ҫемйи- 
не урапа ҫине лартрӗ, хурахсенчен хӳтӗленме ухӑпа йӗпписе- 
не илчӗ, куҫ ӑҫталла курать — ҫавӑнталла ҫул тытрӗ.

Темиҫе кунран лав сарӑрах шурӑ хӑйӑрлӑ вырӑнта чарӑ- 
нать. Туш ута тӑварса апат парать. «Ку ахаль хӑйӑр мар, 
акшар, тепӗр тӗрлӗ каласан, шурӑ чул пулма кирлӗ. Ӑна 
вӑрӑмпуҫсем ҫип пӗҫернӗ ҫӗре яратчӗҫ, ҫунтарнӑ акшара кив 
ҫарана тӑкатчӗҫ. Марье шуратма та юравлӑ вӑл», — шухӑш 
хыҫҫӑн шухӑш ҫуралать кукша пуҫра. Акшарпа пӗрлех вак

чул, там курчӗ Туш. Кирлӗ чухне кусем усӑ кӳме пултараҫ- 
ҫех. Тӗрлӗ вырӑнта тӑпра тытса чӑмӑртаса пӑхрӗ: тӑпри япӑх 
мар, тыр-пул лайӑх ҫитӗнӗ. Пуҫне вӑшт ҫӗклесе Туш ҫулсӑр- 
мӗнсӗр малалла утать, пысӑк мар вашмӑк ҫыран хӗррине пыр- 
са тухать. Шывӗ ун кашӑкпа ӑсмалӑх кӑна. Туш урине йӗпет- 
месӗрех васкамасӑр ҫырма урлӑ каҫать. Вӑл тӗшмӗртнӗ тӑрӑх, 
ку ҫырма Хырлана, Хырли вара Сӗвене юхса кӗрет. Чӑнах та 
кӑшт утсан пӗр-икӗ ҫухрӑмра тикӗссӗн юхса выртакан юхан 
шыв курӑнса кайрӗ. Шывӗ тулӑх унӑн. Вӑрман симӗс ҫулҫи- 
семпе шӗпӗлтетет. Йывӑҫсем ӳкерекен мӗлке сулхӑнӗнче икӗ 
тӗлте икӗ ҫӑлкуҫӗ тапса тӑрать. Тӑрна куҫӗ пек тара шыв 
мӑкланса симӗсленнӗ ҫаврака чулсем хушшипе ятарласа са- 
валанӑ евӗр яп-яка лаптӑк чулсем ҫине юхать. Анлӑ улӑхра 
кӑкӑр таран ӳснӗ курӑк ҫийӗн варкӑш ҫил хумсем чупта- 
рать. Ҫава тӗкӗнмен мӑн улӑха, ҫуллахи ҫӳллӗ кӑвак тӳпене, 
кӑтра пӗлӗтсем хӑйсен кӳлеписене Хырлара тӳлеккӗн чӳхе- 
нине Туш чун-чӗререн кӑмӑлларӗ.

Ку вырӑна килсе тухнӑранпах тавралӑха пӑхса тӑранай- 
масть вӑл. Ҫав вӑхӑтра акӑшсем унран инҫех те мар вӗҫсе 
анчӗҫ те шыв тӑрӑх ярӑнса ишме тытӑнчӗҫ. Кӑшт анатарах- 
ра, тарӑн авӑрти шывра, пулӑсем шӑпӑл-шапӑл сикеҫҫӗ — 
кунта пулла ҫӳреме пулать.

— Ҫакӑнталла вырнаҫас! — сасӑпах татӑклӑн каларӗ хӑй 
мӗн шут тытнине ҫӗнӗ вырӑн шыракан Туш. Вӑл савӑккӑн 
чӗркуҫленсе ларчӗ, ырӑлӑх кӳрекен пур турӑсене те пуҫҫапрӗ, 
унтан пулӑхлӑ ҫӗре чуптурӗ те кӗлтума пикенчӗ:

— Эй, аслӑ Туррӑмӑр — ырӑ Пӳлӗх! Эпӗ атте-анне ачи, 
Ҫӳлти Турӑ чунӗ! Мана атте-анне ҫуратнӑ, Ҫӳлти Турӑ пӑхса 
ӳстернӗ. Эй, аслӑ Пӳлӗхӗмӗр, илтсем ман кӗлле — сана тар- 
хаслатпӑр. Пире ҫӗнӗ ҫӗрте сывӑ усра. Уйри тыр-пула лайӑх 
ӳсмелле ту, картара выльӑх-чӗрлӗхе ӑнтарса пыр! Эс те пулӑш, 
хӑватлӑ Пихампар, кашкӑрусене выльӑх патне ан яр. Ӗнтӗ 
тӑшман вӗҫӗмсӗр шӑл хӑйрать. Ырӑ Пӳлӗх, эсӗ ямасан тӑшман 
мана тивеймӗ. Калани пур-тӑр, каламанни пур-тӑр, пӗлмен- 
ни пур-тӑр — кӗлтӑватӑп ӑшӑ питие, тутлӑ чӗлхепе. Ырӑ Турӑ! 
Маяӑн кӗлле хапӑл илсем! Урӑх сана нимӗн те кала пӗлместӗп, 
манӑн кӗллӗм ҫак таран анчах.

Хӑйне Пӳлӗх телей пӳрменшӗн Яманкассинче чунтан тарӑ- 
хатчӗ Туш, халӗ ҫак туйӑм ирхи тӗтре пекех сирӗлсе кайрӗ. 
Ыр курас вӑхӑт уншӑн та ҫитрӗ иккен. Халӗ вӑл тарҫӑ та, 
чура та мар. Ҫемйипе ирӗклӗн савӑнса пурӑнма хӑтлӑ ҫурт 
лартрӗ. Эппин, ҫӗнӗ йӑва ҫавӑрчӗ, ял никӗслерӗ.

Хаяр Иван ӗмпӳ Сӗве крепоҫӗ тутарни ҫинчен хыпар ҫак 
Туш хӑлхине те кӗчӗ. Вырӑссем чӑвашсемпе пӗрле Хусан ху- 
лине пӑхӑнтарни ҫинчен те пӗлчӗҫ ялтисем кӑштахран. Туш 
хӑла утне кӳлчӗ те катана-катана — Сӗве хулине ҫул тытрӗ. 
Унта ҫар пуҫлӑхне тупса ӑна пуҫ тайрӗ:

— Сирӗн тӗне йышӑнатӑп, вырӑс ҫынни пулма килӗшетӗп!
Ҫар пуҫӗ Туш ҫине сӑнарах пӑхса илчӗ. Туш та ун ҫине

куҫ сиктермесӗр тинкерет. Пуҫӗ ҫине пусса лартнӑ ҫӑм кал- 
пак айӗнчен унӑн хуп-хура мӑшӑр куҫӗ ӑшшӑн йӑлтӑртатать. 
Хӗрарӑмӑнни пек вӑрӑм та кӑпӑш куҫ хӑрпӑкӗсем ку ҫын 
ырӑ кӑмӑллӑ, ҫавӑнпа пӗрлех хӑюллӑ утӑмсем тума пултара- 
кан хастар арҫын пулнине палӑртаҫҫӗ.

— Ку ҫын — хамӑрла ҫын. Эппин, пирӗн пултӑр! — татӑк- 
лӑн калать ҫар пуҫӗ. Ларнӑ ҫӗртен тӑрса вӑл Туша ҫурӑмӗн- 
чен лӑпкаса и лет.

Туш хыҫҫӑнах Сӗве хулине Яманпа Аксарин пырса ҫитнӗ.
— Якши — Яман, клади в карман! — тӑрӑхласа шӳтленӗ 

ҫар пуҫӗ, Яман хыт кукарлӑхӗпе ҫӑткӑнлӑхӗ ҫинчен халапсем 
унчченех илтнӗскер. Чӑвашсем вырӑс патши енне куҫни ӑна 
питӗ килӗшнӗ. Вӑл пичет пусса вӗсене виҫҫӗшне те грамота 
пама кӑмӑл тунӑ, виҫӗ ҫуллӑха тӗрлӗ тӳлеврен хӑтарнӑ.

Ытарма ҫук ырӑ кӑмӑллӑ, ӗҫчен Тушран Яман чури ят ну- 
майччен хӑпман. Ҫӗр виҫсе ҫӳрекен мишавай хӑйӗн хулӑн кӗне- 
кине ял ятне Яман чури ялӗ — Яманчурел, вырӑсла Яманчу- 
рино тесе ҫырса хунӑ. Пултӑрах! Ку яла пурпӗр Туш никӗс- 
ленӗ. Кунта унӑн ачин ачисем, унӑн несӗлӗсем пурӑнаҫҫӗ.

Тӗрӗсех ҫав. Хальхи Яманчурелӗнчи Рахмуллинсем, Комис- 
саровсем, Тижанкинсем тата ыттисем те Тушпа пӗртӑван. 
Вёсен тӗп аслашшӗ ҫав харсӑр чӑваш пулнӑ. Ку вӑл хӗвел 
тухӑҫран тухать тенӗ пекех тӗрӗс.

Елчӗк районӗн. Яманчурел ялӗнчи ЕА. Тижанкина 
каласа панине никӗсе хывса хайланӑ.

Ӗмӗртен ӗмӗре юлса пынӑ сӑмах тӑрӑх, ӗлӗк-авал ку тав- 
рара этем пырса кӗрейми вӑрмансем кашланӑ. Ку вырӑнта 
халӗ Шупашкар районӗнчи Ишек ялӗ. Ана Шурук йӑхӗ пӗр 
200 ҫул каялла никӗсленӗ. Вӑрманлӑ, шыв-шурлӑ, пӗчӗк ҫыр- 
масемлӗ ку тавралӑх. Ҫурчӗсем лаштра йӑмрасем айӗнче 
лараҫҫӗ. Ӗҫчен те пултаруллӑ халӑх ӗҫлесе пурӑнать ку енче.

Ункӑ юхан шыв хӗрринчи Ишекре пурте Шурука сума 
сунӑ. Ваттисем те, ҫамрӑксем те. Шӑпӑр ӑста каланӑран, янкӑс 
юрӑсем юрлаттарнӑран, ура тупанӗ хӗриччен ташлаттарнӑ- 
ран. Хӗр упраҫ ӑна ачашшӑн Шурукка тесе чӗннӗ. Шур ҫил- 
хеллӗ кӑвак урхамахӗ акатуйра кашни ҫулах мала тухнӑ.

Мӑнукӗ Шӳреке Пухтилӗ аслашшӗн аслашшӗ пекех чыс 
та мухтав курайман. Хӑмла шалчи пекех ҫӳллӗ те ҫинҫескер 
виҫӗ хӗр пӑхса ӳстернине, ҫамки ҫине ҫӗр улми хурса ташла- 
са тӗлӗнтернине шутламасан ыр сӑмах пит илтмен вӑл.

Ватлӑха парӑнман арӑмӗ хӑйӗн ҫулӗсене шутлассипе тӑ- 
ваттӑмӗш теҫеткене куҫсан упӑшкине — Пухтиле пӗрин хыҫ- 
ҫӑн теприне икӗ ывӑл парнелет. Вӗсене Тяпук тата Минюк 
ятсем хураҫҫӗ. Тӗрлӗ йывӑҫӑн ҫимӗҫӗ те, ӗмӗрӗ те тӗрлӗ ҫав. 
Пухтил ывӑлӗсен те шӑпи пӗр мар килсе тухнӑ. Минюк хӑй 
евӗрлӗ ҫын пулнӑ, хӑй пӗлнӗ пек пурӑннӑ. Ача чухне те, 
ӳссе ҫитӗнсен те вӑл пӗрмай пулла ҫӳренӗ. Унӑн арӑмӗ хӗр 
ачасем ҫеҫ мар, ывӑл та ҫуратасшӑн ҫуннӑ — тивӗҫтереймен 
Минюк мӑшӑрӗ мӗн ыйтнине. Кил тӗтӗмӗ сӳннӗрен ӑна ял- 
йыш хӑвӑрт манса кайнӑ.

Шурук тӑрӑхӗнчи Тяпук ратни паянчченех халӑх асӗнче.

Унашкал лайӑх ҫын ялта тупма йывӑр. Ҫав тери ӑслӑ-тӑнлӑ, 
тӳлек те лӑпкӑ пулнӑ вӑл. «Ӗҫ тухрӗ — аван. Ӗҫ тухмарӗ — 
ан кулян, тепӗр хут пуҫла», — ӑс панӑ вӑл кӳршё-арша. 
Ҫӗҫӗсене, ҫавасене хӑйраса ҫивӗчлетме арҫынсем унран вӗ- 
реннӗ: мӑкалнӑскерсене малтан пӗр вӑхӑт тӑварлӑ шывра 
тытаҫҫӗ, ҫавӑн хыҫҫӑн хӑйрама самай ҫӑмӑлрах. Пӳртре шӑ- 
насенчен епле хӑтӑлмаллине те пӗлет Тяпук: ӑвӑс ҫурта ҫутать 
те — лешсен сӗрлевӗ кӗҫех илтӗнми пулать. Вӗсем карас 
ӑвӑсӗн шӑршине чӑтма пултараймаҫҫӗ, пӳртрен хӑвӑрт вӗҫсе 
тухса тараҫҫӗ.

Ял-йыш Тяпукпа килӗштерсе, ҫураҫуллӑн пурӑнать, мӗншӗн 
тесен вӑл кашнинех пулӑшма хатёр, пулӑшать те. Тяпук пур 
чух халӑх аптрамасть теҫҫӗ Ункӑ хӗрринчи ялта. Ӗҫчен ҫын 
ҫулне никам та татмасть. «Ку таранччен мана ватти те, ҫамрӑ- 
кки те хур туман-ха, малалла мӗнле пулать, пӗлме ҫук», — 
тет Тяпук.

Никам ҫине те мар, ӗҫчен Тӗрнеҫе куҫ хывать вӑл. Ҫак 
пике тӗрӗллӗ, питӗ ҫыпӑҫуллӑ ҫӗленӗ кӗпе тӑхӑнать. Ир-ир 
тӑрса каҫ выртиччен ӗҫпе тӗрмешет. Ункӑ тӑрӑхӗнчи ялсенче 
унран ӗҫченрех, унран илемлӗрех хӗр тупма пулнӑ-ши? Ахаль- 
тен мар Тяпук ӑна Хитрепи тесе чӗнет. Мӑшӑрлансан Тӗрне- 
ҫе виҫӗ ывӑл ҫуратрӗ, ашшӗ-амӑш вӗсене Курак, Шахман, 
Иштерек ят пачӗҫ.

Ишек ялӗнче тем тӗрлӗ ратне те пур. Альпуханпа Салих- 
ван, Камильванпа Алентей йӑхӗсем — чи йышлисем. Илти- 
ярпа Алихван ратнисем — хаяррисем, чи хӑюллисем. Ялта 
вӗсем вырӑс тӗнне чи малтан йышӑнчӗҫ. Мӑйсенчен пӑхӑр 
хӗрес ҫакса ҫӳреме тытӑнчӗҫ. Илтияр ратнинче сывлӑх енчен 
катӑккисем пайтах: пӗри кӗҫӗллӗ, теприн куҫӗ витӗр мар, виҫ- 
ҫӗмёшӗ кукша... Хӗреспе ҫӳреме тытӑнсан та вёсен сывлӑхӗ- 
сем аванланни курӑнмарӗ. Алихван ратнинче сывмаррисем 
пачах ҫук темелле, пурте таса сывлӑхпа ҫӳреҫҫӗ. Укахви вара 
ҫилҫунатлӑ пекех — вӗҫнӗ евӗр утать-чупать. Хӑюллӑ ку хӗр: 
нимрен те хӑрамасть, эрешмен курсан ҫеҫ сехӗрленет.

Шуруксем — тӳлек йӑх. Вӗсем ку таранчченех киремете 
пуҫҫапаҫҫӗ, пупа хӑйсен яхӑнне те ямаҫҫӗ. Тяпукӑн аслӑ ывӑлӗ 
Курак хӑй пекех авалхи тӗне пӑрахман Илпинесе качча илчӗ,

иккӗшӗ уйрӑм йӑва ҫавӑрчӗҫ. Тяпукӑн вӑталӑх ывӑлӗ Шах- 
ман та авланчӗ, сӑмах тӑрӑх, ӑна качча тухма Хаврима хӑй 
пит тӑрӑшнӑ. Пӗлме йывӑр, кирлех те мар. Килӗштерсе пу- 
рӑнаҫҫӗ.

Тяпукӑн кӗҫӗн ывӑлӗ Иштерек ҫаплах хусахсен шутӗнче. 
Авланас шухӑшӗ пур, анчах савнӑ хӗрӗ ӑна качча тухма вас- 
камасть.

— Юрату — питӗ ырӑ туйӑм, — кӗрхи палан пек хӗрелсе 
каять хӗр. Унтан вӑтанараххӑн ҫапла хушса хурать: — Ӳсен- 
тӑран туни темиҫе сыпӑклӑ та пулать. Юрату сыпӑкӗсем вара 
тӑваттӑ ҫеҫ: паллашу, туслашу, юрату, ҫирӗп ҫемье...

— Эппин, юрату мӑшӑрлану ыйтӑвне татса парас умӗнхи 
тапхӑр... — хӗрпе килӗшет каччӑ. Хӗрӗн кӑвак куҫӗнчен тил- 
мӗрсе пӑхать те малалла калать: — Мӑшӑрланассине иксӗмӗр 
мӗншӗн вӑраха тӑсса ятӑмӑр-ха? Килӗшсемччӗ мана качча тух
ма, тӳпери мӗнпур ҫӑлтӑра илсе килсе парнелӗп!

— Пӳлӗхҫӗ пире юратӑвӑн малтанхи виҫӗ сыпӑкне кӑна 
тутанса пӑхма хушнӑ, тӑваттӑмӗшне пӳрмен... — ассӑн сыв- 
лать хӗр. — Урӑх тӗн тытакана качча каятӑн — тамӑк ху- 
ранне лекетӗн! Пӗлетӗн-ҫке: атте чарать. Пирӗн ратне Хрис
тос тӗнне йышӑнчӗ. Мана пуп Агафи ят пачӗ, эсӗ пур — Уках- 
ви те Укахви тетӗн...

Иштерекпе Укахви ачаранах пӗрле ӳснӗ, пӗр-пӗринчен уй- 
рӑлман. Каҫсерен иккӗшӗ улах вырӑнта ҫӑлтӑрсем шутланӑ. 
Ҫав каҫсем нивушлӗ манӑҫа юлчӗҫ?

Ҫӳлти Пӳлӗхҫӗ кӑҫал ҫумӑр памасӑр тарӑхтарчӗ. Ункӑ тӑ- 
рӑхӗнчи чӑвашсене Христос та пулӑшаймарӗ. Кӗркунне кӗлет- 
сен пӳлмисем пуш-пушах юлчӗҫ. Халӑх пурнӑҫӗ хурӑн хуп- 
пи пек тӗрӗлчӗ. Выҫӑ пурнӑҫран епле хӑтӑлмаллине старик- 
сем тӗрлӗрен калаҫҫӗ. Пӗри те уҫӑмлӑн татса калаймасть.

Тыр-пул ӑнманни пурне те пӑшӑрхантарать, Тяпук Куракӗн 
те ялан пӗр шухӑш — мӗн пулать ӗнтӗ? Пушӑтпа аппалана- 
кан Курак шухӑша кайса тӑсӑмлӑн юрлама пуҫларӗ:

И ҫилсем вӗрет, вичкӗн ҫил вӗрет,
Хаяр аслати капланса килет.
Пурнӑҫё хӗсӗк, йывӑр самана,
Хуйхӑ-суйхӑ килет пӗр пасмана.

Пиҫсе ҫитсен хӗп-хӗрлӗ пӗрлӗхен 
Вӑрман витӗр таҫтанах курӑнать.
Кӗрсе ӳкрӗмӗр эпир хӗнлӗхе,
Кил-йышӑм манӑн тертлӗ пурӑнать.

Вун иккӗлле явнӑ чӗн саламат 
Сӳтӗрӗлчӗ вӑрмана ҫитиччен.
Йывӑрланчӗ пурнӑҫ пурӑнма 
Ачам-пӑчам ҫитӗнсе ҫитиччен.

Ешӗлех те хурӑнӑн ҫулҫисем 
Шӑпах патша укҫийӗн тӗррисем.
Эпир хамӑр патшанӑн тарҫисем 
Пулатпӑр тинех пилсӗр лашмансем.

Сирӗн хапхӑрсене кам тунӑ-ши —
Ик юпи те чалӑшма пуҫларё.
Пурӑнма пире кам ӑс парӗ-ши —
Хевтемӗр йӑлтах пӗтме пуҫларӗ.

Кӑвак кӑвакарчӑнӑн кӑвак ҫук,
Шурӑ кӑвакарчӑнӑн тӗпек ҫук.
Пире Пӳлӗхҫӗ телей паман,
Хӑех тупӑнасса кӗтме ҫук.

Курак кӑкӑрӗнчен сывлӑш вӗрин тухать.
— Пӳлӗхҫӗ пире тыр-пул мар, мӑян ҫеҫ парать. Ҫитменни- 

не, ани-ҫаранӗ ытла та хӗсӗк, кӑштах пек кӑна... — лаш хуйхӑ- 
рать вӑл. — Аттене вӑн лашман пулма илсе кайрӗҫ. Мана та, 
Шахмана та ҫав шӑпах кӗтет...

— Кӑнтӑралла ик-виҫ талӑк кайсан, Аслӑ Пӑла тӑрӑхӗнче, 
ҫӗрсем хура тӑпраллӑ тет. Унта Камильван хӑй кайса ҫӳре- 
нӗ, — пӗлтерет хӑй мӗн пӗлнине Шахман.

— Эпӗ те илтнӗ ун ҫинчен, — хутшӑнать калаҫӑва Иште- 
рек. — Выҫӑ лариччен куҫса каяр ҫавӑнталла. Укахвие ха- 
мӑрпа пӗрле пыма чӗнер. Тен, ҫӗнӗ ҫӗрте мана качча тухма 
килӗшӗ...

Ҫырма хӗрринчи ҫӗмӗрт ҫумӗнче ҫӑлтӑр шутлама хӗрпе 
каччӑ ҫаплах пӑрахман-ха. Хӑнӑхнӑ вырӑнта тепре тӗл пул- 
сан Иштерек хӗре куҫса кайма хӗрӳллӗн ӳкӗтлет: «Иксӗмӗрӗн 
пӗр ҫулпала утасчӗ!» «Шур акӑшӑн ҫуначӗ иккӗ, эпӗ вара 
пӗччен», — тӗвӗленет шухӑш хӗр пуҫӗнче. Юратӑвӑн тӑваттӑ- 
мӗш сыпӑкне ҫитесси пирки хальхинче вӑл хирӗҫлемест, кур
са кайма килӗшет. Туйне вара хӗр ашшӗнчен вӑрттӑн турӗҫ.

Инҫе ҫула виҫӗ ҫемье ирпе ирех хускалчӗ. Икӗ талӑкра 
ҫӗр ҫухрӑм ытла кайрӗҫ. Виҫҫӗмӗш кун кашкӑр иртсе ҫӳрей- 
ми, упа пуҫне чикейми чӑтлӑх вӑрмана ҫитсе кӗчӗҫ. Кураҫҫӗ 
Тяпук ывӑлӗсем: кунти вӑрман — сӗм чӑтлӑх, ҫапах унта 
уҫланкӑсем те курӑнкалаҫҫӗ. Тӗпек теҫҫӗ вӗсене. Ҫырмара 
пулӑ ҫатӑлтатать. Айлӑм вырӑна каскӑн ҫил те лӑскамасть. 
Виҫӗ ҫемье тулӑх шывлӑ ҫырма хӗрринче чарӑнать. Ҫырми 
тӑрӑх тӗтре явӑнать, шывӗ вара тӑрӑ, таса.

— Килтӗмӗр, килтӗмӗр, тӗнче вӗҫне ҫитеймерӗмӗр. Ҫакӑн- 
та чарӑнар. Тӗнче тытан Аслӑ Турӑ ирӗкӗпе ҫакӑнта пурӑнар!

Ҫапла каласан пӑхаттир пек патвар кӗлеткеллӗ Курак хӗ- 
велтухӑҫ еннелле ҫаврӑнса тӑчӗ.

— Эй, шӑпа пӳрен Пӳлӗхҫӗ! Эй, выльӑх пӑхан Пихампар! 
Пире хӑвӑн ырлӑхусӑр ан хӑвар! — Хӑй пӗлекен ырӑ-хаяр 
турӑсене пурне те асӑнчӗ Курак, пӗшкӗнсе ҫӗре виҫӗ хут чуп- 
турӗ, унтан хирӗҫлеме юраман сасӑпа пурне те пӗлтерчӗ: — 
Пирӗн асаттесен тӗп аслашшӗ Ишек ятлӑ пулнӑ. Ҫӗнӗ яла 
та ун ятнех хурар. Ишек асаттемӗр пире усал-тӗселтен сых- 
латӑр!

Хӗвел пек ҫутӑ Илпенес те упӑшки пекех турӗ: чӗркуҫлен- 
се ҫӗре чуптурӗ, ҫемйи валли Пӳлӗхҫӗпе Пихампартан ырлӑх- 
пурлӑх ыйтрӗ.

Тӑн-тӑн кӗлеткеллӗ, вӑтам пӳллӗ Шахман тӳрех тӑван аш- 
шӗне Тяпука аса илчӗ, унран сывлӑхпа ырлӑх пиллеме ыйтрӗ, 
хӗвелтухӑҫнелле пӑхса пуҫҫапрӗ. Тулли уйӑх евӗр ҫаврака 
питлӗ Хаврима хӑйне Турӑ пӳрнӗ упӑшки пекех турӗ: пур- 
нӑҫра мӗн кирлине хуняшшӗнчен ыйтрӗ.

— Ку юхан шыва ман ята парар — Шахман пултӑр! — 
сӗнет Тяпукӑн вӑталӑх ывӑлӗ.

— Тӑван аннем, пире хӗвел ӑшши пар! Укахвипе иксӗмӗре 
пехилсӗр ан хӑвар! — кӗлтурӗ Иштерек пӗшкӗнсе те тайӑлса, 
кашни сӑмахне уҫӑмлӑн каласа.

Ҫав сӑмахсенех упӑшки хыҫҫӑн Укахви янравлӑ сассипе 
каларӗ. Кӑкӑрӗ тӗлне хӗрес хурасшӑнччӗ, унтан тем шухӑш- 
ласа темиҫе хут ҫӗре ҫити тайӑлчӗ.

— Вӑн ҫав ҫырмара хӑй тӗллӗн ӳснӗ ыхра нумай. Ана 
Ыхра ҫырми ят хурӑпӑр! — сассине хӑпартать Иштерек.

Виҫӗ ҫемье виҫӗ тӗпеке-уҫланкӑна йышӑнать. Ҫанӑ тавӑр- 
са вӑрман кӑклама пуҫлаҫҫӗ.

Яштака Иштерекпе ҫӑлтӑр куҫлӑ Укахви те пӗри вӑрмана, 
тепри армана ҫӳремеҫҫӗ. Юратаҫҫӗ вӗсем пӗр-пӗрне, вӗри юра- 
ту иккӗшне те телей илсе килет. Чӑн ӗнтӗ, тепӗр чухне тавлаш- 
са та илеҫҫӗ, ҫапах пӗри тепӗрне сив сӑмах каласа курман.

Пурнӑҫра лайӑххи те, усалли те пӗрлех ҫӳреҫҫӗ ҫав. Пӗрре 
ҫапла Шахман ҫырми хӗррине таҫтан хӑяматран мишерсем 
килсе вырнаҫаҫҫӗ. Мишерсемпе чӑвашсем килӗштерсех пурӑ- 
натчӗҫ, пёр ялсемех тесе шутлатчӗҫ. Урамне Мишер анаткасӗ 
ят панӑччӗ. Пурнӑҫ йӗркеллӗччӗ, анчах инкек ура айӗнченех 
сиксе тухать иккен. Пулать вӗт! Пӗр кунхине мишер йӗкӗчӗ 
Хайрулла ывӑлӗ Нибулла — унаса ҫитереймен юсман — 
ҫаранта Укахви сулӑна-сулӑна утӑ ҫулнине аякран нумайч- 
чен сӑнаса тӑрать. Халиччен ача ҫуратман чиперккен йӑрӑс 
кӗлетки ытла та илӗртӳллӗ-мӗн. Хан гаремне тивӗҫлӗскерӗн 
мӗншӗн-ха чӑвашпа пурӑнмалла?

— Аллах акбар, алла бирзен! — мӑкӑртатать Нибулла тути. 
Вӑт йӳплешке хӑраххи! Йӳплешкерен те япӑхрах этем! Чи- 
перккене вӑл урхамах урлӑ ҫавӑрса хурать те вӗҫтере парать 
таҫталла вӑрман ҫулӗпе. Юрать-ха Иштерек аякра пулман. 
Ашкӑнчӑк мӗн хӑтланнине курах каять, ҫурӑмӗ ҫине сивӗ 
тар персе тухать. Икӗ ҫын лартнӑ урхамаха хӑваласа ҫитме 
пулатех иккен. Вӑр-хурах урхамахне Иштерек ухӑ сӑннипе 
уринчен перет те, лешӗ такӑнса йӑванса каять. Нибулла утне 
пӑрахсах вӑрман чӑтлӑхне тарать, лашапа хуса ҫитес ҫук чу- 
пать. Хӑтаратех упӑшки арӑмне ют ҫын тыткӑнӗнчен.

Пуҫланса каять вара мишерсемпе чӑвашсем хушшинче 
тӑнӑҫсӑрлӑх. Пӗрин ӗни ҫухалать, теприн кӗсри хӑм пӑра- 
хать. Пӗр каҫхине ултӑ сурӑх харӑсах пӑчланать. Чӑваш Ише- 
кӗнче выльӑх ҫухални час-часах пулкалать, анчах тупӑнни 
сайра. Сыснисене кӑна тивекен ҫук. Мишерсем Шахман 
ҫырми тӑрӑхне хӑйсен ҫӗрӗ тесе тавлашаҫҫӗ. Тяпук ывӑлӗ- 
сем хӑйсем малтан вырнаҫнӑран пирӗн теҫҫӗ. Ҫак тавлашу- 
харкашу мишерсем Шахман хӗрринчен Ыхра ҫырми тӑрӑхне 
куҫса кайнипе вӗҫленет. Вӗсем тепӗр ҫӗрте те хӑйсен урамне 
Мишер анаткасӗ ятпах хӑвараҫҫӗ. Нибулла иптеш таҫта тӗнче

касса ҫӳреме каять. Чӑвашра та, мишерте те пур ҫав ӑссӑр- 
тӑнсӑр сӳтӗксем.

Чӑвашсемпе мишерсем хушшинчи тавлашу чиперех вӗҫ- 
ленет, анчах Иштерекпе Укахви хушшинче хура кушак чуп- 
са иртет. Укахвие киле и лее таврӑнсанах Иштерек чӗрине 
темле сирсе сирӗлми кӗвӗҫӳ туйӑмӗ кӑшлама пуҫларӗ. Вӑйлӑ 
та пиҫӗ хӗрарӑма ҫав путсӗр Нибулла урхамах урлӑ епле йӑтса 
хума пултарнӑ-ха? Хӗрарӑмӗ хирӗҫлемен ӗнтӗ. Кирлӗ ҫӗртен 
тапмалла ҫеҫ пулнӑ вӗт. Ҫук ҫав, хирӗҫлемен те, тапман та, 
аллине те ҫыртман, кӑшламан. Кӗвӗҫӳ вӑйланса пынӑҫем 
вӑйланса пычӗ. Упӑшки кӗҫех арӑмӗпе пуплеме пӑрахрӗ. 
Уйрӑм ҫывӑраҫҫё.

Укахвие тӗнче пӗтсе килнӗнех туйӑнма пуҫларё. Питне куҫ- 
ҫульпе ҫӑвать, пурпӗр нимӗн те шарламасть. Упӑшкин ҫилли 
иртсе каясса кӗтет. Мӗншӗнне-мӗнне пачах ӑнланмасть Уках
ви: кунӗн-ҫӗрӗн тӑпра ӑшӗнче чакаланнӑран юратми, савми 
пулчӗ-ши упӑшки? Иккӗшӗ хушшинче харкашу асӑрханмасть, 
анчах килӗштерӳ те ҫукрах. Укахви вир ани ҫине ҫум ҫум- 
лама пӗчченех каять. Иштерек мунча пури тума тӑрса юлать. 
Хӑйӗн ӑшӗ хыпса ҫунасла вӑркать. Пуртӑ тытмасӑр каллӗ- 
маллӗ уткалать. Ҫав вӑхӑтра ан пулччӑр куҫӗ тӗлне йытӑ та, 
кушак та. Кӗтсех тӑччӑр — лекет. Чӑх-чӗп те лупас тӗлнелле 
васкать.

Таса чунлӑ Укахви ассӑн сывласа кулянать. Унӑн чунне 
хуйхӑ пӑвать. Упӑшки мӗн те пулин каласа ятлатӑрччӗ хӑть, 
чышкӑлама та чармӗччӗ. Тулхӑрса ҫӳреме кӑна пӑрахтӑрччӗ.

Иштерек мӑшӑрне асӑрхамасть, курмасть. Ҫук, суккӑрлан- 
са ларман вӑл. Ҫук, туйӑмӗ-сисӗмӗ ҫухалман унӑн — ҫапах 
хӗвел ӑшшине туйма пӑрахрӗ. Ура такӑнсан — чӗркуҫҫи ыра- 
тать. Хуйхӑ килсе тухсан — сӑлтавпа-и, сӑлтавсӑрах-и — пуҫа 
лекет. Упӑшкипе арӑмӗ хушшинче тӗр-тӗр тухманни кӑна.

Куракӑн аслӑ ывӑлӗ Аҫакка сунара ҫӳреме хӑнӑхнӑран кӗтӳ 
урӑх кӗтесшӗн мар. Тата вӑл ӗнисене тырӑ ҫине кӗртсе тап- 
татнӑ. Курак, Шахман тата Иштерек кама кӗтӳҫӗ тӑвасси пир- 
ки халӗ пӗрле ларса канашлаҫҫӗ. Ку ӗҫе хӑйсенчен пӗрне шан
са парас — арҫын алли вӑрман хӑртса кӑкланӑ ҫӗрте кирлӗ. 
Анасене те, ҫарансене те анлӑлатмаллах. Арҫынсен калаҫӑв-

не Укахви вӑрттӑн итлесе тӑрать. Кӗтмен ҫӗртен вӗсем умне 
тухать те татӑклӑн ҫапла калать:

— Кӗтӳҫӗ эпӗ пулатӑп!
Мӗнех калӑн, арҫынсем виҫҫӗшӗ те килӗшрӗҫ. Мӑшӑрне 

Иштерек вӑрӑм пушӑ явса пачӗ. Укахви хӗвелпех тӑрса кӗтӳ 
хӑваларӗ. Кӗтӳ кӗтесси ӑнӑҫлӑнах пулса пычӗ. Пӗр синкерлӗ 
кунччен... Кӑнтӑрла кӗтӳ Шахман ҫырми хӗрринче тапӑрта 
тӑнӑ чухне Укахви тутлӑн ҫывӑрса кайнӑ. Вӑрмантан ҫӑмла- 
мас упа килсе тухнӑ та Укахвие малти лаппипе ҫупкӑ хыҫ- 
ҫӑн ҫупкӑ пама тытӑннӑ. Унран вӗҫерӗнсе Укахви салтса хунӑ 
ҫӑпатипе юнашар выртакан чукмара ярса тытать, тӳплетте- 
рет упана пуҫран. Пӗрре, тепре... Шак! туни кӑна илтӗнет. 
Ҫирӗп иккен хӑяматӑн пуҫ шӑмми. Вӑл кӗтӳҫӗн аяк пӗрчине 
хуҫать, питӗнчен, кӑкӑрӗнчен чӑрмаласа юн кӑларать. Уках
ви питӗнчен вут-хӗм сирпӗнет, куҫӗ умӗнче тӗрлӗ тӗслӗ ункӑ- 
сем выляма пуҫлаҫҫӗ.

Ак хайхи, кавлесе выртакан ӗнесем хыттӑн макӑрса ура 
ҫине тӑраҫҫӗ, хӑйсен кӗтӳҫне тӑрмалакан упана пур енчен те 
хупӑрласа илеҫҫӗ. Ула вӑкӑр та, ӗнесем те шӗвӗр мӑйракисе- 
не хаяррӑн хӑй еннелле тӗлленине курсан упа-утаманӑн та 
сехри хӑпать, ункӑран аран-аран тарса тухать. Шӑв-шав тап- 
раннӑран Шахман ҫырми хӗррине Иштерек пырса тухать. Аяк 
пӗрчине хуҫнӑ, юн юхтаракан Укахвие курсан чутах кутӑн 
кайса лармасть. Тавҫӑруллӑскер тарма шутланӑ упана уха- 
ран персе ӳкерет.

Иштерек мӑшӑрне асӑрхануллӑн килне йӑтса таврӑнать. 
Илпинес вӗрентнӗ пек, Иштерек арӑмне эмел курӑкӗсемпе сип- 
лет. Унӑн кӗвӗҫӳ туйӑмӗ ирхи тӗтре пекех сӗвӗрӗлсе ҫухалчӗ. 
Часах упӑшкипе арӑмӗ каччӑпа хӗр чухнехи пекех вӗрин 
юратма пуҫларӗҫ. Ҫемье пурнӑҫӗ каллех килӗшӳллӗн ӑнӑҫса 
пычӗ. Хӑйсен йӑнӑшне хӑйсемех тӳрлетекенсене ырламалла 
та мухтамалла.

Пурнӑҫ урапи хӑш ҫулпа пырассине малтанах пӗлсе тӑма 
йывӑр. Ҫапах иккӗленмесӗр калама пулать: Иштерекпе Уках- 
вин юрату тӗнӗлӗ урӑх авӑнмастех. Вёсен ыран утас ҫулӗ ик 
енне уйрӑлмӗ.

Ҫӗнӗ ҫӗре килнӗ ҫемьесем виҫҫӗшӗ те хастар тата харсӑр

пулнӑ. Хӑраман аякри ҫула тухма, пултарнӑ ҫӗнӗ ҫӗрте мал- 
тан ҫӗр пӳрт, унтан хӑтлӑ ҫурт лартма, хӗсӗк уҫланкӑран анлӑ 
ана тума. Виҫӗ ҫемье пӗрле никӗсленӗрен яла виҫӗ тӗрлӗ тив- 
лет пӗрмай килсе тӑрать.

Хӗрлӗ питлӗ мӑшӑрне Илпенесе Куракран Хӗвелпи тесе 
чӗннӗ. Вӗсем иккӗшӗ те ҫав тери ӑслӑ-тӑнлӑ та ӑш пиллӗ 
пулнӑран, яла Куракпа Илпинес-Хӗвелпи никӗсленӗрен Чӑваш 
Ишекӗ ҫине хӗвел ылтӑн пайӑркисене вӗҫёмсӗр сапалать. Ял 
никӗсӗн чулёсене Шахманпа Хаврима купаланӑран, упӑшки 
савнӑ мӑшӑрне Уйӑхпи тесе чӗннӗрен Чӑваш Ишекне ҫӗрле 
тунсӑх уйӑх хӗпӗртӳллӗн ҫутатать. Ял пулас вырӑнти вӑрман 
чӑтлӑхӗсене чи малтан касса уҫнӑ Иштерекпе Укахви ҫав тери 
ӗҫчен те хастарлӑ пулнӑран, упӑшки мӑшӑрне Ҫӑлтӑрпи тесе 
чӗннӗрен Чӑваш Ишекне ҫӑлтӑрсем кашни каҫ куҫ хӗсеҫҫӗ, 
ырлӑхпа пурлӑх сӗнеҫҫӗ. Яла никӗсленӗ виҫӗ ҫемье ӗҫченлӗхпе 
хастарлӑха, пӗр-пӗрне чун-чӗререн юратас та савас туйӑма ырӑ 
кӑмӑлпа парса хӑварнӑ. Ҫавӑнпа хальхи яш-кӗрӗм темле ӗҫе 
те пултарать, ҫавӑнпа ялта кил хыҫҫӑн кил хушӑнать, ҫемье 
хыҫҫӑн ҫемье чӑмӑртанать.

Ҫапла, Шурук йӑхӗ Чӑваш Ишекӗнче хунав хыҫҫӑн хунав 
ярать. Арӑслан амӑшӗн ратни 1756 ҫултанпа паллӑ. Ҫав ҫул 
ку ратнере Алексей ҫуралать. Унтан Кузьма, Дмитрий, Ефим, 
Конон, Иван ратне йывӑҫӗн турачӗсене пӗрин хыҫҫӑн тепри- 
не ӳстереҫҫӗ. Иван турачӗсем — Николай, Агафия тата Фе
дор. Тимофей, Александра, Феврония, Мария, Татьяна, Клав
дия тата икё ят — Федор ачисем. Татьяна Федоровна 1918 
ҫулта, Клавдия Федоровна 1920 ҫулта ҫуралнӑ.

Курак Арӑсланӗн кӑк-тымарӗсене йӗрлесе тухар. Макар, Ер- 
молай, Дмитрий, Андрей тата Прокоп ачи-пӑчи пилӗк сыпӑ- 
ка тӑсӑлать. Прокопран Захар, Тимофей, Мария, Петр ҫурал- 
са ӳсеҫҫӗ. Петр вара сакӑр ача пӑхса ӳстерет: Пантелей, Ва
силий, Иван, Елена, Мария, Евгения, Римма тата Антонина. 
Пантелей Петрович 1917 ҫулта ҫуралнӑ, ӳссе ҫитӗнсен меха
низатор, трактор бригадин бригадирӗ пулса тӑнӑ.

Шахман ҫырми хӗрринче ӗҫчен чӑваш ҫемйинче 1943 ҫулта 
ылтӑн кайӑк ҫуралнӑ. Амӑшӗ Арӑслан ывӑлне юратса шурӑ 
пир тӑрӑхӗпе чӗркенӗ, ӗмӗрӗ ҫав пир тӑрӑхӗ пек вӑрӑм пултӑр

тенӗ. Ҫӑварне пыл-ҫу хыптарнӑ — чӗлхи пыл пек пылак, ҫу 
пек ҫемҫе пултӑр тенӗ. Ылтӑн кайӑк ҫунат сарма пуҫласан 
ҫырмашкӑн ӑна хур шӑмми панӑ — хур тӗкӗ тытакан хур 
курман тесе.

— Ҫӗр ҫинчи пурнӑҫпа ӗмӗр савӑн. Кама пулӑшу кирлӗ — 
ан пӑрӑн! — ҫапла ӑс парса ӳстерет Хӗветӗр Татюкӗ тӑван 
ывӑлне. Амӑшӗ вӑй-хал кӳнипе, хӑй тӑрӑшнипе кайӑк чӗп- 
пинчен хӑватлӑ ӑмӑрт кайӑк пулса тӑчӗ. Чӑваш Ишекӗн ахах- 
мерченӗ те, чи ҫутӑ ҫӑлтӑрӗ те валах.

Курак Арӑсланӗ Шурук йӑхӗнчи Тяпука хывнӑ: пӗтӗм яла 
пулӑшать. Кураков пулӑшсан Чӑваш Ишекӗ пӗтмест теҫҫӗ 
Шахман ҫырми хӗрринче пурӑнакансем. Шурук Куракӗ йӑхӗн 
тӑсӑмӗ Курак Арӑсланӗ — Лев Пантелеймонович Кураков — 
хӑйӗн ырлӑхне пӗтӗм яла парать.

Ҫутӑ куҫлӑ Укахви юрланӑ юрра ирпелен, шуҫӑм ҫути килнӗ 
чухне, Шахман ҫырми хӗрринче халичченех илтме пулать.

Ишек ҫырма хӗрринче,
Симӗс вӑрман ҫумӗнче.
Манӑн телей ӑҫта-ши?
Тӑван ялӑн йышӗнче.
Чӑн, чӑн иккен, чӑн иккен,
Пӗртте суя мар иккен.
Яш-кӗрӗм тӑван ялтах 
Турӑ ҫырнине тупать.
Тӗпӗр-тӗпӗр туй килет.
Ишек хӗрӗ — сарӑ хӗр,
Ял илемне вӑл кӳрет.
Ёҫре малта пыракан —
Ялан тутӑ пулакан.
Пӗрмай килте ларакан —
Ҫатма тӗпӗ ҫулакан.
Ҫич ют пирён тӑван мар,
Пӗрле ӳснӗ турат мар.
Тёпелерех килсем те,
Алӑк патнереххӗн лар.
Ялӑн урамне тухсан 
Кирек кам та савӑнать.
Тус-тӑванпа тӗл пулсан 
Юрламасӑр кам чӑтать!
Ҫутӑ тӗнче хёсӗр мар,
Ҫын ӗмӗрӗ иккӗ мар.
Юратар, чунтан савар,
Килӗштерсе пурӑнар!

...Ҫулталӑкра пӗрре, ҫимӗк каҫ, Чӑваш Ишекне никӗсле- 
кенсем леш тӗнчери ҫӑтмахран тӑван яла килеҫҫӗ, урамсем 
тӑрӑх пӑхса-сӑнаса ҫӳреҫҫӗ. Хӑйсен ратнин пурнӑҫӗпе, ӗҫӗ- 
хӗлӗпе паллашаҫҫӗ. Вӗсем килсен тухатмӑшсем алхасма ча- 
рӑнаҫҫӗ, усал-тӗсел тарса пытанать.

Ҫуллахи каҫ кӗске, ҫерҫи сӑмси тӑршшӗ ҫеҫ. Шуҫӑм ҫути 
килеспе хаклӑ хӑнасем, ҫырма хӗррине пырса, тухас хӗвеле 
хирӗҫ тӑраҫҫӗ: Курак Илпинеспе-Хӗвелпипе юнашар, Шах- 
ман Хавримапа-Уйӑхпипе алла-аллӑн тытӑнса, Иштерек Уках- 
випе-Ҫӑлтӑрпипе ыталанса. Илпинес ҫаплах хӗвел пек ҫутӑ 
сӑнлӑ, Хавриман куҫ харшисем ҫӗнӗ уйӑх евӗр ҫаврака, Уках- 
вин мӑшӑр куҫӗ ҫӑлтӑрла ҫунать.

Курак тӑван ял ҫыннисене мӑн сасӑпа ҫапла ӑс парать:
— Эй, тӑвансем, хурӑнташсем! Сиртен ытла савнӑ ҫынсем 

ҫук! Эпир сиртен маларах ҫӑкӑр ҫинӗ, ҫимӗкчен ҫиччӗ шыва 
кӗнӗ, ҫимӗкрен вӑййа тухаттӑмӑр, ҫимӗк иртсен хыт суха 
тӑваттӑмӑр. Сирӗн ҫиес ҫӑкӑр пурах. Хытӑ ҫӗре кӑпӑк тӑвӑр. 
Пур ӗҫсене те вӑхӑтра ӗлкӗрӗр. Ӗҫчен ҫын кирек хӑҫан та хи- 
сепре. Ҫӑкӑр-тӑварлӑ пурӑнӑр! Ҫитес тенё ҫӗре ҫитме тӑрӑшӑр!

Тяпукӑн вӑталӑх ывӑлӗ Шахман тӑван ялӗн хаклӑ ҫынни- 
сене кӑмӑллӑ сасӑпа ҫапла тума хистет:

— Эй, хаклӑ ҫыннӑмӑрсем! Тӳрӗ пурӑннине ним те ҫит- 
мест теҫҫӗ ваттисем. Ача-пӑчана хӑвӑр куҫӑр умӗнче тытӑр. 
Йывӑҫҫинчен ҫимӗҫӗ аякка ан ӳктӗр!

Тяпукӑн кӗҫӗн ывӑлӗ Иштерек мӑшӑрне ҫупӑрласа ыта- 
лать те ачаш сасӑпа хисеплӗ ентешӗсене ҫапла сӗнет:

— Эй, ентешӗмсем! Килӗштерсе пурӑнӑр! Ҫу пек чӗлхепе, 
пыл пек тутлӑ сӑмахпа калаҫӑр. Нумай пӗтет, сахал ҫитет, 
пӗрле пурӑннине нимӗн те ҫитмест.

Тухан хӗвел пуҫне кӑтартсанах Тяпукӑн ывӑлӗсем мӑшӑ- 
рӗсемпе пӗрле хӑвӑрт куҫран ҫухалаҫҫӗ. Тепӗр ҫимӗкчен.

Я.З. Сорокин тӗпчевҫӗ Чӑваш Ишекӗнчи 
йӑх-несӗл тымарӗсене «Ревизские сказки» 

текен хырҫӑ-куланай тӳлеме 
тивӗҫлисен перепиҫӗн хучӗсем тӑрӑх шыранӑ.

15. Иван Тенюшев.



Илемлӗ тӳпемре ларатчӗ авал Шупашкарти хӗрарӑмсен 
авалхи мӑнастирӗ. Йӗри-тавра вӑрман. Ҫӳллӗ йывӑҫсем тӳпе- 
нелле кармашаҫҫӗ, пӗлӗтсемпе пӗрмаях тунсӑхлӑн пуплеҫҫӗ. 
Юнашарах Атӑл ывӑна пӗлми хумӗсене хӑвалать.

1601 ҫулхи ҫӗртмен 2-мӗшӗнче капмар кӳмеллӗ урапа мӑна- 
стирӗн хапхи умне ҫитсе чарӑнчӗ. Ана кӳлнӗ утсем йывӑррӑн 
хашлатса сывлаҫҫӗ. Кӳмене пур енчен те тусан сӑрса илнӗ. 
Пӑхсах курӑнать: вӑрӑм ҫул тунӑ утсем, куҫӗсем урмӑш-тил- 
мӗш пӑхаҫҫӗ.

Кӳмерен ӗлккен тумланнӑ хӗрарӑм тухрӗ. Ун ҫинче чӗн- 
тӗрленӗ аркӑллӑ пурҫӑн кӗпе, пуҫне ылтӑнланӑ-кӗмӗлленӗ кал- 
пак тӑхӑннӑ. Алӑри пӳрнисенче хаклӑ чулсемпе капӑрланӑ 
ҫӗрӗсем.

— Пӗр-пӗр улпут мӑшӑрӗ пулма кирлӗ! — тавҫӑрулӑхне 
кӑтартрӗ хапха уҫакан пӗр манашкӑ.

— Пӗлмесӗр калаҫатӑн, бояр йӑхӗнчен вӑл! Романовсен ҫем- 
йинчен! — чышкӑ кӑтартса юнарӗ манашкӑна хуралҫӑ. Хӑй 
ытлашши сӑмах персе янине самантрах ӑнкарчӗ, хӗҫне йӗн- 
нинчен кӑларса сывлӑша касса ҫурчё, кӑшкӑрса ячӗ: — Эй, 
сирӗлӗр! Ҫул парӑр!

Документра кӑтартнӑ тӑрӑх, хӗрарӑмӑн ячӗпе хушамачӗ 
Федора Ткачева. Вӑл пӗр алӑ ҫула ҫитнӗ теме пулать. Халь- 
лӗхе манашкӑ евӗр кастарман ҫӳҫӗ пӑхӑр укҫа тӗслӗ, икӗ ҫивӗ- 
чӗ вӑрӑммӑн выртса питне ҫупӑрлать, ҫурӑмне хупӑрлать.

— Турӑҫӑм, мӗн тери йывӑр мана! — ассӑн сывларӗ хӗрарӑм 
ҫӳҫне кастарсан.

Тепӗр кун ир-ирех Федора манашкӑ игуменья патне пы- 
чӗ.

— Перасковья йӑмӑкӑм, калӑр-ха, ӑҫта хӑямата килсе ячӗҫ 
мана? Путлӗ ҫынсемех пурӑнаҫҫӗ-и кунта? Йӗри-тавра шыв, 
ҫӗрле шапасем ҫывӑрма памаҫҫӗ.

— Христос Туррӑмӑр сӑваплатӑр сире, боярыня! — васка- 
масӑр хуравларӗ игуменья. — Шантарсах калатӑп: сире кунта 
никам та кӳрентермӗ... Пирӗн хула Турӑ хал панипе лӑпкӑ 
пурӑнать. Ҫамрӑках теме ҫук. Кунта ҫынсем виҫ ҫӗр ҫул ытла 
пурӑнаҫҫӗ ӗнтӗ. Асамлӑ Микулай — Николай Чудотворец 
ячӗпе чиркӳ лартма ӗмӗтленетпӗр, укҫа-тенкӗ уйӑракан шы- 
ратпӑр. Мӑнастир тӳпемне салтаксем купаланӑ теҫҫӗ. Кунта 
ӗлӗкрех ҫар ҫыннисем тӑнӑ. Василий Петрович Борисов вай- 
пут тата Федор Михайлович Нагой окольничи ҫинчен сӑмах 
ҫӳрет. Хам курман вӗсене. 1555 ҫулта Хусана кайнӑ чух ар
хиепископ Гурий кунти крепоҫпа тӗп чиркӳ вырӑнӗсене па- 
лӑртма кӗрсе тухнӑ.

— Каҫарӑр та, ҫакӑнти шуйттан шӑтӑкӗнче хӑҫанччен пу- 
рӑнмалла пулать манӑн?

— Хӑҫанччен... Хӑҫанччен... Каҫарӑр та, Федора манашкӑ, 
ҫакӑн пирки эпӗ хӑвӑртан ыйтасшӑн-ха. Патшанах кӳрен- 
термерӗр пулӗ те?

Федора шӑлне ҫыртрӗ, урӑх нимӗн те шарламарӗ.
— Ҫулсем шучӗпе эсир маншӑн аппа пулатӑр. Ҫӑмарти 

чӑххине вӗрентмест. Ҫапах ӑс парам-ха: пуҫӑра усса ан 
хуйхӑрӑр, апатран ан пӑрӑнӑр. Хуйхӑ ырӑ тумасть, пуҫри ҫӳҫе 
кӑвакартать кӑна... Ырӑ Турӑ, пулӑшсам пире! — ҫине-ҫинех 
сӑхсӑхать игуменья.

Кунти мӑнастир сарлака ҫунатлӑ теме ҫук: унта пурӗ те 
25 келья, 37 манашкӑ ҫеҫ. Келйӑсем тӑвӑр, нӳрлӗ, чухӑн. Ҫӗ- 
нӗ манашкӑ пытарса илсе килнӗ енчӗкӗнчен хаклӑ йышши 
чулсене пурне те кӑларчӗ, алӑри бриллиант эрешсене, пӳрни- 
сем ҫинчи ылтӑн ҫӗрӗсене хыврӗ. Ҫак пысӑк мула пӗтӗмпех 
игуменйӑна пачӗ, мӑнастир валли усӑ курма хушрӗ. Ҫапла 
ту ни унӑн чысӗпе сумне самаях ӳстерчӗ.

Игуменья манашкӑна хӑй ҫинчен каласа пама ыйтмасть, 
унсӑрах пӗлет: ку хӗрарӑм чаплӑ йӑхран. Мӑнастиртен тух-

са ҫӳреме чарни ӑна кунта ирӗксӗрлесе янине пӗлтерет. Те- 
миҫе кунран ҫапах хӑюсӑррӑн ыйтрӗ унран:

— Мускавсем парса хӑварнӑ хут тарах, эсир Федора Тка
чева... Ятӑра тӗрӗсех кӑтартнӑ-ши е ылмаштарнӑ-и?

Пуҫне ҫатӑрласа тытса пайтах вӑхӑт шухӑшласа ларнӑ хыҫ- 
ҫӑн манашкӑ пӗлтерме шутлать:

— Чӑн ят манӑн — Мария Шестова. Ҫакна никама та ан 
пӗлтерӗр. Хут ҫинче кӑтартнӑ пек чӗнӗр...

Игуменья шухӑша кайса ҫамкине картлантарать, манаш- 
кӑран тӗлӗнсе ҫапла ыйтать:

— Эппин, эсир Захарьинсен-Романовсен йӑхӗнчен? Федор 
Романов мӑшӑрӗн Ксения Ивановнӑн амӑшӗ пулатӑр?

Манашкӑ нимӗн те каламасть, хӑй хирӗҫлеменнине пӗлтер- 
се пуҫне кӑна суллать. Мӗн пулнӑ, ҫав пулнах ӗнтӗ. Кӑштах- 
ран леш хӗрарӑм ҫапла калать:

— Вӗсем, Романовсем, пурте маншӑн хаклӑ. Вӗсене пурне 
те юрататӑп, саватӑп!

Ҫӗнӗ манашкӑ келйине игуменья тимӗр кӑмака ларттарчӗ. 
Шӑнса ан пӑсӑлтӑр! Хурӑн вутти ҫӑтӑр-ҫӑтӑр туса ҫунни унӑн 
чунне лӑплантарать, именинчи хӑтлӑха аса илтерет. Хӗвел 
ҫутин пайӑркисем келйӑна кӗрсе унӑн кӗскетнӗ ҫӳҫне вут 
тӗсӗ кӳреҫҫӗ.

Романовсен династийӗнчи пӗрремӗш патша кукамӑшне 
Мария Шестовӑна Борис Годунов патша указӗпе Мускавран 
Шупашкара ӑсатнӑ, хӗрарӑмсен Микула мӑнастирне хупнӑ. 
«Патша ывӑлӗн Дмитрийӗн шӑпи» («Житие царевича Дмит
рия») ячӗллӗ турӑша хӑш-пӗр тӗпчевҫӗ Мария Шестовӑн Шу- 
пашкарти ӑраскалӗпе ҫыхӑнтарать. Патша ывӑлӗн вилӗмӗ- 
шӗн Борис Годунова айӑпа хурса турӑша трагедиллӗ пулӑм- 
сен сценисемпе ӳкернӗ. Ку турӑша Республика тӳремӗнче ча- 
савайра кашниех курма пултарать. Унӑн айккисенче Году
нов вӗслетсе янӑ каварҫӑсем Хаяр Иванӑн ывӑлне епле вӗлер- 
нине кӑтартакан ӳкерчӗксем пур.

Углич, Атӑл хӗрринчи хула, Мускавран 230 ҫухрӑм ҫурҫӗ- 
ререх ларать. 1584 ҫулта Хаяр Иван вилсен Борис Годунов 
патшан тӑлӑха юлнӑ Мария Нагая мӑшӑрне Дмитрий ывӑлӗ- 
пе пӗрле шӑпах ҫав хулана леҫет. Ҫичӗ ҫултан, 1591 ҫулхи ҫу

уйӑхӗн 15-мӗшӗнче, вырсарни кун кӑнтӑрла иртсен, Угличра 
собор чанӗ инкеке пӗлтернӗн ҫапма пуҫлать. Хула ҫыннисем 
патша мӑшӑрӗн кил картине чупса пыраҫҫӗ те синкерлӗ 
ӳкерчӗк кураҫҫӗ: патша ывӑлӗ Дмитрий вилӗ выртать, такам 
ӑна ҫӗҫӗпе чиксе вӗлернӗ. Ку нехекле вилӗм-ши е тӑшманӗ- 
сем вӗлернӗ — историксем ку таранччен те ҫирӗплетсе ка- 
лаймаҫҫӗ. Халӑх хушшинче пӑшӑл-пӑшӑл сӑмахсем сарӑлаҫҫӗ: 
патша ывӑлне Борис Годунов хӗтӗртнипе вӗлернӗ. Ҫак пӑшӑлта- 
тӑва вӑл ниепле те сирее ярайман. Угличри синкер хыҫҫӑн 
Мария Нагая Иван ӗмпу арӑмне таҫти хӑяматри мӑнастире 
кайса хупнӑ, унӑн шӑллӗсемпе пиччӗшӗсене пуҫ янӑ е вӗлернӗ.

Ҫапла ӗнтӗ Хаяр Иван патшан ывӑлӗ вунӑ ҫулти Дмит
рий ӑнланмалла мар сӑлтавпа вилет. Ку вилӗм Борис Году- 
новшӑн, паллах, ҫав тери усӑллӑ пулнӑ, мӗншӗн тесен сак- 
кунлӑ йӗркепе престола Федор Иванович хыҫҫӑн Дмитрийӗн 
йышӑнмалла пулнӑ. Тӗпчев комиссийӗ патша ывӑлӗ нехек- 
рен вилнӗ тесе ҫирӗплетнӗ пулин те Дмитрие Годунов хуш- 
нипе вӗлернӗ текен сас-хура ҫаплах лӑпланман. Чӑнлӑхпа 
суяна уйӑрма ансатах мар ҫав. Унашкал хавха саракансен 
чӗлхине касни те пулӑшайман.

Шупашкарти хӗрарӑмсен мӑнастирӗ хӑйне хупнӑ кӗтес Ма
рия Шеставӑна тӗнче хӗрри пек туйӑнать. Ҫӗрле, улӑм тӳшекӗ 
ҫинче выртуҫӑн, вӑл шыв шӑмпӑлтатнине илтет. Вӑхӑт-вӑхӑтӑн 
сӗм ҫӗрле, мӑнастире тӗттӗмлӗх чаршавӗ хупласан, тискер 
пӗчченлӗх туйӑмне парӑнтарма вал ниепле те хал ҫитерей- 
мест. Акӑ вӑл вырӑнӗ ҫинчен шиклӗн ҫӗкленет, чӗтрекен ал- 
липе ҫурта ҫутать, келйӑра каллӗ-маллӗ урмӑшса утма тытӑ- 
нать.

Вӑхӑт иртсе пынӑ май манашкӑ пӗчченлёх туйӑмне ҫӗнтер- 
ме хӑнӑхрӗ-хӑнӑхрех. Ҫакна тума ӑна игуменья хӑй пулӑшрӗ. 
Шупашкарти мӑнастирте Мария малтанхи кунсенче никам- 
па чунне уҫса калаҫма аптрарӗ. Унӑн чӗрине хурт кӑшланӑн 
туйӑнчӗ. Пуҫӗ такам чукмарпа ҫапнӑн шӑтса тухасла ыратрӗ. 
Ана Атӑл хӗрринчи хулана патша ҫывӑхӗнчисем ӑсатнӑран 
игуменья та унпа мӗн ҫинчен те пулин пуплеме иккӗленсе 
тӑчӗ. Манашкӑ куҫҫуль тӑкса куляннине асӑрхасан мӑнастир 
пуҫлӑхӗ ҫӑка пылӗпе курӑк чейне хӑй и лее пычӗ, Мускавра

Борис Годунов Захарьинсене-Романовсене еплерех хӗсни ҫин- 
чен мӗн илтни-пӗлнине каласа пачӗ. Ҫакӑнтан пуҫланчӗ икӗ 
хӗрарӑм пӗр-пӗрне шанса калаҫасси.

— Сирӗнпе пӗрле пулма кӑмӑллӑ! — ҫапла каласа тав турӗ 
манашкӑ игуменйӑна. — Сирӗнпе тӗл пулса пуплесен чун 
лӑпланать.

Хуллен пулин те — вӑхӑт шав малалла шӑвать. Ёмӗр тӑрш- 
шӗпе Шупашкарта пурӑннӑн туйӑнать Марийӑна, иртнӗ пур- 
нӑҫ те тӗлӗк, те суя.

Мӑнастир тавра ҫӑра вӑрман. Хулара нумай кӑвакарчӑн. 
Мария вӗсене сехечӗ-сехечӗпе кӑсӑкланса сӑнать. Манашкӑ 
кӑвакарчӑнсем кӑвӑлтатнине кӑмӑлласа итлет. Эх, мӗн те- 
ри ырӑ та чӗтревлӗ, ачаш та килӗшӳллӗ вёсен кӑлтӑртатӑвӗ! 
Ахальтен мар ӗнтӗ ҫамрӑк мӑшӑра — упӑшкипе арӑмне — 
кӑвакарчӑнсем пек ҫепӗҫ пулма, пӗр-пӗрне тӳрӗ кӑмӑлпа шан
са пурӑнма пехиллеҫҫӗ ватӑсем.

Ҫурхи кунсем ҫитсен игуменья Марийӑна темле арҫын, Ев- 
стратий ятлӑскер, унпа питӗ тӗл пуласшӑн килнине пӗлте- 
рет. Тахҫан вӑл сад пахчинче ӗҫлесе пурӑннӑ тет, халӗ темле 
хыпар пӗлтересшӗн тет хӗрарӑма.

Темиҫе хут сӑхсӑхса пуҫҫапнӑ хыҫҫӑн Евстратий манашкӑ- 
на хурӑн хуппи татӑкне тӑсса пачӗ. «Сирӗн тӑшмана Турӑ 
хӑй патне чӗнсе илчӗ», — тесе ҫырнӑ унта.

Ҫӗртме уйӑхӗнче Евстратий каллех мӑнастире ҫыру пама 
пырать. Хурӑн хуппи ҫине: «Борис ывӑлне Федора престол 
ҫинчен туртса антарнӑ, ҫӗр пичӗ тасалса юлнӑ!» — тесе ҫырнӑ.

Пӗлетпӗр: Годунов ывӑлне II Федор ятпа Раҫҫей патшине 
лартаҫҫӗ, амӑшне унӑн регентши пулма уйӑраҫҫӗ. Анчах Фе- 
дорӑн патшара вӑрах ларма май килмен. Мускав ҫыннисем 
1605 ҫулхи ҫӗртмен 1-мӗшӗнче Суя Дмитрий хӗтӗртнипе 
Кремле хӑйсен аллине илеҫҫӗ, II Федорпа унӑн амӑшне леш 
тӗнчене ӑсатаҫҫӗ.

Хыпар пӗлтерӗшне ӑнкарса илсен манашкӑн сарлака пичӗ 
ҫуталса кайрӗ.

Вӑхӑт вара хытса ларнӑн туйӑнать. Мӑнастирти пӗр ҫул- 
талӑк ӗмӗр тӑршшӗн тӑсӑлать. Пӗррехинче игуменья Мари- 
йӑна тӗлӗнмелле хыпар пӗлтерчӗ:

«Турра шӗкӗр! Нарӑсӑн 21-мӗшӗнче Михаил Романов пат- 
ша престолне йышӑннӑ!» Игуменья ҫапла каларӗ те виҫё хут 
сӑхсӑхрӗ. Ырӑ хыпар пӗлтерӗшне ӑнкарса илсен манашкӑ куҫӗ 
ҫӑлтӑрла ҫунма пуҫларӗ, пичӗ ҫуталса кайрӗ.

Михаил Романов ҫав кунсенче Кострома хулинче Ипатьев 
мӑнастирӗнче Турра кӗлтунӑ. Земство соборӗн посольстви ӑна 
ҫавӑнта пырса патша пулса тӑни ҫинчен пӗлтернӗ.

Раҫҫейре чапа тухнӑ бояринӑн Никита Романович Рома- 
новӑн пилӗк ывӑл ҫитӗннӗ: Федор, Александр, Михаил, Иван 
тата Василий. Пурнӑҫӗн юлашки сехетёнче вал Годунова ывӑ- 
лӗсен ашшӗ вырӑнне пулма тархаслать. Чунё туртмасть пу- 
лин те патша Федорпа Александра боярин ячёсем парать, 
Михаила окольничий тӑвать, хӑйӗн ҫывӑх ҫыннине Иван Ива
нович Годунова вёсен йӑмӑкне Иринӑна качча илтерет.

Романовсемпе Годуновсен хирӗҫтӑрӑвне Семен Годунов пуд- 
ласа янӑ. Вӑл Романовсен казначейне хӑй майлӑ ҫавӑрнӑ та 
ӑна курӑк-тымар тултарнӑ хутаҫ парса ӑна Александр Ники
тич кӗлетне вӑрттӑн кайса хума хушнӑ. Кайран кӗлете пыр
са тӗрӗслеҫҫӗ те курӑк-тымар хутаҫҫине тупаҫҫӗ. Патшана ту- 
хатласа вӗлересшӗн пулнӑ тесе Романовсене айӑплама сӑлтав 
тупӑнать. Семен Годунов хӗтӗртнипе боярсен сучӗ Романов
сене явап тыттармалла тӑвать. Боярсен йышӑнӑвӗ 1601 ҫулхи 
ҫӗртме уйӑхӗнче пурнӑҫланать.

Авалтан килекен сӑмах тарах, Борис Годунов Ф.Н. Рома- 
новӑн (1619 ҫултанпа — Филарет патриархӑн) хунямӑшне (мӑ- 
шӑрӗн амӑшне) Мария Шестовӑна Улатӑрти хӗрарӑмсен мӑнас- 
тирне яма шут тытать, анчах шухӑшне улӑштарать те Шу- 
пашкара ӑсатать.

Шупашкарти мӑнастирпе чиркӳ ҫинчен Введени соборӗн 
пупӗ, уезд училищинче Турӑ саккунне вӗрентекенӗ Андрей 
Кроковский ҫапла ҫырни сыхланса юлнӑ:

«Эпӗ тупнӑ документсем тата ҫырӑннӑ кӑтартусем тӑрӑх, 
Микула соборӗ малтан хӗрарӑмсен мӑнастирӗ пулнӑ... Турӑ 
ҫурчӗсене хӑш ҫветтуя халалласа е хӑш уяв тӗлне туса ларт- 
нине шута илсе ят парасси йӑлана кӗнӗ пулин те Шупаш
карти иккӗмӗш мӑн чиркӳ Микулай соборӗ ята тивӗҫнӗ... 
Владимирти Турӑ Амӑшӗ ячӗпе туса лартнӑ пулин те. Асамлӑ

231



Микулай ячӗпе чиркӗвӗн сылтӑм хӗрринчи хыҫлӑхне ҫеҫ 
тунӑ, кайран ӑна П. Жуков купца ҫӗнетнӗ».

Ҫав пупӑн тата ҫакнашкал ҫырса хӑварни пур: «Асамлӑ 
Микулай чиркӗвӗн хыҫлӑхӗнче тупӑксем лартма ҫӗр айне 
чавса тунӑ вырӑн (склеп) пур. Унта икӗ вилтӑпри. Пӗри тӑпра- 
па пёр шайра, тепри тӑпра шайӗнчен хӑпарарах тӑрать, 
кӑштах ишӗлнӗ ӗнтӗ. Ҫак вилтӑприсем ҫинчен нумай тӗрлӗ 
сӑмах ҫӳренӗ, халӗ те ҫӳрет. Пӗрисен сӑмахӗсем тӑрӑх, кун- 
та темле вайпутсене пытарнӑ, теприсем чиркӳ тӑвакансене 
пытарнӑ тесе ӗнентересшӗн. Мана урӑххи тӗрӗссӗн туйӑнать: 
Федор Никитич Романовӑн, Турӑ халалланӑ Раҫҫей импера- 
торӗсен тӗп аслашшӗн хунямӑшӗ Шестова дворянка ӗмӗрлӗхех 
канлӗх тупнӑ вилтӑпри ку».

Хусанти тӗн академийӗн профессорӗ Иван Покровский «Ка
зань и казанцы в истории воцарения Дома Романовых на 
русском царском престоле» статьяра ҫапла ҫырнӑ: «Мари- 
йӑна Борис Годунов Шупашкарти хӗрарӑмсен Микула мӑнас- 
тирне янӑ, ҫакӑнта ӑна 1601 ҫулхи ҫӗртмен 2-мӗшӗнче ма- 
нашкӑ туса хунӑ, унтан кунтах пытарнӑ. Михаил Федоро- 
вичӑн кукамӑшӗн, Федор Никитич Романовӑн хунямӑшӗ Ма
рия Шестовӑн (е Шестуновӑн), ҫӗрми ӳчӗ ку таранчченех уп- 
ранать. Ӑна ӑҫта пытарнине, ӑҫта хупса усранине Хусан епар- 
хийӗнчи Шупашкарта Микула соборӗн пӗр склепӗнче халӗ 
те кӑтартаҫҫӗ. Ӗлӗк унта хӗрарӑмсен Микула мӑнастирӗ пулнӑ, 
ӑна 1764 ҫулта пӑрахӑҫланӑ».

Историксем XVII ӗмӗрти ҫынсен ячӗсене пӑтраштарнине 
асӑрхатпӑр. Пӗрисем Ф.Н. Романов хунямӑшне Шестунова 
хушаматпа аса илеҫҫӗ, Ксения Ивановнӑна вара Филаретӑн 
амӑшӗ тесе ӗнентересшӗн. Андрей Кроковский йӑнӑшмасть: 
хӗрарӑмсен Шупашкарти мӑнастирне ирӗксӗрлесе янӑ дворян- 
кӑна Шестова хушаматпа кӑтартать, унӑн хӗрне Ксения 
Ивановнӑна Ф.Н. Романовӑн мӑшӑрӗ тесе палӑртать. Чапа 
тухнӑ историк Н.М. Карамзин та Шупашкар манашкине Ма
рия Шестова тесе кӑтартнӑ.

Ҫакӑ ҫутӑ тӗнчере этем нумай та, ҫын сахал. Патшана ларт- 
малли ҫын та тӑруках тупӑнмасть.

Романовсем XIV—XVI ӗмӗрсенчи боярсен йӑхӗнчен. Вёсен

тӗп аслашшӗ — Андрей Иванович Кобыла. Ҫак ратне XIV 
ёмёрччен Кошкин, XVI ёмёрте Захарьин хушаматпа ҫӳренӗ. 
1613 ҫулта патша династийӗ, 1721 ҫулта император динас - 
тийӗ пулса тӑрать. Романовсен йӑхӗнчен пӗрремӗш патша — 
Михаил Федорович, юлашки император — II Николай.

Раҫҫейӗн малтанхи патши Михаил Романов (1596—1645) — 
Федор Никитич Романов боярин (валах Филарет патриарх) 
ывӑлӗ. Амӑшӗ, Ф.Н. Романов мӑшӑрӗ — Ксения Ивановна 
Шестова. Мария Шестова Михаил патшан кукамӑшӗ пулать. 
Романовсен династийё патшара 304 ҫул ларнӑ. 2013 ҫулта 
династи 400 ҫул тултарать. Ҫак чаплӑ юбилей тӗлне Шу- 
пашкарта Мария Шестова ячӗпе часавай лартма шутлаҫҫӗ.

Раҫҫей патши хӑйӗн кукамӑшне манман. Ана мӑнастир- 
те шыраса тупнӑ-тупнах. Анчах Мария пӗр хӑнӑхнӑ ҫӗртен 
Мускава таврӑнма, шурӑ Шупашкарпа сывпуллашма килӗш- 
мен теҫҫӗ.

Пурнӑҫ кирек камӑн та пӗрре кӑна. Унӑн пуҫламӑшӗпе вӗҫӗ 
пур. Вӑхӑт иртсе пынӑ май Мария Шестова манашкӑн та 
пурнӑҫ вӗҫӗ курӑнма пуҫлать.

Ҫапла, ҫӑмӑл килмен Мария Шестовӑн шӑпи. Вӑхӑт шӑвать, 
сехет ҫумне сехет, кун ҫумне кун хушӑнать. Хуйхӑ-суйхӑ 
пӗччен ҫӳремест. Инкек хыҫҫӑн синкек килет. Ниепле те иртсе 
кайми типӗ ӳслӗк ҫывӑрма памасть манашкӑна. Марийӑн пит 
ҫӑмартисем путса кӗчӗҫ, пит ҫинчи йӗрӗсем тарӑнланчӗҫ. 
Йывӑррӑн сывлакан пулса кайрӗ.

Кӗҫех яланлӑхах куҫне хупать Мария. Вӑл ҫут тӗнчерен 
лӑпкӑн-лӑпкӑн уйрӑлса каять. Мухтав Турра! Сӑваплӑ манаш- 
кӑна мухтав!

Шестова хӑҫан вилни паллӑ мар. Историксем шутланӑ 
тӑрӑх, вӑл пурнӑҫран 1631 ҫулта уйрӑлнӑ. Апла пулсан вӑл 
хӑй пурнӑҫӗн вӑтӑр ҫулне Шупашкарти хӗрарӑмсен мӑнас- 
тирӗнче ирттернӗ.

Ятлӑ-сумлӑ манашкӑна хӗрарӑмсен Микула мӑнастирӗ ҫу- 
мӗнчи чиркӗвӗн хушма пайӗнче пытарнӑ. Мӑнастире 1764 
ҫулта хупнӑ. Никольский соборӗ 1928 ҫулччен ӗҫленӗ. Собо
ра тата ун ҫумӗнчи ҫурт-йӗре 1934 ҫулта тӗпӗ-йӗрӗпех са- 
латнӑ.

Пирӗн пата ҫитнӗ документсем тарах, «Минула соборӗнче, 
унччен хӗрарӑмсен Микулай мӑнастирӗ пулнинче, халӗ чи- 
перех патшара ларакан Романовсен ҫурчӗн амӑшӗсенчен пёрне 
Мария Шустовӑна пытарнӑ».

Капла ҫырнинче икӗ тӗрӗсмарлӑх асӑрханать. Унта Мария 
Шустовӑна мар, Мария Шестовӑна пытарнӑ. Ҫав чыслӑ хӗ- 
рарӑм патша амӑшӗ мар, патша кукамӑшӗ пулнӑ.

Документсенче ҫирӗпленсе юлнӑ тӑрӑх, Романовсен динас - 
тийӗ 300 ҫул тултарасси умён 1913 ҫулта Шупашкар хулине 
Хусан кӗпӗрнаттӑрӗ М.В. Стрижевский, Чистополь епископӗ 
Анастасий тата кӗпӗрне архитекторӗ килеҫҫӗ, сӑваплӑ ма- 
нашкӑн вилтӑприне чавса уҫаҫҫӗ, каска тупӑк кӑлараҫҫӗ. Вил- 
нӗ хӗрарӑм ӳтӗнчен мӗн юлнине ҫӗнӗ тупӑка хураҫҫӗ, ҫав вы- 
рӑнтах пытараҫҫӗ. Мӗн туни ҫинчен ятарласа акт ҫыраҫҫӗ, ӑна 
II Николая ярса параҫҫӗ. Ҫапла майпа кӗпӗрнен сумлӑ комис- 
сийӗ кунта Романовсен династийӗн пӗрремӗш патшин ку- 
камӑшне Мария Шестовӑна чысласа пытарнине ҫирӗплетет.

Тӗрӗслев комиссийӗ акӑ мӗн-мӗн палӑртать. Пӗрремӗшӗн- 
чен, ят-сум енӗпе палӑрса тӑман манашкӑсене чиркӳ тула- 
шӗнче пытарнӑ, ку манашкӑна вара чысласа, сума суса чир- 
кӳре шалта, ятарласа чавса тунӑ вырӑнта (склепра), ӗмӗрлӗхе 
канлӗх панӑ. Иккӗмӗшӗнчен, тупӑкне юман каскан тӑтӑшла 
катрамӗнчен тунӑ, икӗ хысаллӑ хупӑпа витнӗ. Ун чухнехи 
тапхӑрта чаплӑ йӑхри ҫынсене кӑна ҫавнашкал тупӑксенче 
пытарнӑ. Виҫҫӗмӗшӗнчен, тупӑкри хӗрарӑм сӑн-сӑпачӗн 
кӗрнеклӗхӗ те ку ҫын ятлӑ-сумлӑ пулнине ҫирӗплетет. Ма- 
нашкӑн ятарлӑ тумӗ чиперех сыхланса юлнӑ. Унӑн ҫутӑ хӑмӑр 
ҫӳҫне икӗ хулӑн ҫивӗт туса пуҫӗ тавра ҫавӑрса ҫыхнӑ, сула- 
хай алӑ лаппинче Турра кӗлтунӑ чухне усӑ курмалли шӑр- 
ҫасем упранса юлнӑ. Слюдан виҫкӗтеслӗх евӗр темиҫе пай- 
рӑшӗ мӑйӗнчен усӑннӑ. Ҫакӑ пӗчӗк турӑшран е хӗресрен юлнӑ 
пулӗ.

Комисси членӗсем пӗрешкел пӗтӗмлетӳ тӑваҫҫӗ: ҫак склепра 
пытарнӑ хӗрарӑм чӑннипех те Раҫҫейӗн Романовсен динас- 
тийӗнчи пӗрремӗш патшан кукамӑшӗ Мария Шестова пулни 
пирки иккӗленмелле мар.

Интернет сайтӗнче ку пулам пирки ҫапла ҫырнӑ:

«Чӑваш Енре Романовсен династийӗнчи пӗрремӗш патша 
кукамӑшне асӑнса часавай лартма хатӗрленеҫҫӗ... Ун ҫинчен 
Чӑваш Республикин Президенчӗ Николай Федоров 2008 ҫул- 
хи утӑ уйӑхӗн 9-мӗшӗнче республикӑри Министрсен Каби- 
нечӗн анлӑ ларӑвӗнче хыпарларӗ. Унта депутатсем, хуласен 
тата районсен ертӳҫисем, предприятисен пуҫлӑхӗсем пулчӗҫ. 
Федоров ҫакна палӑртрӗ: часавая Раҫҫей патшалӑхӗн исто- 
рине тата чысне хисеплесе тӑваҫҫӗ. Ӑна туса лартассине Ро
мановсен ҫурчӗ 400 ҫул тултарнипе ҫыхӑнтараҫҫӗ. Ҫакна 
2013 ҫулта уявламалла пулать (пуш уйӑхӗн 5-мӗшӗнче; кивӗ 
стиль тӑрӑх нарӑсӑн 21-мӗшӗнче). «Чӑваш Енре Романовсен 
династийӗпе ҫыхӑннӑ пӗртен-пӗр хаклӑ палӑрӑм упранать: 
ку вӑл династии пӗрремӗш патшин кукамӑшӗн Мария Шес- 
товӑн асран тухми, ҫӗрми ӳчӗ», — терӗ Федоров.

Шупашкарта ҫуртсене иртнӗ ӗмӗрсенче йывӑҫран тунӑ, 
ҫавна май вӗсем темиҫе хут ҫунса кӗлленнӗ. 1755 ҫулхи ҫу 
уйӑхӗнчи пушар хулан тёп пайӗнчен нимӗн те хӑварман. 1758 
ҫулта 692 кил тата чиркӳсемпе хысна ҫурчӗсенчен пайтахӑшӗ 
ҫунса кайнӑ. 1773 ҫулта каллех нимсӗр хӑваракан пушар ал- 
хаснӑ. Шел пулин те, Мария Шестовӑн пурнӑҫӗпе ҫыхӑннӑ 
документсем ҫав пушарсенче упранса юлман.

Хӗрарӑмсен Микула мӑнастирӗ вырӑнӗнче хальхи вӑхӑтра 
К.В. Иванов скверӗ.

Мӗн калани ҫумне ҫакна хушар. 2008 ҫулхи утӑ уйӑхӗн 
26-мӗшӗнче Шупашкара Раҫҫейри Император ҫурчӗн пуҫлӑхӗ 
Аслӑ княгиня Мария Владимировна килсе кайрӗ. Вӑл Мария 
Шестовӑна пытарнӑ вырӑна ҫитсе курчӗ. Аслӑ княгиня ар- 
ҫынсен сӑваплӑ Троицки мӑнастирне те кӗрсе тухрӗ. «Патша 
ывӑлӗн Дмитрийӗн пурнӑҫ ҫулӗ» турӑша сӗртӗнчӗ.

В.С. Эзенкин 
ӑсчахӑн тӗпчевӗсем тӑрӑх хайланӑ.



Сайра тӗл пулакан сӑмахсен словаре
А лм ан — хы рҫӑ, куланай.
А лманч — хы рҫӑ пуҫтаракан, куланайҫӑ.
Багатур — пӑхаттир.
Баскак — хан чӑвашран уйӑрса лартнӑ пуҫлӑх.
Даруга — халӑх пурӑнакан ен, тӑрӑх.
Еш — йыш.
Кан — Атӑлҫи П ӑлхар патш и.
Капмар, кепмер — чаплӑ, пуян, мӑнӑ.
Кар — тӗреклетнӗ хурал, хула, крепость.
Карман — хулаш , крепость, хӳтӗлев.
Кӑрал — хӗҫ-пӑш ал, хастарлӑх, вӑрҫӑлӑх.
Кервен — лайӑх, тӗреклӗ.
Кулан, куланай — ҫӗрш ӗн памалли тӳлев.
Кунак — хӑна.
Курултай — мӑн канаш , аслӑ пуху.
Кӳпе — тимӗр кӗпе (кольчуга).
Нукер — салтак.
П айцза — ятарлӑ тӑмха.
П ӳ — ҫар пуҫлӑхё. Ӗмпӳ тесе тӗм (тьма) пуҫлӑхне е патш ана ка

лана.
Пӳлев — юмӑҫ.
П ӳхӳ — ҫар пуҫӗ вырнаҫнӑ карман.
Сӗнтӗр — ҫирӗплетнӗ сӑнав вырӑнӗ.
Су, сӑ — тӗрӗк чӗлхисенче шыв пёлтерӗш лӗ.
Танкӑр — пӑлхарсен турри.
Тепер — пуҫлӑх.
Тӗкӗрҫӗ — ухӑпа перекен.
Тӗкёрт — отряд, эткер.
Тик (перс сӑмахӗ) — хӗҫ.
Тикеш  — хёҫлӗ йыш (ҫын ячӗ).
Турул — баш ня (Ҫулӑмпи турулӗ).
Х авха (халӑх сӑмахӗ) — сас-хура, хы пар-хӑнар.
Х айм ан — мӑнӑ сӑран куш ел.
Х улаш  — карман, крепость, хӳтӗлев.
Х ӳ — хӳтӗ, хӳм е, карман.
Ш упаш — шыв пуҫӗ.
Эл — ял, ҫӗрш ыв, тӑрӑх.
Эткер — халӑх хӳтӗлевҫисен тӗкӗрчӗ.
Эшкер — ҫы нсен уш кӑнӗ, ҫар отрячӗ.
Я м ахат — тӗкӗртри пысӑк мар уш кӑн.
Я сак — тупӑш ӑн вуннӑмӗш  пайне тӳлемелли хырҫӑ.

